
Медводдза казьтылöмъяс
Тöвся вой. Крестьянскöй керка муртса югзьыштö дзулалысь кыдз cартасъяссянь, кодъяс тыртöны жырсö тшынöн да йöктысь вуджöръясöн. Менö индöмаöсь вежлавны йирксянь öшöдчöм пеша крукысь ваймысь сартасъяссö. 

Ывлаын вурзалö бушков. Керкаын, джодж шöрын куйлö мамöй. Куйлö вöрзьытöг да шытöг, мый менö медъёна чуймöдö. Сы дорын ыджыд вокöй да сиктса кутшöмкö баба, найö мыйöнкö ноксьöны. Батьöй абу гортын, сiйö удж корсьö йöз сиктъясысь. Ме ог бура гöгöрвö, мый лоис, но сьöлöмöн кыла, мый лоис лёктор, бергöдны позьтöм лёктор. Меным абу нин сэтшöм кöдзыд, дай кынöмöй оз нин воддза моз сюмав. Сöмын шуштöм, ловлы сьöкыд, дзескыд. Бушковлöн омлялöм, йöктысь вуджöръяс, воклöн «кулöм» да «кулiс» кывъяс да бабалöн ныр горулас «коньöръяс, мамтöг кольöм коньöръяс» боргöм нöшта на курзьöдöны менсьым шог руöс.  Ме эськö кöсйи, мед бать вöлi миянкöд, но сiйö абу, и ми ог тöдöй, кор сiйö бöр воас гортö.

Ещö мен тöд вылö усьö сиктса вичкоын сьылöдöм. Мамöй куйлö гортйын, батьöй, вокöй да сикnсаяс чöла сулалöны сисьясöн, а поп, дякöн да саломщик лывкйöдлöмöн лыддьöны кулöмаяслы молитваяс да вöчöны бöръя туйö колльöдан обрядъяс. Ме ог гöгöрвö кывъяссö, ог гöгöрво, мый йылысь сьылöны, но «яко земля еси и в землю отыдеши» кывъясыс да поплöн горт вылö му шыбитöмыс вужъясисны юр вежöрам.

Сьылöдöм бöрын гортсö пуктöны доддьö, мед нуны шойна вылö. Ми воккöд пукалам горт вылас. Батьöй, поп да сиктсаяс довгöны додь бöрся. Лымйыс югъялö кельыд енэжын кöдзыда дзирдалысь шондi улын. Кутшöмкö кад мысти – ог тöд мыйла – ми чеччыштам горт вывсьыс да косам гортö, кытчö воöм бöрын каям пöлатьö да куйлам чöлаь да жугыля…

***

Тайö менам медводдза казьтылöмъяс. Меным вöлi куим арöс гöгöр. Тайö ыджыд шогöдзыс ме сэсся нинöм ог помнит.

Воддза юкöн

Воддза сигöр
Менам чужöм да ичöтдыр
Мамöй кулöмсянь менам вежöрын воссьöны казьтылöмъяс. Тайö вöвлöмторйыс öнöдз син водзын, сöмын паськыд эрдын öтка монументöн сiйö сулалö менам нюжалöм олöмын мукöд серпасъясысь торйöн. Вунiс нин эськö, мый вöлi буретш тайö ыджыд шогыс бöрын,  но та бöрся мунысь вояссö помнита бура. 

Ме чужи Роч войвылын, Вöлöгда губерняса Яренск уездын, финн-йöгра кывъя котырö пырысь комияс, мöдног – зырана, пöвстын. Чужи ме 1889-öд вося январь 21-öд лунö Турья сиктын. Сэнi
 жö, Отйын, 1892-öд ли 1893-öд воын кувсис менам мамöй. И сэнi жö, этштöм-помтöм Коми муын, олi ме ассьым медводдза дас восö.

Сiйö кадö Коми муыс пöшти дзоньнас тырöма вöлi вöрзьöдлытöм вöръясöн, кодъяс паськöдчисны уна сё верст вылö, кытчö кöть он мун. Сэки найöс эз на тшыкöд «цивилизация». Ичöт дiяс моз вошласисны тайö помтöм-дортöм саридзас коми йöзлöн сиктъяс-грездъясыс. Уна вожа кык ыджыд ю – Эжва
 да Печера – нуисны сöстöм ваяснысö тайö помтöм-дортöм вöръяс пыр. Налöн паськыд ваыс тэрыба визувтiс мича лыаинъястi, кытшлалiс джуджыд ыбъяс, чöскыд туруна ойдлан видзъяс, вадор пöлöн быдмысь пуяс да бадьяс пöлöн. Лышкыда сявкнитчöм юяс вильыша котöртiсны вöръясöд, кодъяс пытшкын, пыдì пельöсъясын чöла куйлiсны тыяс да нюръяс. 

Вöръясын вöлiс гырыся-посниа быдсяма вöрпу, но медся уна пожöм да коз. Торйöн нин мичаöсь вöлiны джуджыд да веськыд пожöмъяс. Ялаа еджыд лыа вылын быдмисны найö сюрсъясöн, колоннаяс моз пыкисны енэжсö, коркö чöлöсь, быттьö кевмысьöны ас кежас, коркö – шувгысьöсь да скöрöсь, быттьö панöмаöсь лёк вöрöгкöд чорыд тыш. Уна кад коллялi ме ловъя Вöрвакöд, сылöн Енмöн сетöм мичнас да сибыдлуннас нимкодясьöмöн. Сiйö кыпöдìс менсьым лолöс, ышöдiс вежласяна ловрунас, юксис гуся мöвпъяснас.  
Вöрыс вöлi тыр быдпöлöс пемöсöн: и кöчöн, и ручöн, и урöн, и мичаысь-мича кöрöн, и зумыш ошкöн. Унапöлöс лэбач тыртìсны сìйöс лов шензьöдана сьыланъясöн. Юяс, висъяс да тыкöлаяс тырöмаöсь вöлi быдсяма чериöн, на лыдын тшöтш стерлядьöн да чимиöн. Сöмын змейяс Коми мулöн паськыд эрдъясын некор эз вöвны. (Гашкö, та вöсна ме пыр зывöктi быдпöлöс гагсö, кор сёрöнджык меным ковмис олыштны налöн рöдманiнъясын).

Вöрыс пыр вöлi выль, петкöдчис унаногöн. Лöнь лунъясö сiйö ачыс вöлi лöнь, быттьö вöйöма вöтö. Ыджыд тöв дырйи ставыс вежсьывлiс, пондывлiс вöрны да шувгыны. Гожöмын сìйö вöлi уна рöма, чöскыд дука помтöм саридзöн, а тöвся шондiа лунъясö дзирдалiс ловтöм, шытöм еджыдöн. Сылöн чужöмбаныс луннас вöлi мича да мелi, а войнас повзьöдлiс, петкöдчис скöрöн да зумышöн.

Сьöлöмлы долыд, мый ме колльöдi челядьдырöс тайö вöрзьöдлытöминъясын. Весиг öнi, верми кö ме выльысь бöрйыны олан туйöс, эг веж эськö тайö мусö мир пасьтала медся бур цивилизованнöй оланiнъяс вылö. Ме шуда, мый меным мойвиис овны да быдмыны тайö вöрзьöдлытöм ен югыд вöр-ваас индустриализацияöн да урбанизацияöн сiйöс жугöдтöдз-пазöдтöдз. 

Ме олi коми
 йöз пöвстын, кодъяскöд йитöдын сöвмисны культурнöй да социальнöй оласногöй и олöм вылö видзöдласъясöй. Сэки коми войтырлöн лыдыс вöлi матö 180 сюрс морт гöгöр. Найö вöлiны ыджыд тушаа, ён да бур вир-яя йöзöн. Налöн расöвöй типас сорласьöма альпийскöй, нордическöй, весиг кутшöмакö азиатскöй пертасъяс. Комияс сёрнитiсны финн-йöгра кывъяс лыдö пырысь чужан кывйöн, но пöшти став комиыс бура вöдитчис рочöн, кыдзи мöд кывйöн. Гижöм-лыддьысьöм серти Россияса став войтыр пöвстын комияс вöлiсны коймöдöн (рочмöм немечьяс да юдаяс бöрын). 

Олiсны комияс медсясö видз-му овмöсöн, а сорвылас тшöтш вöралiсны, сиасисны-чöскасисны, чери кыйисны да заптiсны
 тшупсян вöр. Мукöд Россияса войтыр дорысь найö олiсны бурджыка. Индустриализация да урбанизация эз на торкны налысь нэмöвöйся оласногсö. Став Коми му пасьтаыс öдвакö сюрис сэки кöть öти фабрика, завод либö кар. Сöмын Усть
-Сысольск, кык сюрс гöгöр олыся ичöтик картор, кыдзкö позьö вöлi лыддьыны административнöй, культурнöй да вузасян сьöвмöсöн. 

Коми сиктъяс да грездъяс кызвыннас пукалiсны юяс пöлöн. Гожöмын ю лолiс бур туйöн, код вывтi позис ветлöдлыны ылi муясö да новлöдлыны сэтчö быдпöлöс груз. Юяс кындзи, вöлiны, дерт, шыбöльяса няйт туйяс да ордымъяс, кодъяс йитлiсны сиктъяссö öта-мöдныскöд. Керкаяснысö
 комияс лэптывлiсны туйяс пöлöн, öт-мöдарас, та вöсна ыджыд сиктъяс нюжалiсны некымын верстöдз. Видзъяс, ыбъяс да пöскöтинаяс вöлìны дзик керкаяскöд орччöн, а дзик на сайын нин заводитчывлiс тшем вöр. 

Керкаяссö
 комияс тшуплiсны зэв сьöкыд керъясысь. Найöс ёнджыкасö вöчлiсны кык жыръяöн: гожся да тöвся джынъясысь. Та кындзи вöлi джуджыд гöбöч, кöлуй видзан пара кум, нянь жытник, турун сарай, карта вылын некымын гид. Керкасянь неылын лэптылiсны пывсян да чери, яй, йöв видзан кöзöд. Сиктса интеллигенциялöн да чина йöзлöн (священникъяслöн, велöдысьяслöн, лекаръяслöн, урадникъяслöн, старöстаяслöн да мукöдлöн) керкаясыс вöлiны, дерт, озырджыкöсь да выльджык манераöсь. 

Быд
 сиктын медджуджыдiнас сулалiс вичко. Сылöн лöз юра кöлöкöльняыс чурвидзис сикт весьтын, быттьö öшалiс сынöдас, а турунвиж сигöра, еджыд изйысь тэчöм стрöйбаыс тыдалiс некымын верст ылнасянь. Вичко дорын сулалiсны велöдчанiн, библиотека, клуб да сиктса скодлöн общественнöй керкаяс.

Комияс вöлiны православнöйясöн, но быдлунъя олöмын паськыда паныдасьлiсны и важ языческöй эскöмысь кольöм ритуалъяс, христианствоö пыртöдз чужöм легендаяс да преданиеяс. Кык религиялöн обрядъясыс да видзöдласъясыс сорласисны да артмис аслыспöлöс эскöм – «языческöй христианство» либö «христианизуйтöм язычество». 

Та вылö видзöдтöг, кыдзи тайö кык эскöм костас, сìдзи и сектаяс костын, эз вöв некутшöм вен либö «кöдзыд тыш» – найö ставныс олìсны евангелльö серти, öтсöгласа олöмöн да «лёксö мырдöнавтöг венöмöн». Тайö «öтсöгласа олöмыслöн» подувнас вöлì став йöзлöн чорыд эскöм сыö, мый став мирыс – öтувъя ловъя лов, и мый «збыльыс öти, сöмын йöзыс шуöны сiйöс уна ногöн». Мый дыра ме олi коми войтыр пöвстын, но некор эг казявлы, мед кодöскö дзескöдiсны либö увтыртiсны эскöмысь. 

Коми войтырлöн олан сямлöн да оласноглöн подувнас вöлìны Зарни пыкöд
, дас заповедь вылö мыджсьöм да öта-мöдлы отöг. Тайö олан подувъяссö лыддисны Енмöн быдöнлы вöдитчöм вылö сетöмторйöн. Найöс эз сöмын сёрниын гаравны, но збыльысь олöмö пöртiсны. Тайöс жö позьö шуны и крестъяналöн öтувъя право йылысь. Тайö право нормаясыс вöлiны эз ёрдан гижöдъясын, но вöлi быттьö вурыштöмаöсь мекöд орччöн олысьяслöн сьöлöмъясö да налöн оласногö. Наöн вöдитчисны эз кодлöнкö ёрöмысь да мыждöмысь полöм понда, а морт сьöлöмö пыдö вужъясьöм «категорическöй императивъясö» кутчысьöм понда. Крестьяналöн керкаясыс эз игнасьлыны, сы вöсна, мый эз вöвны гусясьысьяс. Ыджыд мыж вöчöм паныдасьлiс гежöда, вöлic кö коркö, весиг посни мыжыс паныдасьлiс гежöда. Ёрта-ёртлы отсасьöмыс вöлi мирлöн быдлунъя олöмöн.  

Политика да йöзкост олöм боксянь коми войтыр некор эз тöдлы нартитöм да крепостнöй дзескöдöм. Нэмсö комияс вöлiсны вöльнöй йöзöн да лöсьöдiсны олöмнысö аснаукöн, немеч «Гемайншафт» либö роч «мир» да «община» кодь веськыд самоуправление пыр. Сиктса мир аслас муясöн вöдитчис öтув, скод шуöм серти найöс бура юклiсны быд семъялы да, семьяяс чинöм-содöм серти, кадысь кадö шöравлiсны выльысь. Менам сэнi олiгöн ёрта-ёртлы отсасьöмыс зэв на тшöкыда паныдасьлiс да уна ногöн тöдчывлiс мирлöн быд уджын.  
Татшöм оласногыс эз лэдз йöзлы ёна торйöдчыны озырлун серти, экономика, политика да социальнöй олöмын сиктсаяс вöлiсны öткодь праваа йöзöн. Эз паныдасьлыны ни вывтi озыр, «привилегируйтöм», «гырысь» йöз, ни вывтì гöль, «ичöт» да дзик нин коньöралысьяс. Весиг нывбабалöн да мужичöйлöн праваясыс збыльысь вöлiны пöшти öтыдждаöсь. Та вöсна эз вермы пансьыны «классъяс костын тыш», да, дерт, эз вöвны бура сöвмöм политическöй партияяс. Округлöн бöрйöм органъяслöн (земствояслöн) уджыс кызвыннас вöлi йитчöма школаяс, бурдöдчанiнъяс да культурнöй учреждениеяс кыпöдöмкöд. Государстволöн юралöм-кесйöдлöмыс пöшти эз жö тыдав. 

Татшöмсяма йöз пöвстын олiгöн да быдмигöн, ме, дерт жö, йиджтыси налöн эскöмъясöн, öбичаöн, олан руöн да важысянь пуксьöм оласногöн – налöн нартитöмö сетчытöмöн, вежавидзöмöн, ас вылö да öта-мöд вылö лача кутöмöн. 
Босьтны кö коми войтырлысь олан ловрусö, мичсö найö медводз аддзисны вöр-валöн мича серпасъясысь: заводса да карса пежöн вöрзьöдлытöм на гырысь юясысь да тыясысь; помтöм-дортöм вöръясысь, быд сикт гöгöрса дзоридза гожся ыбъяс-видзъясысь; тöвся еджыд лымйöн шебрасьöм паськыд эрдъясысь; и пöшти пыр лöз да сöстöм, войын дзирдалысь кодзувъясöн тыр, енэжысь.   

Вöр-ваын олысь звер-пöтка вöлì тайö эстетическöй мирсö артмöдысь мöд юкöнöн.  Сöстöм
 юясын да тыясын уялöм да чери кыйöм, кыйсьöм да вöрпалöн оласног бöрся видзöдöм, вöрвалысь пыр вежласяна мичлунсö аддзöм да тайö мич пытшкас олöм- уджалöм пыр вöлìны коми крестьяналы шойччöгöн да сьöлöмныслы эстетическöй личöдöн. 

На олöмлысь мичсö содтiсны мортöн лöсьöдöм мойдъяс, мифъяс
 да легендаяс, йöзкостса сьыланкывъяс, сиктса паськыд гажъяс, йöктöмъяс да морт чужöмкöд, гöтрасьöмкöд, колльысьöмкöд да мукöдторъяскöд йитчöм аслыспöлöс обрядъяс. Кöть эськö та кадö комияслöн гижан литератураыс муртса на заводитìс сöвмыны, шемöсмöдiсны зэв ёна паськалöм йöзкостса мойдъяс, легендаяс да вöвлöмторъяс йылысь висьтъяс. Тайöс тшöтш позьö шуны коми йöзкост сьыланкывъяс да йöзкост музыка йылысь, кодъясöс эз на тшыкöдны бöрынджык пырöм карса вульгарнöй псевдомузыка да псевдо-сьыланкывъяс (частушкаяс). Финн-йöгра войтыръяслöн нэмöвöйся сьыланъяс да фольклор олiсны на танi да матiгöгöрса муясын, кытысь найöс и чукöртiсны нималысь роч туялысьяс да композиторъяс, сэтшöмъяс, кыдзи Римский-Корсаков, Мусоргский, Чайковский, Кастальский да мукöд. Сiйöн и гöгöрвоана, мыйла, кор сёрöнджык медводдзаысь кылi роч композиторъясыслысь, а сiдзжö Бахлысь, Гендельлысь, Гайднлысь, Моцартлысь да Бетховенлысь музыкасö, меным мыйсюрö кажитчис зэв тöдсаöн. Ме кывлi найöс водзынджык нин коми крестьянасянь. Найö öтув сьывлывлìсны тайö сьыланкывъяссö чери кыйигöн, видз вылын уджалiгöн либö сиктса праздникъяс да тöвся рытпукъяс дырйи.  
Роч православие, шензьöдана обрядъяснас, лов сетан музыканас,  синмö шыбитчана крестнöй ходъяснас да гусяторъяснас, коми крестьяналöн эстетическöй олöмын вöлi зэв тöдчана юкöнöн. Сиктса
 вичко вöлi и театрöн, и концерт залöн. Танi найö окотапырысь ворсiсны нэмöвöйся да помтöм литургическöй agnus
 трагедия пуктöмын, кулöмаясöс ыждöдлöмöн сьылöдан драмаын, пыртчöм да гöтрасьöмкöд йитчöм кыпыд гажъясын, висьтасьöм, даръясьöм, мыжъяс лэдзöм да кулöмаысь ловзьöдöм гусяторъясын. Вичкоын найö нимкодя кывзiсны лов пыдöссянь вöрзöдана шыяс да лов кыпöдан кевмысян кывбуръяс, йитчисны и эскöмкöд гöрддзасьöм мукöдторъяскöд.  Тадзи дай мукöд ног Енлы эскöм, вичкоö ветлöм вöлiны на олöмлöн ыджыд юкöнöн, эз сетчыны карса олысьяслöн олöмын театрлы. 

Комияслöн вöлi шань, шемöсмöдан эстетическöй культура, кодi бурмöдiс да озырмöдiс тайö войтырыслысь ловсö. Сiйö гажöдiс и менсьым олöм-вылöмöс да нэм кежлö сöвмöдiс мичлун вылö менсьым видзöдласъясöс. 
Татшöм авъя йöз да культура кытшын, дженьыда кö, колис менам челядьдырöй. 

Мамö йылысь менам вежöрын нинöм эз коль, кулöм кындзиыс. Сёрöнджык нин батьöсянь, рöдвужсянь да орччöн олысьяссянь ме тöдмалi, мый сiйö вöлi мича да небыд сьöлöма мортöн, коми крестьянинлöн нылöн. Сылöн мичыс да писькöс вежöрыс вöсна, гашкö, батьöй и гöтрасис сы вылö, сы понда жö мамлöн кувсьöм бöрас эз нин сэсся гöтрасьлы выльысь да олöм помöдзыс эз веж мöд вылö; гашкö, сiйöн жö мамлöн кувсьöм бöрас, батьö пондiс пальöдны шогсö винаöн да вочасöн дзикöдз юсис. «Сылöн кулöмыс менö помалiс», – элясьлiс сiйö код юрнас.
Муса мортлöн кулöм бöрын кустöм, мöд мусукыслöн кувтöдз кольöм радейтчöмыд öнi паныдасьлö гежöда. Öнiинтеллектуалъяс, дерт,  лыддьöны сiйöс йöзлы ковтöмöн да лэбысь олöмлы лöсявтöмöн, важас кыскöмöн, но век жö, нэм кежлö кольöм муслун вöлi и пыр на кольö морт олöмын медся мича да сöстöм идеалöн – збыльысь кувтöмöн да вежавидзанаöн. Ми ыджыд воккöд сьöлöмöн кылiм, мый тайö збыльнöй муслуныс чинтiс батьнымлысь юан мыжсö да кыдзкö ышöдìс миянöс овны олöмъяснымöс висьтавны позьтöм шаня. (Сiйöн, гашкö, ме пыр и кедзовтi гозъя костын да и мукöд костын подулавтöм
  пöръясьöмтö). 

Батьöй менам вöлì роч, чужлìс да велöдчис Великöй
 Устюгын. Тайö важ карыс Россиялöн войвыв юкöнас вöлiс культура, религия да политика боксянь вывтi тöдчанаöн. Таысь öприч, Устюг вöлi öткымын искусстволöн да киа-подъя уджлöн сьöвмöсöн. Батьöй велöдчывлiс öти татшöм ремесленнöй цехын. Гильдияса сылöн дипломыс да лöз вылын зарниöн серöдöм морöсвывса пасыс эскöдìсны, мый «Александр Прокопьевич Сорокин – зарниысь, эзысьысь вöчасьысь да жöч вылö сёртчысь мастер». 

Ог тöд, кыдзи да мыйла сiйö эновтiс Великöй Устюг да овмöдчис Коми муö. Вермас лоны, мый сìйöс ышöдiс татчö локнысö сìйö, мый татшöм сёртчан-вöчасян уджыс эз на вöв Комиын, а сìдзкö эз на вöв ыджыд конкуренция; а гашкö, сылы сьöлöм вылас воисны татчöс вöр-ва да коми йöзлöн морттуйыс. Кутшöм кöть помкаыс эз вöв, сìйö сэсся эз нин мун бöр Великöй Устюгас. 

Мамлöн кувсьытöдз бать олöм йылысь ме тöда этша. Ичиньяссянь, священикъяссянь да сиктса олысьяссянь кывлi, мый сiйö вöлöма кужысь, киподтуя мастерöн, веськыд кывъя да зумыд сюрöса, семья пытшкын шуда, веськыдлунысь да оласногысь пыдди пуктана мортöн; и мый сiйö эз вöв юсьöм мортöн. Мамö кулöм бöрын ме олi батькöд  дас öти арöсöдз. Батькöд сизим вося олöмысь вежöрам коли сы йылысь öта-мöдыскöд лöсявтöм кык серпас, кыдзи садь, мывкыд юра бать йылысь да юсьöм, лэччысьöм морт йылысь. Садьнас сiйö вöлi бур сьöлöмаöн, радейтысьöн да челядь вöснаыс тöждысьысьöн, став суседыскöд ёртасьысьöн, киподтуя да уджач мастерöн, сiйö дöзмытöг тöдмöдiс миянöс киа-подъя уджöн, бур оласногöн, велöдiс гижны да лыддьысьны, сетìс арифметикалысь подувъяссö. Йöзкöд паныдасигöн сiйö пыр шулiс «Христос воскрес!» велалöм нин «Видза!» пыдди. «Господьö-Енмöй! Ме вöча ставсö, мый верма вöчны, а сэсся Тэнад кöсйöм сертиыд» - тадзи сiйö матыстчывлiс удж дорö и став мукöдтор дорö. «Весиг Енмыс оз вермы корны унджыксö тэсянь либö кодсянькö мöдсянь». Юаласны кö сìйöс, кымын сылöн челядьыс, сiйö шулывлö вöлi: «Öти пи – абу на пи, кык пи – джын пи, сöмын куим пи – тырвыйö пи!». Сìйö пыдди пуктìс роч православнöй эскöмлысь подувсö да мöвпъяссö, но вичкоö ветлiс зэв гежöдика.

«Мый сэн меным керны? Ме сiдзи Господь вичкоын колляла пöшти став уджалан кадöс. Аслам уджöн ме кевмыся да сёрнита Медвылыссаыскöд. Бур вöчöмнам ме вужйöда Сылысь шуöмсö. Поп-дяклöн ме дорын сулалöмыс оз содты менам кевмысьöмъясö ни вежалун, ни сöстöмлун». 
Та вöсна жö сiйö эз мырдöн ыстывлы миянöс пыр ветлöдлыны вичко службаяс вылö, эгö кö ми кöсйöй мунны. Мöдар боксяь, вöчлiм кö ми кутшöмкö мисьтöмтор, кодi торклiс мортногса олöмсö, сiйö чорыда вомавлìс миянöс да кужöмöн восьтывлìс мыжыслысь шогмытöмсö да лёксö.

Сìйö вылö лэптывiс ассьыс кипом уджсö да ёна шогсис, уджыс кö эз артмывлы кöсйöм сертиыс. Татшöм уджсö сiйö гальскöмöн нимтывлìс «мартышка тiльсьöмöн». «Колана уджын некор тадзитö эн вöчöй». Кор воккöд ми вöчлiм индöмторсö бура, сìйö нимкöдясис вöчöм уджнас миянкöд тшöтш, артмылiс кö лёка, сiйö пинялiс миянöс тышкас-мышкас вöчасьöмысь. Садь юра бать йылысь тайö серпасыс шоныд да долыд казьтылöмöн öнöдз пукалö менам вежöрын. 

Зэв жаль, мый вежонъясöдз да весиг тöлысьясöдз нюжалöм садь олöм бöрын, лолìсны юан кадъяс. Мукöддырйи сылöн кодалöмыс помасьлiс винасянь вошласьöмöн. Ме бура помнита тшöкыда овлывлантор. Ми кыкнаным куйлìм джоджын: ме сотчи кутшöмкö висьöмысь (медицинасянь отсöг миянлы гежöда вичмылìс), батьö вина юöмсьыс вошласьö. Сiйö виччысьтöг пуксис идзас вольпась вылас, индiс кирпичысь ыджыд пач вылö да кутiс горзыны мисьтöм чужöма мутияс йылысь, кодъяс петöны сэтысь, йöктöны сы гöгöр да вежнясьöны. «Христос воскресе! Христос воскресе!» - помся шуалìс сìйö, сылöн оръясяна сöрöмыс орлывлiс вир-яйсö кыскалан черöбысь. Ог тöд, дыр-ö кыссис сылöн шыбласян висьöмыс да мыйöн сìйö помасис, сы вöсна мый ачым воштi садьöс, дерт, эг вина юöмысь, а биа висьöмысь. 
Кодалан кадъясас сìйö лолывлìс зумышöн, быдторйысь дöзмысьöн, тшöкыда бöрдìс да норасис аслас «резюв моз ратшмунöм» олöм вылö. Корсюрö ёна дöзмигъясас сiйö овлывлìс весиг милöсьт тöдтöм чорыдöн. Öти татшöм здукö сiйö миян вылö мыйыськö лёкмис, тшапкис ки улас веськалöм мöлöт да вартiс воклы киас, а меным вом дорам.  Шуд вылö, вартöмыс эз вöв дöбельки чорыд. Век жö вокöй некымын лун эз вермы вöрзьöдны кисö, а менам вылыс льöбйöй сiйö вартöмсьыс торксьыштiс нэм кежлö. 

Тайö вувтлöмыс лоис, кор меным тырис дас арöс, а Василейлы (ыджыд воклы) вöлì дас нёль арöс. Тöдлытöм на вувтлöмысь бать вылö дöзмöмöн, аскинас ми мунìм да асьным пондìм бурлачитны-нажöвитчитны кипом уджъясöн. Ми ветлöдлiм сиктысь сиктö öтарын, а батьным – мöдарын. Та бöрын некор нин сэсся эг аддзысьлöй. Во мысти кымын сiйö кувсис öти сиктын, миян ветланiнсянь ылынкодь. Сиктъяс костын омöлик йитöдъяс вöсна сылöн кулöм йылысь юöрыс миянöдз воис сöмын некымын вежон мысти.  Бурöн сибöд, Господьö-Енмö, сылысь ловсö! Сiйö кувсис дзик öтка мортöн, сэтшöмöн, кутшöмöн колис мам кулöм бöрын, чунь öткöн. Кодалöмъяс вылас видзöдтöг, öтув олiгöн сìйö тшöкыда вöлì садь юра бур батьöн, сэтшöмöн и колис вежöрам öнöдз. Весиг кодалìгас сìйö некор эз вöв Фрейдлöн «бать-тиран» сяма мортöн, кодi увтыртö да нартитö ассьыс челядьсö. Кодалан кадъяс кындзи, кодъяс, шуд вылö, вöлìны садь кад сертиыс дженьыдджыкöсь, миян котырным – батьö, ыджыд вок да ме (ичöт вокным, Прокопей, олiс ичинь да дядь ордын) – вöлi бур, öта-мöдöс вежавидзысь сюрöсöн, кодöс йитiсны шоныд муслун, öтувъя шуд-шог да кутшöмакö творческöй удж. 

Видзöдлыны кö паськыдджыка, олöмысь тайö вояссö ме казьтыла кыдзи шемöс вöвлöмторъяса да шуда кад, мед батьлöн юöм понда и вичмылìсны миянлы тшыг нисьö пöтыс дай мукöд сьöкыдыс. Кывкöртыштны кö нин, мортыд тай оз сöмын нянь сёйöм ради ов, олöмыд озырджык рушку поньталöм да вир-яй чуксасьöм дорсьыд. 
Менам ыджыд вокöй, Василей, вöлi нёль кымын арöсöн ыджыдджык. Öтлаын олан вояснас на сiйö воссис водзмöстчысь, писькöс да сюсь мортöн. Öбразъяс гижöмöн да найöс жöчöн эжöмöн, кыдз и «наукаяс дорö сибалöмöн», ме регыд панйи сiйöс. Но мукöдторйын, торйöн нин заказ корсьöмын да иналöмын, гортув удж вöчöмын да бать юигъясö кынöмпöт шедöдöмын, сiйö, дерт жö, менö водзалiс. Бать дорысь мунöм бöрын, аснаукöн кык восö уджалiгöн, сiйö тыр-бура веськöдлiс миян уджöн. Кöть и вöлi сöмын дас нёль арöса, сылы кыдзкö пыр мойвиис судзöдны вичкояс серпасалöм да мичмöдöм вылö заказъяс – весиг Яренск
 карын ыджыд вичко мичмöдöм вылö, – öбразъяс, сись пешаяс да мукöд вичко кöлуй зарниалöм да эзысялöм вылö, иконаяс ыргöнöн, эзысьöн да зарниöн эжöм вылö, ог нин сёрнит школаясын, сиктса интеллигенция да крестьяна керкаясын уджъяс йылысь. Тыдалö, сылöн вöлi шуд эскöдны заказчикъясöс сетны татшöм кывкутана уджсö томиник зонкалы. Дай босьтöм уджсö вöчис коркöя батьным моз жö бура. Сылöн веськöдлытöг ме эськö эг лысьт мунны бать дорысь и, дерт жö, эг вермы кынöмпöт шедöдны ветлысь-мунысь уджалысьлöн кипом уджöн. Сылöн удж котыртан сямыс öтувтiс миянöс артельö, кöнi быдöн тöждысис мукöд вöснаыс да ассьыс уджсö вöчис кужöм сертиыс. 

Пöшти кык во öтлаын олöм да уджалöм бöрын, ми янсöдчим, сы вöсна мый ме пыри велöдчыны школаö, а сiйöс помалöм бöрын, велöдысьясöс дасьтан училищеö. Мыйкö дыра Василей öтнасöн уджалiс йöзын. Забеднö, но миян торъялöм бöрын сiйö колис дзик öткöн. Сиктысь сиктö ветлöдлöм эз лэдз лöсьöдны бур ёртъясöс суседъяс пöвстын ни вужъясьны кутшöмкö сиктö. Та вöсна сiйö кутiс корсьны сьöлöм личöдсö юöмысь да  сиктса «битниклöн» интöм-арттöм олöмысь.  Та бöрын воклöн и уджыс, и удждоныс кутiсны чинны. Сэсся, кор татшöм олöмыс дзикöдз нин мустöммис, сiйö шуис мунны Комиысь да мöдöдчис Санкт-Петербургö. Некымын во сiйö олi​с сэнi да нажöвитчис фабрикаса рабочöйöн, ремесленникöн, вузасьысьöн да контораын уджалöмöн. Кор и ме локтi Санкт-Петербугö, ми тшöкыдакодь аддзысьлiм да шöръясим öта-мöдкöд жебиник доходъясöн. Тадзи олiм во кымын ли муртса унджык. Рöкыд вылö, миян аддзысьлöмъяс другöн орисны, кор сiйöс революционералöмысь арестуйтiсны да ыстiсны Сибырö. 1905-1907-öд воясö Санкт-Петербургын ме да уна мукöд йöз моз сiйö «висьмис» революционнöй мöвпъясöн да руöн. Правительстволы паныд сылысь уджсö регыд казялiс сарлöн гуся полиция. Сэсся сiйöс и кутiсны да «административнöй пöрадокöн», мыжсö туявтöг да мыжсö урчиттöг, мöдöдiсны дыр кежлö Сибырö. Мукöд политическöй ссыльнöйяскöд öтлаын, 1917-öд вося революция пансигöн, сiйöс мездiс Керенскöйлöн правительствоыс. 

Коммунистъясöн правительствосö лöсьöдöм бöрын сiйö нуöдiс большевикъяслы паныд удж. Гражданскöй война дырйи, 1918-öд вося арын, Кардор-Устюг фронт вылын коммунистъяс сiйöс босьтiсны пленö да лыйлiсны. Тадзи помасис сылöн быд боксянь озыр, кöть и шудтöмджык олöмыс. Нэмъяс кежлö сылы майбыравны Небеснöй сарствоын. 
Менам ичöтджык вокöй Прокопей эз миянкöд ов. Мамным кулöм бöрын сiйöс босьтiсны ас дорас мамлöн ыджыджык чойыс Öнись да сылöн верöсыс Василий Иванович Римских. Найö олiсны Эжва ю бокын сулалысь ичöтик Римья сиктын. 

Челядьтöм гозья, найö быдтiсны-лэптiсны Прокопейöс, и миянöс куимнаннымöс видзисны ас челядь пыдди. Вывтi сьöкыд кадö, торйöн нин батьлöн юсьывлiгъясö, ми Василейкöд тшöкыдакодь корсим на ордысь юр сюянiн, и миянлы век вичмывлiс тайö крестьяна керкаас шоныд пельöс, сёян-юан да дöзьöр. Тшöкыда вежонъясöдз ми олiм на ордын. Став сьöлöмсяньыс найö юкисны миянкöд ассьныс неыджыд озырлунсö. Асладорсянь ми отсасим налы быдлунъя уджын да олiм накöд Римьяса батя-мама став челядь моз. Батькöд шöйтан олöмас тайö ичöтик сиктыс, Римьяыс, лоис збыльысь миян «ичöт чужан муöн», Öнисьлöн да верöсыслöн керкаыс – миян збыльнöй «гортöн», а ичинь да дядь – «миян семьяöн». Римьяö ми кольччывлiм мукöд коми сиктö дорысь тшöкыдджыка да дырджык кежлö. Римьяын ми вöлiм эг «кыськö воöм йöзöн», кыдзи мукöд сиктъясын, а пыр олысьясöн, «Римья сиктса зонъясöн», и миян олöм сэнi нинöмöн зэ торъяв сиктса челядьлöн олöмысь. Буретш та вöсна Римья сикт сэтшöма туйччис менам олöмын да вежöрын. 

Öнись ичинь да Василей дядь эз тöдны грамота, но та вылö видзöдтöг, найö вöлiны сьöлöма, вежöра, веськыд да зiль йöзöн, лöсялiсны вöр-вакöд, орччöн олысь йöзкöд да öта-мöдыскöд. Öнiя кывйöн кö, найöс позьö вöлi лыддьыны тырвыйö интегрированнöй йöзöн, кодъяс бура лöсялiсны кытшалысь олöмыскöд да некор эз тöдлыны вежöгтöм, лöгалöм, лов вылысь усьöм да мукöд неврозъяс. Дядь вöлi гöрдов юрсиа, паськыд пельпомъяса, зумыда тэчöм мужичöй. Видз-му гöгöрса уджъяс помалöм бöрын арся да тöвся кызвын кадсö сiйö коллялiс гортсьыс ылын, парма отын, лыйлiс да чöскöн-лэчкöн шедöдiс зьвер-пöтка, чери кыйис, мед нажöвитчыштны содтöд. Вöрын-ваын татшöм олöмыс сетiс сылы «вöрса кодь» вын-эбöс. Сiйö бура тöдiс паськыдысь-паськыд вöрсö, зьвер-пöткалысь öбичасö, оласногсö да кок туйяссö, чериöн озыр ёльяссö да тыяссö, вöрлысь став гусяторсö. Дядь лыддис асьсö чуктöдны позьтöм юкöнöн помтöм-дортöм пармаыслысь, кöнi олiсны-вылiсны эз сöмын збыльвывса, но и морт вежöрöн лöсьöдлöм олысьяс: вöрса да енежса, тыса да нюрса олысьяс, войся каститчысь да уна мукöд. Сылы найö вöлiны сэтшöм жö ловъя ловъясöн, кыдзи и збыль олысьяс. Дядь тшöкыда мойдлiс миянлы тайö «вуджöръясыс» йылысь да накöд вочаасьлöмъяс йылысь. Сьöлöмнас сiйö вöлi поэтöн, радейтiс гусяторъяс видзысь вöрсö да нимкодясис сылöн помöдз вежöртны позьтöм мичлунöн. 

Римьяын да матiгöгöрса сиктъясын сiйöс шуисны «тунöн». Гашкö, тадзисö сiйöс нимтiсны сы вöсна, мый сылöн вöлi быдпöлöс вöрзьöмъяс бурдöдан гöгöрвтöм сям. Анатомия велöдтöг, сiйö кыдзкö зэв кужöмöн вешталiс вöрзьöм лыяс, и сылöн пыр артмывлiс пуктыны найöс ас местаö. Кызвын лябсьысьöс бурдöдöмсьыс сiйö некор зэ босьтлы сьöм да некор эз ошйысь «Енмöн сетöм» кужанлуннас. Кыдзи збыльысь киподтуя морт,  бурдöдчöмнас сiйö ассьыс ловсö кыпöдлiс. 

Дядь эз вöв варов мортöн. Кор сiйö сёрнитiс, сёрниыс вöлi дженьыд да стöч. Öтчыд ми пырим Василей воккöд тышö. Кильчö помын пукалöмöн, дядь чöла видзöдiс миян косясьöм вылö. Дона Öнись ичинь повзис миян вöсна да пондiс öлöдны миянöс тышкасьöмысь. «Баба, некор эн сюйсьы кык йöй пурсьысь пон костö», - сöмын и кайтыштiс дядь та вылö. Скöркодь ортсыыс дзебис сылысь повтöмлунсö да небыд сьöлöмсö. Кор ме висьми ты öдöмöн,
 Öниськöд сiйö уна луна-воя шойччывтöг бабитчис мекöд.  
Уна лун-вой колли ме дядькöд, вöралi да лэчкаси помтöм-дортöм вöръясын, ветлi сыкöд стерлядь да чими кыянiнъясö, отсаси сылы горт гöгöрса уджын. Сiйö велöдiс менö эз сöмын видз-му вöдитны да кыйсьыны, но и восьтiс меным вöралысьлысь уна гусятор да петкöдлìс ставсö: уна ногöн стерлядь кыйöмсянь вöрса, васа, тыса да весиг гортса «ловъяслысь» сикасъяс да налысь оласногсö тöдчöдöмöдз. 

Ме öнöдз помнита сылысь кулöм водзвывса лунъяссö. Римьяса мукöд крестьянакöд öтув ыджыд ваöн сiйö босьтчылìс кылöдны кыз керъя пуръяс Эжва да Двина кузя Кардорöдз. Пуръясьысьяслöн быд артель веськöдлìс торъя пурйöн, мед найöс эз разöд сивныр, мед найöс эз мукокав ляпкыдiнö либö эз сибды берег дорö. Векджык ковмывлìс куим-ö-​нёль вежон, мед кылöдны пурсö Римьясянь Архангельскö. Сiйö тулыснас кöнкö туяс дядь висьмöма мытвисьöмöн. Гортö воöм бöрын некымын лун мысти сылы лоис пыр лёкджык и лёкджык. Бöръяпом сылöн «вуджöръяс» пиысь кодкö «восьтöма» сылы, мый сìйö дзик нин кулас. Öти гожъя лунö сiйö сьöкыдпырысь чеччис вольпассьыс да петiс кильчö вылö. Сэнì сìйö сулалыштiс некымын здук чöла да муртса кывмöн шуис: «Кöсъя бöръяысь видзöдлыны лöз енэжö, эзысь ю вылö, пуяс да видзъяс вылö да шуны бöръя кыв олöмлы да тiянлы ставныдлы: «Прöщайтöй!». 

Мöд асывнас сiйö кулiс. Тайö грамота тöдтöм мортыс, «туныс» да «вöрсаыс» вöлi збыльысь  философöн, чужöмсяньыс поэтöн да быд боксянь бур мортöн. Нэмъяс кежлö сылы казьтылöм!

Гортув
 да видз-му гöгöрса уджъясын визув да винёв Öнись ичиньным ыджыд пай пуктìс Римья сиктса община олöмö, миян вöсна мудз тöдтöг тöждысьöмкöд тшöтш. Сiйö пасьтöдiс да вердiс миянöс, пыр аддзис кад миянкöд тшöтш шогсьыштны либö гажöдчыштны, лёк вöчöмысь пинялыштны да бурысь ошкыштны. Сiйö збыльысь миянлы вöлi мелi, муса да тöждысьысь мамöн. Сылöн муслунтöг да тöждъястöг олöмыс, дерт жö, вöлi эськö миян дорö кöдзыдджыкöн да лöгджыкöн, и ми ас кежысь кö, дерт эскьö, быдмим йöз дорö вежавидзтöмöсь да скöрöсь.  

Дядь кулöм бöрын уна во на, сöмын Прокопий отсöгöн, сылы öтнаслы ковмис вöчны став гортса да видзвывса сьöкыд уджсö. Сiйö элясьтöг мыркис тайöс ставсö кöкъямысдас öкмыс ли öкмысдас арöснас кувтöдзыс. Верöсыслöн кувсьöм бöрас уна во на ме волывлi сы ордö. Сылöн ичöтик керкаторйыс колис менам «гортöн» весиг сэки, кор ме велöдчи нин велöдысьясöс дасьтан училищеын, психо-неврологическöй институтын да Санкт-Петербургса университетъясын. Гожся каникулъяс дырйи ме тöлысь ли унджык олì Öнись ичинь ордын. Римьяын «каникулъяс вылын шойччигöн» ме, дерт жö, отсаси сылы видз-му гöгöрса да мукöд уджъясын. Шуд вылам, тайö воясас ме верми отсалыштны сылы сьöмторйöн да тайöн кöть ичöтика бергöдны водзöссö сiйö помтöм муслунсьыс, кодöн сiйö козьнавлìс менö и вокъясöс. Ичöт челядьöн чужтысь мамнымöс воштöм бöрын, ми аддзим выль шензьöдана бур мамöс миян дона Öнись ичиньын. Та вöсна ме ог вермы шуны, мый челядьдырйи ме эг тöдлы мамлысь шоныд муслунсö. 

Гарыштлi нин, мый мамным кувсьöм бöрын, арöса кымын Прокопей
 вокöс бостiсны ас ордас да быдтìсны дядя-ичиняным. Найö быдтiсны-велöдìсны сìйöс сìдз жö, кыдзи Римьяса мукöд крестьяна ассьыныс челядьсö. Кыдзкö найö велöдìсны сìйöс гижны-лыддьысьны дай арифметкаö писькöдчыны. Римьяö тшöкыда волiгъясö ми бура тöдмалiм öта-мöднымöс да лоим тырвыйö вокъясöн. Аслас морттуй да туша-мыгöр сертиыс Прокопей ёнджык мунлiс крестьяналань, а эз «интеллектуалъяслань», кыдзи сылöн инö öшйытöм вокъясыс. Век жö миян сёрниясысь сiйö унатор тöдмалiс мукöд йöз йылысь да мöдпöлöс олöм йылысь, кодì воссьывлiс Римья сиктысь да матìгöгöрса пельöсъясысь петöм бöрын. Вокным, сьöлöма, веськыд да кывкутысь морт, олiс Римьяын крестъянин олöмöн да вöчис крестьянин пилысь уджсö, кодöс мыркисны ичиньным да дядьным. 

Тадзи сiйö олiс и дядь кувсьöм бöрын, кытчöдз сiйöс эз босьтны роч армияö да эз мöдöдны служитны Россияса öти ыджыд карö. Сэнi сiйö медводдзаысь паныдасис «цивилизациякöд» да, мукöд уджъяс кындзи, велалiс тшöтоводавны, конторштшикавны да вузасьны. Служба помалöм бöрын, Öниськöд бурöн сёрнитчöмöн, сiйö пырис уджавны Великöй Устюгса öти купеч фирмаö вузасьысь-тшöтоводöн. Сэнi сiйö олiс обöкöд, миян батьнымлöн Анна чойыскöд да сылöн Михаил Дранковский нима верöсыскöд. Найö весиг гижöдöмöн босьтiсны сiйöс пи туйö. Сэнi сiйö бöрас гöтрасис да лöсьöдiс кык челядьöс. Лавкаса тшöтоводлöн ина-арта, судзсяна олöмыс сылöн шыльыда мунiс коммунистъяслöн революцияöдз. 
Кор Великöй Устюгын пуксис коммунистъяслöн режим, сiйöс босьтiсны  кутшöмкö, код тöдас кутшöм, «пузувтан» уджысь, а ёнджыкасö «лякöсьтан йитöдъясысь», сы вöсна, мый сiйö вöлi «коммунистъяслöн первой нумера вöрöглöн», кыдзи менö шуисны сэтчöс большевикьяс, вокöн. Прокопей, кодi сэк кежлö и сiдз нин эз вöв вывтi дзоньöн-бурöн, немортногсöн видзöм понда зэв öдйö омöльччис коммунистъяслöн Великöй
 Устюгса тюрмаын (кöнi и меным сюрлiс пукавны, да кöнi менö кывкöртлiсны лыйлыны). Пуксьöдöм бöрас некымын тöлысь мысти сiйö и кувсис тюрмаас. 

Тадзи менам кыкнан вокöй воштiсны юръяснысö Роч революциын. Ме ог тöд, кöнi найöс гуалöма, сiдз жö, кыдзи ог тöд, кöнi менам мамлöн да батьлöн эндöм гуясныс. Менсьым шогöс курдöдö сiйö, мый кулöмаясöс кодралан лунъясö ме кöсйывлi, но эг вермывлы ветлыны налöн гуяс вылö, мед шоныд юрбитан кывъясöн казьтывны найöс да аттьöавны тыр да шуда олöмысь, кодöс найö козналiсны меным сiйö воясас, кор ми олiм öтув. Менсьым шогöс личöдö сöмын сiйö, мый найö пыр ловъясь менам вежöрын, и ме кута найöс тöд вылын ог сöмын «рöдительясöс» казьтывлан лунö, но и менам нюжалöм олöмлöн бöръя воясса мукöд лунъясö. Нэмыс мед оз вунны налöн кувлытöм ловъясыс! 

Татшöмöн, дженьыда кö, вöлi вöр-ваын, йöзкостын да семья пытшкын вöлi менам челядьдырся олан руöй. 

Татшöмöн, дженьыда кö, вöлi менам челядьдырся олöмлöн социальнöй да культурнöй сынöдöй. 
Мöд сигöр
Ыджыд олöмö петöм

Ветлöм-мунöм: паныдасьöм-янсöдчöмъяс
Батьнымкöд ми олiм ветлысь-мунысъяс моз. Öти сиктын удж эштöдöм бöрын колö вöлi мöдöдчыны кутшöмкö мöд сиктö. Батьлы кö водзвыв сюрлiс заказ, ми мунлiм сэтчö да босьтчывлiм уджö, эз кö, мунлiм водзö удж корсьны. Уджтöм кадö ми сьöкыд сьöлöмöн довъялiм сиктысь сиктö, кытчöдз эз сюрлы кöть кутшöмкö ноктор.  Унджыкысьсö ветлiм-мунлiм вöла-доддя крестьянаöс медалöмöн.

Ассьыным кизьöриник овмöснымöс да уджалан кипельнымöс сöвтлiм öти доддьö, а асьным пуксьывлiм мöд доддьö. Корсюрö, заказыс кö вöлiс неыджыд либö кор батьлöн эз вöв сьöмыс медавны вöла-доддяöс, ми мунлiм подöн да кыским сьöрысь сöмын колана эмбур да уджалан кипель. 

Сiйö воясас ми волывлiм уна сиктö да грездö. Ми вöлiм Коми мулöн быд пельöсын. Кöть эськö тайö сетiс уна бурсö, инасьтöм олöмыд сьöкыда öшйывлiс и вир-яй, и лов вылö. Тшöкыда, кор сиктъяс костас туйыс вöлi вывтi нин кузь, миянлы быть ковмывлìс туй шöрас узьмöдчывны сёйтöг. Сиктъясын сэки эз вöвны сёянiнъяс, а тшöкыда эг вермывлöй весиг крестьяналысь ньöбны сёянтö. Тöвъяснас омöлик паськöмъяснад тшöкыда кынмавлiм. 

Сыысь сьöкыдджык на, гашкö, вöлi ловнад-вежöрнад велавны татшöм шöйтöмъяс дорад. Тшöкыда миянлы ковмывлìс мунны сэк, кор ми, некымын вежон сиктын олöм бöрын нин, сöмын на ёртасим сэтчöс челядькöд да верстьö йöзкöд, муртса кутiм асьнымöс лыддьыны «гортын», общинаö пырöм ас, а не бокöвöй, йöзöн. Быд татшöм вöрзьöмыс вöлi выль ёртъяскöд сöмын на лöсьöдöм шоныд йитöд да гöрöдъяссö дойöн орöдöмöн. Туйö мöдöдчöмыс бара на чуткывлìс миянлы, мый ми бара лоим горттöм-вужтöм шойданникъясöн. Тайö майшасьöмыс вынсялiсны выль сиктö воöм водзын полöмöн, öд сэнi миян эз вöв некутшöм посйöг. Кыдзи миянöс сибöдасны? Бурöн-ö-лёкöн? Сюрас-ö удж? Аддзам-ö кынöмпöт да юр сюянiн? Татшöм майшасьöмыс да ас йöзысь ловнад и йитöдъяснад торйöдчöмыс збыльысь кырыштлiсны миянлысь сьöлöмъяснымöс. Сёрöнджык, кор ме лои социологöн, ме тöдмалi, мый татшöм майшасьöмъясыс вайöдöны сiдз шусяна «аномическöй
» асьтö виöмъясöдз да мукöд вежöр торксьöмöдз. Ме бура помнита, кутшöма лов вылысь уськöдлiс миянöс сиктысь сиктö помтöм шöйтöмыс, кыдзи ме бöрдлi ёртъяскöд друг янсöдчöм да бöр инасьтöм олöмö косöм понда öткöн кольöм бöрын.  

Тайö лов майшöдлан здукъяс кындзиыс миян инасьтöм олöмын вöлiны, дерт, и шуда кадъяс. Ветлiг-мунiгöн ми нимкодясим муэжыслöн вежласян мичöн, туялiм зьвер-пöткалысь олöмсö, морöстырöн лолалiм вöрса да видзвывса сынöдсö, сöдз висъясын уялiм да чериалiм, рытъясын бипур дорын пукалìгöн, кодзула енэж улын сьöлöмöн кылìм, мый вöр-вакöд öтувъя олöмсьыс бурджыкыс нинöм абу. Помся шöйтöмыс эз лэдз шогавны да мездìс лунысь лун öти пöлöс удж вöчöмысь.        

Миян олöмын вöлi лыдтöм-тшöттöм аддзысьлöм да выль йöзкöд, налöн оласногöн да выльторъясöн тöдмасьöм. Вежöр да лов сöвмöдöмын тайö вöлi медбур школа; сылöн урокъяс вылын ми олöмсьыс веськыда тöдмалiм унджык сы серти, мый сетöны школаясын. Олöмысь ме тöдмалi мортлöн психосоциальнöй оласног йылысь книгаясысь да лекцияяс дорысь унджык, олöмыс мортсяммöдiс менö велöдчанìнъясысь ёнджыка.  Сьöкыдыс вылö видзöдтöг, миян инасьтöм олöмын вöвлiс и шуд, уна сьöлöм вöрзьöданатор. Гекельберри Финнлöн олöмыс моз, сiйö вöлi ёна озыр карса мукöд челядьлöн олöмысь, кодöс йöршитöма челядьсадсянь институтöдз кадколастö. Торйöн нин сiйö челядьлöн, кодъяс олöны миян ловтöм-рутöм карса киссьöм керкаясын.

Выль сиктö локтöм бöрын, бать медводз мунлывлiс батюшко дорö, тöдмавны, эм-ö сылы вичкоын кутшöмкö удж. Мойвиилiс кö, шуд вылö, аддзыны ыджыдджык заказ, ми кольччылìм сиктö некымын вежон, весиг некымын тöлысь, кежлö, уджыслöн ыджда сертиыс. 

Пырджык ми овмöдчылiм сиктса крестьяна ордын, керка пöвсö медалöмöн.  Омöлик сёянторнымöс векджык пулiм асьным, корсюрö корлiм пусьыны сиктса нывбабаöс. Бур нажöткаа кадö сёяныс вöлi тырмымöн, мед кыдзкö-мыйкö кутыштны вир-яйнымöс. Удж кö эз вöв, олiм тшыг нисьö пöт. Меным сюрлöма жö, тыдалö, тшыг пыкны, мый тöдчö «рахитичнöй кокъясöй» серти, кодъяс буретш сiйö кадсяньыс неуна чукыльтчисны. 

Уджалiм ми кызвыннас сиктса вичкоясын. Унджык кадсö сёйисны вичкояслысь пытшкöссö да ортсыссö мавтöм, вичко эмбур эзысьöн-зарниöн кышöм, öбразъяс серпасалöм да на вылö ризiяс (жöч эжöд) дорöм-сёртöм. Кыдз и быд уджын, танì вöлìны и аслас мусаторъяс, и дöсаднöй да сюв каттян нок, и пудъясьöм: артмас-оз. Мен некор эз вöв лов серти паскыдсьыс-паськыд да джуджыд вичко йиркъяссö едждöдöм-мавтöм. Тайö уджсö вöчигöн, меным ковмылiс дыр тушаöс мудзтыны-сулавны синсьöмöн, а белила да извесьт войталiсны чужöм вылö да пырисны синмö и пельö. Та кындзи пыр ковмывлiс видзчысьны люги-леги мöстила либö джуджыд пос вывсянь шпаргысьöмысь. Сёрöнджык, кор лыдди, кыдзи Микеланджело серпасалìс Сикстинскöй Капелла йиркö ассьыс кувлытöм фрескаяссö, ме бура нин гöгöрвои, мый ыджда вын ковмис сылы, мед помавны тайö уджсö. 

Зато мен сьöлöм вылö воис мавтны ли зарниавны вичко вевтъяс, сигöръяс да йывъяссö гожся шондiа лунъясö, кор тайö уджсö и вöчлöны. Вичко вылö кайöм бöрын (Комиын унджык вичкоыс вöлi 30-75 метра судта), мелi тöвру вылын ме нимкодяси юр весьтса помтöм-дортöм лöз енэжöн да мичаа шылькнитчöм муэжöн, уна рöмöн сералысь помтöм вöръясöн шымыртöм сиктъясöн, видзъясöн, юясöн, тыясöн. Тайö уджыс эз мудзтöд. Тайöм уджыс ачыс вöлi медбур шойччöгöн. 

Ставпöлöс уджсьыс меным медся ёна кажитчис öбразъяс серпасалöм да найöс сёртöм ризiясöн эжöм. Ыргöн либö эзысь жöчысь дорöм эжöдыс мылькъялöмöн вевттис серпассö дзоньнас, енъяслöн чужöм да ки-кокъяс кындзи. Öбразъяссö думыштöм, серпасалöм да эжöм вылö колö ыджыд кужöм да сям. Торйöн нин сьöкыд вöлì öбразвывса серпассö сёртны ыргöн либö эзысь жöч вылö. Медводз жöчсö сюйлiсны пу балаö, кодлысь пыдöссö вöлi кыза мавтöма шонтöм-небзьöдöм дьöгöдь да пожöм сир сорасöн, та бöрын жöч вылас серпасалìсны ен мыгöрсö да öбразлысь подув рöмсö. Сэсся мöлöтöн да пиня-пиня öжын-чеканъясöн кокньыда тотшкöмöн тöдчöдлiсны серпассö гугладорсяньыс. Та бöрын пластинасö баласьыс перйывлiсны да бергöдлiсны. Чекан туйччöмö сибдöм сирысь артмöм рiзi «гугсö» тотшкöдöмöн жö «банöдлiсны». Вежа öбразыслысь быд юкöн – мыгöрсö, ки кутöмсö, паськöмыслысь быд кöрöм да чукыр, дай мыш сайсьыс серпасторъяссö – ковмывлiс колскöдöмöн вайöдны мылькъя мыгöръясöдз. Тайö уджсö вöчисны чеканöн да пу киянкаöн кужöмöн вöдитчöмöн. Кор эжöдвывса мылькъя серпасыс лолiс дась, сiйöс мыськавлìсны, зарниавлiсны либö эзысявлiсны, шыльöдлiсны-мольöдлìсны да та бöрын нин видзчысьöмöн тувъявлiсны öбраз пöвйö. 

Артмö, мед мичаа эжны öбразсö, кыдзи позьö нин гöгöрвоны менам серпасалöмысь, колö уна кужны да öтпырйö лоны и серпасасьысьöн (художникöн), и сёртысь-личкасьысьöн (гравёрöн), и сёйысь вöчасьысьöн.  Гашкö, буретш сы вöсна, мый ставсö тайöс вöчны колiс кужанлун да ыджыд сям, и кыскис менö да öдйö и кокниа сетчис меным öбразъяс эжан тайö сьöкыд искусствоыс. Некымын во мысти ме ёна водзмöстчи тайö сьöкыд уджас да лои миян семьяса артельын медбур серпасасьысьöн да сёртчысьöн.  Кор миян кодь кипом уджъяс вöчысь öти мастер аддзис менсьым вöчöмторъясöс, сiйö корлiс менö ас дорас велöдчысьöн, мед менсьым сямöс сöвмöдны водзö. Ме вежавидзöмöн öтдортì корöмсö, но мый кöть эз вöв, а тайö эжсян уджыс восьтìс меын рöм, визь да пертас гöгöрвоöм да туйдìс писькöдчыны серпасалан искусствоö, скульптураö да архетектураö, кодъяс дорö менö кыскис олöм чöж.   

Öнi ме эськö зэв ёна кöсйи видзöдлыны ме киöн вöчöм кутшöмкö öбразъяс да  эжöдъяс вылö, мед донъявны найöс кöкъямысдас арöсö вуджöм пöрысь мортлöн мудз синъясöн. Дерт, он вермы эскыны, мый найö дзоньöн колисны ставсö сотан роч революция биын. Öнöдз, Россияысь менö вöтлöмсянь, ме эг вермы волыны Комиö. Гашкö и бурджык, мый менам кöсйöмöй эз збыльмы: татшöм кöсйöмсö олöмö пöртöмыс вöлì эськö сöмын сьöлöм нормöдöмöн, нормöдчöмöн, кодлöн, кыдзи миянöс пыр эскöдöны, öнiя атомнöй нэмын доныс абу ыджыд. 

Кыпыд удж кындзиыс миян овлiс и сьöдас тiльсьöм, и неминуча выя вöвлöмторъяс. Öтчыд крут кöрт вичко сигöр краситìгöн ме думышттöг ляки красканас гöгöрöс. Краситтöминö воськовтiгöн вильсковтi вичко вевт дорышлань, кодсянь муöдзыс вöлi метра комын кымын. Ме чукöстì отсöг вылö, да чуньясöн мый вынысь тшапкыси вичкосö вевттьысь жöчьяслöн муртса чурвидзыштысь йитвежас. Менам повзьöм йылысь лёкысь зэлöдчöмöй джöмдöдìс исковтöмöс да сетiс Василейлы кад шыбитны мелань гезпом. Ме кыйи гезсö, да вокöй кыскис менö выль мавтöминсьыс. Эз кö вöв матын Василей либö здук-мöд кö нюжмасьыштìс да кадвыв эз шыбит гезпомсö, менам олöмöй, тыдалö, сэк эськö и и эштiс. 

Мöдысь ми Василейкöд да нöшта кык отсасьыськöд буретш вöлì лэптам да сувтöдам Яренскса соборлöн кöлöкöльняö кузь сьöкыд содъяс. Тайö уджыс вöлì медся öпаснöйяс лыдын, торйöн нин сэки, кор вичко вевтыс вöлì крут да векни кöлöкöльня либö юр дорын, буретш сэнì, кытчö колö вöлì содсö лэптыны  да бура йитны. 
Тайö удж вöчигас эгö казялöй бушковлысь матыстчöмсö, кытчöдз нöйтчысь тöв, гым да чардби виччысьтöг эз уськöдчыны миян вылö. Чорыд бушков нетшыштiс крепиттöм на посъяссö, а миянöс йöртiс тöвлы-зэрлы восьса векни тшупöд вылö. Мый вынысь ми кутчысим зэлыд гезйö, кодöс водзыв кöртавлiм кöлöкöльня подув гöгöрыс, да кыдз-мый вермим, топöдчим-ляскысим изъяс бердö. Тайö мездiс миянöс, и ми Василейкöд эг лэбзьöй кöлöкöльня вылысь. Кор бушколыс помасис, карсаяс отсалiсны миянлы лэччыны тайö жебиник тшупöд вывсьыс. 

Тайö да уджкöдыс йитчöм юрöн мукöдпöлöс шегъясьöмыс тырвыйö вешмывлiс долыдöн да сям содöмöн, кодöс сетлiс тайö уджыс. Весиг öнi, сизимдас нёль арöснам, ме пыр на пос кузя кокньыда кая садъям быдмысь джуджыд пуяслöн йылöдзыс, юр оз бергöдчы и некытi оз дзурт, уджала «пуяслöн хирургöн» да садовникöн.  
Уджным кодь жö быдторйöн зэв мича да озыр вöлi миян сиктса олöмным. Выль сиктö воöм бöрын кымынкö лун мысти тöдмасьлiм сиктса крестьянакöд да интеллигенциякöд – попкöд, велöдыськöд, лекаркöд, лавкаын вузасьыськöд, старöстакöд, приставкöд да приказчиккöд. Ми Василейкöд пыр жö сибöдчывлiм-лöсьöдчывлiм сиктса челядькöд да заводитлiм öтлаын ворсны да ноксьыны.
Тайö кывъяссö гижигöн синъяс водзö сувтöны менам сэкся ёртъяслöн чужöмъясыс. Енмö, кымын татшöм здук кежлö петкöдчысь серпасыс колис юр вежöрам!  Со Васька –мывкыд, ворсöмъясын да косясьöмясын.миянöс веськыда донъялысь «суддя». Со – öтторъя шнич дöра дöрöма бöбоват Гришук, тайö кузь детинаыс вöлi миян пиысь медся ёнöн, но и медся шаньöн. Тырвыйö сöвмытöм вежöр вылас да вын вылас видзöдтöг, сìйö öдвакö кодкöдкö зыксьывлìс, весиг дöзмöдчысь гутöс ни номöс эз лысьт тапкыны. Сìйö вöлì Мусоргскийлöн «Борис Годунов» операысь бöръя сценаас петкöдчысь юродивöйыс кодь. Мед эськö миян öнìя из-чорыд олöмын унджык вöлì татшöм йöй Гришукыс! Гашкö, найö кужисны эськö лöсьöдны ина-арта олöм ыджыд державаясöн, видзöднысö и вежöра, веськöдлысьяс дорысь бурджыка. 

…А со «сьылысь» Петыр. Вына гöлöса, сìйö радейтö сьывны кöть кор да кöть кöнì. Сэсся Ванька – сюмöд петук кодь тышкасьысь, старöсталöн пиня ятшöк кодь да ыкша пиыс. Бура помнита сìйöс. Öтчыд, кор ме муна вöлì  вичко удж бöрын гортö, сìйö пондìс лёкысь тешитчыны ме вылын да понъясьны-нимтысьны, ме йöткыштì сìйöс аслам туй вылысь, а сэсся, кор кутìм тышкасьны, буриника нöйтì. Ванька бöрдöмсорöн пышйис. Аскинас, кор асывводз мöдöдчи удж вылö, сылöн мамыс – «сиктын медводдза леди» - сувтöдìс менö да босьтчис арестöн повзьöдлыны сыысь, мый ме вувтi дона пиукыс вылö. Буретш сэки ме кучикнам медводдзаысь кылì ачымöс «пролетарийöн», кодöс нинöм абусьыс увтыртöны да дзескöдöны привилегияа йöз. Ме эг терпит да прöща корöм пыдди скöрысь шуи тайö «дамаыслы», мый сылöн дона пиукыс кö нöшта коркö уськöдчас ме вылö, ёнджык на нöйта сìйöс, веськодь, арестуйтасны менö либö оз. Ванькаöс нöйтöмысь меным сэки торъя эз сюрав, но та бöрын сìйö ме дорö эз нин сэсся пысасьлы. 

Сиктса мукöд интеллигент семъяясысь ныв-зонкöд ми бура лöсялiм. Сы вöсна, мый менам вежöрöй да олан нырвизьöй вöлiны накöд öткöдьöсь кымын, и ачым ме вöлi писькöс да гöгöрволi эг лёкджыка, а мукöддырйи весиг наысь бурджыка, меным вöлì кокни накöд ёртасьны, а корсюрö и нырщикавны тайö сиктса челядь котырын. 

Нывъясöс йылысь кö сёрнитны, коми сиктъясын налöн оласногыс да найöс быдтöмыс ёна эз торъяв зонъясысь. Уджын ни ворсöмын сиктса челядь торъясö эз юксьывлыны нывъяс да зонъяс вылö. Сы вöсна мый «гозъякост олöм» сìйö арлыднас миянлы вöлi веськодь на, нывъяс да зонъяс некутшöм секс йылысь мöвпъястöг уджалìсны да ворсìсны öтчукöрын. Кодкö нывъяс пиысь меным сьöлöм вылö воис, мукöдъясыс вöлiны веськодьöн. Челядьлöн öта-мöдныскöд вир лöсялöм вылö видзöдтöг, быд сиктын ныла-зонма ёртасисны да кад коллисны öтлаын, ватагаöн. На пöвстын, кыдзи и мукöд сиктса олысьяс пöвстын, эз вöвны ни «öтка ловъяс», ни «öтка котыръяс». Гожöмын ватагаöн ми ветлìм купайччыны, чери кыйны, мачасьлiм либö каръясьлiм, ветлìм вöрö вотöсла, турун пуктiм, ноксим град вылын, ректывлтìм суседъяслысь сёркни градъяс. Тöвнас котралìм лямпаöн, ислалìм конькиöн да дадьöн, сиктса рытпукигöн сьылìм да висьтавлiм ёрта-ёртлы вöвлöм да вöвлытöмторъяссö. И, дерт жö, во гöгöр ветлìм крам праздникъяс дырйи службаяс вылö, крестнöй ходъяс вылö, йöктìм сиктса гажъяс дырйи и, дерт жö, миянтöг эз кольлы ни öти гуасьöм, кага чужöм либö кöлыськöд йитчöм ыджыд нок. Став миян сэкся нокыс вöлì тыр дзулькйöн пуысь вынöн да ышман лолöн. Ворсöмъясын тырмывлiс серам да небыд шмонь; зiбйыв Спасöн ветлöмъяс пыртлìсны кыпыд визулö, а мортöс дзебöм шогöдìс йöз шогöн. 

Кутшöм вералан мичаöсь да гартолаöсь вöлìны тайö церемонияясыс! Шуам
, кöлысь, ставнас кö босьтны, кыссьывлiс кык-куим вежон. Заводитчывлiс сìйöн, мый коралан ныв дорö верöспуыслöн котырыс мöдöдлìс корасьысьясöс, мед видзöдлыны, дасьöсь-ö невестаыс да сылöн рöдвужыс кöлысясьнысö. Кикутiгöн öтарладорыслы традиция серти колö вöлì бура примитны гöстьясöс, мöдарладорыслы нуöдны кытшола сёрнияс. Артмывлiс кö кикутöмыс, найö вежавидзöмöн водзö сёрнитчывлiсны гöтырпулы юрдон мынтöм йылысь, приданнöй да öта-мöдлы козинъяс йылысь, урчитлiсны кöлысясянiн да кад да мукöдтор. Тайö став сёрнитчöмъясöн ковмывлìс кык-ö-куимысь паныдасьлыны нылыс керкаын. Сэсся вичкоын да сиктын нуöдöм торъя обрядъяс пыр йöзыслы юöртлìсны виччысяна кöлысь йылысь. 

Та бöрын некымын лун чöж кыссьылìс невестаöс бöрдöдöм. Сìйöс вевттьывлiсны ыджыд чышъянöн, пуксьöдлiсны керка шöрö да кужысь нывбаба-бöрдöдчысьяслöн юрнуöдöм улын нылыс оллявлiс медводз мам-батьлы, чой-воклы да рöдвужлы, найöс авъялунысь да мелìлунысь аттьöалöмöн, накöд янсöдчöм йылысь да «ылi, тöдтöм да мустöм семъяö» мунöм йылысь шогсьöмöн. Быдöн, кодлы сìйö бöрдìс, пуксьылìс невестаыскöд орччöн да вевттьысьлìс сылöн чышъянöн.  Бöрдìгас невестаыс шога шенасис кияснас да шлапйöдлìс асьсö бокас да лядьвейясас. Котыр да рöдвужлы бöрдöдчöм бöрын,  сìйö бöрдöдлìс быд ёртöс, пöдругаöс да орччасаöс. Коркö синваыс, дерт, киссьывлiс сьöлöмсяньыс, но кызвыныс – сöмын йöзаддза. Öддзöм невесталöн некымын лун бöрдöм да асьсö бокъясас шлачкöдöмысь гöлöсыс пуксьывлiс, а бокъясыс да кокъясыс пидзöс выйöныс лöзöдлiсны, кöть бöждор улас тöждысьöмöн и сюявлiсны вачкалöмсö неуна небзьöдысь юрлöсъяс. Невесталöн бöрдìгкосттìыс, рöдвужыс, ёртъясыс да орччаясыс бурпöт гажöдчисны, сьылìсны-йöктìсны, шмонитìсны, юисны уна вина, сур, чай да пувва, сёйисны быдсяма сёян-юансö бать-мамыслöн быд пырысьлы восьса керкаын. 

Бöрдöдчöмыс эштывлìс вичкоын веничайтчöм водзса лунö, сэсся пансьывлiсны нылöс ыдждöдлöмöн пывсьöдöм, сылöн мыссян ваöн нывъясöс пызйöм-резöм, невеста гуысьяс да сìйöс посйысьяс костын кимöститчöмöн тышкасьöм. Сэсся мунìсны театрын пуктöм кодь мукöд обрядъяс, кодъясын окотапырысь ворсìс став орччöн олысьыс, а видзöдлынысö волìс дзоньöн сиктыс. Кыпыдлун сертиыс эз сетчы и вичкоын веничайтчöмыс. Сы бöрын гозъяöс нуöдлìсны зонмыс ордö. Сэнì гажöдчöм да сёйöм-юöм косттì, кодì кыссис мукöддырйи лун-мöд либö дырджык на, вöлì кöлысьлöн медбöръя петкöдчöмыс. Веничайтчан рытнас, гöсьтъяс кыпыд, ыдждöдлан сьыланкывъясöн, гажа серамöн да шмонöн колльöдлìсны том гозъяöс вольпасьö. Мöд асывнас тайö жö бур йöзыс паныдалìсны да чолöмалìсны найöс.   

Татшöмöсь жö посниторъясöдз шыльöдöм спектакльль кодьöсь вöлiны и чужöмкöд да кулöмкöд йитчöм обрядъяс. И бара жö сиктыс дзоньöн участвуйтiс тайö гартчöм да гöгöрбок артыштöм-шыльöдöм нокъясас, та серти нин гöгöрвоана, кутшöм тöдчанаöн вöлìсны комияслы, эз сöмын öти мортлöн, но и став войтырыслöн, олöмын чужöм, кулöм да гöтрасьöм. Тайö висьталö и сы йылысь, мый сиктса олöмыс эз вöв ни öталягиа гажтöмöн, ни гöльöн лоöмторъясöн да лов песöмöн, кыдзи чайтöны карсаяс. Збыльвылас тайö вöлi мича рöмöн шымыртана олöм, а эз дзескыд бала вылö зэвтöм, мырдысьöн тiльсьöм-пессьöм. Гажтöмысь да öталягиасьöмысь коми сиктса олöмсö мездывлìс кад серти вежласьысь во гöгöрся, вежонся да лунся быдпöлöс нокыс. Зэра лунъясö олöмыс ёна торъялiс гожъя лунъясö серти; юльын тюлiс мукöд тöлысьяс серти мöдногджык; тулысын сиктсаяслöн вежöрыс, уджыс да кöсйöмъясыс торъялiсны тöвся да мукöд кадсяысь. Сиктса олöмыс вöляникысь визувтiс, вежласис да вежлалiс и йöзлысь нырвизьсö да сямсö. Сы вылö кö нин мунны, тайö олöмыс вöлi озырджык, мывкыдджык да эз сэтшöм руд, кутшöмöн вöлi заводса уджалысьлöн да карса служащöйлöн, кодъяс лунысь лун нокисны öтиторсö да кодъяслöн вылöмыс некыдз эз  вежсьывлы. 

Велöдчыны босьтчöм
Ме стöча ог тöд, кыдзи, кор да кöнì велалì гижны, лыддьысны да артасьны. Коми му кузяла и вомлала миян шöйтöмыс эз лэдз ветлыны ичöт классъясö да школасö помавны. Сиктысь сиктö ветлöдлìгöн ме верми ветлöдлыны школаö сöмын некымын лун либö вежон сэнì, кытчö ми сувтлìм дыр кежлö. Лыддьысьны, гижны да артасьны менö, тыдалö, туйдìсны батьö да вокöй. Медводдза велöдысьöн менам вöлì Римьяса прöстöй крестьянка, кодì кымынкö сиктса челядöс велöдìс гижны, лыддьысьны да артасьны гортас. Ме бура помнита тайö «школасö», сы вöсна мый сэнì ме босьтì бура велöдчöмысь ассьым медводдза да меддона наградаöс. Тайö вöлì леденеч кыш. Öнöдз син водзö локтö кампет кышвывса веж банъяса грушаыс и тöд вылö бара усьö сìйö ыпнитöм долыдыс, кодöн ме босьтì киö тайö донаторсö. Ме петкöдлì кышсö тьöтлы да дядьлы, а бöрас öшöдì керка стенö öбразъяскöд орччöн. Ни öти диплом, премия ли ыдждöдлан ним, кодъясöс меным сетлìсны гырысь велöдчанìнъясын да институтъясын, эз бордсьöдлы менö, кыдзи тайö немас кабалаторйыс. 

Мед кöть мый, кöть эг быд лун ветлöдлывлы школаö, но босьтì жö подув школаса тöдöмлунъястö, кодъясöс содтì горша быд книга лыддьöмöн, кодì сöмын веськавлìс ки улö коми сиктъясын. Азыма лыддьысьöмнад ме зэв водз тöдмаси роч классичекöй литературакöд. Ме лыдди Пушкинöс, Гогольöс, Тургеневöс, Толстойöс да Достоевскийöс, мыйсюрö и вуджöдöмысь, шуам, Марк Твенлысь «Принц да корысь», Чарльз Диккенслысь некымын роман, волшебнöй мойдъяс да эпическöй висьтъяс, святöйяслысь житиеяс да Священнöй писание, история туялан уджъяс да вöр-ва йылысь гижöдъяс. Лыддьысьöм кындзи вежöрöс ёна совмöдìсны сиктса интеллигентъяскöд да крестьянакöд сёрнияс да венъяс, сìдзжö, дай ёнджык на, олöмысь мытшöдъяссö венöм, выль йöзкöд аддзысьлöмъяс да выльторъясöн тöдмасьöмыс. Тайö пуан олöмыслöн школаыс паськöдìс да джудждöдìс менсьым подув тöдöмлунъясöс. Кодсюрö велöдысьяс, попъяс да крестьяна пиысь юасисны менам велöдчöмын водзö мунöм йылысь, отсалìсны книгаясöн да индöдъясöн, а миян семьяын ёна нин сьöкыд кадъясö – сёянöн да тöвся шоныд паськöмöн. Ме некор ог вунöд, кыдзи öти менам велöдысь, кодì ачыс висис туберкулёзöн, веж кöдзыдъяс дырйи вайис меным гынкöмсö менам жботсьöм ботеньки пыдди. 

«Кöть и важ нин гынкöмыс, но, чайта, видзас на тэнö ты öдöмысь, кодöн тэ, кыв шутöг, висьман, кутан кö тэ водззо ветлöдлыны татшöм некытчö шогмытöм кöмнад»,  - шуис сiйö меным. 

Велöдысьлöн козиныс, дерт, видзис менö сiйö тöвнас пневмонияысь. Но куим во мысти ме векжö сюри тайö висьöм улас. Сэки ме велöдчи Гам сиктса мöд тшупöда  школаын. Рöштвоса каникульяс дырйи шуи видлыны тьöтöс да дядьöс, кодъяс олiсны Римья сиктын велöдчанìнсянь верст 25 ылнаын кымын. Ме петi туйö лун шöр бöрын, луныс вöлi сэзь, да паськöмöй зэв омöля видзис менö кöдзыдысь. Век жö тэрыб воськолöн да некытчö ылавлытöг вои Зьöвсьöрт сиктö, кодсянь Римьяöдз колис вит-ö-квайт верст. Зьöвсьöртö
 пыригöн нин пемдìс, да пондiс вын ёна турöбавны.

Падъялыштöм бöрын ме вой улö мöдöдчи Римьяö, лёк поводдя вылö видзöдтöг. Недыр джуджыд лым пиöд собалöм мысти, син-ни-пель лым да чизыр тöв вöснаыс ме пемыдад дзикöдз воши. Мунан нырöс тöдтöг, пикö воöм, воддзö мунì, кытчöдз дзикöдз эг ашваймун, эг усь кок йылысь да менö эз тырт лымйöн. Садь воштiгöн, ме кыл​​i вичко жыннянлысь шысö. (Вичко жыннянъясыс вöлiны ыджыдöсь, налöн юргöмыс кылiс некымын верст). Тайö бовгöмыс мездiс менö кынмалöмысь да кулöмысь. Сiйö петкöдлìс меным Зьöвсьöртланьö мунан нырвизьсö, кытчö ме пырысь-пыр довги ловзьöм лачаöн. Жыннян шы улö воöдчи сиктöдзыс да войсö узи миян мöд ичинь ордын. Мöд асывнас поводдяыс сэзьдiс, ме бара мöдöдчи Римьяö да некымын час мысти вöлi сэнi нин. Но мöд луннас öдан висьöмысь кыптöм биыс суис менсьым коньöр вир-яйöс да водтöдìс вольпасьö став каникул кежлö, сиктса ёртъясöйкöд найöс коллялöм пыдди. 

Дзолядырйи менам вöвлiсны и мукöд висьöмъяс да быдсяма неминучаяс. Коркö эз тырмывлы быдлунъя олöмын медся колана кöлуйыд, коркö – кыдзи пневмонияöн висьмывлiгас – ачым эг видзчысь да корсьлi юр вылам шогсö. Век жö помкаяс вылас видзöдтöг, тайö шог да неминучаяслöн бöжъясыс велöдìс менö унаторйö, отсалìсны сöвмöдны вежöрöс да культура дорö сибыдлун. 

Унапöлöс, кöть и сюрöстöг чукöртöм, тöдöмлунъяс отсалìсны меным кокньыда пырны мöдöд тшупöда школаö, кодöс восьтiсны Гам
 сиктын буретш воккöд сэнi уджалiганым. Выль школаö пыран экзаменъяса луныс вöлi сиктса олöмын тöдчанаторйöн. Уна крестьяна, на пиын и челядь, локтiс восьса экзамен вылö, мед пырны велöдчыны.  Ме видзöдлiгмоз локтì тшöтш, кöть экзаменсö сдайтны дум на эз вöв.

Юасьöмъяссö кывзöм бöрын, кодъяс, видзöдöма-пöръя, вöлöмаöсь зэв кокньыдöн, ме виччысьтöг вöзйыси экзаменуйтны менö йöзкöд радын. Бур тöдöмлунъяс петкöдлöмысь менö босьтiсны школаас да индiсны вит шайта стипендия, кодi вöлi тырмö во гöгöр мынтысьны школаын олöмысь да сёйöм-юöмысь. (Шемöстö, öткодявны кö öнiя стипендияястö донъясыскöд!)

Со тадзи, некодлы виччысьтöг, кыдзсюрö да кöнсюрö босьтышталöм тöдöмлунъясöс ме кутì водзö сöвмöдны мöдöд тшупöда школаын. Тайö воськов бöрас,  ме зумыда нин сувтi велöдчан туй вылö, кодi бöръяпомыс вайöдiс менö университетын профессоралöмöдз. Вит велöдысь, бур педагогъяс да шань йöз, уджалiсны мывкыд батюшколöн юрнуöдöм улын. Сылöн библиотекаыс да велöдан кипельыс вöлiны тöдчымöн бурджыкöсь подув школаясын дорысь. Велöдчысьясыс кызвыннас вöлiны тöлка, статя да ловнас бура сöвмöм зонъясöн. Öти кывйöн кö, школаса руыс ышöдìс велöдчысьясöс сöвмöдны вежöр, овны шудаа да чужтìс философско-идеалистическöй мöвпъяс. Сы вöсна, мый ме лыддьысси медбур велöдчысьöн, вит шайта стипендиясö босьтì куимнан велöдчан восö. 

Тайö вит шайтыс мунiс öкмыс велöдчан тöлысь чöж оланiнысь да сёйöмысь мынтысьöм вылö. Гожся куим тöлысьнас ме перйи кынöмпöтöс ачым, воккöд важ удж помысь да ичиня-дядялöн видз-му помысь. Куим во школаын велöдчöмыс тöдчымöн паськöдìс менсьым видзöдласъясöс, озырмöдìс культураöс, пальöдiс творческöй сямöс да инö-артö вайöдiс менсьым олöм вежöртöмöс. 
Культураö сюртчöм 
Сы вöсна мый комияс, дерт, и миян котырным, вöлiны кык кывъяöсь, сёрнитiсны комиöн и рочöн, кыкнаныс найö мырсьытöг лоисны и менам чужан кывъясöн. Каитча, мый ветымын во чöж эз сюрлы сёрнитны коминас да, поводнöя вунöдi сìйöс. Сы вöсна мый комилöн (и миян семьяын тшöтш) подув религиянас вöлi христианствоö пыртсьöм водзвывса важ юрбитан колясъясöн сорлалöм роч православие, тайö кык эскöмыс сорласисны и менам эскöмын да эсканногын. Менам вежöрö найö вужъясисны содтöд миян семьялöн вичкоын да вичко вылö удж пыр. Уджалiгöн ме, дерт, тшöкыда паныдасьлi, сёрнитлi да ёртасьлì уна попкöд, дякöнкöд да саломщиккöд. На пиысь кодсюрö вöлiны зэв тöлка да велöдчöм йöзöн. Найö бура песiсны-сöвмöдiсны менсьым вежöрöс, сямöс, морттуйöс, олöм донъялöмöс. На дорö вежавидзöмöй вöлi сы ыджда, мый, вежа йöзлöн оласногкöд тöдмасьöм бöрын, менö кутiс кыскыны торйöдчыны йöзсьыс, öтшельникö мунны; тшöкыда ме öтнам ветлывлi матыса вöръясö, мед кевмысьны сэнì да кослунасьны. 

Эскöмöй вöлi творческöй сямöс сöвмöдысь помкаöн и подулöн. Вичкоын сьылöм кыскис менö да чужтiс музыка дорö муслун. Сìйö вöчис менö вичко сьылысьöн, а сёрöнджык – вичкоса да школаса хоръясöн веськöдлысьöн. Вичкоса обрядъясын отсасигöн, ме велöдi юрбитöмъяс, саломъяс да Евангелльöысь юкöнъяс, а сорвылас тöдмалi и служба нуöдöмъяслысь аслыспöлöсторъяссö. Вичко гижöдъяссö да обрядъяссö бура тöдöмыс отсалiс меным пыдысяньджык гöгöрвоны налысь пыдi вежöрсö да мичсö. 
Тайöс ставсö тöдöм вöснаыс, дерт сэсся, тöвся кузь рытпукъяс вылö чукöртчывлысь  войтыр менö кутìс видзны кутшöмкö велöдысь ли бурвисьталысь туйö. Сартасъясöн югзьöдöм жырйын, поп ризi пыдди пельпомъяс вылам плавгöм ыджыд чышъяна, ме тшöкыда сёрнитì крестьянакöд морт да сылöн ловкöд йитчöм быдсяма мытшöд йылысь, вочавидзлi налöн юасьöм вылö. Римьяын дай мукöд сиктъясын, кытчö ми сувтлiм недыр кежлö, менö бура тöдiсны кыдз аслыссяма бурвисьталысьöс да велöдысьöс. Тыдалö, менам збыльысь артмывлiсны проповедьясыс, эз кö, эськö крестьяна эз локны ме дорö да эз кывзыны 9-12 арöса зырымбедьлысь сöрöмсö. Меным аслым зэв лов серти вöлiны тайö сёрниясыс. Öнi эськö окота тöдмавны, мыйöн крукалiсны йöзсö менам медводдза лекцияясöй да проповедьясöй. Веськыда кö шуны, ог тöд, гашкö, тайö вöлì менам шöр профессиялöн медводдза «синдромыс», либö «безусловнöй рефлексыс», либö сэтшöм вöлi морттуйöй, кодì сёрöнджык тырвыйö петкöдчис сыын, мый ме лои университетса профессорöн да ыджыд школаын велöдысьöн. 

Öбразъяс серпасалöм  да найöс эжöм велöдiс менö стöча гöгöрвоны да казявны серпаслысь тэчассö, визьяссö да рöмъяссö. Кристослöн гусяторъяс пыр – Мария нывлöн мыжтöм сьöктöм, Енлöн мувыв мортö пöрöм, Сìйöс рельö тувъялöм, Кристослöн ловзьöм да Сылöн енэжö кыптöм, - мый йылысь юрбитöны öбедня дырйи еннога сьылысьяс, - меным воссисны олöмыслöн сöстöм дзебасъясыс и пемыд пыдöсыс. Сìйö кадсяньыс меын öнöдз колис зывöк сìйö дзескöдöм мещанскöй видзöдлас дорас, кодì олöмсьыс аддзö сöмын гаж да вир-яй быдног пöткöдöм, а сìдзжö бура подулавтöм  материалистическöй концепция, код серти ставыс олöмас – материя, кодöс мортыс сысъялö сöмын син-пельнас, öтдортöм. Эмöсь кö, öткымын туялысь серти, менам теорияа уджъясын мистицизмкöд да трагизмкöд йитчöмторъяс, налöн подув нырвизьясыс сöвмисны буретш менам челядьдырйи. 

Кристос эскöмкöд йитчöм моральнöй индöдъяс, торйöн нин нагорнöй Висьтасьöм да евангелльöса Майбыралöм, тырвыйö сöвмöдìсны-подулалìсны менам ловлы донаторъясöс эз сöмын томдырйи, но и нэм кежлö. Гарвардын 1949-öд воын восьтöм Чужтысь-кылдысь (Созидательнöй) Альтруизм туялан сьöвмöслысь вужъяссö колö корсьны буретш тайö Кристослöн заповедьясысь, кодъясöс ме бура велöдì челядьдырйи. Сэкся религиознöй видзöдласъясыс менам челядьдырся шöйтан олöмкöд да комияслöн оласногыскöд öтув ёна мöрччисны ачымöс морттуйö пуктöм вылö, ловлы донаторъяслöн тэчсьöмö да менам медводдза философия видзöдласъяс сöвмöм вылö. Дзоньнас кö босьтны, ме пыр кутчыси идеализма видзöдласъясö, кöнì сэтшöм ловлы донаторъясыс, кыдзи Ен да вöр-ва, веськыдлун, бур вöчöм да мич, религия, наука, искусство да этика бура лöсялìсны öта-мöдыскöд да öтувтчисны öти шыльыд тэчасö. Ортсы олöмкöд ёсь зыкъясыс ни, тайö донаторъяскостса пытшкöсса венъясыс ни эз вермыны торкны лолöйлысь вынсö.  Дзескыдлунъяс, шогъяс да лов майшасьöмъяс вылö видзöдтöг, кодъяс паныдасьлöны быд мортлöн, менö кытшалысь олöмыс кажитчис тыр-бурöн, мед овны да вензьыны морт ловлысь меддонаторъяс посйöм ради. 

Сэки ме чайтны на эг вермы, мый матыса кадö нин тайö тöждсö, бур тэчаса олöмсö, дай менсьым быд боксянь шыльöдöм-мольöдöм теорияöс пасьвартасны «урбанистическöй цивилизациякöд» тöдмасьöмöй, Роча-Япония костын тыш да 1905-öд вося революция.  

Коймöд сигöр
Медводдза кризис да бунт

Церковно-учительскöй семинарияысь – тюрмаö

1903-öд воын дас нёль арöсöн ме помалì Гамса мöд тшупöда школа. Велöдысьяс да губерняса школаясын чиновникъяс, менсьым вермöмъясöс тöдöмöн, вöзйисны водзö велöдчыны да сетìсны неыджыд стипендия, мед велöдчи Кострома губерняса Хреновскöй
 учительскöй семинарияын. Ме зэв нимкодя кутчыси вöзйöмас да 1903-öд вося август тöлысьын мöдöдчи туйö выль велöдчанìнö. Медводдзаысь олöмын мунì поездöн да паракодöн, медводдзаысь аддзи ыджыд каръяс да промышленнöй районъяс, сьöд вöр шöрысь петöм морт синмöн видзöдì карсаяс вылас. Ставыс майшöдлìс, шöйöвоштìс да шемöсмöдìс менö. Ме кылì ачымöс дзик ковтöм бöкöвöй мортöн тайö тöдтöм весьöпöрöмöн жöдзысь йöз пöвстас. 

Йöзысь кидтысьöмöн мый дыра кö олì и Хреновса семинарияö воöм бöрын. Кöть студентъясöс да велöдысьясöс некыдз эн вермы шуны вывтì нин «гырысь йöзöн», ме, аслам дöра паськöмöн, карса оласног тöдтöгыд, отрсысянь и пытшкöссянь вöлì «деревеншшинаöн», та вöсна кодсюрö Хреновоын менö сiдзи и донъялìс ортсы серти. Шуд вылö, менö тадзсö донъявнысö регыд дугдiсны: ме öдйö велалì кутшöмсюрö карса манераясö, ньöби выль костюм, а велöдчысьяскöд да велöдысьяскöд сёрниясын да медводдза экзаменъяс вылын ме, буракö, петкöдлì, мый абу сэтшöм челядь руа да велöдчытöм морт, кыдзи позис чайтны. Регыд ме велалì нин выль олöм дорö да овмöдчи семинарияын гортын моз. Сэсся олöмбыдöс меным кадысь кадö ковмывлìс эскöдлыны, мый мортыслöн орсыыс тшöкыда пöрйöдлö, и мый менö колö пуктыны морт туйöджык, а оз медводдза видзöдлас серти, кыдзи тайöс кодсюрö вöчöны. 
Семинарияыс вöлì церковно-учительскöй заведениеöн, кодöн веськöдлìс Роч Православнöй Вичколöн Священнöй синод. Сìйö дасьтìс церковно-приходскöй школаяслы велöдысьясöс. Сулалìс сìйö Хреново сиктын кысян фабрикаяскöд орччöн, гырыськодь промышленнöй каръяссянь неылын. Семинарияын куим вося велöдчан сюрöсыс бурджыка лöсялìс öнìя кадъяслы, велöдысьяс да велöдчысьяс вöлìны унджык тöдöысь йöзöн, библиотекаыс да велöдчан кипельыс бурджык подула да мöд тшупöда школаясын дорысь, кытчö ме сэтчöдз ветлöдлì. Церковно-учительскöй семинарияын кык во велöдчигöн ме вöлì тырвыйö шуда мортöн. Кызвын лекцияыс да велöдчан книгаыс вöлìны тöдöмлунъяс боксянь озырöсь да ышöданаöсь; велöдчöмöй мунìс шыльыда, и некымын тöлысьöн ме лои медбур студентöн, велöдчысьяслöн литературнöй, научнöй да политическöй олöмын юрнуöдысьöн. Студенъяскöд и велöдысьяскöд менам гöрддзасисны зэв бур йитöдъяс, быд боксянь озыр олöм шлывгис гажаа, водзö вылö ыджыд лача сетöмöн. Сэнì, мукöдтор кындзи, менам гаръясис да нэм кежлö колис воöн ичöтджык курсысь студенткöд, Н
.Д. Кондратьевкöд, ёртасьöм. Бöрынджык сìйö лоис ыджыд экономистöн, экономическöй кытшъясын мир пасьтала нималысь, пыдди пуктана мортöн. Сталинлöн режим дырйиыс сìйöс уньсалìсны ссылкаын.

Студентъяс да велöдысьяс кындзи, ме паныдасьлi уна мукöд йöзкöд: крестьянакöд, фабрикаса уджалысьяскöд, служащöйяскöд, поп-дяккöд да чина йöзкöд, бурдöдчысьяскöд, гижысьяскöд, журналистъяскöд, купечьяскöд, сэтчöс кооперативъясöн юралысьяскöд, унасикас политическöй партияса членъяскöд – Социал-революционеръяскöд, Социал-демократъяскöд (большевикъяскöд да меньшевикъяскöд), монархистъяскöд да анархистъяскöд, быдпöлöс либералъяскöд да консерваторъяскöд. Тайö йöзыскöд паныдасьлöмысь ме босьтi уна выль мöвп да ловлы донатор, тöдмал​i, кыдзи да мыйöн олö йöз котырыс. Ме гöгöрса выль йöзыс, выль тöдмасьöмъясыс, а торйöн нин выль, таöдз тöдлытöм небöгъяс, туясян журналъяс да газетъяс лыддьöмыс зэв öдйö паськöдiсны да джудждöдìсны менсьым видзöдласъясöс. Менам выль идейнöй подулöй, кодö ме кутчыси, ёнмис 1904-öд вося Роч да Япония костын тыш дырйи, а, медъёна, йöзлöн ыджыд лöг понда ыпнитöм 1905-öд вося революция дырйи.

Тайö вынъясыс öтвылысь сэтшöма туйччисны менам вежöрö, мый пöшти став важ олöм чöжöн сöвмöм религиознöй, философскöй, политическöй, экономическöй да социальнöй видзöдласъясöй велöдчан кык вонас дзикöдз пасьмунiсны. Енлы эскöм пыдди сöвмис теология да роч православнöй обрядъясö эскытöм, найöс киритöм. Вичко службаяс вылö бытьысь ветлöмыс, кодöс мырдöн кöлалìсны семинарияын, тöдчымöн вынсьöдiс тайö тшöтясьöмöс. Менсьым олöм вылö воддза сöвмывлöм видзöдласъясöс да ловлы донаторъясöс зырисны «естественно-научнöй философия» да «эволюциялöн научнöй теория». Монархъяслысь юралöм да капиталистъяслысь экономика дорйöм пыдди менам чужисны республиканскöй, демократическöй да социалистическöй видзöдласъяс. Политическöй веськодьлун пыдди чужис революционнöй удж дорö зìльöм. Ме лои царöс чöвтöм вöсна зìль агитаторöн, семинарияын да округын социал-революционеръяслöн котырöн веськöдлысьöн. Социал-демократъяс серти, эсеръяс вöлiны став уджалысь йöзыслöн – крестьяналöн, рабочöйлöн да юрöн уджалысьяслöн – партияöн. Марксистскöй материализмлы, кодì видлалö мортлысь да йöз котырлысь историясö медвойдöр экономическöй интересъяс боксянь, воча сулалысь Социал-революционнöй партиялöн философияыс да социологияыс вöлiны ёна  идеалистичнöйöн, стöчджыка кö, тырджыкöн. Эсеръяслöн видзöдласъяс серти, мортлöн оласногыс да йöз олöм вежсьöны оз сы мында овмöс сöвмöм понда, мыйтта чужтысь мöвпъясысь да мортлöн вын пуктöмысь, марксистъяслöн «лов легöдöм понда тыш» пыддиыс мунö  «морт лов вöсна тыш». Менам вöвлöм видзöдласъяслы тайö ёнджык шогмис марксисталысь социал-демократъяслöн «пролетарскöй», «материалистическöй» да «экономическöй» идеология дорысь. Тайö лов йитвеж сертиыс гöгöрвоана, мыйла ме бöрйи социал-революционеръяслысь, а эг социал-демократъяслысь, партиясö да мыйла некор эг висьмывлы марксистскöй идеологияöн. 

Кор ме лои социал-революционерöн, ме кутi зìля разöдны революционнöй идеяяссö студентъяс, уджалысьяс да матiгöгöрса сиктъясысь крестьяна пöвстын. 

1906-öд вося Рöштв дырся каникул медводдза рытö ме мöдöдчи öти рабоче-крестъянскöй котыркöд урчитлöм аддзысьлöм вылö. Керка дорас, кöнi сёрнитчывлiм паныдасьны, казялì, мый сiйö битöм да чöв. Майшасьöм вылö видзöдтöг ме виччыöсьöмöн восьтi öдзöссö … да пырысь-пыр веськалi полицейскöйяслöн киясö, кодъяс песовтiсны да кутiсны менö. Кöть тöдì, мый революционнöй уджысь менö коркö-некоркö босьтасны, тайö медводдза арестыс ёнакодь весьöпöртiс. Жандармъясöн додь дорас, мыйöн менö лöсьöдчисны нуны Кинешма
 карса тюрмаö, вайöдiгас менам вежöрын би моз сявкнитiс: семинарияысь, кыв шутöг, вöтласны, код тöдас мый дыра ковмас пукавны тюрмаын, гашкö и, Сибирö ыстасны, водзын мый менö виччысис, эг тöд, дерт, эз ёна долыдтор.

Менö шыбитiсны няйт камераö, кöнi пу наръяс вылас жуис тшем лудìк. Том збодерöн да гажöн ме венi тайö лёкторсö. Охранниклысь дзайги ыджыд пуан ва чугун, киськалi узьланiнöс, сэсся чышки камераысь ёгсö да, кыдз кужи, лöсьöдчи выль оланiн дорö. Мöд луныс меным вайис некымын буртор: тюрмаöн веськöдлысь менö вуджöдiс менамысь сöстöмджык камераö, сiйö жö сетìс звöнитчыны кабинетас сулалысь телепонöн. Политикаысь пукалысьяс пöся чолöмалiсны менö ас чукöрас да вöчисны, мед луннас менам камера öдзöсöй эз пöдласьлы да мед ми мытшöдтöг вермим сёрнитны; семинарияса ёртъяс волìсны видлыны менö, вайисны сёян, книгаяс да куритчан, мед кыдзкö гажöдыштны менсьым тюрмаса олöмöс. (Тайö куритчан вöснаыс ме велалi тшынасьны, лёкторйö, кытчö водзын эз кыскывлы).

Веськыда кö шуны, политикаысь пуксьöдöмыд абу вöлöм сэтшöм сьöкыд да повзьöдчана, кыдзи ме чайтлi. Сарлöн режим дзикöдз киссьытöдзыс бöръя здукъясас лолiс мортногаджык. Збыльвылас кö, ми, политикаысь пукалысьяс, тюрмасö вöчим революционнöй литература видзанiнöн, видзысьяслы мынтысьыштöмöн повтöг мöдöдалiм вöля вылö мукöд революционеръяслы письмöяс, ветлöдлiм, кор кöсйим, öта-мöдлöн камераясö, некутшöм мытшöдтöг быд лун чукöртчывлiм, мед сёрнитны политическöй, социальнöй да философскöй проблемаяс йылысь. (Кор политическöй режим киссянвыйын, «дезинтеграциялöн вирусыс» öдйö паськалö, висьмöдö власьтлысь став институтсö, пырö быд гуся пельöсö. Режим киссьö ёнджыкасö оз революционеръяслöн кöсйöм вöсна, а аслас режимыслöн воймöм, вынтöммöм понда да буртор чужтыны сяммытöм вöсна. Тюрмаын миянöс видзан уставыс петкöдлiс тайöс тырвыйö. Он кö вермы революциятö мырдöн панны либö бокысь вайны, он вермы сiйöс и мырдöн дугöдны. Збыльысьсö, революциясö тырвыйö вöчöм вылö оз ковны некутшöм аслыспöлöс йöз. Аснаукöн паськалiг-сöвмиг революцияыс ачыс чужтö юрнуöдысьяссö синмö шыбитчытöм йöзысь. Бур эськö, тöдiс кö та йылысь став политикыс, торйöн нин важöм режим дорйысьыс! Найö оз вермыны ловзьöдны режимсö куланвыйысь, кыдзи мукöдъяс оз вермыны панны революция, абу кö йöзын та вылö тырмымöн «взрывчаткаыс».  

Быд лунъя венъясыс да Михайловскийлысь, Лавровлысь, Маркслысь, Энгельслысь, Бакунинлысь, Кропоткинлысь, Толстойлысь, Плехановлысь, Черновлысь, Ленинлысь да уна мукöд революционер-классиклысь уджъяссö пыдiсянь лыддöмысь ме тöдмалi быдпöлöс революционнöй теория, быдсяма идеологическöй да социальнöй проблема. Чарльз Дарвинлöн, Герберт Спенсерлöн да мукöд «эволюционистъяслöн» уджъясöн, унасикас туясян гижöдъясöн да философскöй трактатъясöн тöдмасьöм бöрын, ме паськöдi наука, эволюция да философияысь ассьым тöдöмлунъясöс. Дзескыдìнын пукалiгöн нёль тöлысьöн ме, буракö, тöдмалi унджык сы дорысь, мый верми эськö босьтны церковно-учительскöй семинарияын велöдчигöн семестр чöжöн. Тайöс позьö шуны тшöтш и менам сардырся (но оз коммунистъяс дырся) мукöд пукалöмъяс йылысь, кыдзи и мукöд роч вежöртысь да мöвпалысь йöзлöн тюрмаын кад коллялöм йылысь. Налöн медбур уджъясыс воисны юраныс да сьöдас гижсисны сарлöн тюрмаясын. Сìйö кадся Россияын туясьысьяс ас костас тшöкыда шмонитлiсны: «Тюрмаö кö пуксьывны-а, гашкö, сэнi  верма нинöмысь тöждысьтöг лыддьысьыштны, мöвпалыштны да гижасьыштны». Ме тайöс верма веськыда висьтавны и аслам дзескыдìнын пукалöмъяс серти. 
Тюрмаын пукалiгöн ме быд лун паныдасьлi да сёрнитi закон торкалысьяскöд, морт виысьяскöд, эмбур мырддялысьяскöд, гусясьысьяскöд, мырдöналысьяскöд да мукöд сiдз шусяна «девиантнöй
 оласнога йöзкöд»; тадзи ме тöдмаси мыж вöчысьяскöд да налöн олöм-вылöмкöд. Тюрмаын пукалöмыс ышöдìс менö дасьтыны ассьым медводдза книгаöс, кодi петалiс 1913-öд воын
 «Преступление и кара, подвиг и награда» ним улын, а содтöд йöткыштiс на и криминологиялань
 да пенологиялань
, кодъяс вылö Санкт-Петербургса университетын ме и босьтi медводдза туясян нырвизьясöс.  

Тюрмаын нёль тöлысь пукалöм бöрын ме петi «полициялöн гласнöй надзор» улö, кодлы быдпöрйö быть вöлi висьтасьны аслам удж йылысь, юöртны оланìн йылысь да сìйöс вежлалöм йылысь. Тюрмасянь ме медводдз мöдöдчи велöдчанiнö колльысьны аслам ёртъяскöд, велöдысьяскöд да суседъяскöд. Школаысь вöтлöм-киритöм вылö видзöдтöг, менö сьöлöмсяньныс чолöмалiсны, паныдалiсны эз закон торкалысьöс моз, а геройöс моз, сы вöсна, мый кызвын студентыслы да велöдысьыслы лов сертиныс вöлiны революция да сы вöсна агитируйтысьясыс. Некымын лун мыстi ме шуи мунны Хреновоысь. Но кытчö? Тайö юалöмыс öтторъя бергалiс юрам. Менам тайö кадыс збыльысь вöлì вывтi сьöкыд. Ни öти школа либö фирма эз босьт эськö менö велöдчыны либö удж вылö, сы вöсна мый правительство индöдъяс серти революционеръяссöс эз позь некытчö сибöдны. Да и ме ачым, революция йылысь мöвпъясöн ышмöмла, эг нин кöсйы лоны чесьтö уськöдчысь студентöн либö кутшöмкö контораын пöслукман служащöйöн. 

Артмöмторсö быд боксянь видлалöм бöрын, ме аддзи дзик öти петан туй, кодi тырвыйö лöсялiс менам сэкся революционнöй рулы. Ме шуи лоны шöйтысь агитаторöн, фабрикаса уджалысьяс да сиктса олысьяс пöвстын эссеровскöй идеяяс разöдысьöн да революционнöй ячейкаяс да чукöръяс котыртысьöн. 
Öти лунö, луншöр бöрас тшук, ме мунi семинарияысь, полициялы ни некодлы нинöм йылысь юöрттöг, кык-ö-куим медся матыс ёртлы да партияса членлы кындзи. Ме мöдöдчи Иваново-Вознесенскö, ыджыд промышленнöй карö, кодì вöлì семинариясяньыс верст 25 ылнаын. Семинарияö пырöмыс кö вöлi меным шуда лунöн, сэтысь мунöмыс – зэв шогöн. Енэжыс кымрасис, самöй менам зумыш рулы лöсялiс. Регыд пондiс лымъявны. Дзик öтнамöн, сьöкыд сьöлöмöн ме мöдöдчи миртуй кузя да шога мöвпалi воддзысь виччысяна сьöкыдлунъяс да налькъяс йылысь, дзибрöс олöмöй йылысь, кодi пескыльтчис сэтшöма, мый кык велöдчанìнын вит во коллялöм бöрын ме бара петi вöвлöм шойданник туй вылö, сылöн сьöлöм чеплявмöн тöдса шöйтöмъясöн. Семинарияысь вöтлöм бöрын, ме воштi кок улысь менö нуöдысь майбыр ордымсö, код кузя мöдöдчывлi велöдчан югыдлань.  
Усьысь лым да войся пемыд вочасöн пуксьöм понда туйыс рудалiс омöльджыка и омöльджыка, кажитчис, мый сiйö оз вайöд некытчö, торйöн нин, дыр виччысяна бур да шемöса олöмö. Тадз жуглясьöмöнсорöн ме вои Иваново
-Вознесенскö да аддзи тöдса велöдысьлысь, эсеръяслöн партияса членлысь, патерасö. Тадзи помасис менам ина-арта олöмöй да заводитчисны выль сьöкыдлунъяс да виччысьтöмторъяс
. 

Революциялöн шöйтысь миссионер

Öткодявны кö религиознöй миссионеръяскöд, революция йылысь мöвпъяс разöдысь подпольщикъяслöн тайö кадас да тайö му вылас эз вöв ни бур подула велöдöм, ни сьöм, ни улыс-вылыссö йитысь юралöм, ни топыда öтувтöм котыр. Та пыдди – каръясын да сиктъясын вöлiны «нималысь» социал-революционеръяслöн кружокъяс, кодъяс омöля тöдiсны öта-мöдсö да эз ёна волысьны öта-мöдныскöд. Найöс паськыдджык кытшöн гöгöртìсны сìдз шусяна «пöпутчикъяс» да, дзик нин помас, партияяс дорö вежавидзысь крестьяна да заводъясса уджалысьяс. Велöдöм революционеръяс кадысь кадö волывлiсны миянлань, мед сёрнитыштны ыджыд политическöй чукöртчöмъяс да демонстрацияяс вылын, отсыштны котыртны партийнöй ячейкаяс, вензьыштны мукöд политическöй партияясö пырысь йöзкöд да вöзйыны мыйсюрö татчöс эсеръяслы. Найöс либö корлiсны татчöс ячейкаяс, либö ыстывлiсны социал-революционнöй партияыслöн шöр либö губерняса комитетъяссянь. 
Öткымын медыджыд юралысь кындзи, татшöм ветлöдлысь эмиссаръясыс унджыкысьсö уджсьыс некутшöм удждон эз босьтлыны, да та понда оланiн, сёян-юан да мукöдтор шедöдöмын лачасö кутiсны сöмын сэтчöс партияса членъяслöн да пöпутчикъяслöн отсöг вылö. Ветлiг-мунiгъясас накöд орччöн пыр вöлìсны тайö членъясыс либö «вежавидзысьяс», мед, казяласны кö на бöрся кыйöдчöм либö кывласны мыйкö арестъяс йылысь, пырысь-пыр жö отсавны пышйыны. Олöмыс налöн вöлi вужъястöм, выль эскöмъяс пыртысь медводдза миссионеръяслöн кодь, кодъясöс веськöдлысь вичкоса да мирскöй власьт кутысьяс лыддисны вера торкалысьясöн да, дерт жö, быдногыс итiльтiсны-зырисны. Революционеръяс бöрся пыр кыйöдчис полиция, налöн некор эз вöв шоныд пельöс, сёян-юан да мукöд быд лунъя коланатор, митингъяс вылын лыйлöмысь пыр олiсны видзчысьöмöн, вывтìыс нулìсны уна тшыгсö и сьöкыдсö, тужасö и нужасö, а сiдзкö збыль вöлiсны Кристослы эскöм либö мöд кутшöмкö «важ эскöмъяс кисьтысь» религиялöн  медводдза апостолъяс кодьöн. 


Иваново-Вознесенскö воöм бöрын мöд луннас нин заводитчис менам пропагандисталöм. Став мирлöн, а торйöн нин правительствоса агентъясъяслöн син улысь Сорокин вошис. Сы пыдди чужис гуся нима «Иван-ёрт», кодi сёрнитiс революционнöй митингъяс вылын, котыртiс да велöдiс уджавны партияса ячейкаясö пырысь интеллигентъясöс, фабрикаса рабочöйясöс да сиктсаясöс, ассьыс пайсö пуктiс быдсяма партияса членъяскостса венъясö да дебатъясö, гижис да йöзöдìс политическöй листовкаяс, кодъяс разалìсны-паськалìсны йöз пöвстын. Тайö гуся да мыж улö сюрысь уджсö колö вöлi вöчны полицияысь дзебсясьöмöн. Торъя нин ыджыд революционнöй митингъяс кызвыннас нуöдìсны кар сайса вöраинъясын, чукöртчанiн гöгöрыс дöзьöритiсны торъя кыйöдчысьяс, кодъяс водзыв юöртлiсны жандармъяслöн либö казакъяслöн локтöм йылысь. Мыйöн сöмын насянь волìс зырöдöм йылысь юöр, чукöртчöмсö дугöдлìсны, да йöзыс тэрыба сюв-сявмунлiсны, вошлìсны матыса вöрпуяс сайö. 


Унджык митингыс, кöнi вöвлiс да сёрнитлiс «Иван-ёрт», мунлìсны шыльыда, татшöм виччысьтöмторъястöг. Сöмын некымынöс ковмис дугöдны полициялöн друг уськöдчöм понда. Öти ыджыд митинг век жö помасис лёка: виисны кык рабочöйöс да полицейскöйöс, некымын уджалысьöс, казакöс да полицейскöйöс ранитiсны. Митингыс мунiс тувсов гожъя лунö Кинешмасянь неылын Волга дорса вöрын. Матiгöгöр фабрикаясысь чукöртчис сюрс гöгöр рабочöй. На пöвстысь унджыкыс лöгалìсны сарлöн режим вылö, торйöн нин полиция да казакъяс вылö, кодъяс став «держиморда» да «йöзöс нартитысьяс» пöвстын вöлiны медся жлечöсь. Ыджыд мыр вылö сувтöмöн «Иван-ёрт» сьöлöмсяньыс сакис-пинялiс царизмсö да ошкис локтысь оланногсö, кöнì став власьтсö сетасны войтырлы, мусö – крестьяналы, кодъяс уджалöны сы вылын, заводъяссö – сэнi уджалысьяслы, а мезд да лов серти олöм вичмас быд мортлы. 

Рöкыд вылö, ни кыйöдчысьяс, ни чукöртчöм йöз пöвстсьыс некод эз казяв, мый матысса джуджыд кырöдтi дзебсясьöмöн воис вöла жандармъяслöн да казакъяслöн ыджыд чукöр. «Иван-ёртлöн» сёрниын медся кыпыд здукас найö виччысьтöг быйкнитiсны дзебассьыс да кытшалiсны митинг вылö воöм йöзсö. «Ставнытö йöртам дзескыдiнö, он кö индöй ныршшикъястö», – чорыда шуис чукöрнас юралысь офицер. Некымын здук кежлö пуксьывлöм шуштöм чöвсö орöдiс «Иван-ёрт», кодi ёна дöзмöм гöлöсöн нимтiс уськöдчысьяссö «войтырлöн медся жлеч вöрöгъясöн». Жандармъяслöн винтовкаысь лыйöм эз лэдз сылы водзö сёрнитнысö. Вöлi-ö тайö лыйöмыс ырыштана али «фараоныс» кöсйис лыйны буретш сёрнитысьлы, öнöдз абу гöгöрвоана, но «Иванöс» дöзьöритысь революционеръяс нетшыштiсны сёрнитысьсö мыр вылысь, саймовтiсны, и сiйö воштысис налöн мышъяс сайö. 

Жандармъяс да казакъяс вувтiсны йöз вылö сабляясöн да нагайкаясöн. Чукöртчöм йöз пиысь кодсюрö весьöпöрöмöн чепöсйисны пышйыны да мытшасисны на вылö ускöдчöм чукöрö, мöдъяс, буракö, повтöмджыкъясыс, зырöдiсны жандармъяс да казакъяс вылö, уськöдлiсны найöс вöвъяс вывсьыныс, водзсасисны пуртöн, изйöн и паличöн.

Тайö пузла-гудырас «фараонъяс» кутiсны косны. На пöвстысь кодсюрöяс лыйлiсны йöз чукöрö, гашкö, асьнысö дорйöм могысь, а гашкö, скöрйывсьыс. Водзöссö ярмöм рабочöйяс кыкпöв ёнджык зэвтчисны, и регыд «фараонъяс», олöм вöснаыс повзьöмöн, чепöсйисны пышйыны.  

Час ли мыйкö сы гöгöр мысти кымын тышкасянìнсяньыс фабрикаяслань мöдöдчис шог кельöб. Виöм да доймалöм ёртъяссö нуисны кийывсöн вöчöм нöсилкаяс вылын. Сьöд дöрапомъяса гöрд флагъясыс серти позис гöгöрвоны, мыйсяма кельöб кыссис. Уна йöзлöн, кодъясöс гöрдöн мавтìсны лэччысь шондiлöн искöсь югöръясыс, шога öтлаын восьлалöмыс дзик эз лöсяв гöгöр дзордзалысь вöр-ваыскöд. «Вы жертвою пали в борьбе роковой..» сьыланкыв ыкнитiс сюрс горшысь да кыптìс енэжöдз, сир шогöн шогалöмöн да из чорыдöн чорзьöдчöмöн. 

Бöрынджык, аслас олöмын «Иван-ёрт» эз öтчыд кывлы кыпыд реквиемъяс, кодъясöс гижисны Моцарт, Керубини, Берлиоз, Брамс, Верди да Форе, Бетховенлысь, Шопенлысь да Вагнерлысь сьöлöмö йиджтысян гуасян маршъяс. Но ни öти на пиысь эз кырыштлы сылысь сьöлöмсö татшöм ыджыд шогöн, норöн да водзöс босьтны кöсйöмöн, кыдзи тайö «революциялöн немаса реквиемыс». Пырмунìгмöз пасйышта, мый тайö сьыланкывйыслöн темаыс композиторлöн вариацияяснас кылö Шостаковичлöн «Дас öтикöд симфониялöн» коймöд юкöнас.  
Тайö пропагандисталöмöн некымын вежон мысти «Иван-ёрт» кутìс паськыда нимавны став районса рабочöй, крестьяна да интеллигенция пöвстын, но лоис тöдсаöн и жандармъяслы да охранкалöн агентъяслы. Найö мог пуктöмöн кутìсны туявны, кодi дзебсясьö тайö гуся ним улас, мед босьтны «кутны позьтöм» Иванöс. Некымынысь сiйö муртса удитiс пышйыны наысь. Таын эз сэтшöма отсав аслас видзчысьöмыс да винёвлуныс, кутшöма сы дорö вежавидзысь рабочöйяслöн, крестьяналöн да интеллигенциялöн отсасьöмыс. Найö юöртлiсны сылы став сэтшöм-татшöмъяс йылысь, шпикъяс да сы бöрся кыйöдчысьяс йылысь, дзеблалiсны сiйöс гортаныс виччысьтöм неминучаясысь да колльöдiсны ветлiгъясас. Сöмын накöд ёртасьöмыс виддзис «Иванöс» вöлясö воштöмысь да суд улö сюрöмысь куимнан тöлысьсö, кодöс сiйö коллялiс Волга дорын. 

Татшöм олöмыслöн помтöм налькъясыс, вывтiасьöмöн уджалöмыс да мукöд сьöкыдторъясыс бöръяпомыс ёна кутiсны личкыны «Иван» вылö. Сiйö кутiс нёрпалыштавны, вын-эбöссьыс усьны, лолыс инас эз кут öшйыны. Полициялöн сы бöрся кыйöдчöмыслöн вывтi öддзöм понда, сыладоръясын эз нин позь кольччынысö тюрмаö веськавтöг. Ставсö тайöс тöд вылас кутöмöн да ёртъясыслысь уна пöръя корöмсö кывзöмöн, сылы быть ковмис мунны тайö октымаинъясысь да кытчöсюрö мытшасьлöмöн, но век жö лючки воöдчыны Öнись ичинь дорас Римьяöдз, кöнi сылöн революционнöй удж йывсьыс некодлы на нинöм эз кывсьывлы. 

Римьяын олöм-вылöмыс шыньгис-визувтiс важног лöня, сэн омöля на кылiс революциялöн бушколыс, кодi буалiс Россияса промышленнöй каръясын. Сэнi, аслам ёртъяс шöрын, ме олi тöлысь кык, отсаси тьöтлы да Прокопейлы видз-му уджъясын, пыравлi видлыны Гам школаса велöдысьясöс, кыпöдì-вынсьöдi дзугсьöм лолöс, пуксьöдi успаньвыв. Коми муын менам эз вöв ни бур удж, ни велöдчöмöс помалöм вылö некутшöм надея, сы понда 1907-öд  вося арнас шуи мунны Санкт-Петербургö.

Мöд юкöн

Нёльöд сигöр 

Университетö пыртöдз Санкт-Петербургын олöм
Поездöн вештысьтöг


Санкт-Петербургö муннытö шуны вöлi зэв кокни, сьöкыдджык вöлì сэтчöдз воöдчынысö. Мед ньöбны Римьясянь Вöлöгдаöдз паракод вылö да Вöлöгдасянь Санкт-Петербургöдз поезд плацкарт вылö билетъяс, этша вылö колiс дас квайт шайт.  Сiйö каднас став капиталöй менам вöлi сöмын öти шайт. Ме мыйсюрö краситì кык крестьянскöй керкаын да содтыси дас шайтöдз.  Тайö сьöмыс, дерт, некыдз эз тырмы та ылнаö мунöм  вылад, но сы вöсна мый, дона уджъяс сiйö каднас эз вöвны, сентябрь тöлысся öти мича асылö ме колльыси Öниськöд, Прокопейкöд да ёртъясöйкöд, том мортлы зэв лöсялысь бур вылö лачаöн пукси «купчикö» - неыджыд сэтшöм-татшöм паракод вылö да мöдöдчи кузь туйö Роч юркарö. Зептам медся донтöм билета да Öнисьöн чукöртöм сёян кöрзинаа, кодöс бöрынджык, Великöй Устюгын, «сьöктöдыштìсны» Михаил дядь да Анна ичинь, квайтнан лунсö паракод вылын ме нимкодяси син водзын вежласьысь ю серпасъясöн, сиктса серъясöн да туйвыв ёртъяскöд веркöса сёрниясöн. Ещö на долыдджык вöлi аслам мöвпъясысь да кöсйöмъясысь. Дерт, паракод вылын коймöд класса местаыс вöлì немас кодь, а сёян припасъяс вочасöн бырисны, и меным ковмис лунысь-лун чинтыны сёян пайöс, но тайö посниторъясыс эз ёна дзерöдны пуан вынъяса мортöс, кодлöн лолыс вöлì  тырвыйö лöньöма да бордъясьöма бур вылö надеяöн. 

Рöкыд вылö, Вологдаын долыдöй бырис олöмын тшöкыда паныдасьлыс немас кодь финансовöй помкаысь. Юркарöдз медся донтöм билетыс сулалiс кöкъямыс шайт гöгöр, менам сэк кежлö колис сöмын куим. Эз вöв бöрйысьöмöдз, да ме ньöби билет кутшöмкö станцияöдз, кодi вöлi Вологдасянь неылын, сэсся пукси поездö, юркарöдз кольöм туйсö «кöчöн» мунöм вылö лачаöн (сiдз сэки шулìсны Россияын билеттöг ветлысь-мунысьясöс). Билетъяссö медводдза видзöдалöмыс мунìс шыльыда, а сы бöрся некымынöс сэсся коллялi вагон пос тшупöдъяс вылын дзебсясьöмöн. Кутшöмкö бöръя прöверка дырйи менö, век жö, кутiсны, кыскисны бöр вагонö да бура дыр юасисны. Ме веськыда висьталì проводникыслы, мый мöдöдчи Санкт-Петербургö удж корсьны да велöдчöмöс помавны, мый менам сьöмöй тырмис билетсö ньöбны сöмын бöрö нин кольöм станцияöдз, и мый ме кöсйи мунны туй коляссö «кöчöн». Вöлi-ö проводникыс бур мортöн али сылы сьöлöмас йиджис менам восьса висьтасьöмöй, но сiйö лэдзис менö водзö мунны билеттöг, сöмын тшöктìс, мед билет донсö ме вештì уджнам, стöчджыка кö, весалì-мыськалì вагонсö да закодъяссö, отсаси кочегарлы. Ме чиктылöмöн кутчыси тайö тшöктöмас, да недыр мысти лючки вои юркарö. Кор ме петì Санкт
-Петербургын Николаевскöй вокзаллöн перон вылö, зептам вöлiс на «видзтöм касса пыдöс», кодì öнìя вежан курс сертиыс лöсялö 25 гöгöр центлы. 
Юркарын бур панас 
Дзик öти мортöн, кодöс ме тöдi Санкт-Петербургысь, вöлi менам Римьяса ёрт Павел Коковкин, кодi овмöдчывлiс Роч империялöн юркарын во кык кымын сайын. Ме тöдi сылысь адрессö да подöн мунi Николаевскöй вокзалсянь сылöн керкаöдзыс, кытысь и суи сiйöс. Сiйö олiс важ, уна патераа, керкаын, öти жырйын, кöнi вольпасьнас да став эмбурнас тöрöдчис öти пельöсö. Куим мукöд пельöсас жыруйтìсны олöма нывбаба, том ныв да Павеллöн ёртыс, кодi уджалiс сыкöд öтлаын заводын. Синмö шыбитчан гöльлун вылö видзöдтöг жырйыс вöлi зэв сöстöм да идöра. Татшöм жö сöстöм йитöдъяс вöлiны и сэнì олысьяс костын, кыдзи ме казялi тшук сёрöнджык. Найö зэв сьöлöмöн сибöдiсны менö ас дораныс да корисны пызан сайö ужнайтны. Сёйигöн Павел гарыштiс, мый ме верма кымынкö лун олыштны сы ордын, кытчöдз ог корсь кутшöмкö удж, сэсся ставныс кутiсны висьтасьны, кöнi да кутшöм удж эськö ме верма аддзыны. Найö кöсйысисны та йылысь юасьыштны веськöдлысьясныслысь да орччöн уджалысьясныслысь. 


Мукöдтор кындзи, Павел меным вöзйис öшöдны керкалöн параднöй пыранìнас объявление, мый ме ичöтик донысь верма репетиторавны да секретаравны. Тайö вöзйöмыс, кодöс ми öшöдiм сiйö жö рытнас, бергöдчис бурöн: мöд луннас нин, пажын бöрын, ме дорö локтiс шöр электростанция контораын уджалысь, кодì, юасьыштöм бöрын, босьтiс менö репетиторöн аслас кык пилы, кодъяс велöдчисны гимназияса медводдза классын. Вештысьöм пыддиыс сìйö лэдзис менö овны велöдчысьясöйкöд öти жырйын да асыв-лун сёйны-юны накöд öти пызан сайын. Сёрнитчим, мый ме вуджа налöн патераö мöд луннас нин. Рытнас, кор ёртъясöй локтiсны удж вылысь, ме нимкодьпырысь юöртi налы тайö шуда выльторсö. Ме серти, олан пельöсыс да быд лун кыкысь вердöмыс сетiсны пöтшваа подув олöм-вылöмöйлы. Репетиторалöмысь, кодì кадöс вывтi эз сёй,  кольлiс на тырмымöн пöра, мед велöдчыны да мöдлаын уджалöмöн шедöдны содтöд деньгатор неыджыд коланторъяс вылö. 


Мöд асывнас, менам удж сетысьлöн патераас вуджтöдз на, ме кутì мöвпавны, кыдзи меным босьтчыны водзö велöдчöмö. Ме кöсйи пырны университетö.  Сы вöсна, мый менö вöтлiсны церковно-учительскöй семинарияысь, да ме ни öти во эг велöдчы гимназияын, мед лоны университетса студентöн, колис дзик öти туй, стöчджыка кö: колö вöлì сдайтны «атестат зрелости» вылö зэв сьöкыд экзаменъяс, гимназияса кöкъямыс классын да содтöд и экстернъясöн велöдöм курсъясысь. Сэки ме эг на вöв дась сдайтны тайö экзаменъяссö, торйöн кö, эг тöд латынь да важ греческöй, француз либö немеч кывъяс, дай математика эг жö. Мед бура дасьтысьны тайö экзаменъяс кежлас, ме кöсйи пырны кутшöмкö рытъя школаö, кöнi, мукöдторъяс кындзи, писькöсджык студентъясöс велöдiсны эськö тайö предметъяс кузя. Сы вöсна, мый эг вермы мынтысьны донакодь велöдчöмсьыс, ме кутì ныртчыны Черняевскöй дарöвöй курсъяслань, кодъяс лыддисисны татшöм школаяс пöвстас медся бурöн. Сыöдз на ме тöдмалi, мый курсъясыслы подув пуктысь господин Черняев ачыс вöлi Вöлöгда губерняысь петöм мортöн да бура лöсялìс эсеръяскöд, а велöдысьяс пöвстас вöлiс К
.Ф. Жаков, Черняевлöн матысса ёрт, Комиысь петöм морт, кодi медводдзаöн босьтiс университетса профессор ним. 

Та вöсна сìйö асывнас ме мунi некымын верст профессорлöн патераöдзыс. Сiйö эз вöв гортас, но госпожа Жакова, ачыс частнöй школаын велöдысь, бура менö примитìс да бур ёрт моз юасис, кутшöм могöн ме локтi на дорö. Некымын во мысти, кор ме лои нималысь профессорöн нин, сiйö шмоньсорöн висьтавлывлiс миян ёртъяслы тайö медводдза аддзысьлöм йылысь. Сы серти, серпасыс вöлi татшöм кымын: «Восьта öдзöс и аддза: ме водзын сулалö сувтса юрйыла дöрöма сиктса зон, киас неыджыд нопъя. Менам юалöм вылö, кодì эськö сылы колö, сiйö вочавидзис, мый сiйö сöмын на локтiс комияссянь да кöсйö тöдмасьны коми профессоркöд. Кор ме юалi, кытчö сiйö колис ассьыс кöлуйсö, сiйö петкöдлìс ноп вылас да шуис:«Ставыс танì». Менам юалöм вылö, эм-ö сылöн сьöмыс олöм вылö, сiйö кыпыда вочавидзис: «Да, менам колис на ветым ур, эм нин оланìн, кöнi кыкысь лун вердöны. Сьöм вöсна ог тöждысь. Ковмас кö, нажöвита». Госпожа Жаковаöн менсьым олантуйöс фокусированнöй интервью техникаöн (тадз тайöс шуöны менам коллегаяс-социологъяс) туялìгöн локтìс профессор Жаков да, гöсьт йылысь дженьыда юасьыштöм бöрын, тшöтш пырис сёрниö.

Сìйö вöлi быд боксянь аслыспöлöс морт. Сылöн чужöм-сöвмöмыс да олан туйыс мыйöнкö мунiсны менам олöмлань. Сылы сiдз жö ковмис кавшасьны коми сиктса зонсянь философия профессорöдз да ылö нималысь гижысьöдз, кодì дасьтìс-гижис коми йöзлöн олöм йылысь романъяс да стиль сертиыс Лонгфеллолöн «Гайаваталань» да финъяслöн «Калевалалань» мунысь эпическöй поэмаяс. Но медводз сiйö вöлi зэв озыр лола, аслыспöлöс да асшöр, сìйö кадö паськалöм мöвпъясысь да творческöй нырвизьясысь торъялысь вежöра, асруа мортöн. Вермас лоны, мый тайö «асныралöмыс» понда сылысь уджъяссö эз донъявны колананогöн 1917-öд вося революцияöдз, и мый сылы ковмис мунны коммунистическöй Россияысь Латвияö, кöнi и кувсис 1920-öд воясö. 


Миян кузь да варов сёрниным помасис сiйöн, мый профессор кöсйысис господин Черняев пыр отсыштны меным пырны курсъяс вылö дон босьттöг, корис волывлыны на ордö гöсьтитны, а сiдзжö литературнöй рытъяс вылö, кодъясöс найö котыртлiсны гортаныс быд тöлысь. Тайö медводдза паныдасьöмыс подув пуктìс кузь да зумыд ёртасьöмлы, кодi миян костын колис Жаковъяслöн 1920-öд воясö кувсьытöдз. Санкт-Петербургын медводдза во олiгам найö ёна отсасисны меным. Найö пыртiсны менö философскöй, литературнöй да артистическöй кытшъясö. Сёрöнджык ми Жаковкöд котыртлiм некымын экспедиция, мед велöдны-туявны коми войтырлысь антропологиясö да овмöссö. Став дорас, буретш Жаков ордын öти литературнöй рыт вылын ме паныдалi ассьым гöтырпуöс
, сэки томиник да мича студенткаöс, Бестужевскöй нывбаба курсъяс вылын  велöдчысьöс. 


Шуда, быттьö бордъясьöм, эг и казявлы, кыдзи вои Павеллöн керкаöдзыс дас верстсö, прöщайтчи сыкöд да сылöн суседъясыскöд и сiйö жö рытнас вуджи аслам велöдчысьяслöн патераö. Сы вöсна мый став кöлуйöй тöрис неыджыд нопйö, керкаысь керкаö вуджöмыс эз вöв сьöкыд, ме сöмын муртса муныштì подöн выль оланiнöдз, киын кöлуй нопйöн. «Ставсö, мый менам эм, новлöдла сьöрысь» латинскöй шусьöгыс, кодöс ме тöдмалi сёрöнджык, самöй лöсялiс менам сэкся «оланìн вежöмкöд йитчöм мобильностьлы», кыдзи тайöс шуöны социологъяс. Ме гöгöрвои, мый меным збыльысь мойвиис. Куш кык лунöн ме кужи корсьны оланiн, кынöмпöт, пырны рытъя школаö, мед велöдчыны водзö. Тайö лунъяснас шудыс, ог гöгöрво мыйысь, тыдалö, збыльысь нюмъёвтìс меным. 

Рытъя школаын велöдчан вояс


Меным мойвиис и семьянас, кытчö ме пыри репетиторавнысö. Тайö вöлiны вежавидзысь, неуна важнога, но зэв пыдди пуктана семья. Политическöй видзöдласъясöн торъялöм вылö видзöдтöг, миян костын öдйö сöвмис ёртасьöм, кодi кыссис во чöжыс, кор ме олi на ордын. Гашкö, америкаса оласног серти менам и асъя сёянöй – тшай стöкан да булки, и пажынöй – шыд, рок либö яй да тшай, кодлыкö кажитчас кизьöрöн, а менам велöдчысьяскöд öти жырйын олöмыс – вывтi дзескыдöн, но меным и тайö вöлi зэв бурöн да менам сэкся деньга серти тырвыйö шогманаöн. Лöсялìс и рытъя школаöдз туйыс – дас вит верст гöгöр, кодöс ме подöн вуджлi вежоннас бöрö-водзö квайтысь. Тайö пальöдчöм-ветлöмыс том мортлы вöлì зэв бурторйöн, но медся бурыс вöлi сыын, мый рыт-войяснас вöлöсьтасигöн ме унатор тöдмалi ыджыд карлöн войся пемыднас олöм йывсьыс. 


Регыд Жаковлöн вöзйöмöн меным мойвиис аддзыны ещö репетиторалöм да сiйöн содтыны некымын шайт аслам неыджыд колöмъяс вылö. Ме вöлi зэв здöвöль тайö, гашкö, кодаркö боксянь и спартанскöй, оласногнас. Посни дзуганторъясысь мынтöдчöм бöрын, ме тырвыйö босьтчи ассьым вежöрöс, олан сямöс да культураöс паськöдöм-сöвмöдöмö. Тайö могсö юрын кутöмöн, ме сьöлöмсянь велöдчи рытъя школаын, лыддьыси да мöвпалi  унатор йылысь, сюйсьывлi быдпöлöс вензьöмö, зiли кыдз позьö унджык босьтны юркарса культураысь. 

Рытъя школаын куим семестрыс отсалìсны збыльмöдны кöсйöмъясöс. Кызвын велöдысьыс вöлì институтса профессорöн, налöн лекцияясыс ёна эз торъявны вылыс школаын кык медводдза курсын лыддян лекцияясысь. Велöдчыны да лекцияс вылö ветлöдлыны позис ас кöсйöм серти. Контрольнöй удж да экзамен эз вöв уна, но тöдöмлунъяссö донъялìсны стрöга да личöд сеттöг. Тайö велöдчанногыс вöлì зэв матын революцияöдзса роч университетъясын велöдчöмлань, кöнì эз вöвны гимназияын кодь öтинога дöзмöдысь урокъяс, а сìдзжö быть ветлöдлыны тшöктöм да мукöд ковтöм корöмъяс. Меным лов серти вöлiс тайö личыд велöдчанногыс, кодì тырвыйö лöсялìс менам сямлы. 

Рытья школаса велöдчысьяс пöвстын вöлìс став общественнöй чукöрсьыс петöм ныв-зон. Бöб да шöркодя велöдчысьяскöд орччöн вöлì збыль тöлка, сöстöм вежöра студентъяслöн неыджыд чукöр. На пöвстысь кодсюрöлöн нимыс сёрöнджык кутìс паськыда кывсьыны естественнöй да гуманитарнöй наукаясын да политикаын. Тайö олöм вежöсъясын öткодь тöждъясыс, саможержавиелы паныда политическöй видзöдласъяскöд öтув, отсалìсны меным тöдмасьны да ёртасьны öткымын татшöм тöдчана морткöд. Ми тшöкыда да унатор йылысь сёрнитìм, нуöдìм пуксьöм оласног кырöдан удж да кадысь кадö чукöртчывлìм гажа кельöбöн сур доз либö водка румка сайын. Тайö ёртасян йитöдъясыс эз орлыны уна во чöж, сэтчöдз, кытчöдз миян пöвстысь кодсюрööс эз вины да эз разöдны мир пасьтала воддза мировöй война да 1917-öд вося коммунистическöй революция.

Медматыс ёртöн менам вöлì Кондратьев. Кыдзи пасйылì нин, ми öтлаын велöдчывлiм церковно-учительскöй семинарияын. Менам семинариысь мунöм бöрын некымын тöлысь мысти сìйöс тшöтш вöтлìсны сэтысь революционнöй удж нуöдöмысь. Сìйö тöдмалìс, мый ме велöдча Черняевскöй курсъяс вылын, локтìс Санкт-Петербургö, да 1908-öд вося тувсов семестрын сìйöс тшöтш босьтìсны велöдчыны. Ciйö вося арнас нин ми аддзим олан жыр (кытчö овмöдчим нöшта öти коми студенткöд – Кузьбожевкöд), и тайö кадсяньыс некымын велöдчан во чöж пыр олìм öтлаын, весиг университетын велöдчигöн. Бöрынджык сìйö лоис экономика кузя ылö нималысь, пыдди пуктана профессорöн да видз-му овмöс министерствоын ыджыд чина веськöдлысьöн, уджалìс Керенскийлöн да комунистъяслöн правительствоясын. Сöветъяс кадö сìйöс некымынысь вуджöдлìсны «небыд улöс вывсьыс» тюрмаö да тюрмаысь  бара аслас «небыд улöс вылас». 

Бöръяысьсö ми аддзысьлìм сыкöд 1927-öд воын Миннесота штатса университетын, кор сìйö волìс Öтувъя Штатъяслöн медгырысь университетъясö научнöй коммандировкаöн. Сэкì сìйö олìс миян ордын гöсьтöн лун дас кымын. Тайö лунъясö ми нимкодя казьтывлìм кольöм вояссö, вежласим медшöр лоöмторъяс йылысь мöвпъясöн, кодъяс миянöс öтмоза вöрзьöдлìсны, шуам, Россия да коммунистическöй революция кузя. Тайö сыкöд аддзыслöмыс вöлöма медбöръяöн. Некымын во мысти Сталин мыждìс Кондратьевöс коммунистъяслы паныд аграрнöй политика нуöдöмысь да та вылö мукöдöс ыззьöдöмысь. Сìйöс сюйисны Сталинлы паныд фракционеръяс лыдö да накöд тшöтш весалiсны 1931-1932-öд воясö нуöдöм, ылö кывсьылысь фальсифицируйтöм процессъяс бöрын. Сìйöс мöдöдìсны Туркестанö ли, Сибирö ли, кöнì сìйö кулìс, но ни ме, ни мукöд сылöн ёртъясыс огö тöдöй, кыдзи. Нöшта öтчыд кöсъя шуны: нэмъяс кежлö казьтылöм менам медся дона ёртлы да бур сьöлöма мортлы. 

Менам вежöрöй да культураöй сöвмисны-озырмисны эз сöмын курсъяс вылын велöдчигöн, но и Санкт-Петербургын чукöрмöм ыджыд культурнöй донаторъясöн тöдмасигöн. Сìйö вояснас ме азыма чурски вежöрам наукаын да техникаын, философияын да искусствоын, этикаын да правоын, политикаын да экономикаын морт генийöн шедöдöмторъяссö. Быд ыджыд карын воясöн чöжсьö оз сöмын мортöс тшыкöдан шылльö-мылльö, но и морт ловлöн да вежöрлöн кувлытöм да став мирыслы донаторъяслöн йöртöдъяс, кодъясöс дöзьöритöны велöдчанìнъяс да лабораторияяс, вичкояс да небöг видзанìнъяс, музейяс да художественнöй галереяяс, театръяс да концертнöй залъяс, кыпыд керкаяс да история казьтöдъяс. Та боксяньыс быд ыджыд кар сетö мортлы сöвмыны либö лэччысьны, вынсьöдны либö воштыны ассьыс творческöй сямсö. Забеднö, мый карса уна олысь, торйöн нин öнì, коммерция да вульгарнöй псевдокультура дзордзалан кадö, оз торйöд найöс збыль культуралöн бур петкöдчöмъясысь. Тайö кадас унаöн, торйöн нин «велöдчöм варваръяс» карса культураысь босьтöны – ёнджыкасö печать, радио, телевидение, реклама да мукöд коммуникация средствоысь – сöмын ковтöмторсö, синмö шыбитчысь да мортöс пежалысь ворсöдчöмсö, корсьöны здук кежлö «пыдди пуктывлöм, ошкöм». Та вöсна кызвыннас найö кольöны «лелькуйтöм цивилизуйтöм манекенъясöн», кодъяс мывкыднас, морттуйнас да бур вöчан сямнас öдвакö торъялöны цивилизацияысь кидтöм йöзысь. 

Гашкö, сы вöсна, мый дыртö олiгад велалì венны сьöкыдсö посниторъяс вылö ылавтöг, либö революциялань нырвизь кутöм понда – кöть мед кутшöм помка вöсна, - но ковтöм, ылöг «донаторъясыс» сэксянь да öнöдз некор эз вержитлыны-каститлыны менсьым вежöрöс.

Тайö ылöг донаторъясыслöн öти, уналы любö, но тöшщö синвежысь мöд сэтшöм жö тöшщö синвежö пöртмасьöмыс некор эз кыскывлы менö. Весиг öнì, аддза кö, мый кутшöмкö книга, кино либö грампластинка йöзöдсьö миллионъясöн, меным тайö тырмö, мед посйыны ассьым вежöрöс тайö «культурнöй някляланторсьыс». Дерт, тайö сюрöс визьсьыс и кежавлыны лолö, но кыдзи ме пасйи аслам «Социальная и культурная динамика» книгаын (4-öд том, 5-öд юр), найö сöмын вынсьöдöны сюрöссö: кызвыннас öти лунся «хитъяс», «йöз водзын ышнясьöм» да «бестселлеръяс» морт вежöрлы сетöны сöмын бöбмöдан няклялантор, сэсся нинöм. 
Татшöм манера интеллектуальнöй рокöс пыддиыс, ме чöжи вежöрам литератураысь, музыкаысь, изобразительнöй искусствоысь, скульптураысь, архитектураысь, религияысь,  философияысь, наукаысь, техникаысь да мортöс кыпöдысь гуманизмысь нэмöвöйся медбур шедöдöмторъяссö. На йылысь подув тöдöмлунсö ме босьтì сэки, кор азыма лыдди классическöй уджъяс, ветлì, вöлì кö та вылö сьöм да кад, музейясö да спектакльяс вылö, кывзì симфоническöй музыка да волывлì быдсяма литературнöй, художественнöй, философскöй да политическöй чукöртчöмъяс вылö. Жаков да мукöд профессоръяс пыр ме регыд тöдмаси тайö культура йöртöдъясын бергалысь йöзкöд. Ме содтöд лöсьöдì эсеръяслöн, социал-демократъяслöн да кадетъяслöн öткымын юрнуöдыськöд топыд йитöдъяс, да бара босьтчи Путиловскöй да мукöд заводъясын уджалысь йöзöс культураö да вежöрö пыртан уджö. Збыльысь демократическöй обществоын татшöм уджсö донъялìсны эськö, кыдзи позитивистскöй, водзмöстчысь да социалистическöй видзöдласъяс паськöдöм могысь верстьöясöс быдлунъя велöдан удж. Сìсьмысь самодержавие лыддис тайöс «революционнöй», «власьт кырöдöм» вылö веськöдöм уджöн. Но век жö тайö «власьт кырöдан» уджсьыс 1911-öд воöдз менö эз арестуйтлыны ни эз пуксьöдлыны дзескынìнö. 

Выль тöдöмлунъяс да ловлы донаторъяс чöжигмоз, ме зìли öтувтны найöс системаö, öтувъя олöм вылö видзöдласö. Эмöсь йöз, кодъяс, быттьö, оз аддзыны вежöрнысö инö-артö вайöдöмысь ыджыд колантор. Налöн мöвпалан модаыс лöп чукöр кодь, кытчö öтгудырö шыблалöма быдпöлöс йитчытöм да öта-мöдыскöд вензьысь тöданаторъяс, öтувтны позьтöм философскöй, идеологическöй да ловлы мукöд донаторъяс. Асладорсяньыс тайö кокни руа да кокни оласа йöзыс тшöкыдджыка долыдöсь олöмнаныс, кодì кывтö джöмдывтöг да шог тöдтöг. 

Татшöм йöзыслы паныд сулалöны найö, кодъяс зìльöны ассьыныс мöвпъяссö, ловлы донаторъяссö да кöсйöмъяссö ладмöдны öта-мöд костас да вайöдны инö-артö.  Налы колö быть чукöртны ставсö тайöс да тэчны кöть кутшöмкö дзонь тэчассö. Ме, тыдалö, буретш сюра тайö «дзонь тэчаса» мортъяс лыдас. Олöм вылас менам медводдза  видзöдласъясöй вежсисны церковно-учительскöй семинарияö пырöмöн тшöтш, лолöй некыдз эз вермы инасьны, и ме аснаукöн босьтчи корсьны выль философия, мед бöр кыпöдны-ловзьöдны аслам «эголысь» дзоньвидзалунсö. Олöм вылö выль видзöдласьяс тэчсьöмын сюрöс нырвизьсö индìсны öтарö содысь естественнонаучнöй тöдöмлунъясöй да позитивизм философиякöд да революционно-социалистическöй идеясясöн бурджыка тöдмасьöмöй. Водзö олöмö пöртны тайö могъяссö отсалìс рытъя школаын велöдчöм. Но и сэки на мöвпъяслысь, ловлы донаторъяслысь да кöсйöмъяслысь öтувъя системаöс вöлì тэчöма сöмын джынвыйö. Зумыд тэчасöдз вайöдны сìйöс ковмис Санкт-Петербургса университетын да психоневрологическöй институтын велöдчан воясö нин. 

********

Гöгöр кö артыштны, юркарын Черняевскöй курсъяс вылын кык во велöдчöмыс вежöрöс, морттуйöс да культураöс сöвмöдöмö унатор содтiс. Тайö кадъяс помасигас ме гöгöрвои, мый збыльысь дась сдайтны школа помалöм йылысь атестат вылö экзаменъяс, мый бура тöда культуралысь медшöр юкöнъяссö да выль мировоззренческöй система лöсьöдöмын кыпöдчи вылi тшупöд вылö. Интеллектöйлöн сöвмöмыс восьлалìс орччöн лов туöм-быдмöмкöд да морттуйöй тэчсьöмкöд. Ме нимкодяси шедöдöмторъяснас, сы вöсна мый вöлì том, дзоньвидза  да кутi выль вермöмъяс вылö лача.  

Татшöм сьöлöмöн 1909-öд вося февраль тöлысьö ме шуи мунны Великöй Устюгö, мед дасьтысьны гимназия курс помалан зкзаменъяс кежлö, кодöс ме лöсьöдчи сдайтны тайö вося жö май тöлысьын. Ме мунì сэтчö сы вöсна, мый Устюгын верми став кадöс сины велöдчöмлы, öд Анна ичинь да Микайлö дядь ордын овны вöлi Санкт-Петербургын дорысь донтöмджык. Устюгын ме олi некымын тöлысь экзаменöдз да сы бöрын, кодöс сдайтi 1909-öд вося майын сöмын «витъяс» вылö. Аттестатыс паськыда восьтiс меным университетö öдзöссö, кытчö водзын пырнысö некыдз эг вермы. Сы серти позис бöрйöм серти пырны кöть кутшöм роч университетö.  Колис сöмын öти мытшöд, тайö сìдз шусяна «политическöй кывзысьöм йылысь эскöдан гижöд», кодöс быть волi петкöдлыны власьт кутысьяслы. 
Но тайö менö ёна эз майшöдлы: ме тöдi, мый менам официальнöя пасйöм нин «власьт кырöдан» удж вылö да политическöй «кывзысьтöм» вылö видзöдтöг, киссьысь самодержавиелöн чиновникъяс пыр ме верма сiдз ли тадз судзöдны колана эскöдан гижöдсö. Век жö ме и збыльысь судзöдi тайö кабаласö Санкт-Петербургса губернаторлöн канцелярияысь.

Экзаменöдз, да, дерт нин, сы бöрся мунысь кадыс колис гажаа да ыджыд пöльзаöн. Менам дядь да ичинь вöлiны зэв сьöлöма да бур йöзöн. Олöм выланыс найö нажöвитчисны няньöн, стöчджыка кö, пöжалiсны да вузалiсны нянь да мукöд пöжас карса рынок вывса  лавкааныс. Вузöс сьöмыс налöн эз вöв уна, но тырмидз налöн неыджыд колöмъясныс серти. Кыкнаныс найö вöлiны Енлы эскысьясöн, веськыд да сьöлöма йöзöн. Налöн ичöтик керкасяньыс, кодi сулалiс «гöрд чой вылын», Устюг помас, воссьывлiс кар вылö да кар сайса паськыд видзьяс вылö мича серпас. Керкаыс нинöмöн синмад эз шыбитчы, но пытшкöсыс вöлì пелькöдöма олысьяс серти. Ичöтик öшинюв да керка сайса градйöр вöчисны сiйöс нöшта на мусаджыкöн. Менам рöдвужлöн бурлунöн, сöгласа олöмöн да ас костас лöсялöмöн йиджтысьöма вöлi керкаса олан руыс. 

Устюгын олiгöн ме топыда ёртасьлi уна велöдчыськöд да карса верстьö олыськöд. Гимназияса велöдчысьяс пöвстысь öткымын, босьтам кöть Петр Зепаловöс, Василий Богатыревöс да мукöдöс, лоисны меным ёртъясöн олöмбыд кежлö, сэтчöдз, кытчöдз öтияс эз пуктыны юрнысö, а мöдъяс эз вошны коммунистическöй революция кадö. Устюгын медводдзаысь тайö кузь кадсö колльöм бöрын, ме некымынысь волi на сэтчö. Римьякöд и Великöй Устюг вöлì сэтшöминöн, кöнi ме шойччи, велöдчи да нуöдì революционнöй удж. Коркö сэсся сìйö лоис весиг карöн, кöнì менö власьт дорö воöм коммунистъяс пукöдiсны дзескыдiнын да шулiсны вины. 
Но сэки, кор ме медводдзаысь локтi Устюгö, сöмын Енмыс тöдiс, мый лоас мекöд водзö. Экзамен бöрын университетö воссьöм туйыс бордсьöдìс менö, ме пуи выль вынъясöн да лачаясöн, олi зэв гажа олöмöн, ёртъяскöд кад коллялöмöн да  ичинькöд да дядькöд шоныд йитöдъяс кутöмöн. Шудыс пыр на нюмъялiс меным. 1909-öд вося сентябрь тöлысьö ме  бöр вои Санкт-Петербургö.

Витöд сигöр 

Университетын велöдчан вояс

Психоневрологическöй
 институт

Юркарö воöм бöрын, неуна падъялыштöм мысти, ме шуи пырны эг Санкт-Петербургса университетö, а неважöн на восьтöм Психоневрологическöй институтö. Велöдчан программаыс сэнì, видзöдöма-пöръя, эз вöв университетын моз чорыда дорсалöма, а велöдысьясыс вöлìны сэтшöм жö нималысьöсь. Став мукöдтор дорас, институтын сетìсны социология курсъяс, кодъясöс лыддисны М
.М. Ковалевский да Е. Де Роберти, мир пасьтала тöдса туялысьяс, университетын жö тайö дисциплинасö эз велöдны. Сìйö кадас став наукаясысь менö медся ёна кыскисны химия да социология. Тайö öта-мöдсьыс торъялысь наукаясысь ме дыр эг вермы бöрйыны кодсöкö туялан подув пыдди. Коркö сэсся синси жö социологиялань. Институтын велöдчысьясыс, университетса дорысь, ме чайтöм серти, вöлìны сюсьджыкöсь да революция идеяяс дорö сибыдджыкöсь, ме моз жö, кызвыннас найö вöлiны рабочöй да крестъяна шöрысь петöм йöзöн. Тайö да татшöм сяма мукöд помкаяс вöсна ме и дугдi бöрйысьнысö. 1909-öд вося арын лои Психоневрологическöй институтса студентöн. 

Роч университетъясын да институтъясын сэки оз вöлi ков, американскöй университетъясын моз, быть ветлöдлыны лекцияяс, зачетъяс да семинаръяс вылö. Быд студент вöчис тайöс кöсйöм сертиыс. Сìдзжö академическöй во чöж институтас пöшти эз вöвны психолого-социальнöй да гуманитарнöй дисциплинаясысь зачетъяс; на весьт семестр помын вöчлiсны öти, но зэв стрöг экзамен. Быд предметысь, кодöс лыддисны во чöжнас, экзаменъяс сдайтöм вылö векджык урчитлìсны май да юнь заводитчан кад. Студентъясöс, кодъяс босьтлiсны шогмытöм оценкаяс, видлавтöг вöтлывлiсны университетысь. Велöдысьяслы вöлi дзик веськодь, кытысь студентъяс босьтöны тöдöмлунъяссö, мед семестр помас бура сдайтны стрöг экзаменъяссö, сiдзкö велöдысьяс да администрация эз лыддьыны, мый велавны позьö сöмын лекцияяс, семинаръяс да зачетъяс вылö ветлöдлöмöн. Велöдчанìнъясын, дерт, зэв мывкыда арталìсны, мый быд студент колана тöдöмлунъяссö вермас судзöдны оз öткодя, а уна ногöн. Сìдзжö бура гöгöрвоана, мый аслас студентыслöн велöдчыны кöсйöмыс, кодöс вынсьöдö семестр либö академическöй во помын öти стрöг экзамен, дерт жö, ёнджыка ышöдас велöдчыны, контрольнöй да зачет помся нуöдöм дорысь, кодъяс торкöны занятиеяслысь сьöрсьöн-бöрсьöн мунöмсö, падмöдöны велöдчысьясöс стрессъясöн, ковтöг сьöктöдöны и студентъяслысь, и велöдысьяслысь уджсö. Тайö системаыс сетìс студентлы ас вöляысь велöдчыны, босьтны вежöрнасджык да унджык кад вичмöдны творчество вылö, öткодявны кö öнiя системакöд, кодi мырдöн тшöктö ветлöдлыны лекцияяс вылö да тшöкыда вочавидзны тестъяс вылö, кодъяс серти он вермы тырвыйö донъявны студентлысь тöдöмсö. Ме чайта, миян американскöй системаыс торйöн нин ёна тшыкöдö мöвпалысь да велöдчыны кöсйысь студентöс да аспирантöс. 

Ме ачым эг вермы йöршитчыны весиг сэтшöм личыд системаас, кутшöм вöлi роч университетъясын. Психоневрологическöй университетö пырöм бöрын ме шуи ветлöдлыны сöмын сiйö лекцияъяс вылö, кöнi: а) профессорыс лыддьö курссö аслас теория серти; б) тайö аслыспöлöс теорияыс колана да тöдчана; в) лыддянторсö некöн на абу йöзöдöма. Тайöс аслым тшупöмöн, ме ветлöдлi сöмын джын лекция курс вылас кыдзи институтын, сiдзи и университетын став нёльнан восö. Кадöс да вынъясöс видзöмöн, став мукöд дисциплинасö ме велöдi гырысь профессоръяслöн уджъяс серти либö зэв подулалöм учебникъяс кузя. Менам велöдчан манералöн госыс-пöльзаыс бура тыдовтчис сэки, дай öнöдз тыдалö. Лекция курсъяс дорысь, книгаясас учёнöйяс стöчджыка подулалìсны ассьыныс теорияяссö; ме верми пыдiсяньджык видлавны налысь уджъяссö, коланаинö некымынысь лыддьыны гöгöрвотöм да сьöкыд юкöнъяссö, мый он вермы вöчны лекция вылын; сэсся, книгаяс лыддигöн, ме верми содтавны текст дорö пасйöдъясöс да гижöдторъяс, мый он вермы вöчны лекция кывзiгöн. Та кындзи, ме верми вежлавны велöдчан кадöйлысь тэчассö, а лекцияяслöн луныс да часыс вöлi стрöга урчитöма да эз век шогмы меным кад либö оласног понда. И медбöрын, мед кывзыны лекциясö, меным колö вöлi миян патерасянь институтöдз да бöр ветлыны подöн да  видзны та вылö этша вылö кык час сайö. Та вöсна, ас велöдчан системанам ме öдйöджык да зэлöдчытöгджык велöдi курсъясöс, быд лекция да семинар вылö ветлöдлöм дорысь. Шуам, профессор Петражитскийлысь «Общая теория морали и права» бура тöдса курссö, кодöс во чöжыс лыддисны куимысь вежоннас, ме тырвыйö велалi кык вежонöн куим том серти, кöнi вöлi сетöма дзоньнас теорияыс да сы дорö пыртöд. Тадз кымын жö институтын да университетын ме велöдi и мукöд предметсö. Ас пыр нуöдöм бöрын, ме сьöлöмсянь вöзъя тайö велöдчан системасö став писькöс студентыслы, сы вöсна мый лекцияяс вылö ветлöдлöм дорысь сiйö сетö унджык дай видзö и кад, и вын, а лекция курсъяссьыд öдвакö аддзан мыйкö выльöс да шемöсмöданаöс, мый эз пыр корсянторйыслы сиöм бур книгаясö.

Менам системалöн медся омöльторйыс вöлi сыын, мый эг вермы син-на-син сёрнитны профессоръяскöд. Но тайö мытшöдсö ме кокньыда венi, семинаръяс вылын азыма уджалiгöн да веськыда консультируйтчи гырысь профессоръяскöд. Кыдз збыль ыджыд ученöйяс, найö радпырысь лэдзлiсны вежöра студентъясöс асланыс семинаръяс вылö да ышöдiсны найöс аслыспöлöс научнöй проблемаяс видлалöм вылö. Буретш сìйö, мый ме писькöдчи уна научнöй уджö, зiля уджалì семинаръяс вылын да вензи институтын да университетын сэтшöм гырысь ученöйяскöд, кыдзи Е.Де Роберти, М.М. Ковалевский да В.М. Бехтерев, Леон Петражицкий, М.И. Ростовцев, Иван П. Павлов, Н. Розин, буретш тайö отсалiс меным пырны медбур студентъяслöн лыдö да водзмöстчысь том учёнöйяс лыдö; менö бöрйисны тайö профессоръяслöн семинаръясöн веськöдлысьöн, корисны йöзöдны менсьым уджъясöс научнöй журналъясö. Ме весиг лои М.М. Ковалевскийлöн ассистентöн да секретарöн, кöть и студентöн на вöлi, а бöрас, аспирантураын велöдчигöн, медводдза восяньыс нин меным сетìсны Психоневрологическöй институтын да Лесгафт нима институтын лыддьыны социология кузя лекцияяс. 

Став тайö буртор дорасс, менам «дженьдöдöм» велöдчан системаöй сетìс нажöвитчöм вылö да научнöй, культурнöй да политическöй удж нуöдöм вылö унджык кад. 

Институтö пырöм бöрын, меным важмоз на колö вöлì шедöдны кынöмпöт, мый ме вöчи репетиторалöмöн да журналъясын кутшöмсюрö статьяяс йöзöдöмöн. Тайö уджъясысь босьтöм сьöмторйыс вöлì зэв этшаник, но сìйö кыдзкö да пыкыштìс менсьым лолöс да вир-яйöс.  

Н.Д. Кондратьевкöд да сылöн дзоля вокыскöд ми медалìм важиник патераысь жыр. Куим мукöд жыръяс олìсны куим том студент, Бестужевскöй курсъясысь кык курсистка да Народнöй Домса хористка. Оланìнсьыс тöлысьнас быдöн мынтìс сöмын некымын шайт. Быд лун ми сёйим булки да тшай, корсюрö на дорö вичмылìсны калбастор либö сыртор. Сёян  вылö тöлысьнас мунìс 10-12 шайт, эз унджык. Дзоньöн кö босьтны, кызвын олöм пыкöд вылö бура тырмис 25-30 шайт. Татшöм олöмсö, дерт, оз позь шуны озырöн, но миянлы судзсис да бур вöлi и сы боксянь, мый эз сет миянлы кызны да личöдчыны. Дерт, Кондратьевкöд ми вермим бурджыка нажöвитчыны, но лыддим, мый кад да вын оз позь видзны дона, но гажтöм удж вылö, кодì нинöм оз содты миян вежöр, морттуй да культура сöвмöмö, бурджык ставнас найöс сетны лов серти уджлы. Миянлы медся коланторйöн вöлì велöдчöм, но сìйö шуöмыс, мый могтö оз позь вежны сiйöс олöмö пöртан средствояс вылö, миянлы бура отсалìс: воысь во миян нажöтка быдмис-содìс, а материальнöй олöмным университетын велöдчигöн вочасöн бурмис. Локтан вонас нин ми босьтìм университетсянь вель ыджыд стипендия, сэсся лоим ассистентъясöн, пондìм лыддьыны лекцияяс да шедöдны тырмана дорысь унджык сьöм. Дзескыдкодь олöм, кодöн ми олìм медводдза велöдчан воас, некыдз эз торк миянöс асьнымöс томöн да ёнöн кылöмысь да олöмнас нимкодясьöмысь, сылысь став озырлунсö чукйöн куралöмöн. 
Ми олiм вежöрöн зэв озыр олöмöн, писькöдчим наукаö, велöдысьяскöд, студентъяскöд да ёртъяскöд венъясö,  медводдза научнöй уджъяс дасьтöмö да йöзöдöмö. Миян ловным такавлiс сiйöн, мый ми зiлим öтдортчыны кызвын омöльысь, но и ёна бурнас эг вывтiасьлöй. Ассьыным политическöй уджйöзъяснымöс ми вештiм рабочöйяс, студентъяс да мукöд котырысь йöз пöвстын «режим кырöдан» вежöр югзьöдан уджöн. Тайö уджсö, кодысь миянлы некод эз мынты ни öти ур да кодсянь позис виччысьны сöмын арест, дзескыдiнö пуксьöдöм либö царскöй правительствосянь штрап, ми лыддим зэв колана нравственнöй да политическöй могöн быдöнлы, кодi лыддьö асьсö, шуны кö социал-революционеръяслöн идеолог П. Лавровлöн тöдса кывъясöн, «донъялöмöн мöвпалысь да кывкутысь личностьöн». Литератураысь шедевръяс лыддьöм кындзи, ми пöткöдiм мич кузя тшыгнымöс симфоническöй концертъяс, операяс да литературнöй лыддьысьöмъяс вылö, музейясö, серпаса галлереяясö да выставкаяс  вылö кадысь кадö ветлöмöн, студенческöй литературнöй да музыкальнöй кытшъясын да быдпöлöс поэзия, литература, музыка, художество да актеръяслы сиöм рытпукъяс вылын бергалöмöн; и дерт нин, ассьыным кывбуръяс да ичöтик висьтъяс лыддьöмöн, ёртъяскöд рытйысигöн быдсяма теш петкöдлöмöн да мусаник студенткаяс бöрся котралöмöн.
Дзескыд олöм вылö видзöдтöг, сiйö вöлi дорышöдз тыр ассьыным коланлуннымöс гöгöрвоöмöн, бур вылö веськöдöм вынöн, творческöй удж дорö муслунöн да аскиа лун вылö лачаöн. Дерт, гажкöд да вермöмъяскöд орччöн овлiсны и шог да жугыльторъяс, но найö сöмын тöдчöдiсны миян олöмлысь мичлунсö.  

Институтын медбур студентъяс пöвстын, кодьяскöд ме ёртаси, вöлi некымын морт, кодъяс некымын во мысти лоисны паськыда тöдса либö литературнöй критикöн, кыдзи, шуам, В. Полонский да В. Спиридонов, либö публицистъясöн да коммунистъясöн веськöдлысьöн, кыдзи Кольцов, Смилга, Элиава, либö сюсь да писькöс психологöн да психиатрöн, кыдзи Г. Зильбург (кодöс ми нимтылiм «кардебалет директорöн» сы вöсна, мый сìйö радейтлiс котыртавны студенткаяслы йöктан рытъяс) да уна мукöд.

Медводдза велöдчан воö ме лöсьöдi торъя нин топыд йитöдъяс Институтлы подув пуктысь, став мир пасьта тöдса психолог да психиатр В. Бехтеревкöд да мирса наукаын вылö донъялан туясьысьяскöд, М.М. Ковалевскийкöд да Е. Де Робертикöд, кодъяс вöлiны социология, антропология, философия да экономическöй история кузя ыджыд специалистъясöн, ог нин сёрнит мукöд профессоръяс йылысь. Тайö паськыда нималысь учёнöйяскöд ёрта йитöдъясöй бöръя воясас вочасöн вынсялiсны да вуджисны наука туялан öтувъя уджö, кодi кыссис тайö тöдчана учёнöйяслöн кувсьытöдз.  
Ыджыд вермöмъяс вылö видзöдтöг, медводдза велöдчан во помалöм бöрын ме шуи мунны Психоневрологическöй институтысь да пырны Санкт-Петербургса университетö. Подув помканас лоис сiйö, мый ме некыдз эг кöсйы мунны служитны царскöй армияö. Государственнöй университетъясын велöдчысь студентъясöс вöлi мездöма призывысь, а неважöн восьтöм частнöй, психоневрологическöй кодь, институтса студентъяслöн татшöм личöдыс эз вöв, торйöн нин налöн, кодъясöс вöлi казялöмаöсь «власьт кырöдан» уджын. Кольччи кö ме институтын, менö, кыв шутöг, мöд курссяньыс нин босьтiсны армияö. Самодержавнöй власьт кутысьясöн мырдöн армияö мöдöдöмсö ме лыдди асшöр мортöс медся пеж мырдöналöмöн да нартитöмöн, а военнöй службасö – царскöй режимлысь йöзöс чукöрöн виавны велöдан искусствоöн; ме некыдз эг кöсйы мунны армияö и эг лыддьы тайöс аслам нравственнöй могöн. Таын быд боксянь ме дор сулалìсны ёртъясöй да велöдысьясöй. Найö быттьö сёрнитчöмöн велöдiсны менö саймовтчыны призывысь университетö пырöмöн. Тайö вöзйöмъясöн да аслам мöвпъясöн ыззьöмöн 1910-öд вося тулыс помланьыс сетi документъясöс университетö. Шензьöдана öдйö университетысь воис юöр, мый менам аттестатын да институтын сдайтöм экзаменъяс кузя отличнöй оценкааясысь менö босьтöны да сетöны стипендия, кодì вöлi тырмö и велöдчöмысь мынтысьны, и тырвыйö могмöдны менö коланаторъясöн. Шудыс бара нюмъялiс меным. 

Бордъясьöмöн, кокни сьöлöмöн ме мöдöдчи Устюгö да Римьяö гожся каникулъяс вылö. Сэнi рöдвужкöд да ёртъяскöд ме шойччи, отсаси Öнись ичиньлы турун пуктыны да нянь идравны, заводитì комияслöн гозъясьöм да семьяпытшса олан модаяс кузя ассьым полевöй туясьöмöс. Мед ставсö тайöс туявны, меным ковмис ветлыны некымын сиктö, кöнi ме коркö уджавлi батькöд да вокöйкöд. Вöрзьöдлытöм вöр-валöн тöдса серпасъясыс, важ ёртъяскöд шоныд аддзысьлöмъясыс, видз-му овмöсын да наукаын уджалöмыс –ставыс тайö бура пальöдiс менсьым карса олöмысь мудзöм вир-яйöс да вежöрöс. Сìйö гожöмыс збыльысь вöлi шуда да бур вылö ышöдана. 

Август помын ме бöр локтi Санкт- Петербургö. 

Санкт
- Петербургса университет

1917-öд вося революцияöдз университетын эз вöв ни социология кузя кафедра, ни кутшöмкö лекционнöй курс татшöм ним улын мöд факультетъясын. Социологиясö сэк эз на лыддьыны тырвыйö асшöр наукаöн, но та вылö видзöдтöг, социологиялысь подув проблемаяссö бура видлалìсны право, экономика, история теория, философия, криминология, этнография, политическöй да мукöд наукаяс кузя лекционнöй курсъясын. Медуна татшöм курссö лыддисны юридическöй факультет вылын, мыйла ме и бöрйи сiйöс водзö велöдчöм вылö да аслым специальность бöрйöм вылö. Факультетын уджалысь профессоръяс лыдын, М.М. Ковалевский кындзи, вöлiны Леон Петражицкий, кызьöд нэмын мораль да право кузя, гашкö, медся ыджыд  ученöй; М.И. Туган-Барановский, став мир пасьтала нималысь учёнöй, кодi торйöн бура видлалiс уджалан зiльöмлысь кытшъяс, социализм проблемаяс да пыдö пырис донъяс теорияö; Н. Розин да А. Жижиленко, тöдчана криминологъяс да мыждöм теорияын ыджыд специалистъяс; Н. Покровский и Д. Гримм, римскöй правоын нималысь профессоръяс. Тайö профессоръясыслöн ёрт нога юрнуöдöм улын, торйöн нин Леон Петражицкийлöн да М. Ковалевскийлöн право да экономика теория кафедра вылын, Е. Де Робертилöн психоневрологическöй институтын, М.И. Ростовцевлöн да Н.О. Лосскийлöн философия да классическöй кывъяс кафедра вылын, налöн кесйöдлöмöн мунiсны менам университетын занятиеяс. Меным збыльысь мойвиис, мый тайö ярюгыд кодзув чукöрö пырысь учёнöйясыс велöдiсны менö, а бöрас лоисны менам ёртъясöн. Сы вöсна, мый тайö профессоръясыс збыль вöлìны ыджыд учёнöйясöн, найö некор эз тшöктыны быть эскыны асланыс теорияяслы, и буретш тайöн найö торъялiсны шöркоддьöм туялысьясысь. Мöдарö, тайö гырысь йöзыс ышöдiсны студентъясöс нинöм вылö видзöдтöг донъявны налысь видзöдласъяссö да сьöлöмсяньыс ошкисны, петкöдлìс кö студентыс  асшöр да аслыссикас мöвпалан сямсö . 

Сìйö, мый семинаръяс вылын ме вылö донъялì аслам велöдысьяслысь уджъяссö, а сiдзжö казялì да тöдчöдì налöн теорияясысь тырмытöмторъяссö, вöзйи теория бурмöдöм вылö веськöдöм кутшöмсюрö ассьым идея, кодöс висьтавлì налöн семинаръяс вылын, тыдалö, воис профессоръяслы сьöлöм выланыс. Тайö менö бурöн донъялöмыс ёнмис сы понда, мый велöдчигöн на йöзöдi гырысь научнöй журналъясын антропология, социология, юриспруденция да философия кузя некымын туялöм да лэдзи ассьым «Преступление и кара, подвиг и награда» медводдза ыджыд удж (1913), кöть сэки вöлì на коймöд курсса студентöн.
Менсьым мöд да коймöд курсъясын шедöдöм неыджыд вермöмъясöс виччысьтöг вылö донъялöм бöрын, М.М. Ковалевский вöзйис лоны сылöн приватнöй секретарöн да научнöй уджас отсасьысьöн, и Е. Де Роберти корис аслас курс вылын ассистентавны да «Новые идеи в социологии» серияын со-редакторавны. Та кындзи, Петражицкий да Бехтерев корисны менö öтувъя редакторавны «Новые идеи в правоведении» да «Вестник психологии и криминальной антропологии» журналъясын. 

Дзоньнас кö видзöдлыны, университетын велöдчан воясыс вöлiсны туясян да вежöр сöвмöдан уджач да пöльзаа пöраöн. Тайö каднас ме шедöдi философия, психология, этика, история да естественнöй наукаясысь зумыд тöдöмлунъяс, ог нин гарав социология да право йылысь. Бöрья кык наукаас ме тырвыйö видлалi роч да европейскöй правоысь став тöдчана теориясö; медся тöдчана роч да рытыввывса учёнöйяслöн уджъяс серти, кодексъяс да закон чукöръяс серти ме туялì роч, римскöй да европейскöй провояслысь историясö, быд боксянь видлалi конституционнöй, гражданскöй да уголовнöй правояс. Содтöд пыдiсянь видлалì социология, философия история да накöд йитчöм мукöд дисциплина кузя кызвын классическöй уджсö, на пöвстын и бöръя каднас йöзöдлöм Э. Дюркгейм, Г. Тард, Г. Зиммель, Макс Вебер, Парето, Вестермарк да уна мукöд рытыввывса авторлысь уджъяссö. 

Тайö наука йöртöдъясас тöдöмлун чöжöмкöд öтпырйö ме водзö уджалi ассьым видзöдласъяöс öтувъя системаö вайöдöм вылын, мед йитны найöс кöть кутшöмкö сюрöса подулöн. Философия боксянь, выльöн чужöм тэчасыс вöлi эмпирическöй неопозитивизмлöн либö критическöй реализмлöн туйвежöн, кодì мыджсис логическöй да эмпирическöй тöдöмлун туялан методъяс вылö. Социология боксянь тайö вöлi Кантлысь да Спенсерлысь эволюционнöй сöвмöм вылö социологическöй видзöдласъяссö йитöм,  кодöс вöлì бурмöдöма да вынсьöдöма роч Н. Михайловскийлöн, П. Лавровлöн, Е. Де Робертилöн, Л. Петражицкийлöн, М. Ковалевскийлöн, М. Ростовцевлöн, П. Кропоткинлöн да рытыввывса Г. Тардлöн, Э. Дюркгеймлöн, Г. Зиммельлöн, М. Веберлöн, Р. Штаммлерлöн, К. Маркслöн, В. Паретолöн да уна мукöд туясьысьяслöн теорияясöн. Политика боксянь кö видзöдлыны, менам мировоззрение вöлi социалистическöй идеологиялöн туйвежöн, кодì мыджсис солидарность, öта-мöдлы отсöг да мездлункöд йитчöм этика вылö. Дзоньнас кö, тайö збодер видзöдласъясöй вöлiны матынöсь роч  да рытыввыв Европаса мöвпалысь йöзлöн видзöдласъяслы, кодъяс разалìсны революция водзвывса бöръя дас вонас. Ме эг вермы думыштны сэки, мый менсьым «научнöй, позитивистскöй да прогрессивно-оптимистическöй» мировоззрениеöс жалиттöг чегъяласны историялöн  матысмысь лоöмтöръясыс да мый, мöд кризисысь петöм бöрын, сìйöс ковмас мöдпöръя видлавны да выльысь тэчны-лöсьöдны. Тайö мöд кризисыс эз на тыдав локтан вояслöн пемыдас. Сэки, велöдчан воясö, менам ловлы тырвыйö лöсялìс аслам тайö олöм вежöртöмыс, и ме эг на гöгöрво, мый ачым лоа, кыдзи ме шулывлì сёрöнджык, «олöм вылö кельыдгöрд öчки пыр видзöдысь куканьöн».

Мед помавны тайö студенталан кадся лоöмторъяс йылысь кос гижöдсö, колö пасйыны, мый 1914-öд воын ме помалi Санкт-Петербургса университет медвылыс тшупöда дипломöн. Университет помалöм бöрын меным вöзйисны кольччыны кафедра вылö, мед дасьтысьны профессорлöн ним дорö. Ме кольччи долыдпырысь, сы вöсна мый тайö медбура лöсялiс бöрйöм могöйлы, профессорство да наука туялöм пöртны олöмын медшöр уджöн. Зэв бур стипендия, кодöс меным сетìсны этшавылö нёль во кежлö, мед дасьтысьны магистр степень да приват-доцент нимъяс босьтöм кежлö, лэдзис овны судзсяна олöмöн да став кадсö наука туялöмлы вичмöдны вермöмöн. Сы вöсна, мый социология эз на вöв администрацияöн вынсьöдöм дисциплинаяс лыдын, меным ковмис бöрйыны наысь, кодъясöс велöдìсны университетын. Падъялыштöм бöрын, ме бöрйи подув дисциплинаыс пыдди уголовнöй право да содтöд дисциплинаыс  пыдди пеналогия да конституционнöй право, мед на вылö кутны нырвизьöс. 

Университетын
 велöдчöм сетiс меным ставсö, ме эг сöмын диплом босьтöм да профессорлöн звание вылö дасьтысьöм ради кольччы университетö; ме шедöдì и вежöра том туясьысьлысь ним, кодi матысса кадö вермас быдмыны нималысь да писькöс учёнöйöдз. 

Политика

Менам студенталöм йылысь висьтасьöмыс мед некодöс оз ылöдлы, быттьö менам олöмöй, кыдзи и уна мукöд студентлöн, вöлì дзескöдöма лöнь да лабутнöя визувтысь академическöй велöдчöмöн. Россияын 1910-öд-1914-öд воясся социально-политичекöй гыбзьöмыс эз сет öтдортчыны сыысь наука сайöдöн. Кöть эськö 1905-öд-1906-öд воясся революцияыс помасис, сылöн бöжъясыс кузя на кыссисны да кыкпöвста вынöн кисьтìсны самодержавие колясъяссö, дасьтìсны сìйöс вежöм вылö выль режим. Став культурнöй, общественнöй да политическöй олöмыс шызис, тайö бура тöдчис сыын, мый искусствоын чужисны да сöвмисны выль туйвизьяс, ыджыд öдöн ылькнитìсны философскöй, социальнöй да гуманистическöй мöвпъяс, петкöдчисны да паськалìсны быдсяма политическöй - легальнöй и нелегальнöй - визувъяс. Сы вöсна, мый ме ёна  интересуйтчи культуралöн быд юкöнöн да быд петкöдчöмöн, ме, дерт, бура тöдì став тайö выль туйвизьяссö да визувъяссö, öд ме вöлì быдпöлöс чукöрын да котырын членöн да син-на-син и уна йöзын вензьысьöн да кывзысьысьöн. Татшöм нок пырыс ме лöсьöдi топыд йитöдъяс уна тöдчана поэткöд, гижыськöд, композиторкöд, серпасасьыськöд, философкöд, публицисткöд да уна мукöд нималысь йöзкöд. 

Нöшта на зìля ме писькöдчи страналöн политическöй олöмö. Ковалевский пыр, кодì вöлì Государственнöй Советын пыдди пуктана членöн да либералъяс партияöн веськöдлысьöн, да Петражицкий пыр, кодì вöлì конституционнöй демократъяслöн юралысьяс лыдын, ме тöдмаси уна государственнöй йöзкöд, Думаса членъяскöд да консервативнöй да прогрессивнöй политическöй партияясöн веськöдлысьяскöд.  Ковалевский, Петражицкий, Де Роберти да мукöд профессоръяс тöдìсны менам эсералöм йылысь, «власьт кырöдан» öнìя да воддза удж йылысь. Но тайö некыдзи эз дзуг миянлысь бур йитöдъяснымöс. Найö весиг кодаркö боксянь ошкисны менсьым политическöй видзöдласъясöс, кыдзи менам сословиеысь петöм том мортлы лöсялантор. Ковалевский политикъяс дырйи шмонь сорöн шулывìс менö «том Жан Жак Руссоöн», сэк жö Петражицкий, Де Роберти да мукöдъяс гöгöрвоöдìсны сылысь кывъяссö сìдз, мый менам политическöй идеологиялöн «идеалистическо-реалистическöй» аслыспöлöслуныс сìйöн нин вöлì бур, мый öтдортчис фанатизмысь да мукöдлысь видзöдласъяс кедзовтöмысь.  

Эсеръяслöн да мукöд социалистъяслöн идеологическöй да политическöй юрнуöдысъяскöд да членъяскöд менам йитöдъясöй пыр ёнмисны. «Власьт кырöдан» менам лекцияяс да политическöй венъяс дасьтöмыс, фабричнöй рабочöйяс, студентъяс да интеллигенция пöвстын йöзкостса уджöй, политическöй статьяясöс гижöмöй, кодъясöс ме босьтчи йöзöдны эсеръяслöн элитарнöй да популярнöй периодическöй изданиеясын, социал-революционеръяслысь ячейкаяс да группаяс котыртöмöй – ставыс тайö вайис  меным ыджыд идеологлысь да социал-революционнöй визувлöн том юрлысь нимсö.

Татшöм ноксьöмыс некутшöм зэлöдчытöг паськöдìс менсьым йитöдъясöс да öтув уджöс Думаын пукалысь партияса лидеръяскöд (Керенский да мукöдъяскöд) да мукöд государственнöй учреждениеса йöзкöд, эсеръяс дор сулалысь («Русское богатство» да «Заветы» сяма) легальнöй да нелегальнöй журналъяслöн редакторъяскöд да небöг лэдзысьяскöд, ог нин гарав ассьым шöркоддьöм партияса членъяскöд да «орччöн восьлалысьяскöд» öтувъя удж нуöдöм йылысь. 

Политикаын  зìльöмыс да университетын öтлаын велöдчöмыс лоис сылы помкаöн, мый менам сöвмисны-паськалìсны ёрта йитöдъяс да социал-демократическöй партияса водзмöстчысьяскöд да членъяскöд, йöзкост социалистъяскöд да мукöд радикалъяскöд öтувъя удж. Сìйö кадö став тайö партияыс нуöдiсны царлы паныд революционнöй уджсö öтув, öти революционнöй фронтöн, кодì тышкасис öтувъя врагкöд. Ёртасьöм эз öлöд миянöс эсеръяслöн, большевикъяслöн да меньшевикъяслöн идеологияясын медшöр теоретическöй торъялöмъяс кузя пöсь венъясысь. Но тайö дискуссияясыс, некымын публичнöй диспут кындзи, кызвыннас пансьывлìсны гортын, пызан сайын, сурасигъясö. Аскост ру вылö видзöдтöг, наысь миянлы унджык вöлi госыс лыдтöм публичнöй диспут да лекция дорысь. Ас кежысь татшöм чукöртчывлiгъясас ми пыдöджык писькöдчывлiм сёрнитанторъяс, бурджыка тöдмасим проблеманас да дасьтысим сы кузя вензьöмъяс кежлö. Буретш татшöм чукöртчöмъяс вылас, Петражицкийлöн, Ковалевскийлöн да Туган-Барановскийлöн семинаръяс вылас ветлöдлìгöн да öтувъя революционнöй удж нуöдìгöн,  ме матысми студентъяс пöвстысь некымын социал-демократкöд – Пятаковкöд, Караханкöд да мукöдъяскöд, кодъяс бöрынджык лоисны коммунистъяслöн веськöдлысьясöн да пырисны Ленин юрнуöдöм улын народнöй комисаръяслöн медводдза Советö. (Карахан лоис иностраннöй делöяс кузя комиссарöн, Пятаков – овмöс да вузасьöм кузя комиссарöн). 

Сэки ми эг на вермöй водзвыв тöдны, мый кымынкö во мысти кутам тышкасьны гражданскöй войналöн баррикадаяс вылын ёрта-ёртнымлы паныд, и, дерт жö, ме и думыштны эг куж, мый тайö менам ёртасьöмыс да заводса уджалысьяс пöвстын «кырöдчан» уджыс коркö видзас менö коммунистъясöн лыйлöмысь.

Тайö вöвлöмторйыс уськöдö тöд вылам ваö шыбитöм нянь йылысь библейскöй притча. Морт гежöда гöгöртлö, мыйöн вермас помасьны сылöн ноксьöмыс, но коркö-некоркö бур вöчöмыд век вайö мортлы бур, лёк керöмыд жö бöр косö сылы мырсьöмöн. Тыдалö, мортöн вöчöмторъяслöн кутшöмкö вын видзан закон, сэтшöм кымын жö, кыдзи вын да материя видзан физическöй закон, бергалö и йöз пöвстын. Вермас лоны, мый мортлöн ни öти удж оз вош дзикöдз, а став керöм-вöчöмыс кольö олöмас сылöн матыс либö ылыс колясъясöн. 

Выль арестъяс

Менам политикаöн ноксьöмöн пыр ёнджыка интересуйтчисны не сöмын самодержавиелы паныд сулалысь йöз, но и царöс посйысьяс да сылöн гуся кыйöдчысьясыс. Менам политическöй олöм бöрся öтторъя кыйкъялысь налöн «ун тöдтöм синмыс» вайис меным выль лёкторъяс. Университетса медводдза курсын на полиция суис миянöс менам жырйын рытйысигöн, шобис ставнымöс, босьтiс да нуис орчча участокö. Шмонитан руöн (кутшöмакö и рытйысигöн вина-сур юöмысь) ми, сiсьмысь власьт пыкысьясöс кедзовтöмöн, кузяла öтдортìм налысь юасьöмсö. Та дорö содтöд кутiм тшенкйысьны полицейскöйяскöд да босьтчим сьывны-йöктыны сэтшöм горöн-зыкöн, мый полицияса начальникыс скöрысь равöстiс миян вылö: «Весасьöй татысь, шеть!», мый ми пырысьтöм-пыр и вöчим да сьылiгтырйи гузьгысим ывлаö. 
Тайöс öдвакö позьö вöлi виччысьны ён да зумыд, падъявтöм власьтсянь, но киссян выя царскöй режим дырйиыд татшöмйыс эз вöв гежöдторйöн. Олöмысь эндöм ловлы донаторъяс оз лэдзны власьт пыкысьяслы овны зумыда, асьныссö пыдди пуктыны да тырвыйö эскыны сыö, мый налöн урчитöм могъясыс да бюрократическöй оланногыс збыльысь веськыдöсь да бурöсь. Виньгыртысь политическöй режимыслöн киссьöмыс падмöдö, шöйöвоштö найöс. Выльöн сöвмысь ловлы донаторъяс посйысь водзмöстчысь йöзкöд паныдасигöн важ режимлöн агентъяс пондöны майшасьны-дзуглясьны, вошöны да тшöкыда оз вермыны тыр-бура вöчны налы урчитöм могъяссö.
Ме аддзылi татшöмъяссö Кинешмаса тюрмаын пукалысьясöс видзысьяс пöвстысь и унаысь казялi царскöй охранкалöн кыйöдчысьяскöд паныдасигöн. Татшöм мораль усьöмыс паныдасьö пöшти быд «сiсьмысь режимлöн», кодi реформация либö революция водзын ачыс нин дась киссьыны, казьтыштны кöть Важ Египетын вöвлöм восстание йылысь медся важ юöръяссö (миян эраöдз 4000-2500 во гöгöр) либö неважöн на ыпнитлöм революцияяссö ли вежсьöмъяссö, кодъяс мунìсны сэтшöм «висьлöс» странаясын, кыдзи Куба, Лунвыв Корея, Лунвыв Вьетнам, Япония да кутшöмсюрö латиноамериканскöй странаын. Правительстволы паныд кыпöдчöмъяс водзын сэнì, Россияын моз жö, вöлiны студентъяслöн демонстрацияяс да полициякöд тышъяс, и пол​иция сiдз жö эз вермы накöд нинöм вöчны. Сiдзкö, миянöс босьтöмыс да тюрмаысь лэдзöмыс стöча лöсялìс сiйö сìсьмысь политическöй режимыслы да сылöн полициялы.

Велöдчигöн менам да мукöд революция руа студентъяслöн татшöм арестъясыс да тюрмаысь мездöмъясыс вöлiсны сэтшöм тшöкыдöн, мый ми веськодя лыддим найöс быдлунъя да быд здук лоны верманторйöн, ёна весиг эг майшасьасьöй тайö лёкторйыслöн бöжъяс вöснаыс. 

 Тайö посниторъяс кындзиыс, том и важ революционеръяс паныдасьлiсны корсюрö и мукöд дзескöдан мераяскöд, шуам, дыр кежлö пуксьöдöм да ссылкаö мöдöдöм. Мый татшöмторйыс вермас лоны мекöд, ме гöгöрвои, кор велöдчи университетса медводдза курсын. Помканас лоисны студентъяслöн демонстрацияяс, кодъяс мунìсны страна пасьтала 1910-öд вося ноябрь 20-öд лунö Лев Толстойлöн кувсьöмкöд йитöдын. Ыпнитан выя политическöй обстановкаын Толстойлöн семьясьыс да гортсьыс кувтöдзыс мунöмыс, а сэсся и ачыс кулöмыс лоисны киньнас, кодì öзтìс-дзулöбтìс университетса велöдысьяс да студентъяс пöвстын царлы паныд ыджыд шызьöмъяс. Тайö «шызьöмъясыс» кыссисны некымын вежон да торкiсны уна велöдчанìнысь быдлунъя академическöй олöмсö. Царлöн правительство пондìс найöс чорыда öлöдны: чукöра арестъясöн, тюрмаясöн да ссылкаясöн, торйöн нин нырччысьяссö дзескöдöмöн. Ме вöлi нырччысьяс пöвстын да, дерт, виччыси, мый менö видласны босьтны да пуксьöдны, вермасны кö кутны. Гöгöрвоана, мый ме некыдз эг кöсйы бара веськавны судö, да та понда вöчи ставсö, мед видзчысьны тайö неминучасьыс: узьлi ёртъяс ордын, гортö пыравлì сöмын некымын минут кежлö, кор водзвыв сёрнитчöм пас серти тöдмавлi, мый менам патера бöрся оз кыйöдчыны да менö оз виччысьны жандармъяс. 
1911-öд вося январь тöлысьö жандармъяс локтöмаöсь мела. Менö гортын абу суöмаöсь, тывъялöмаöсь-шобöмаöсь менсьым жырйöс да, налы коланаторъяс аддзытöг, мунöмаöсь кутавны мукöд пестысьысьöс. Жандармъяслöн волöм йылысь тöдмалöм бöрын ме ёртъясöй отсöгöн кутì ёнджык видзчысьны. Вежон гöгöр ме пелька пышъялi «арканделъясысь» да «фараонъясысь», кодъяс вынсьöдiсны ме бöрся туясьöмсö да ёна дзугисны «шызьöмъясын» менсьым уджöс. 
Ог тöд,  босьтìсны-ö менö, кольччи кö Санкт-Петербургö, но öти виччысьтöмтор видзис менö тайö дзик ковтöм лёксьыс. Менам ёртъясысь öти, инженер, вöлi сьöкыда висьö чакоткаöн. Мукöд бурдöдчанторъяс сорас докторъяс вöзйисны сылы ветлыны Италияса Ривьера вылö, но шуисны, мед туяс сылы отсасис дöзьöритысь ань либö кутшöмкö ёрт. Татшöм мортсö корсигöн инженерлы да ёртъясыслы воис мöвп босьтны колльöдысь пыддиыс менö. Висьысь ёртöй шуис, мый сылы бурдджык мунны мекöд, а не кутшöмкö тöдтöм морткöд, а ме верма кыйны кык кöчöс: арестуйтöмысь пышъя и отсала ёртлы. Первойсö ме пыкси, сы вöсна мый менам эз вöв некутшöм висьысьясöс видзан сям. Ёртъясöй, ачыс висьысьыс да сìйöс бурдöдысь докторъяс шуисны, мый, лоасны кö менам колана бурдöдчанторъяс да наöн вöдитчан инструкцияяс, торъя сёян да нöшта мыйсюрö, ме верма видзны сìйöс, кыдзи и висьысьöс дöзьöритысь ань. Кор ме кöсйыси, ёртъясöй судзöдiсны меным йöз паспорт, Военно-Медицинскöй Академиялöн курсантлысь форма да мукöд кабала да эмбур, мед дзикöдз пöртчыны мöд мортö. Найö весиг менö велöдiсны сетны чесьт, сабляöн вöдитчыны да мукöдсяма кужöмö да аслыспöлöс кывйö, кодъяс лöсялiсны Академияса курсантлы. Думыштöмсö лючки-бура лои пöртöма олöмö. Тайö ветлìг-мунìгъясас миянöс некод нинöмын эз кый, весиг сэки, кор ми вуджим Россия, Австрия да Швейцария костса границаяссö, кöнi миянöс сöмын веркöса юасьыштìсны, видлалiсны паспортъяснымöс да эмбурнымöс. Некымын лун международнöй узьлан вагонлöн комфортабельнöй купеын мунöм бöрын, ми лючки-бура воим Сан-Ремоö. Сэнi ёртöй овмöдчис докторъясöн вöзйöм санаторийö, а ме вежон кык олì сэтчöс гостиницаясын. 

Тайö виччысьтöм туйыс лои Рытыввыв Европаö менам медводдзаысь ветлöмöн и сэки ме медводдзысь аддзи «сöвмöм», кыдзи ме чайтi, странаяс. Веськыда кö шуны, тайö тöдмасьöмыс воис сьöлöм вылам. Сиктса серпасъяс, фермаяс да каръяс петкöдчисны меным зэв мичаöн, пелькöн да озырöн.  Йöзыслöн олан тшупöдыс Россия дорысь вöлi ёна вылын, а асьныс йöзыс – долыдджыкöсь, прöстждыкöсь да Россияса йöз дорысь ёнджык асьнысö пыдди пуктiсны. Шондiа Ривьера, Средземноморье, гöраяс да курортнöй каръяс – ставыс вöлi веж петкöдлана да шензьöдана мича. Роч да мукöд странаясысь йöзыс, кодъяскöд ме паныдасьлi гостиницаясын, вöлiны сьöлöма да отсавны дась йöзöн. Найö босьтìсны менö Ниццаö да Монте-Карлоö экскурсия вылö, кöнi ме, налöн вöзйöм серти, смелмöдчи ворсны казионоын да кымынкö минутöн пуктi зептö некымын сё франк. Кык вежон долыдпырысь шойччöм бöрын, ме торйöдчи висьысь ёртöйкöд да мöдöдчи бöр Роч муö. Öти рыт кежлö ме сувтлì Венаö, кöнi, мукöдторъяс кындзи, судзöдi неважöн на петöм Г. Зиммельлысь «Социология» книга. Санкт-Петербургö лючки воöм бöрын, ме бара кутì овны важ олöмöн. 

Студентъяслöн шызьöмъясыс вочасöн кусалiсны. Накöд тшöтш полиция воштìс власьтлы паныд революционнöй удж нуöдысьясöс ассьыс корсьысян да кутасян зìльлунсö. Пансис быдлунъя акдемическöй олöм, но колины на ыръянитысь студентъяс, кодъяс пыр на сулалiсны сы дор, мед дугöдны велöдчöм да экзаменъяс сэтчöдз, кытчöдз оз сетны университетъяслы да институтъяслы пöтмöн асшöрлун. Ме тшöтш вöлi тайö синсьытöм студентъяс лыдас. Академическöй во помас ме вöлi тырвыйö дась экзаменъяс дорö, но сы вöсна, мый вöлì самодержавиелы да академическöй асшöрлун торкалöмлы паныд, эг кут найöс сдайтны. Тайö ыръянитöмыс бергöдчис меным локтан во кежлö стипендия воштöмöн: асланыс кöсйöм вылö видзöдтöг, университетса администрациялы быть ковмис орöдны менö стипендияысь, кыдзи студентöс, кодi эз волы экзаменъяс вылö. Ме кокньыда такöдчи, сы вöсна мый лыдди тайö дзескöдöмсö кöсйöмъясöс олöмö пöртöмысь да ачымöс пыдди пуктöмысь зэв ичöтик донöн. Бöрынджык, коймöд да нёльöд курсъясын велöдчигöн, ме бара кутi босьтны сипендиясö.

Царскöй режим дырйи ме медбöръяысьсö пукалi тюрмаын 1913-öд воын, сiйö воас, кор пасйисны Романовъяс династиялы куимсё во тырöмсö. Аслам партиялöн вöзйöм серти, босьтчи гижны тайö династиялöн мыж вöчöмъяс, торксялöмъяс да кужтöг веськöдлöм йылысь критическöй памфлет. Грекыд вылö, партияса öти член, кодi тöдiс памфлет дасьтöм йывсьыс, вöлöма царскöй охранкалöн правокаторöн. (Тайö каднас эсеръяслöн да социал-демократъяслöн партияясö сюйсисны-писькöдчисны охраннöй юкöнысь кыйöдчысьяс. Кодсюрöяс тайö шпикъяс пöвстысь лоисны весиг партияяснас веськöдлысьясöн, шуам, эсер Азеф да социал-демократ Черномазов, Ленинлöн матысса ёртыс да ленинлöн «Правда» газетса шöр редакторыс). Правокаторыс пырысьтöм-пыр юöртöма охраннöй отделениеö дасьтан памфлет йывсьыс да сылöн автор йылысь. Кор 1913-öд воын март тöлысся öти сёр рытö локтi гортö, сэнì вочаси «архангелъяскöд», кодъяс вöлì менö виччысьöны. Менö арестуйтiсны да пуксьöдiсны «предварительнöй камераö», кодöс ме бура тöдi, сы вöсна мый волывлi видлыны водзынджык  пукалысь студенъясöс да профессоръясöс (сiйö кадас студентъясöс да учёнöйясöс зэв тшöкыда арестуйтлìсны да недыр кежлö пуксьöдлìсны тюрмаö). Менö пуксьöдiсны сöстöм да пелькиник камераö, вермö кö коркö тюрмаса камераыс лоны «пелькиникöн». Велалöм нин допросъяс бöрын, ме велалi и сы дорö да заводитi уджавны, кыдз сöмын позис. 

Тюрмаса зэв шогмана книга видзанiнысь ме босьтi некымын небöг, на пöвстын и Марк Твенлысь «Жизнь на Миссисипи», кодöс ме войдöр эг лыддьыв. Меным ёна воис сьöлöм вылам аслам радейтана американскöй гижысьыслöн тайö книгаыс. Сэки ме весиг эг вермы думыштлыны, мый коркö кута овны тайö ю дорас (Миннеаполисын) да аддзыла сìйöс йывсяньыс, Итаска паркын, Миннесота штатын, да помöдзыс, Луизианаын.  

Но ми гежöда вермам водзвыв тöдны, кыдзи петкöдчасны коркö миян öнiя ноксьöмным да сìйö лоöмторъясыс, кодъяс усьöны миян пуд вылö. Царлöн власьтъясыс видзисны менö тюрмаын куим вежон гöгöр. Сы вöсна, мый эз вöвны уликаяс, мый  буретш ме гижи тайö памфлетсö, М. Ковалевскийлöн да  мукöд ыджыд  персоналöн, Государственнöй Думса депутатъяслöн да Государственнöй Совется членъяслöн зырöм улын полициялы ковмис менö лэдзны.  

Тайö вöлì цар дырся медбöръяс пуксьöдлöм. Сìйö кадся пукалìгъясас менö видзисны мортнога, мый он вермы шуны коммунистъяс дырйи пукалöм йылысь, кодi меным сюрис некымын во мысти нин. Налöн методъясыс збыльысь вöлìны чорыдöсь, этш тöдтöмöсь. Найö нинöм вылö видзöдтöг бырöдалìсны ставсö, кодì веськавлiс киас: пукалысьясöс, налысь рöдвужсö, ёртъяссö, весиг дзонь социальнöй чукöръяс, кытчö тайö йöзыс пырисны. Царскöй тюрмаястö позьö шуны «весасянiнöн», öткодявны кö коммунистъяслöн тюрмаяс да лагеръяскöд, кодъяс вöлìны збыльнöй «адöн». 

Менам шуд вылö, 1913-öд воын коммунистъяслöн пуксьöдöмъясöдз вöлì зэв на ылын. Кор ме петì следственнöй тюрмалöн пыртаысь,  выльног аддзöм мездыс бордсьöдiс менсьым сьöлöмöс да лолöс. Шуда да выль вынöн ме мöд луннас нин босьтчи аслам важ уджъясö. 

Дзоньнас кö, тайö вояснас менам олöмын (да и ёртъяслöн тшöтш) лоис уна тöдчана да вежöрö мöрччанатор. Ми эг тöдлöй некутшöм гажтöм ни сьöлöм усьöм, лоанторъяссьыс полöм ни олöмлысь ковтöмлун. Тайö вöлì мытшöдъяса олöм, кодъясöс ми венлìм ыджыд мог пöртан туй вылын. Per aspera ad astra.

Профессоралöмö дасьтысьöм: 1914-öд – 1916-öд  вояс

Магистр ним вылö подувъяс

«Профессор ним вылö дасьтысьöмыс» сìйö кадся роч университетъясын вöлi ылöсалöмöн матын американскöй велöдчанìнъясын магистратура да аспирантуралань. Но öткодьыс öдвакö вöлì унджык торъялöмсьыс. Том ученöйяслысь, кодъясöс кольöдлiсны дасьтысьны профессор нимсö шедöдны, эз тшöктывлыны быть ветлöдлыны лекцияяс да семинаръяс вылö, сдайтавны кутшöмкö экзаменъяс да вöчны курсöвöй уджъяс. Налы колö вöлì сöмын сдайтны магистр степень вылö устнöй экзамен. Профессор ним шедöдысьясысь 99 кымын прöчентыслы колö вöлì медводз сдайтны варовитан экзаменсö, сэсся гижны да  дорйыны магистрлысь диссертация, «лэдзас кö дорйысьны» некымын университетса гырысь профессоръяслöн торъя комиссия. Сöмын зэв гежöда, кор магистр вылö диссертациясö дорйис нималысь нин учёнöй, сылысь наукаын вермöмъяссö да диссертациялысь ыджыд тöдчанлунсö артыштöмöн, корсюрö öттшöтш сетлìсны и доктор степень. Тадзи вöлì ыджыд роч философ Владимир Соловьевкöд, ылö нималысь статистик да наука методолог А.А. Чупровкöд, экономическöй историяын сöвмöм специалист Петр Б. Струвекöд. Лыда морт кындзи, став мукöд профессор ним шедöдысьыслы, мед босьтны магистр нимсö, быть вöлì колö тырвыйö олöмö пöртны подула корöмъяссö. Степенясьöм бöрын, магистр вермис пырны приват-доцентöн быд университетö да ас вöляöн бöрйыны лов серти курс либö семинар нуöдöм, весиг на лыдысь, кодъясöс нуöдìсны нин «ординарнöй» профессоръяс. 
Приват-доцентъяслöн удждоныс вöлì «ординарнöй» профессоръяслöн дорысь ёна дзоля. Но приват-доцентыс кö вöлì ыджыд туясьысьöн да нималысь лекторöн, сылöн курсъяс вылö тшöкыда гижсьывлiс унджык студент и та вöсна сìйö нажöвитлìс унджык «ординарнöй» профессор дорысь, кодì эз вöв сэтшöм нималысьöн. Буретш тадзи артмис Санкт-Петербургсса университетын приват-доцент М. Туган-Барановскийлöн да профессор Георгиевскийлöн. Кыкнаныс найö лыддисны политическöй экономика кузя öткодь курсъяс, но Туган-Барановскийлöн курс вылö гижсьöм студент лыдыс вöлì некымын пöв ыджыдджык на дорысь, кодъяс гижсисны  Георгиевскöйлöн курс вылö,  и удждоныс налöн, дерт ёна торъялìс. Помасис сìйöн, мый енбиа приват-доцентыс босьтiс ординарнöй ли экстраординарнöй профессорлысь должностьсö. Дзоньöн кö босьтны, американскöй университетъяс дорысь Роч университетса наукаын збыль конкуренцияыс вöлì ыджыдджыкöн.   

Сы вöсна мый, öткодявны кö Америкаса философия доктор степеньлы колан подувъяскöд, роч магистрасьысьяс дорö колана подувъясыс вöлìны крутджыкöсь, унджык роч профессорыслöн вöлì сöмын магистр ним. Доктор степеньсö сетлìсны сöмын зэв тöдчана профессоръяслы, кодъяслöн диссертацияясыс вöлìсны шöркоддьöм магистрлöн диссертация дорысь наука боксянь ёна вынаöсь. Кыкнан степень вылас диссертациясö колö вöлì быть лэдзны уплотнöй либö некымын тома книгаöн. Устнöй экзамен доктор ним вылö эз  вöв. 

«Профессоралöм» вылö менö босьтöм бöрын, криминальнöй право кузя профессор  Н. Розин сетiс меным список, кöнi вöлi криминологияысь витсё гöгöр роч да рубежсайса учёнöйлöн книга ним. Профессор А. Жижиленко сетìс сэтшöм жö список, кöнi вöлi уголовно-процессуальнöй право кузя кыксё ветымын удж, профессор Н. Лазаревский содтiс на дорö конституционнöй правоысь сё ветымын гöгöр книга. Кутшöмсюрöяс на пöвстысь, шуам, криминальнöй право да процессысь немеч кывъя «Vergleichende Parstellung» удж (кодöс Германиялöн выль уголовнöй кодекс бала пыдди дасьтiсны гырысь немеч профессоръяс), вöлì сё гöгöр кызкодь тома. Тайö списокъяссö сетiгöн профессоръяс шуисны: «Тìянлы колö бура тöдны тайö уджъяссö, мед бура сдайтны магистр вылö экзаменсö. Миянлы веськодь, мый Тì кутанныд вöчны тайö небöг чукöрнас.  Но Тìянлы быть колö лыддьыны да тырвыйö бура велöдны найöс. Ковмас кö корсюрö юасьны миянлысь либö мукöд велöдысьяслысь, ми век дасьöсь отсавны Тìянлы». Наука уджъясыслöн тайö списокъясыс да найöс зэв коса восьтыштöм и вöлiны магистр степень вылö кыввора экзаменлы медся колана подувнас. 

Войтыръяскостса медводдза войнаöдз тайö экзаменыс кежлö дасьтысьны колö вöлì нёль сайö во. Тайö каднас магистр степень шедöдысьяс тшöкыдджыка ветлiсны Европаö, мед уджалыштны наукаясын сэтчöс гырысь туясьысьяскöд. Но менам дасьтысьöмöй лöсялiс война вояс вылö, кор граница сайö ветлöмыс да сэтчöс учёнöйяскöд уджалöмыс вöлi дзик вермытöмторйöн. Та вöсна меным ковмис дасьтысьны экзамен кежлö Россияын, заграничнöй туясьысьяслöн консультацияястöг да налöн индавтöг. Налöн война кадся кутшöмсюрö уджъясыс кыдзкö-мыйкö воалiсны жö миян университетса библиотекаö. Шуам, 1916-öд вося декабрь тöлысьö меным мойвиис аддзыны сэтысь В. Паретолысь öтувъя социология кузя трактат, кодi сöмын на петiс Италияын. 

Профессор степенясьны дасьтысьысьяс война кадö ставöн олiсны сэтшöм жö пикö воöмöн. Война кадö да ёнджык на коммунистическöй революция бöрын янсöдчöм вылö да рытыввыв наукаысь да став рубеж сайса научнöй котырысь орöдчöм вылö видзöдтöг, миян профессорпу чукöрысь петiс некымын став мир пасьта нималысь ученöй. На лыдын вöлiны доктор Георгий Гурвич, кодi öнi велöдö Сорбоннаын Дюркгейм пыдди, Н.С. Тимашов, Гарвардса да Фордхэмса университетъясын пыдди пуктана социолог, Макс Лазерсöн, Ригаса да Тель-Авивса университетъясын конституционнöй правоысь профессор, а сiдзжö Карнеги фондын наука туялысь. На дорö колö содтыны водзынджык пасйывлöм нин Н. Кондратьевöс, Т. Райновöс да мукöдъясöс. Миян котырысь петiсны и политикаын водзмöстчысьяс: доктор Пийп, Латвияса
 медводдза премъер-министр, Эстонияса медводдза государственнöй уджалысьяс да юралысь коммунистъяс Пятаков, Карахан да мукöдъяс. 

Ыджыд мытшöдъяс вылö видзöдтöг, миян магистрпу чукöрысь (кöнi öдвакö вöлi кызь гöгöр морт) унаöн лючки венìсны тайö кадся став сьöкыдсö да  лоисны став мирса гырысь ученöйясöн да политикъясöн. Тайö висьталö сы йылысь, мый профессор ним вылö кандидатъяссö бöрйылìсны налысь морттуйсö гöгöрбок видлалöмöн да донъялöмöн. Тайö индö и сы вылö, мый тыр вöляыс, кодöс сетöма научнöй степень босьтысьяслы, ёна бурджык сы серти, мый вöзйö американскöй аспирантъясöс «мырдöн велöдан», збыльысьсö школяръясöс велöдан манералань мунысь, системаыс, кöнi став тöдöмлунсö юкöма торъя лекционнöй курсъяс вылö и колö быть вöчны сìдзи, кыдзи тшöктöма тайö курсъяс дорö лöсьöдöм индöдъясын. Весиг ичöт курсса велöдчысьяс кö оз аддзыны бурсö тайö «военизированнöй» велöдчан системаысь, аспирантъясöс дасьтìгöн, ме серти, сìйö дзикöдз тшыкöдö налысь киподъя уджсö да ас юрöн мöвпалöмсö. Кымын öдйöджык американскöй университетъяс мынтöдчасны аспирантъясöс дасьтiгöн челядь ног велöдöмсьыс, сымын бурджык лоö ставлы: енбиа студентъяслы, университетъяслы да и став нацияыслы. 

Бур стипендия вöсна тöждысьтöг, 1914-öд-1916-öд воясö ме верми став кадöс сины магистрскöй экзамен кежлö дасьтысьöмлы да социологияын туясьöмлы. Том вынъясöн тырвыйö кывкутöмöн босьтчи олöмö пöртны тайö кыкнан могсö, и зэв öдйö, нёль сайö во пыдди, ме сöмын кык воöн дасьтыси да 1916-öд вося октябрь ли ноябрь тöлысьö бура сдайтi магистерскöй степень вылö устнöй экзамен. 

Гашкö, нöшта öтчыд колö тöдчöдны, мый тайö экзаменыс вöлi ёна сьöкыд американскöй университетъясын философия доктор степень босьтан экзаменъяс дорысь. Öти-кö, экзаменыс кыссис нёль лун: öти лун вöлì сетöма уголовнöй право вылö, öти лун – судопроизводство вылö, лун – государственнöй право вылö и бöръя луныс – лабутнöй эссе гижöм вылö, кодлысь темасö сетлiс экспертъяслöн комиссия. Экзаменыс быд лун мунiс куим-ö-вит час гöгöр. Мöд-кö, экзаменаторалiсны эз сöмын торъя наросьнöй комиссияысь членъяс, кодöс буретш котыртлIсны экзаменъяс кежлас, но и юридическöй факультетысь пöшти став профессорыс. Юасьöмыс, а юасис тайö гырыськодь профессор чукöрыс ёна паськыджыка, наукаясысь быд юкöн серти налöн юалöмъясыс вöлiны ёна сьöкыдöсь да писькöсджыкöсь, американскöй университетъясын докторлöн степень вылö экзаменъяс вывсаяс серти, кöнi комиссияас пукалö сöмын куим-ö-нёль морт. 

Экзамен бöрын ме босьтi «уголовнöй право кузя магистрантлысь» ним, кодöн верми уджавны Санкт-Петербургса университетын приват-доцентöн. Сёрнитны кö уголовнöй правоысь «магистр» ним босьтöм йылысь, меным колö вöлi дасьтыны университета комиссияöн ошкöм диссертация да дорйыны сiйöс университетöн индöм официальнöй оппонентъяскöд, факультетса неофициальнöй оппонентъяскöд да публикаысь быд морткöд, кодi кöсйис варовитыштны тайö тема кузяыс, ёсь венын. Магистерскöй ли докторскöй диссертация доръян луныс вöлi збыль праздникöн, весиг  университетса командалöн английскöй футболöн ворсан лун либö США-ын вöвлöм велöдчысьяслöн аддзысьлöм серти тöдчанаджык лоöмторйöн. Дорйысян лун йылысь юöрсö водзвыв йöзöдлiсны университетса изданиеясын да став гырысь газетын. Сэк кежлö наросьнö кöртымавлiсны аудитория медыджыдъяссьыс, кодъяс вöлiсны университетын. Дорйысьöм вылö, кодöн веськöдлiс ректор либö проректор, чукöрччывлiс юридическöй факультетысь став профессорыс, мукöд факультетъясысь профессоръяс, кодъяс кöсйисны кывзыны дорйысьöмсö, уна специалист, кодì эз уджав университетын, уна студент да дорйысьöмöн интересуйтчысь войтыр. 

Татшöм уна йöза дорйысьöмыс заводитчылiс степень корсьысьлысь Curriculum vitae
 лыддьöмсянь да сылысь йöзöдöмъяссö да наукаын вермöмъяссö лыддьöдлöмсянь. Сэсся быд официальнöй оппонент лыддис ассьыс донъялан гижöдсö, торйöн тöдчöдiс став жебиник да омöля подулалöм удж юкöнъяссö. Став сёрнитысьыслы дорйысьысь вочавидзлiс торйöн, быд ёсь пасйöд да индöм тырмытöмтор вылö сувтыштлöмöн. Официальнöйяс бöрся ассьыныс мöвпъяссö висьтавлiсны неофициальнöй оппонентъяс – факультетса профессоръяс, кодъяс кöсйисны вензьыштны ассьыныс пайсö, сэсся тырмытöмторъяссö пасйисны ортсы экспертъяс, и бöръяпомыс, студентъясысь либö чукöртчöм публикаысь быдöн. Быд критическöй пасйöд вылö дорйысьысьлы бара жö колö вöлi пырысьтöм-пыр вочавидзны. Дзоньнас дорйысьöмыс  кыссьывлiс вит-сизим час гöгöр. 

Дорйысьöм бöрас сы кузя, сетны-ö дорйысьысьлы доктор либö магистр степеньсö, факультетса став велöдысь пöвстын, кодi локтiс дорйысьöм вылö, гусьöн пудъясисны.  Кывкöртавлiсны унджык гöлöс серти. 

Вензяна пасйöдъясöн печласьöмыс да на вылö вочавидзöмыс шызьöдлìсны да лыбзьöдлìсны мукöд аддзылöмтор да лоöмторйысь ёнджыка. Наукаа татшöм дебатъясын  вензьысьясыс петкöдлiсны джуджыд тöдöмлун, шензьöдана логика, шмонь, сям да аслнога, ставсьыс торъялысь, мöвпавны кужöм. Тайö збыльысь вöлi тырвыйö сöвмöм мывкыда да зумыд тöдöмлуна йöз костын шензьöдана вен, конì мыччöдчисны истина да стöч тöдöмлунъяс корсьöмын öтувъя зìльöм. Вензьысьяслы, и став йöзыслы, кодъяс чукöртчисны дорйысьöм вылö, тайö вöлi нимкодь да ярюгыд здукöн, кöнi збыльвылас воссьывлiс морт интелектлöн выныс. Оз шензьöд, мый быд татшöм дорйысьöм йылысь юöртлiсны прессаын да сы бöрын уна лун да вежон тайö лоöмтор йывсьыс сёрнитлìсны университетын да странаса вежöра мукöд йöз костын. Ме верма сöмын жалитны, мый америкаса университетъясын некор эз вöвны та кодь вежöр кыпöдан гажъясыс. 

Тасянь, тöдса финансистъяслы да политикъяслы, кодъяс нинöм эз пуктыны наука сöвмöмö, научнöй нимъяс разйöм-сеталöмысь, миян университетъяс ёна кежисны научнöй туй вывсьыс, вужвыяыс уськöдiсны наукалысь донсö. 

«Уголовнöй право кузя магистрантлысь» ним босьтöм бöрын, ме чайтi диссетртация туйö сетны ассьым ыджыд уджöс «Преступление и кара, подвиг и награда», кодi петалiс 1913-öд воö. Санкт-Петербургса да кутшöмсюрö мукöд униветситетысь водзвыв сетлöм отзывъясыс вöлiны кызвыннас ошканаöсь. Дорйысигкежлö 1917-öд вося февраль тöлысьын вöлi  лöсьöдöма комиссия. Менсьым дорйысьны кöсйöмöс торкисны выльысь кыптöм шызьöмъяс да на бöрын, февраль 1917-öд воын, ыпнитöм роч революция. Шызьöмъяс да революция пансьöм дзоньöн пузувтiсны лабутнöя визувтысь университетскöй олöмсö, да и научнöй степеньяс сеталöмсö. Октябрь 1917-öд вося коммунистическöй революция да регыдъя кадöн пансьöм гражданскöй война лыжалан висьöмöн жугöдöм университетлысь дуввидзöмсö нюжöдiсны 1918-öд воöдз. 1918-öд воö коммунистъяслöн правительство лэдзис декрет, кодi дзикöдз киритiс став вузъясысь научнöй степень да звание. Таысь позьö гöгöрвоны, мыйла ме эг дорйы магистерскöй диссертацияöс сэки да мыйла комис виччысьны 1922-öд вося апрель 22-öд лун, мед дорйыны диссертацияöс, код туйö ме сетi 1920-öд воын йöзöдöм кык тома «Системы социологии» книгаöс, да мед шедöдны социология доктор ним.  

Менам публичнöй дорйысьöм

Асшöрлун воштöм, увтыртöм да лöсьöдöм артысь петавлöм университетъяс пондiсны неуна ловзялыштны 1919-1921-öд воясö. Университетъяслысь уджсö вочасöн косöдöмöн важ велöдысьяс, мöдног кö, революцияöдзса туясьысьяс, а эз революционнöй правительствоöн кыпöдöм «гöрд профессоръяс», гусьöникöн – эз кö официальнöя, кöть збыль олöмас ​– пондiсны ловзьöдны научнöй степеньяс да матыстны найöс революцияöдзся система дорö. Степень корсьысьяс дорö выль корöмъясыс эз нин вöвны воддза кодь стрöгöсь. Ас олöм сертиныс университетса велöдысьяс тöдiсны, мый гражданскöй война дырйи, кор йöзыс тшыгъялöны, олöны медся коланаторъястöг, кор быдлаын паськалöны пöрöс висьöмъяс, петкöдчö эндöм овмöслöн пежыс, тайö каднас, кор правительстволöн чорыд террор улö веськалöм ученöйяс некыдз оз вермыны дорйыны асьнысö, кор ученöйясöс, кодъяслöн подув вежöрыс оз лöсяв коммунистъяскöд, увтыртöны да  дзескöдöны, некыдз оз позь нуöдны тырвыйö бур научнöй удж. Тайö воясö сöмын лыдаяс некоммунистическöй видзöдласа туясьысьяс пиысь вермисны мыйкö вöчны наукаын. Унджыкыс олiс быдлунъя велöдысь уджöн. Татшöм олöмöн дорйысьöм дорö корöмъяс дорö личöдöн вöлi сiйö, мый правительствоöн научнöй тшупöдьяс киритöм бöрын, дорйысьöм помас профессоръяс вермисны гöлöсуйтны эз степень сетöм вöснаыс, а сöмын «лыддьыны (либö не лыддьыны) диссертациясö дорйöмаöн» шусьöг вöсна.  Медводдза видзöдлас серти тайö эз джöмдöд правительстволысь индöд, но збыльысьсö вынсьöдiс диссертантлы научнöй степень сетöм либö сеттöм йылысь кывкöртöдсö.

Аслам олöмöй 1918-1920-öд воясö вöлi дзуг да сьöкыд (та йылысь ме кута гижны водзö лоан сигöръясын), та вылö видзöдтöг, ме кыдзкö верми, праволöн öтувъя теория да социология кузя кык учебник кындзи, гижны и «Системы социологии» кык тома небöг. Менам артмис не сöмын гижны, но и, мый сьöкыдджык, йöзöдны тайö «кырöдчан» уджсö гусьöн. Тайö вывтi нин «закон торкалысь» гижöдсö сiйö каднас, кор коммунистъяслöн цензураöн кырымавтöг эз позь лэдзны ни визитнöй карточка, ни «Пыранiн» пасъян пöв, сюрис стрöка йöзöдны сöмын ёртъясöйлöн героическöя выныштчöмöн, кодъяс пöвстын вöлiны Ф.И. Седенко-Витязев, «Колос» небöг лэдзанiнöн веськöдлысь, сылöн уджалысьяс да Санкт-Петербургса кык («Мöдöд» да «Дасöд») национализируйтöм типографияын уджалысьяс.

Менам медматыс ёртъясöй политическöй видзöдласъясöс да общественнöй позицияöс гöгрвоöмöн, гусьöн чукöртiсны книга наборсö, пуктiсны цензурасянь ылöг гижöд, личкисны титульнöй лист вылас колана штамп – Р.В.Ц. (разрешитöма военнöй цензураöн) да лэдзисны быд том дас сюрс экземплярöн, сэсся регыд кадöн разöдiсны найöс да вузалiсны став тиражсö кык-куим вежонöн. Кор комунистъяс тöдмалiсны та йылысь, найö тшöктiсны конфискуйтны став йöзöдöм экземплярсö. Но налöн агентъясыс öдвакö вермисны аддзыны да чашйыны кöть öтар томсö. Дерт жö, чекистъяс кöсйисны арестуйтны менö да Седенкоöс, но ми тайöс чайтöмöн, дзебсим «подпольеö» да олiм сэнi, кытчöдз эз лöнь миянöс корсьысьöмыс. (Сiйö воясö чекистъяс пуксьöдалiсны сымында йöзöс, мый эз вермыны видзны вывтi уна кад да вын öти мортöс корсьöм вылö. Эз кö удайччыв кутны сiйöс некымын лунöн, налы ковмывлiс эновтчыны корсьысьöмсьыс, мед уськöдчыны выль жертваяс корсьны). 

Бöрас, кор 1921-öд во помын бöр ловзьöдiсны научнöй званиеяс да лöсьöдiсны найöс сеталан система, факультетъясса деканъяс да Санкт-Петербугса университетса профессоръяс вöзйисны меным сетны кык тома «Системы Социологии» книгаöс докторскöй диссертация пыдди. (Социология Керенскийлöн Временнöй правительство дырйи 1917-öд воын пырис университетын велöдан наукаяс лыдö, а 1919-1922-öд воясö вöлi лöсьöдöма социология кузя торъя кафедра, кодöн веськöдлысьöн бöрйисны менö). Неуна мöвпыштöм бöрын, ме кывзi налысь вöзйöмсö да сетi юридическöй факультет вылö ассьым кык тома уджöс. Нарошнö лöсьöдöм комиссия ошкис менсьм диссертационнöй уджöс да шуис нуöдны публичнöй дорйысьöм 1922-öд вося апрель 22-öд лунö. 

Шуд вылö, ме ордын ас тöдтöг кольлöма  «Экономист» журналысь обзорнöй статья (1922-öд вося 4-5 №), кодi шусис «Диспут профессора П.А. Сорокина». Статьяас сетöма менам диссертация публичнöя дорйöм йылысь тырбур отчет. Сэнi юöртöма, мый дорйысьöм мунiс факультетса декан, шöр нэмъясся история кузя ыджыд специалист, профессор И.М. Гревс юрнуöдöм улын ыджыд физическöй аудиторияын, кытчö öдва тöрöдчисны университетса велöдысьяс, студентъяс, мукöдлаысь туясьысь-велöдысьяс, журналистъяс да мукöд публика, кöдi интересöн писькöдчис наукаö. Тайö вунлытöм заседание пансигас факультетса ученöй секретарь йöзöдiс дорйысьысь биографияысь юкöнъяс да лыддьöдлiс сылысь научнöй уджъяссö. Та бöрын сетöма П.А. Сорокинлы восьтан кыв, кодöн и пансис диспутыс. Сiйö пасйис кык тома уджыслысь медшöр принципъяссö, тöдчöдiс сыöдз вöчöм уджъяссö, методъяссö да могъяссö. Та бöрын кыв босьтiсны официальнöй оппонентъяс, кодъясöс индiс университет: социологияын нималысь профессор К.М. Тахтарев, пыдди пуктана ученöй, историк да социолог профессор Н. Кареев да философияысь зэв тöдса профессор И.И. Лапшин. На пиысь быдöн, Сорокинлысь уджсö дзоньöн вылö лэптöм бöрын, критическöя донъялiс жеб да ылöсаинъяссö. Официальнöй оппонентъяс бöрын венö пырисны мукöд туясьысьяс, шуам, I Государственнöй думаса вöвлöм вице-президент Н.А. Гредескул да экономикаысь профессор С.И. Тхоржевский. Дебатьяс ставнас кыссисны квайт час да помасисны факультетса профессоръяслöн гуся голосуйтöмöн… «Экономистын» йöзöдöм статья помын пасйысьö:  «учёнöй степеньяс бырöдöм вöсна (…) диспут помасис профессор И.М. Гревслöн кывкöртöдöн, мый уджсö профессоръяс öти кывйöн шуисны став корöмыслы лöсяланаöн (…). Чукöра публика козьналiс диссертантöс кузя кыссьысь кекеначасьöмöн.

Сiйö рытас ме вöлi ёна мудз, но шуда, мый инöн-артöн вуджи «бисö и васö». Водзö лоöмыс петкöдлiс, мый дорйысян кадсö вöлi бöрйöма зэв стöча. Вöлi кö сiйöс вештöма кык-куим тöлысь бöрöджык, дорйысьöмыс эськö эз нин артмы, сы вöсна мый коммунистъяслöн правительство бара кутiс менö корсьны арестуйтны, а 1922-öд вося сентябрь тöлысьö менö дзикöдз ыстiсны Россияысь, кытчö сэксянь ме некор нин эг волы
. 

 «Система социологии» йöзöдöмсянь колис нелямын нёль гöгöр во.  Ме гежöда, оз кö ёна ковмывлы, выльысь лыддя ассьым йöзöдöм нин небöгъясöс. Тайö 44 вонас татшöмторйыс ковмывлiс некымынысь, кор ме уджалi «Социальная и культурная динамика» (1937-1941), «Социальная мобильность» (1927), «Современные социологические теории» (1928) да «Общество, культура и личность» (1947) небöгъяс вылын. Ме аддзи, мый тырмытöмторъяс вылас видзöдтöг, «Система социологии» уджын, менам видзöдлöм серти, сетöма медводдза теория подув, кодi логика боксянь сюрöсалö, эмпирическöя быд боксянь видлалö да вайöдö öти системаö социальнöй структураяссö: «Строение сложных социальных структур» юкöнын, кодöс сетöма мöд томас. Сёрöнджык петöм уджъясам кö ме выльысь бергöдчывлi да вайöдлi дженьыда «Система социологииысь» теоретическöй пасйöдъяс, дзик нин сы вöсна, мый социология да социальнöй наукаясысь мир пасьта йöзöдöм литератураысь эг вермы аддзыны мöд теория, кодi эськö вöлi наука боксянь подуладжык, логика боксянь сюрöсаджык да менам теория дорысь бурджыка восьтiс эмпирическöй петкöдчöмъяссö. Социальнöй структураяскöд öттшöтш «Система социологии» небöгын вöлi нин кутшöмакö сетöма социальнöй мобильностьлысь серпассö, кодöс сёрöнджык медводдзаысь видлалi аслам «Социальная мобильность» монографияын. Сiйö, мый менсьым сёрöнджык гижöм уджъясöс вöлi вуджöдöма уна кыв вылö, уна Рытыввыв да Асыввыв странаясын индöма наöн вöдитчыны университетын велöдчан книга туйö, сiйö, мый менам уджъясысь чужисны выль социологическöй вожъяс, менам теорияяс серти вöлi йöзöдöма уна литература – тайöс ставсö артыштöмöн, позьö шуны, мый Санкт-Петербургса университетын дорйысьöм кузя кывкöрталан гöлöсуйтöмыс вöлi справедливöй. Менам диссертация збыль лöсялiс татшöм уджъяс дорö корöмъяслы да диспут дырйи вöлi подулöн дорйöма став официальнöй да неофициальнöй оппонентъяслöн крукасьлöмысь, кыдзи и бöрынджык мукöд критикъясысь, кодъяс усьласисны теория вылам книга йöзöдöмсяньыс став нелямын нёль восö. 

Тайöн ме помала «Система социологии» публичнöй дорйöм йылысь висьтöс.  Сёрниыс танi мунiс 1922-öд во йылысь, а эз 1914-1916-öд вояс йылысь, кодъяссянь заводитчис тайö сигöрыс. Ме сюйи сiйöс татчö, мед эштöдны ученöй степень корсьысьöм йылысь висьтасьöмöс. Водзö ме верма косавны 1914-1916-öд воясö менам олöмын лоöмторъяс йылысь  дженьыд висьтлань.

Войналöн весьöпöрöмын да матысмысь революциялöн гымалöм-чардалöмын олöм

1914-1916-öд воясся научнöй удж йылысь висьтöй мед оз восьты ылöг серпас, быттьö менам олöмöй йöршитчывлiс сöмын академическöй йöртöдö. Тайö и мукöд туясьысьяс йылысь сёрниыс. Мировöй война биын да матысмысь революциялöн гым-чарда сынöдын некыдз эз позь тырвыйö сетчыны наука да искусство туялöмлы. Царскöй Россияын университетса профессоръясöс да студентъясöс эз босьтлыны армияö (зэв шогмана индöд, кодi уна бур сетö быд нация сöвмöмö). Та вылö видзöдтöг, быд туясьысь ли студент ас кöсйöмöн пуктывлiс Чужан му дорйöмö пайсö, сiйö юкöнас уджöн, кöнi сылöн тöдöмлунъясыс вöлiны медся коланаöсь. Общественнöй дисциплинаяс туялысь уна мукöд ученöй моз ме уджалi быдсяма комитетас, кодъяс котыртiсны да чöжисны экономическöй ресурсъяс, отсалiсны армиялы, сетiсны ветеранъяслы да инвалидъяслы, а сiдзжö армияын да флотын служитысьяслы колана шойччöг да тöдöмлунъяс. Быдсяма комиссияын уджалöм кындзи, ме дон босьттöг лыдди быд пöлöс военнöй да гражданскöй йöз водзын лыдтöм-тшöттöм лекция.  

Тайö патриотическöй нокъяс кындзи миян пиысь унаöн вöчисны сэтшöм жö колана удж, кор дасьтiсны планъяс, индалiсны петан туйяс да средствояс (миянлы и нациялы тшöтш), самодержавие кö путкыльтчас, да Россияöс кö пасьвартас Германиялöн армия. Война пансигöн кö ставнас нацияыс сулалiс царскöй правительство дор, сылöн война дорö дасьтысьтöмыс да страна дорйыны кужтöмыс öдйö кисьтiсны патриотизмлысь подувъяссö, уськöдiсны правительстволы эскöмсö да сы дорö вежавидзöмсö. 1915-öд воö нин миян пиысь унаöн бура тöдiсны, мый тайö режимыслöн олан лунъясыс чинöны, мый колö дасьтыны обществосö вуж выя вежан планъяс, вöчны зумыд воськовъяс, мед кыскыны странасö ыджыд öдъясöн киссьöмысь да видзны сiйöс вöрöглöн Россияö пырöмысь. 

1916
-öд во помын да 1917-öд вося январьын страна пытшкын ситуацияыс лои критическöй (зэв сьöкыд). Некымын кыв менам «Листки русского дневника» небöгысь бура серпасалöны сiйöс: 

«Гöгöрвоана, мый ми революция бушков кыптöм водзын. Царлöн, царицалöн да првительстволöн авторитетыс дзикöдз усис. Роч армияяс пасьвартöм, гöльлун, йöзлöн татшöм олöмысь дöзмöм бытьысь кыскасны бöрсяньыс выль революция ыпнитöм. Шульгинлöн, Милюковлöн да Керенскийлöн Думаын сёрнитöм, и торйöн нин правительствосö «йöйлунысь да изменаысь» мыждана кывъяс, кодъясöс шыбитiс Милюков, öпаснöй йöлöгаöн юрöбтiсны став страна пасьта. Университетса олöм пыр ёнджыка киссьö-жугалö. Закод стенъясысь нин позьö лыддьыны: «Царöс – шеть!», «Распутинлöн царицалы – сурым!»... Газетъяс кутiсны лёкысь усьласьны правительство вылö. Донъяс повзьöдана кыпалöны. Няньла öчередъяс пыр кузьджыкöсь и кузьджыкöсь. Курыд элясьöмъясыс йöзлöн, кодъяс сулалöны тайö öчередъясас, тшöкыда пöрöны гызьöдысь сёрниясö. Фронтъяс вылысь воысь салдатъяс зывöка да ыджыд лöгöн шуасьöны правительство вылö. 

Нывбабаяс да гöль йöзлöн челядь корöны «нянь да селёдки», петöны ылавывса демонстрацияяс вылö, кодъяслöн лыдыс да зыкыс пыр ыдждö. Шызьöм гузьöбыс сувтöдiс трамвайяслысь ветлöдлöмсö, путкыльтiс некымын вагон, жуллис вель уна лавка да весиг вувтлiс полицейскöйяс вылö. Уна рабочöй тшöтш сувтiс нывбабаяс дор; стачкаяс да порадок торкалöм öдйö паськалöны. Роч революциясö панiсны тшыг нывбабаяс да челядь, кодъяс корисны «нянь да селёдки», заводитiсны ывлаывса транспорт жугöдöмсянь да неыджыд лавкаяс куштöмсянь. Сöмын сёрöнджык рабочöйяскöд да политикъяскöд öтвылысь найö уськöдчисны кисьтны сэтшöм зумыд подулатор, кыдз роч аристократия. Быдлунъя артсö вöлi кисьтöма. Лавкаяс да уджаланiнъяс вöлi тупкöма. Университетын лекцияяс пыдди мунöны митингъяс. Страна сулалö революция водзын. Полиция шöйöвошöм да ашваймунöм. Весиг казакъяс эз кöсйыны разöдны чукöртчöм йöзсö. Тайö висьталö сы йылысь, мый правительство вынтöм мыйкö вöчны, сылöн аппаратыс жугалöма. Бунтовщикъяс пондiсны виавны полицейскöйясöс. Помыс матын нин…. Либö тайö сöмын на панас?»

«Став партияса политикъяс, ставсяма мöвпа йöзыс, вежöрнас да олан сямнас обанкротичöм знать помтöг вензис да лöсьöдалiс проектъяс». 

«Шубин-Поздеев керкаын депутатъяслöн, политикъяслöн, ученöйяслöн да литераторъяслöн тöрытъя митинг вылын весиг на пиысь медся консервативнöйясыс сёрнитiсны матысчан революция йылысь, кыдзи явö лоантор йылысь. Князьяс да графъяс, помещикъяс да вузасьысьяс öтвылысь кекöначасисны правительство вылö гальскöмлы да чолöмалiсны матысмысь революция. Адзыны тайö ониш да лазъялысь йöзсö, кодъяс велалöмаöсь лышкыд олöмö, а öнi чуксалöны революцияö, вöлi тешкодь. Ме быттьö аддзи Великöй Французскöй революция водзын французскöй юралысь элитасаясöс. Рочъяс моз французкöй онишмöм аристократия нимкодя виччысис бушковсö, öтитор гöгöрвöтöг, мый сiйö вермас мырддьыны оз куш сылысь эмбурсö, но и олöмсö».

Ме вöлi социал-демократъяслöн идеологöн, зiля сюйсьывлi венъясö, лöсьöдалi планъяс, кыдзи Россияын сöвмöдны выль конституционнöй оласног, нуöдны подула социальнöй реформаяс, кодъяс быть ковмасны режим усьöм бöрын, мый бурджык вöчны мировöй войнакöд йитöдын. Тайö бöръяс юалöмыс став социалистическöй партияяссö ясыда юкис «социал-патриотъяс» да «интернационалистъяс» вылö. Кыкнан фракцияыс кöсйис, мед война öдйöджык помасис, но социал-патриотъяс вöлiны немечьяскöд сепаратнöй бурасьöмлы паныд да войнасö сэтчöдз нуöдöм дор, кытчöдз рытыввывса союзникъяс оз лоны дасьöсь бурасьны врагкöд. Интернационалистъяс вöлiны талы паныд, сулалiсны Германиякöд сепаратнöй мир дор, сы вылö видзöдтöг, кутшöм политика нуöдöны союзникъяс: кöсйöны кö бурасьны – бур, оз кö – сэки интернационалистьяс кöсйисны дзик пыр дугöдны боевöй действиеяссö да бурасьны германскöй коалициякöд. Эсеръяс, эсдекъяс (меньшевикъяс) да мукöд социалистъяс пиысь унджыкыс куччысисны социал-патриотъяслöн чукöстчöмö. Большевикъяс да шуйга эсеръяс кызвыннас вöлiны интернационалистъясöн. Ленин юрнуöдöм улын найö кöсйисны вежны войтыръяскостса войнасö «классовöй войнаöн». Налöн лозунгöн вöлi «Мир хижинам, война дворцам!». 

Вöлi-ö ме прав, ог тöд, но ме сулалi социал-патриотъяс дор. Сэки менам вöлiны на Рытыввывса союзническöй правительствояс вылö каститчан видзöдласъяс. Ме эски на налöн политикалöн веськыдлунö, демократичностьö да вежавидзöмö, Макиавеллилöн кодь политикалы паныд сулалысь политикаö, эски, мый найö зумыда на кутчысясны кöсйысьöмъясö да сёрнитчöмъясö, эски, мый Россиялы сьöкыд здукö найö лоасны дасьöсь отсавны, кыдзи ачыс отсавлiс – и мездывлiс найöс виньгыртан пöгиб кадö. Рытыввывса лыддьысьысьлы кöлö уськöдны тöд вылö, мый Россия медводдза да мöд мировöй войнаяс дырйи öтнас тышкасис враглöн ёна ыджыдджык вынъяскöд, орччöдлыны кö став öтувъя союзнöй войскаыскöд, мый сiйö босьтiс ас вылас войналысь став сьöкыдсö да садь вошымöнъя ыджыд донöн вештысис таысь  – морт олöмъясöн, пузувтöм каръясöн да сиктъясöн, пазöдöм овмöсöн да мупытшса озырлунъяс таргайтöмöн – донöн, кодi став союзниклöн öтувъя рöскодысь сё пöв ыджыдджык. Тайö жертванас Россия, кыв шутöг, мездiс союзникъясöс врагöн жугöдöмысь да овмöс кисьтöмысь, весиг сiйöс артышттöг, мый Россия видзис бырöдöмысь союзникъяс армияясын служитысь ловъя ловъяссö миллионъясöн, кодъяслы эськö аслыныс ковмис тышкасьны германскöй коалициякöд, эз кö вöв Россия. 

Сёрöнджык рытыввыв правительствояс кузя менам син пöртöмöй сылiс. Отсöг пыдди, кор Россиялы тайö зэв ёна вöлi колö, найö зiлисны эбöстöммöдны сiйöс, йöткыштны аскостса тышлöн биö, пелявны сiйöс, шöрыштны ассьыс пайсö, а гашкö, и асавны сылысь муяссö. Найö кунисны кöсйысьöмъяснысö да мирса мöд война бöрын, панiсны сылы паныд быд пöлöс «кöдзыд» да «пöсь» тышъяс. Весиг öнi, кор ме гижа тайö книгасö, вöвлöм врагыскöд öтвылысь найö зiльöны бырöдны оз сöмын роч империясö да сöветскöй правительствосö, но и чегны сюрöссö роч нацияыслы. Весиг коммунистъяскöд да налöн власьткöд менам тышкасигöн союзнöй экспедиция вынъясöн веськöдлысьяслöн гуга-бана шаньгаасьöмыс муртса эз орöд менсьым олöмöс: вуджисны ассьыныс кывсö, кодöс кыпыда сетлiсны Архангельскын коммунистъяслысь власьт чöвтысь миян группалы, найö шаня вайöдiсны менö арестöдз, пуксьöдöмöдз да виан приговорöдз, кодöс вичмöдiсны меным Великöй Устюгын коммунистъяс. Тöдi кö ме 1915-1917​-öд воясö, мый рытыввывса став правительствоыс сэтшöм жö яндысьтöм, горш, Макиавелли кодь пöръясьысь, ылö видзöдтöм да куш ас йывсьыс тöждысьысь, кыдзи и став мукöдыс, сöветса правительствоöн и пом, ме, гашкö, сибöдчи интернационалистъяс дорö. Но сэки артмис мöдног, ме вöлi социал-патриотъяс котырын. Керенскийлöн правительствоыскöд да социалистическöй да либеральнöй партияясыслöн унджык юрыскöд да улысджык членъясыскöд. Роч революциялöн «пöчыскöд» да «пöльыскöд» - Е. Брешковскаякöд да Н. Чайковскийкöд, эсеръяслöн партияысь медся пыдди пуктана членъяскöд, Г. Плехановкöд да весиг анархистъяслöн медыджыд лидеръясысь öти  - П. Кропоткинкöд öтув.  Ме дорйи тайö позициясö кыдзи Керенскийлöн
 Временнöй правительствоса член, Роч республикалöн Сöветса член, Учредительнöй Собраниеса да Роч Крестьянскöй сöветса депутат, кыдзи эсеръясöн лэдзын «Дело народа» да «Воля народа» газетъяслöн редакторъясысь öти, кыдзи туясьысь, оратор, лектор. Тайö позициясö ме дорйи помöдз, менö Россияысь вöтлöмöдз.

Вылынджык гижöмыс вермас вайöдны лыддьысьысьöс сэтшöм мöвплань, мый меным некор вöлi ноксьыны наукаöн. Тайö абу дзик сiдз. 

Сiйö воясся ыджыд вöвлöмторъяс пöвстас, кодъяс парскисны менö, колö пасйыны  велöдысьясöйлысь да ёртъясöйлысь – М. Ковалевскийлысь да Е. Де Робертилысь кувсьöмсö. Буретш та вöсна найö некоднаныс эз вöвны менам магистерскöй сёрниа экзамен вылын да диссертация дорйигöн. Коймöд пыдди пуктана велöдысьöй профессор Л. Петражицкий кольччывлiс Россияö 1917-öд вося сентябрьöдз. Унивеситетса олöмлöн пöшти дзикöдз кусöм понда, а коммунистъяслöн власьтсö бöсьтöмыс вöлi явö нин, ме отсалi сылы мунны Варшаваö (кыдзи магистр-председатель Керенскийлöн секретар ме верми на отсавны татшöмторъяс). Сiйö лючки мунiс Россияысь Польшаö. Петражицкий вöлi ылöдз тöдса туясьысьöн, та вöсна сылы вöзйисны Варшавскöй университетын профессоралöм, но некымынтор вöсна сiйö эз вöв сэтшöм шудаöн, а вывтiасьысь националистъяс пузчужöм ас вöляа Польшаын сiйöс эз пуктыны сы вылнаö, кыдзи Россияын. Война да революция кадся сьöкыдлунъясöн увтыртöм, став бурторсö бырöдöм вöсна, морт ловъясын быд пежыс да лöгыс чужöм вöсна, сiйö век жö помалiс асьсö вир сöнъяссö восьтöмöн. Тайö ыджыд йöзыслöн кулöмыс лоис зэв ыджыд воштöмторйöн меным, да и му вывса став йöзлы. Налöн кулöмыс вöлi медводдзаöн уна сюрс творческöй йöзöс воштöмын, кодъясöс бырöдiсны миян медся виркисьтана да морттуйтöм кызьöд нэмын  ыпъялысь адгорша войнаяс да революцияяс. 

Коймöд юкöн

Сизимöд сигöр
Катастрофа: 1917-öд вося революция
Тырвыйö сöвмöмигас став ыджыд ревоюцияыс, тыдалö, мунö куим öткодь фаза пыр. На пиысь медводдзаыс – дженьыдик – пасйöма важ режим нарт улысь мынтöчöмысь шудöн да реформаяс вылö ыджыд лачаöн, кодъясöс кöсйысьö быд революция. Тайö воддза тшупöдыс дзирдалысь, правительство небыд да морт дор сулалысь, полиция лöньöм, падъялысь, нинöм вермытöм. Морт пытшкын гöрддзассьö да сöвмö пемöс. Тайö дженьыд ышмöмыс векджык вежсьö мöд, жуллян фазаöн. Ыджыд революция вочасöн пöрö этш тöдтöм бушколö, кодi жалиттöг чышкыштö туй вывсьыс ставсö, мый веськалö туй вылас. Сiйö чорыд киöн пазöдö оз сöмын трöпöкмöм общественнöй институтъяс, но и сорыс шогманаяссö, бырöдö оз сöмын важ режим дырйи веськöдлысь элитаöс, кодi воштiс нин юрнуöдан сямсö, но и уна йöзöс да социальнöй группаöс, кодъяс шогмöны на выльсö чужтан уджö. Революционнöй правительство тайö кадас лоö жлечöн, нартöн, вир юысьöн.  Сылöн политикаыс пузувтысь, мырдöналысь да вир кисьтысь. Тайö сивныр фазаыс кö оз дзикöдз шойзьöд войтырöс, революция вöляникысь вуджö коймöд сöвман тшупöдас – тэчаса фазаö. Контрреволюциялысь став вынъяс бырöдöм мысьт, сiйö панö выль социальнöй да культурнöй пöрадок лöсьöдöм да морт ловлы донаторъяслысь выль сюрöс.  Тайö пöрадокыс подуласьö оз сöмын выль, революционнöй идеалъяс вылö, но и олöмысь воштытöм на да выльысь лэптöм революцияöдзся общественнöй институтъяс, ловлы донаторъяс, оласног, кодъясöс эндöдлiсны революцилöн мöд тшупöдас, но кодъяс эз косьмыны, ловзисны да ёнмисны, выль власьтлöн кöсйöм вылö видзöдтöг. Сiдзкö обществолöн тэчасыс, кодi лоö революцияяс бöрын, артмö выль пöлöс олан сям да оласног важысъясыскöд сорлалöмысь. Ылöсас кö шуны, 20-öд вояслöн помсяньыс роч революция пондiс воöдчыны аслас конструктивнöй фазаö, кöдi öнiя кад кежлö тырвыйö сöвмысь нин. Советъяслöн пытшкöс да ортсы политикаыс рытыввывса да асыввывса странаясын.  Зэв жаль, мый тайö вужвыйöн вежсьöмсö пыр на оз кöсйыны казявны тайö госудаствояслöн политикъяс да веськöдлысь элитаыс (видзöд менсьым «Социальная и культурная динамика», III том, «Социология революции», «Общество, культура и личность», 31-33 сигöръяс, уджъяс, кöнi быд боксянь видлалöма гырысь революцияяслысь жулльысь да сöвмöдысь фазаяссö). Меным вичмис матысянь аддзывны куимнан тшупöдыслысь сьöрсьöн-бöрсьöн мунöмсö 1905-1907-öд воясся революция дырйи. 1917-öд вося эпохальнöй революциялысь ме аддзылi сöмын медводдза да мöд тшупöдсö. Водзö листбокъясас сёрниыс кутас мунны оз сöмын воддза жуллысянь тшупöдысь стöч вöвлöмторъяс йылысь, но и сы йылысь, мый мекöд вöлi роч революциялöн 1917-1922 воясса медся жулльысян кадас.

Медводдза лун: 1917-öд вося февраль 27-öд лун

Со сiйö и воис, вöлисти, тайö луныс. Кык час войын, Думаысь тшук локтöм бöрын, ме тэрмасьöмöн босьтчи пасъявны дневникö тайö лунся шензьöданаторъяс йылысь. Сы вöсна, мый ме нёрпалыштi, дай университетын занятиеяссö пöшти дугöдiсны, шуи кольччыны гортö да босьтчи лыддьыны Вильфредо Паретолысь «Трактат по общей социологии» выль уджсö. Кадысь кадö книгаысь менö ылöдлiсны ёртъяс, кодъяс звöнитiсны, мед юксьыны выльторъясöн. 


- Йöзыс Невскöй вылын талун, мукöд лунъяс серти унджык. 

- Путиловскöй заводын уджалысьяс петiсны уличъяс вылö. 

Лун шöрнас телепона йитöд орис. Куим часъяснас менам студентъясысь öти тöвнырöн пырис ме ордö да юöртiс, мый кык полк öружьеöн да гöрд плагъясöн петiсны казармаясысь да веськöдчисны Государственнöй Думалань. 


Тэрыба петiм гортысь да мöдöдчим Троицкöй послань. Сэнi ми паныдалiм ыджыдкодь, но чöв йöз чукöр, кодъяс лыйлöм шыясö кывзысьöмöн азыма сöзгисны быд выль юöр. Некод нинöм стöча эз тöд. 

Сьöкыдакодь вуджим юсö да воим каръяслöн да земствояслöн Союзса экономическöй комитетöдз. Меным воис юрö, мый кыкнан полкыс кö воас Думаöдз, найöс ковмас вердны. Та вöсна ме шуи ёртъясöйлы, комитетса членъяслы: «Видлöй судзöдны сёян да мöдöдöй сiйöс менам запискаöн Думалань». Сэк косттi миян дорö сибöдчис важ тöдса, господин Кузьмин, и ми мöдöдчим водзö. Невскöй проспект вылын Екатерининскöй канал дорын ставыс на вöлi чöв-лöнь, но кор ми кежим Литейнöй вылö, аддзим, мый йöзыс ёна содiс, а лыйсьöмыс чорзис. Полициялöн йöзсö разöдны видласьöмыс нинöмö эз вайöд. 

- Эй,  фараонъяс! Пом тiянлы! – горзисны йöз чукöрысь.

Литейнöй кузя видзчысьöмöн писькöдчигöн тротуар вылысь казялiм выль гырдна туйяс да тротуар вылысь кык морт шой. Кужöмöн писькöдчанiнъяс корсьöмöн воим жö крестьянаöн, рабочöйöн да салдатъясöн кытшалöм Таврическöй
 двореч дорöдз. Роч парламент пытшкöдз зырлыны абу на видлöмаöсь, но гöгöр, кытчö синтö он чöвтлы, сулалiсны орудиеяс да пулеметъяс.

Думалöн заседание залын вöлì, стенъяс сайын паськалöм гудыр серти, дзик мöд ру. Танì вöлì пелькöдöма, чöв-лöнь да арт. Сöмын кутшöмсюрö пельöсъясын партитчисны депутат кельöбъяс, кодъяс варовитiсны лоöмтор йывсьыс. Думасö вöлì  лэдзалöма нин, но сылöн исполнительнöй комитетыс уджалiс временнöй правительство пыдди. 

Шöйöвошöм да шай-паймунöм бура тыдовтчис депутатъяслöн сёрниысь.  Государственнöй корабльсö самöй бушков горшас нуöдысь капитанъяс асьныс лёка тöдìсны, кытчö колö кывтнысö. Ме бöр петì Думаса дворас да висьталì салдат чукöрлы, мый кöсъя вайны налы сёян. Найö корсисны гöрд плага автомобиль, да ми веськöдчим мунны йöз пырыс. 

- Тайö тырмымöн, мед ставнымöс öшöдны, революцияыс кö оз вермы, – шмоньсорöн шуи ме колльöдысьяслы. 

- Эн пов. Ставыс лоас, кыдз колö, – вочавидзисны меным.

Думакöд орччöн олìс адвокат Грузенберг. Сылöн телефоныс уджалìс, и ме йитчи ёртъяскöд, кодъяс кöсйысисны, мый войскалы провиантыс регыдöн воас. Думалань бöр косiгöн ме казялì, мый йöз чукöрыс сибöдчöма вывтi нин матöдз. Дворас да орчча уличъяс вылас шызьöм йöз чукöръяс сулалìсны ораторъяс – Думаса членъяс, салдатъяс да рабочöйяс – гöгöр, кодъяс öтмоз тöдчöдìсны талунъя лоöмторъясыслысь ыдждасö, нимöдiсны революция да нимкодясисны самодержавия деспотизм уськöдöмлы. Быдöн  ошкис войтырлысь вын содöмсö да чуксалiс став гражданаöс отсавны революциялы. 

Думалöн залыс да калидоръясыс вöлìны тырöмаöсь йöзöн. Салдатъяс сулалìсны винтовкаясöн да пулеметъясöн. Но пöрадокыс кутчысис на, ывлавывса тöвнырыс эз на путкыльт сìйöс. 

- Со, Сорокин ёрт, вöлисти революцияыд! Вöлисти и миян улич вылын праздник! – горöдìс менам студент-рабочöйысь öти, кор ёртъясыскöд чепöсйис мелань ыззьöм, лачаöн да ышмöмöн дзирдалысь. 

Думаса исполком комнатаö пырöмöн тшöтш аддзи сэтысь социал-демократъяссянь некымын депутатöс да морт дас кык рабочöйöс – чужысь Сöветлысь гöрöдсö. Найö пырысь-пыр корисны менö членö, но менö сэк лов на эз лэпты сöветас пырны, и ме мунì на дорысь литераторъяс чукöрчöм вылö, кодъяс котыртiсны революциялысь официальнöй пресс-комитет. 

«Кодì налы сетìс пресса нимсянь сёрнитан полномочиесö?» - ачым ассьым юалi. Со найö, асьнысö цензоръясöн шуысьяс, кодъяс нетшкысьöны власьтö, мед лямöдыны ставсö, мый на серти лоö ковтöмöн, кывлысь да печатьлысь мездсö пöдтыны дасьöсь. Друг тöд вылам усисны Флоберлöн кывъясыс: «Быд революционерын дзебсясьö жандарм». 

- Мый выльыс? – юалì ме депутатöс, кодì вожöдiс йöз чукöрсö. 

- Родзянкö видласьö императоркöд йитчыны телеграф пыр. Исполкомын сёрнитöны  министръяслысь выль кабинет лöсьöдöм кузя, кодì эськö кывкутìс цар водзын и Дума водзын. 

- Кодì панìс да кодì став тайö лоöмсьыс кывкутö?

- Некод. Революция аснаукнас сöвмö. 

Вайисны сёян, лöсьöдìсны буфет, нывъяс-студенткаяс босьтчисны вердны салдатъясöс. Тайö недыр кежлö лоньöдìс йöзсö. Но ывлаын, кывсьöм серти, делöыс вöлì лёк. Öтарö пансьывлiсны воча лыйсьöмъяс. Йöзыс шызьöмсьыс петлiсны этщсьыс. Полиция косiс. Войшöр гöгöр ме верми мунны сэтысь. 

Сы вöсна, мый трамвай эз ветлы, а извозчикъяс эз вöвны, ме мöдöдчи подöн Петроградскöй стороналань, кодì вöлì Думасянь зэв ылын. Лыйсьöмыс эз ланьтлы, тйяс пöлöн пöнаръяс эз öзйыны, да вöлì пемыд. Литейнöй вылысь аддзи яр би: Окружнöй судлöн шемöс кодь керкаыс ыргöмöн ыпъялìс.

Кодкö юалìс: «Мыйла колiс сотнысö? Оз öмöй выль Россиялы ковмы судлöн керкаыс?». Юалöмыс коли воча кывтöм. Ми аддзылiм, мый и мукöд правительственнöй зданиеяс, на лыдын и полицейскöй участокъяс, сотчисны ыджыд биöн, но некод эз кивыль кер, мед кусöдны найöс. Гöрдлысь, йöктысь да горзысь шöйтысь йöзлöн чужöмъясыс гöрдöн ыпъялысь би кывъясысь вöлìны мутияслöн кодьöсь. Разiпель туплясисны правительственнöй зданиеясысь нетшкöм, кык юра роч кутшлöн пу мыгöръясыс, империялöн тайö пасъясыс быд йöз шызьывлiгöн лэблiсны биö. Важ власьтыс вочасöн вошис, пöрис бусö, и некод сы понда эз шогсьы. Некодöс эз вöрзьöд весиг сìйö, мый биыс вуджис нин орчча ас керкас вылö. «А, мед сотчöны, - ышнясьöмöн шуис кодкö. – Вöр кералöны – чагйыс лэбö».

Кыкысь ме веськавлì салдатъяслöн да ывлывывса шойданникъяслöн чукöръяс вылö, кодъяс ректìсны вина лавкаяс. Некод эз видлы найöс öлöдны. 

Кык час войö ме локтì гортö да пукси дженьыда пасйыштны аддзылöмторъясöс.  Нимкодь ме али абу нимкодь? Ог вермы вочавидзны, но сьöкыд русьыс да водзö олöм вылö жугыль видзöмысь некыдз эг вермы мынтöдчыны.  

Ме синмалì ассьым книгаясöс да гижöдъясöс, думыштì, мый ковмас эновтлыны найöс. Öнì абу велöдчан кад. Колö пессьыны.  
Бара кылìс лыйсьöм. 

Мöд луннас
Мöд асывнас ме кык ёрткöд бара мöдöдчи Думаö подöн. Уличъяс вöлìны тырöсь шызьöм йöзöн. Став лавка пöдса, делöвöй олöм  карын помасис. Лыйсьöм шыяс кылìсны быдласянь. Салдатъясöн да öружьеа том зонъясöн нянялöм автомобильяс, винтовкаöн-пулеметöн тшöтясьöмöн, журкъялìсны öтарö-мöдарö карса туйясöд, корсисны полицейскöйясöс да контрреволюционеръясöс. 

Талунъя Государственнöй Дума тöрытъяысь ёна торъялiс. Салдатъяс, рабочöйяс, студентъяс, карса олысьяс, пöрысь и том, тыртöмаöсь зданиесö. Некутшöм артлöн, пелькöдчöмлöн да эмоциональнöй рамлунлöн эз вöв и дукыс. Его величество Войтыр танì ыджыдалiс. Быд жырйын, быд пельöсын вичысьтöг пестысьлiсны митингъяс, кöнì лыдтöг кисьтìсны гора кыв: «Царöс долой!», «Войтырлöн вöрöгъяслы сьмерть!», «Мед олас революция да демократическöй республика!» Мытсавны позис öткодь нимкывъяссö помтöг кылöмысь. Талун лои гöгöрвоана, мый власьтлöн эм кык сьöмöс. Öтикыс – Думалöн Исполнительнöй Комитет Родзянко веськöдлöм улын, мöдыс – уджалысьяслöн да салдатъяслöн российскöй парламент мöдар джынъяс пукалысь сöвет. 

Ме да рабочöйясысь кымынкö студент пырим Сöвет жырйö. Тöрытъяс дас кык морт пыдди талун сэнì вöлì куим-ö-нёльсё морт. Видзöдöма-пöръя, сöветса членöн вермис лоны быд кöсйысь, зэв формальнöй «бöрйысьöмъяс» бöрын. Табак тшынöн тырöм жырйын кыссис шогмытöм ызгöм, öтпырйö сёрнитìс некымын ораторöн. Медшöр сёрнитанторнас, миян пыригöн, вöлì, босьтны-ö Думаса председатель Родзянкоöс кыдзи контрреволюционерöс. 

Менö тайö чардöн моз лыйис. Збыль öмöй тайö йöзыс öти войöн выжывмисны? Ме кори кыв и меным сетìсны кыв. 

«Мöмöтъяс, - шыöдчи ме на дорö, - революцияыс сöмын на пансьö, и вермöм ради, миянлы быть колö öтувччöм, öтувъя вынъяс ставлöн, кодì сулалö царизмлы паныд.  Оз ков некутшöм анархия. Öнì тì, коньöр чукöр, Родзянкоöс босьтöм йылысь вензьöмöн, сöмын кадтö вошталанныд». 

Ме бöрся тайö жö ньылыдöн сёрнитìс Максим Горький, и Родзянкоöс арестуйтöм йылысь веныс недыр кежлö вешйис бокö. Но вöлi бура тöдчö, мый пемыд йöзлöн вежöрыс мыччысис нин ортсы, и морт пиын садьмö оз нин пемöс, но и выжыв, кодì дась ставсö да ставöс нартитны. 

Думалöн Исполнительнöй Комитетлань мунìгöн ме паныдалì сылысь öти членöс, господин Ефремовöс, кодсянь тöдмалì, мый Комитет да Сöвет костын тышыс пансис налöн чужöмсяньыс и öнì найö вензöны сы йылысь, кодì кутас контролируйтны революциясö. «Но мый ми вермам вöчны?» - усьöм лолöн юалìс сìйö.  

- Кодì  юрнуöдö Сöвет нимсянь?

-Суханов, Нахамкис, Чхеидзе да мукöдъяс, - вочавидзис сìйö. 

- Оз-ö позь сетны приказ салдатъяслы арестуйтны тайö йöзсö да разöдны Советсö –юалi ме.

- Некутшöм  лöг да зык революция медводдза лунъясö оз вермы лоны, – вöлi воча кыв. 

- Сiдзкö лоöй дасьöсь, мый регыд кадöн тiянöс асьнытö разöдасны – öлöдi ме сiйöс. -  Вöлi кö ме тiян комитетса членöн, вöчи эськö тайöс пырысьтöм-пыр. Думаыс – пыр на Россияын медыджыд власьтыс. 

Танi миян сёрниö пырис профессор Гронский.

- Верманныд-ö гижны выль правительстволысь декларациясö? – юалiс сiйö менсьым. 

-Мыйла ме? Набоков – татшöмторъяс кузяыс киа-подъя. Мунöй сы дорö.

Сёрнитiгкосттi жырйö котöрöн пырис офицер да стрöга корис йитны  сiйöс Думаса исполкомкöд.

- Мый лоис? - юалiм.

- Салдатъяс да матросъяс виалöны Балтийскöй флотса офицеръясöс! Горöдiс сiйö. – Комитетлы быть колö сюйсьыны.

Менö кöдзыд ваöн моз койыштiсны. Сэкжö, оз позь вöлi чайтны, мый революция вемас мунны вир кисьтытöг. Гортö ме вои сёр рытö. Сьöлöм вылын эз вöв ёна долыд, но лача кутi на, мый аски ставыс бергöдчас бурланьö.

Аскинас

Аскинас нинöм эз бурмыны. Уличъяс сiдз жö вöлiны тырöс нырвизьтöм йöз чукöръясöн, автомобильясын сiдз жö пукалiсны öтарö-мöдарö лыйсьысь салдатъяс, кодъяс сiдз жö вöтлысисны полиция да контрреволюционеръяс бöрся. Думаын ми тöдмалiм, мый цар кöсйö чöвтчыны престолысь, сетны сiйöс царевич Алексейлы. 

Талун петiс «Известия» газетлöн медводдза номер. 

Сöвет содiс нёль​сё-ö-витсё мортöдз. Думаса комитетъяс да Сöвет лöсьöдöны Временнöй правительство. Власьтлöн кык орган костын йитöдöн да йитысьöн лоö Керенский. Сiйö Сöветын председательöс вежысь да юстицияысь министр.  Ме паныдаси сыкöд.  Керенский вöлi дзик ашваймунöм. 

- Ен могысь, ысты Роч тюрмаясö телеграмма, мед став политическöй заключенöйсö лэдзасны, – корис сiйö.

Кор ме гижи телеграмма текстсö, сiйö кырымасис: «юстиция министр, гражданин Керенский». Тайö «гражданиныс» - выльтор, неуна театральнöя армö, но кыдзкö лöсялö.  Ме ог тöд, ыджыд-ö Керенскийлöн йитны кужöмыс, но пола, мый тайö кык власьтлöн – Временнöй (да зэв кывкуттöм) правительстволöн да Сöветын пукалысь экстремистъяслöн – öтлаын олöмыс дыр оз кыссьы.  Кодыскö быть сёяс мöдсö. Кодi кодöс? Дерт жö, Сöвет вемас. Монархия усис. Йöзлöн видзöдласъясыс – шнич республиканскöйöсь. Весиг буржуазнöй республика уналы абу тырвыйö радикальнöй. Ме пола экстремистъясысь да пемыд йöзлöн выжыласьöмысь. 

Кок йылысь уськöдан выльторъяс! Босьтчисны кырлавны офицеръясöс.  Кронштатын виöмаöсь адмирал Виренöс да флотса зэв уна офицерöс. Сёрнитöны, мый офицеръяссö бырöдöны немечьясöн лöсьöдöм списокъяс серти. 

Ме сöмын на лыдди Сöветöн лэдзöм «Медводдза нумера приказ», кодi тшöктö салдатъяслы мынтöдчыны командиръясыслöн веськöдлöм улысь. Кутшöм йöй гижис да йöзöдiс тайöс?

Думаса библиотекаын ме вочааси мукöдъяс лыдын господин Набоковкöд, кодi петкöдлiс меным ассьыс Временнöй правительство Декларациялысь баласö. Став вöлясö да правасö, кутшöм сöмын овлö, вöлi кöсйысьöма сетны абу куш гражданалы, но и салдатъяслы. Тайö бала сертиыс, Россия лоас став мирас медся демократичнöй да свободнöй странаöн. 

- Кыдзи тiянлы балаыс? – тшапа юалiс сiйö.

- Тайö гумагаыс зэв шензьöдысь, но…

- Мый «но»?

- Ме чайта, революция да мировöй война ыпъялан кадъяслы вывтi нин шыльыд, – лоис öлöдны сiйöс.

- Ме неуна полышта жö, - шуис сiйö, - но лача кута бур вылö. 

- Меным нинöм жö оз коль, тiян вылö видзöдöмöн, лача кутöмысь öприч.

- ​Öн​​i ме кöсъя гижны смертнöй казнь бырöдöм кузя декларация, - висьталiс Набоков. 

​- Мый?! Весиг армияын, война кадö?

- Да.

- Тайö йöйталöм! – шуис кодкö орччöн сулалысьяс пиысь. – Сöмын выжыласьысь вермас сёрнитны та йылысь, кор офицеръясöс начкöны межъясöс моз. Менам лöг петö царизм вылö, кыдз и быдöнлöн, но жаль, мый сiйö киссис буретш öнi. Асладорсяньыс, но сiйö тöдiс, кыдзи колö юравны, и юралiс бурджыка тайö «временнöй» мöмöтъяс дорсьыс. 

Ме эг кöсйы сувтны сы дор, но сьöлöмöн кылi, мый сiйö прав.

Важ власьтсö, кыв шутöг, лои гуалöма. Москваын и Петербургын йöзыс гажöдчö да нимкодясьö Ыджыд лунö моз. Дзик быд морт нимöдö выль режим да Республика. «Мезд! Вежа мезд!» - горзöны быдлаын да сьылöны. «Шензьöдана революция! Вир кисьттöм, мыжтöм анделъяслöн паськöмъясыс кодь сöстöм революция!» Бöръя öткодялöмсö ме кывлi студентъяслысь, кодъяс демонстрацияöн ветлöдлiсны картi.

Дерт, тайö вöлi збыль. Вирыс эз уна киссьы. Водзö кö фанатикъяслöн начканторъясыс оз содны, миян революцияöс збыльысь позяс шуны «вир кисьттöмöн». 

Свобода: ставсö позьö

Важ режим пасьмунiс став Россия пасьтала, и гежöд жалитö та йылысь. Став странаыс нимкодясьö талы. Царь чöвтчис престолсьыс. Бöрйисны Временнöй правительство, да сылöн манифестыс лои медся либеральнöй да демократичнöй документöн öнöдз петавлöмъяс пöвстас. Став царскöй служащöйсö – министрсянь полицейскöйöдз – вештöма, найöс вежисны республикалы сетчöм йöзöн, мед некодлöн эз вöв некутшöм майшасьöм республикалöн аскиа лун кузя. Йöзыс кызвыннас кутöны лача, мый войюйтны öнi кутасны ыджыджык вермöмъясöн. Салдатъяслöн, чина йöзлöн, студентъяслöн, карса и сиктсалöн – ставлöн воссис ыджыд эбöс да водзмöстчöм. Крестьяна вайöны нянь карö и действующöй армияö, корсюрö и дон босьттöг. Армияса полкъяс да уджалысьяс петöны плагъясöн, кöнi гижöма: «Крестъяна – гöр дорö! Уджалысьяс – станок да пресс дорö! Салдатъяс – окопъясö!», «Ми, Россияса мездмöм йöз, доръям мунымöс да революцинымöс». 

- Видзöд, кутшöм бур, шань йöз! – шеньзöмöн кайтiс менам öти тöдса, татшöм демонстрация вылö индöмöн. 

- Дерт жö, тыдалö, ставыс бур, - вочавидзи ме. 

Но, ачымöс эскöдöмöн, мый збыльысь ставыс бур,  ме эг вермы казявтöг овны öткымын синмö шыбитчанатор. Уджалысьяс нуисны «Станок да пресс дорö!» лозунгъяс, но асьныс эновтiсны уджсö да лунтыръясöн кад коллисны митингалöмöн. Найö кутiсны корны кöкъямыс да весиг квайт часа уджалан лун. Салдатъяс дасьöсь жö тышкасьны, но тöрыт, кор öти полклы ковмис мунны фронт вылö, найö пыксисны, кутiсны шуасьны, мый налы колö кольччыны Петроградö, мед дорйыны революция. Тайö лунъясö воисны тшöтш юöръяс, мый крестьяна мырддялöны поместьеяс, шышкалöны да сотöны найöс.  Вöлöсьтысь ме аддзылi уна код йöзöс, кодъяс матькисны да горзисны: «Мед олас мездлун! Öнi ставсö позьö!».

Бестужескöй курсъяссянь неылын сулалысь керка дортi мунiгöн ме аддзылi гöрдлысь да лёкысь шенасьысь йöз чукöр. Двор пельöсын шöйтысьяслöн син водзын вуштысисны мужичöя-нывбабаа. «Вак-вак! – кочкалiсны чукöрас. – Ставсö позьö öнi!». 

Тöрыт рыт ми медводдзаысь чукöртчывлiм социал-революционер партияса важ членъяскöд, волiсны кызь-ö-комын бура тöдса да бисö-васö вуджöм йöз. Ме сувтi экстремистъяслы паныд да коркö верми жö синны правительство доръян  резолюция лöсьöдöмлань. Сiйöс вынсьöдiсны унджык гöлöсöн, но зэв тöдчана содтöдöн: «Сöмын правительство кö кутас зумыда кутны ассьыс нырвизьсö».

Тайö чукöртчывлöмыс петкöдлiс, мый партияса важ зумыд да бисö-васö вуджöм членъяслöн абу нин став вылас öткодь видзöдлас, öтувъялуныс торксьöма нин. Тадзи кö лоис бöрйöм йöзкöд, мый верман виччысьны прöстöй йöзысь? Ми збыль воим сьöкыд кадъясö, весиг меöн виччысяна дорысь на чорыдджык кризисö. 

Талун бара аддзысьлiсны эсеръясöн веськöдлысьяс, газет лöсьöдöм да сылысь редакторъяссö индöм серти. Веныс вöлi зэв ёсь да бура петкöдлiс, мый партияын эм нин кык нырвизь – социал-патриотъяс да интернационалистъяс. Дыр кыссьысь да мудзтысь дебатъяс бöрын сетiм
 «Дело народа» ним да бöрйим вит редакторöс. Наöн лоисны: Русанов, Иванов-Разумник, Мстиславский, Гуковский да ме. Меным эз вöв тырвыйö гöгöрвоана, кыдзи миянлы сёрнитчыны газетлысь öтувъя политическöй визь нуöдöм кузя, öд кыкöн миян пöвстысь ме да Гукöвский – шöркоддьöм социал-патриотъяс, мукöдъясыс жö – интернационалистъяс. 

Аттö! Медводзза жö заседание вылын, кодöс сиöма медводдза номер дасьтöмлы, вит час лотiм ковтöм вензьöм вылö. Йöзöдöм вылö интернационалистъясöн сетöм статьяяссö эг босьтöй ми, а миян статьяяс эз воны сьöлöм вылас налы. Куимысь петавлiм заседание вывсьыс да куимысь бöр бергöдчылiм. Сэсся босьтчим лыддьыны подув статьяссö, немжалиттöг вундалiм да кириталiм лöз карандашöн медся вына юкöнъяссö. Та понда и шöркоддьöм, и радикальнöй статьяяссьыс вошис медся коланаыс, кöть найö важ моз колисны ас костас бурасьтöмöн. Шогмана и панас! «Дело народа» медводдза петассяньыс лои газетöн, кöнi öти и сiйö жö лист бокас йöзöдсисны кык öта-мöдлы паныд видзöдласъяса статья. Тадзи эз вермы дыр лоны, и ми бура гöгöрвоим тайöс.  Монархическöй газетъясöс тупкавлiсны нин, налысь типографияяссö мырддялiсны. Социалистьяс примитiсны тайö кыдз вежны позьтöмтор. Но кыдзи тайö йитчö восьса печатькöд, кодöс найö водзтi сэтшöм пöся дорйисны? Кор радикалъяслöн амбицияясныс тырвыйö пöтасны, найö, тыдалö, лоöны реакционеръясысь ыджыдджык деспотъясöн.  Власьт чужтö тиранъясöс. 

Рабочöйяслöн митингъяс вылын ме тшöкыдджыка кыла война помалöм йылысь чуксасьöмъяс. Мöвпъяс, мый правительство колö лöсьöдны сöмын социалистъясысь да вöчны «эксплуататоръяслы» Варфоломеевскöй вой, паськалöны зэв öдйö. Заводъясын да фабрикаясын инженеръяслöн да веськöдлысьяслöн дисциплина лэптöм, производство содтöм да дышъясöс вöтлöм йылысь быд индöд лыддьысьö контрреволюцияöн.  Салдатъяс пöвстын серпасыс абу бурджык. Дисциплина да кывзысьöм дзикöдз бырисны.  

Крестьяна терпенньöсö воштöны жö да вермасны матьысса кадö мунны Сöветъяс бöрся. Енмöй! Тайö авантюристъясыс, асьнысö салдатъяслöн, уджалысьяслöн депутатъясöн шуысьясыс, сюсьö гачтöм пуксьысьясыс, революция драмаса актеръясыс, лыддьöны асьнысö французскöй революционеръясöн. Помтöм сёрниясын став налöн эбöсныс мунö Временнöй правительстволы паныд удж нуöдöмö да «пролетариатлысь диктатура» дасьтöм вылö. Сöветъяс сюйсьöны быдлаö. Налöн уджыс сöмын шайтöдлö правительствосö да нуöдö пемыд йöзлысь медся лёк, медся пеж инстинктъяс мездöмлань.

Мый нö правительство? Бурджык, гашкö, вöлi дзик не сёрнитны сы йылысь. Сöстöм идеалистъяс, тайö йöзыс оз тöдны государствоöн веськöдлан анбурсö. Найö асьныс оз тöдны, мый кöсйöны, а тöдiсны кö, эз эськö вермыны тайöс вöчнысö. 

Талун дзебисны найöс, кодъяс усисны революция вöсна тышын. Кутшöм сьöлöм вöрзöдысь спектакль! Сё сюрс морт нуис сьöд дорöса сюрс гöрд плаг, кодъяс вылö вöлi гижöма: «Нималöм мездлун понда усьöм геройяслы». Гуасян маршкöд тшöтш горалiс сьылöм. Кор тайö помтöм процессияыс уна час мунiс туйяс кузя, быдлаын вöлi арт да кывзысьöм. Чужöмъяс вöлiны кыпыдöсь да шогöсь. Тайö гажтöм серпасыс пыдiсянь вöрзьöдiс менсьым сьöлöмöс.

Талун рытнас вöлi менам öчередь уджавны «Дело народа» газетлöн главнöй редакторöн.  Газет мунiс печатьö час куим гöгöр войын, и ме, кыдзи век, мöдöдчи гортö подöн. Уличъяс  войнас абу тырöмаöсь йöзöн, и бура тыдалö, кутшöм вежсьöмъяс лоисны Петроградын революция бöрся тöлысьнас. Серпасыс вöлi гажтöм. Уличъясыс тырöмаöсь няйтöн, кабалаторъясöн, сiт чукöръясöн, семечки килльöн, кодi петкöдчö сiйö жö туйö, мый Америкаын арахис кыш. Пуляясöн жуглöм öшиньяс уналатi лясйöдлöмаöсь бумагаöн. Улич кузяла öтар-мöдарас салдатъяс да сетласьысь нывбабаяс ноксьöны пежторъясöн. 

- Ёрт!   Став му вывса коньöръяс öтувтчöй! Лок мунам ме ордö, - шыöдчис ме дорö вакрамеш мавтöм чужöма ныв. Политическöй лозунгсö зэв асногыс гöгöрвоöма! 

Став политическöй заключеннöйсö медзöма дзескыдiнъясысь, и найö воалöны Сибирысь да рубеж сайысь. Найöс кыпыда паныдалöны правительствоса комитетъяс, салдатъяс, рабочöйяс да карса войтыр. Оркестръясöн, плагъясöн да трибуна вывсянь сёрниясöн чолöмалöны быд выльöн воысь котыр.  Бöр воöм ссыльнöйяс кылöны ассьныссö геройясöн, врагöс вермысьясöн, чайтöны, мый нажöвитiсны вылö лэптöмсö да «народöс мездысьöн», «бур вöчысьöн» шуöм. Танi öти тешкодьтор: унджыксö тайö йöзсьыс некор эз пуксьöдлыны политикаысь, найö вöлiны шöркоддьöм гусясьысьясöн, морт виысьясöн да сэтшöм-татшöм пöръясьысясöн. Но найöс ставнысö лыддьöны «царизмöн пурöмъясöн». Тыдалö, став кыпöдчöмъяс пöвстас эм и революция вöчысьяслöн «кыпöдчöм», кодлöн этш тöдтöмыс пыдöстöм. 

Унаöн «политическöйяс» пöвстысь локтöм бöрас воштiсны лов кутöдсö. Найö дыр пукалiсны тюрмаын, олiсны ссылкаясын, пыр вöчисны морт лов кисьтан сьöкыд удж; та вöсна найö быть пыртöны морт котырö сiйö лёк оласногсö да чорыдлунсö, мыйысь налы сюрлiс жö дзескыдiнын пукалiгöс. Налöн сьöлöманыс вужъясьöмаöсь морт олöм да сылöн мырсьöм дорö веськодьлун, чорыдлун, кедзовтöм да веж лöг. 

Сöветъяс, кытчö пыр унджык пырö татшöм «геройыс», ёнджык и ёнджык воштöны кок увсьыс зумыд подувсö. Найö веськöдöны став вынъяссö правительстволы паныд да социализм ошкöм ньылыд, и нинöм оз вöчны, мед велöдны да бурмöдны роч обществосö. 

Сöветъяслöн прокламацияясыс сиöма «ставлы, ставлы, ставлы», сiдзкö «став мирлы». Налöн юрнуöдысьяслöн сёрниыс да оласногыс абсурдöдз кыпöдчысь. Тыдалö, налöн абу некутшöм шмонь гöгöрвоöм, и найö оз вежöртны, кутшöм тешкодьöсь налöн карасьöмъясыс. 

Сёрнитны кö правительство йылысь, сiйö дзугсьöма жö вöлi аслас ноксьöмъясас да эз вермы сэтысь мынтöдчыны. Власьт шöръялöмыс öнi тыдовтчö лöсьыда нин, да правительство быд лун воштö кок увсьыс пöтшвасö. 

Югыд да вуджöр

Талун, 1917-вося апрель 22-öд лунö, вöлì эсеръяслöн Петроградса конференция. Выль «февральса» революционер-социалистьяслöн вежöрыс радикализуйчöма бöръя тшупöдöдзыс.  «Революционеръяс»-неофитъяс кутöны öнì важ нырщикъяссö казак туйö. Найö унжыкöнöсь конференция вылын, и тайö унджыкыс вынсьöдìс пырысьтöм-пыр война дугöдöм йылысь да социалистическöй правительство лöсьöдöм йылысь резолюция. Ме шуи, мый лов оз лэпты налысь нырвизьсö, мунì конференция вылысь да петì «Дело народа» газет редакторысь. Партияса важ членъясысь унаöн вöчисны сìдз жö, веськыдладорса кызвын представительыс сосисны конференцияысь. Öнì ли, бöрынджык ли быть эськö тадзи артмис, и бур, мый öнì. 

Гуковский да ме котыртам правоэсеровскöй газет
 «Воля народа». Революциялöн «пöч» Брешковская, Миролюбов, Сталинский да Аргунов пырасны миянкöд редколлегияö соредакторъясöн. Виччысьны ыджыд вермöмъяс та кадö оз позь, но миянлы колö вöчны сìйöс, мый ми лыддям коланаöн. 


Политическöй эмигрантъяс пыр воалöны. Миян юралысьясысь воисны Чернов, Авксентьев, Бунаков, Сталинский, Аргунов, Лебедев да мукöд. Некымын лун мысти виччысьöны большевикъяслöн веськöдлысьяслысь – Ленинлысь, Троцкийлысь, Зиновьевлысь да мукöдлысь воöмсö. Локтöны найö Германия пыр немечьяслöн правительство отсöгöн, кодì сетìс налы торъя «пломбаалöм» вагон. Кодсюрöлы миян пöвстысь абу лов серти, мый Временнöй правительство лэдзис налы бöр локны. Сёрнитöны, мый Ленинöс да сыкöд нелямын гöгöр мортöс медалöма немечьяслöн генеральнöй штаб, мед öзтыны гражданскöй война да тайöн эбöсысь уськöдны роч армиясö. Ме тырвыйö эска, мый колö котыртны крестьяналысь Ставроссияса Сöвет, кодì эськö карын сувтас уджтöмалысь да дезертиръяслöн депутатъяс Сöветлы паныд. 


Вой… Помтöм сёрнияс, митингъяс да быдпöлöс неминуча дзикöдз мудзтìсны менö, и гортö мунìгмоз ме кылì ачымöс мортöн, кодì куш киöн косйö сувтöдны гöра йывсянь буждöм турöба тукта. Ставысь весьшöрö.  


Ми ёртъяскöд босьтчим котыртны крестъяналысь Ставроссияса конференция. 


Тöрыт ме мöдöдчи Петербургысь Великöй Устюгö сiйö регионса крестьяна да мукöд олысь корöм серти. Кутшöм кокни сьöлöм вылын – мунны юркарысь, мынтöдчыны  лунтыръясöн жöдзысь чукöръясысь, няйтысь, шызьöм да садьтöм йöзысь да бара веськавны лöнинö, кодöс ме радейта сьöлöмсянь. Паракод тюлö Сухона вывтì. Юр весьтам лöз енэж, кок улам – юлöн дзирдалысь ва, гöгöрам – син шойчöдан му серпасъяс.  Кутшöм мича тайö лöньыс, кодöн найö олöны! Кутшöм сöстöм да вöрзьывтöм сынöдыс, быттьö абу некутшöм революция. Сöмын пасажиръяслöн помтöм сёрниясыс казьтыштлöны сы йылысь. 


Менам муса Великöй Устюгын паныдалìсны ёртъясöй. Паракодысь менö нуисны рынок площадь вылö, кытчö чукöртчис сюрс морт. Сёрниöй ышöдìс найöс чужан му радейтны. Йöзыс сёясöн гижсисны  «свобода»государственнöй заем вылö, кодöс лэдзлiс правительство, мед ёнмöдны экономикасö. Вель уна крестьяна, кодъяс локтöмаöсь карö нянь вузавны, дон босьттöг сеталìс сìйöс армия могъяс вылö.  Татшöм жö триумф менö виччысис велöдысьяслöн митинг вылын да куим орччöн сулалысь сиктын олысьяс водзын сёрнитìгöн. 


Юркарлöн висьлöс сынöдö бöр веськалöм бöрын казялì, мый йöзкостса зыкыс да этш тöдтöм оласног мыччысисны нин повзьöдчана паськыда. 


Ленин да сылöн компаньонъяс воисны. Налöн конференцияяс вылын медводдза горалöмъясыс шöйöвоштìсны весиг налöн партияса медся шуйгавыв членъяссö. Ленин да сылöн чукöрыс öнì лоисны озырöсь, та вöсна большевикъяслöн газет, памфлет, прокламацилöн да с.в. лыдыс ёна содìс. Троцкий босьтìс аслыс зэв дона апартаментъяс. Кытысь сьöмыс – со мый колö юавны.


Пансис «социализация». Большевикъяс мырдöн овмöдчисны балерина Кшесинскаялöн дворечö, анархистъяс мырддисны Дурноволысь вилласö да мукöд керкаяссö, кöзяеваыс кольöны эмбуртöг. Кöть найö шыöдчöны судъясö и правительство дорö, нинöм оз вöчсьы, мед бергöдны эмбурсö кöзяевалы. 

1917-öд вося апрель 21-öд лун.  Талун ми тöдмалìм пемыд йöзлöн бунтлысь збыль кöрсö. Иностраннöй делöяс кузя министерствосянь нота, код серти Временнöй правительство кöсйысьö тырвыйö куччысьны Россияöн союзникъяс водзын босьтöм кöсйысьöмъясö да сёрнитчöмъясö, веськалìс Сöветъяслöн да большевикъяслöн чизыр критика улö. Талун, луншö гöгöр, кык полк, тыр öружиеöн, петìс казармаясысь, мед отсавны бунтуйтысьяслы. Заводитчис лыйсьöм! Лавкаяс ректан мода паськалö йöз костын. Тöд вылö усьöны царскöй режимлы  паныд восстаниелöн медводдза лунъяс.  Но сэки граждана вермисны кутны йöз чукöрсö аслас киын. Правительство шуис вештыны Милюковöс. 

Сìдзкö, колö гöгöрвоны, мый правительство усис, öд пемыд йöз да большевикъяс водзын тайö медводдза личöд сетöмыс збыльысьсö Временнöй правительствоöс вештыны босьтчöм. Ми ставöн олам вулкан горшын, кодì быд здук вермас пуркнитны биöн. Тайö некытчö оз шогмы, но ми вочасöн велалiм татшöм олöм дорас. Кöть кодарсянь он видзöдлы, ставыс тайö вывтi интереснö.

Талун йöзöдìм «Воля народа» газетлысь медводдза номер. Крестьяналысь Ставроссияса съезд котыртöм мунö шыльыда да регыд эштас. 

Вандервельде да Де Брукер, Бельгияса социалистъяслöн юрнуöдысьяс, волìсны редакцияаным. «Тì медводдза роч социалистъяс, кодъяс эз ёрны миянлысь патриотизмнымöс да «буржуазнöй» видзöдласъяснымöс», -  шуис Вандервельде мекöд янсöдчигöн киасигас. 

Талун рыт ми сетìм Альберт Томасöс нимöдан öбед. Сìйö Вандервельде моз жö  став керсянторыслысь туйпомсö оз аддзы, но Сöветъяслысь кийывса уджсö донъялö шмонитöмöн.  «Дзик лыбзьöм челядь кодьöсь», - шуис сìйö. 

Менам сöвмис аслыспöлöс арт быдлунъяс сюрöстöм олöмысь. Ме пажнайта, вода да чечча, уджала суткиас ог öти кадö. Лунысь лун ме видза вынъясöс агитируйтöмö,  майшасьöмъясö да сё удж нокöмö. Корсюрö ме вежöрта ачымöс горттöм понйöн. 

Нöйтчöм
1917-öд вося май-юнь. Крестьяналöн съезд воссис, сы вылö чукöртчис сюрс гöгöр збыль крестьянасянь бöрйöм да фронтвывса лояльнöй салдат. Крестъяналöн ловруыс зумыдджык да  подуладжык рабочöйяслöн да салдатъяслöн дорысь. Патриотизм, зыксö збыльысь кусöдны кöсйöм, весиг му асалöмысь öтдорччöм, кытчöдз оз ло тырвыйö решитöма тайö проблемасö, правительствоöс да большевикъяслы паныд сулалысьясöс посйыны дасьлун – ставыс тайö сöстöма тыдовтчис съезд вылын. 

Ыджыдторйöн вöлi Ленинлöн съезд вылын петкöдчöм. Трибуна вылö кайöм бöрын сiйö йöз водзын ворсöмöн пöрччис плашсö да кутiс сёрнитны. Тайö мортыслöн чужöмас вöлi мыйкö сэтшöм, мый тöд вылö уськöдiс религиознöй фанатикъясöс, важ эскöмö кутчысьысьясöс. Сiйö омöлик да гажтöм оратор. И сiйö дзик весьшöрö зэвтчис кыскыны большевикъяс дор. Сылысь сёрнисö кывзiсны кöдзыда, кывзысьяс лöга видзöдiсны сы вылö, и сёрни бöрас сiйö мунiс шöйöвошöмöн. Большевикъяслöн «Правда» да интернационалистъяслöн мукöд газет выльысь уськöдчисны крестьяналöн съезд вылö, шуисны съездсö «социал-патриотъяслöн да посни буржуалöн мыджöдöн». Но мый сэсся. Мед увтöны водзö.

Крестьяналысь съездсö вöлi вештöма мöдысь кежлö сы бöрын, кор мунiс торъя крестьянскöй сöвет лöсьöдöм кузя, депутатъяс, исполнительнöй комитет да разнöй общественнöй институтъясö представительяс бöрйöм кузя гöлöсуйтöм. Менö бöрйисны исполкомса членöн да делегатöн Комиссияö, кодi дасьтiс Учредительнöй собраниеö бöрйысян закон.

Карлань ме мунi Кшесинская двореч дортi, кодöс мырддисны большевикъяс да видзисны штаб пыдди. Лунысь лун найö шыöдчывлiсны балкон вывсянь рабочöй да салдатъяс дорö, кодъяс чукöръясöн гартчисны балкон улын. Правительство некыдз эз вермы вöтлыны сэтысь асалысьяссö. Дурноволöн двореч, кодöс асалiсны анархистъяс, кыдзи и мукöд виллаяс, кодъясöс закон торкалöмöн мырддялiсны уголовникъяс, асьныссö анархистъясöн ли коммунистъясöн шуысьяс, пыр на вöлiны йöз эмбур мырддялысьяслöн киын. Дзик весьшöрö судъяс тшöктiсны сетны бöр стрöйбаяссö, весьшöрö татшöм жö приказъяс сеталiс юстиция министр. Некутшöм гос сыысь эз вöв.  

Ме сувтi Кшесинская двореч дорö кывзыштны Ленинöс. Кöть сiйö вöлi омöлик орторöн, ме чайтi, мый тайö мортыс ылö мунас. Мыйла? Сы вöсна, мый сiйö вöлi дась водзö ыззьöдны пемыд йöзсö закон торкавны, мырдöнавны да этш воштыны. 

- Уджалысь-ёртъяс! – шыöдчис Ленин. – Мырддялöй заводъяс нартитысьяслысь! Крестьяна-ёртъяс! Босьтöй аслыныд тiянöс дзескöдысь помещикъяслысь мусö. Салдат-ёртъяс! Дугдöй воюйтнытö, разöдчöй гортаныд. Бурасьöй немечъяскöд да панöй озыръяскöд тыш. Гöль йöз, тi тшыгъяланныд, а тiян гöгöр лышкыдасьöны плутократъяс да банкиръяс. Мыйла эськö тiянлы не мырддьыны налысь озырлунсö. Мырдяв мырддьöмсö! Немжалиттöг быдсöн пасьвартöй капиталистическöй оланногсö! Шöть сiйöс! Шöть правительство! Шöть став войнасö! Мед олас социалистическöй революция! Мед олас класс кост тыш! Мед олас коньöръяслöн диктатура!

Татшöм сёрнияс пыр кыскывлiсны асланьыс пемыд вежöра йöзöс. Зиновьев сёрнитiс Ленин бöрын. Кутшöм зывöк мортöн сiйö вöлi! Став пертасыс сылöн – чужöмыс, вöсни нывбаба гöлöсыс, кыз тушаыс – ставыс  вöлi мустöм, яндысьтöм, пеж. Сiйö стöча лöсялiс вежöртöм да сямтöм мортöс серпас туйö. Ленин лыддис сiйöс аслас медся муса велöдчысьöн. 

Час кымын кывзысьöм бöрын ме вуджи Троицкöй поскöд да матыстчи редакциялань. Луныс вöлi зэв гажа. Шондi югъялiс яра. Неваын пöртмасис кымöртöм енэж. Но менсьым лолöс сьöктöдiс локтысь шогсö кылöмыс. Ме тöдi, мый тайö йöзыс ваясны миянлы уна шог. Вöлi кö ме правительствоын, ме эськö нюжмасьтöг арестуйтi найöс.

Коньöр Керенский вöчис ставсö, мый вермис. Сiйö койис öти бöрся мöд шензöдана речь, но вöймöм пемöсъясöс он сувтöд мича кывъясöн. Каръясöс водзын виччысис тшыгъялöм, уджъяс гöтшöб сувтöм понда. 

Колö шуны, мый большевистскöй «Правдасö» кужöмöн редактируйтiсны, кöть сiйö вöлi сöмын пропагандаа газет. Торйöн нин сьöлöм вылö воисны Троцкийлöн ярскöб серама статьяясыс, кöн сiйö бурпöт тешитчис оппонентъяс вылас, тшöтш и ме вылын.  Зэв бур сатира!

Крестьяналöн Сöвет – век на миян зумыд подув. Крестьяна пиысь кызвыныс эз на вошты ясыд вежöрсö. 

1917
-öд вося май 26-öд лун вöлi менам гöтрасян лунöн. Тайö вöлi збыльысь революционнöй гöтрасьöм. Вичкоын веничайчöм бöрын, кытчö ме веськыда локтi кутшöмкö ыджыд митинг вылысь, ичмонькöд да ёртъяскöд миян вöлi сöмын час джын пажын вылö, а сэсся ме бара котöрöн мунi мöд морöн лыян мероприятие вылö. Тыдалö, татшöмыс вермас лоны сöмын война либö революция кадö. Рытнас ме ыстi революциясö лешаклы да мунi гортö муса гöтыр дорö. Катастрофа матысмис, но ме сьöлöмсянь аттьöалi сiйö лунсö, нинöм вылö видзöдтöг. 

Талун ме дорö редакцияö пыралiс Прагаса профессор Масарик. Сёрнитны тайö вежöра, интеллигентнöй, тöлка да паськыда мöвпалысь мортыскöд вöлi зэв долыд. Ми сёрнитiм чешскöй проблема йылысь, код йылысь ме коркö гижлывлi. Кытшлавтöг позьö шуны, мый татшöм веськöдлысьясöн, кыдзи Масарик, Чехословакия шедöдас аслыс мездсö. «Воля народа» газет пыр ми ошким найöс таысь. 

Крестьяналöн Сöветын уджыс мунiс эз ёна лёка. Выль Россиялысь медшöр проблемаяссö – аграрнöй реформа, конституция, правительство лöсьöдöм, страна дорйöм да мукöдтор - ылöсас вöлi видлалöма нин. Рабочöй-салдатъяслöн да крестьяналöн сöветъяс чукöртчылiсны торйöн. Важ Сöветыс видлiс ыджыдавны, но öнi ковмис пыдди пуктыны и крестьяналысь сöветсö. Дума пукалан жырйын миян Крестьяналöн Сöвет босьтö веськыдладорсö, сэкi, кор шуйгаладорас пукалöны большевикъяслöн неыджыд чукöр, интернационалистъяс да шуйга эсеръяс. Кор жыръяс пырöны миян группасаяс, тайö «гöрдъясыс» горзöны миянлы: «Посни буржуазия!». – «Предательяс, чужан му вузалысьяс!»  - вочавидзам ми.

Чукичасис-сöвмис зэв ыджыд кризис. Кор ми вöлiм Крестьяна Сöветса исполкомлöн заседание вылын, миянлы телефон пыр виччысьтöг юöртiсны, мый аски кежлö большевикъяс чукöртöны демонстрация, кытчö ружьеа салдатъяс да рабочöйяс петасны «Шöть капиталистъяслöн правительстволы!» чукöстчöмöн. Гöгöрвоана вöлi няклявтöг, мый тайö демонстрация бöрас виччысянаторйöн лоöны правительство чöвтöм да фронт вылын миянлысь зырöмсö дзикöдз джöмдöдöм. Тайö вайöдас гражданскöй война пансьöмö, вир кисьтöмö, морт виöмö. Налöн демонстрациялы воча ми шуим локтан вежоннас чукöртны лöнь демонстрация. Ми эг лэдзöй öружьеöн кыпöдчыны. Мöд асывнас «Правда» юöртiс, мый большевикъяс тшöтш локтасны миян мирнöй демонстрация вылö.  Танi ми венiм, но водзöвылö, пола, бöръя кывйыс лоас на сайын. 

Рытъяснас ывла вылын тшöкыда торкалöны артсö да морт виöны. Революциялöн еджыд паськöмъясыс пыр ёнджыка гырдöссьöны морт вирöн. Матыстчö тшыг.

Фронт вылын миян зырöдöмыс пансис зэв бура, тайö кыпöдiс йöзлысь ловсö. Патриотъяслöн демонстрацияясöн тырисны туйяс, Керенскийлöн нимыс тöдчымöн юралiс йöз костас. Большевикъяслöн горалöмыс сэки, мöдарö, ёна чинiс.

Но со, лоис катастрофа. Миянлысь революционнöй армиянымöс пасьвартiс вöрöг.  Армия шöйöвошöма да кыдзсюрö косö, ставсö бöрыньтчигас жуглöмöн. Сэнi, кöнi бöрыньтчисны салдатъясыс, паськалiсны ыджыд лёкторъяс: морт виöм, мырдöналöм, эмбур мырддялöм, сиктъяс кисьтöм да муъяс куштöм. Некутшöм дисциплина, некутшöм власьт, мыжтöг увтыртöм мирнöй йöз дорö некутшöм жаль тöдöм. Генерал Корнилов да Б. Савинков чуксалöны лыйлыны дезертиръясöс. Весьшöрö! Вынтöм правительство да Сöветъяс весиг татшöм здукö оз вермыны нинöм вöчны. Большевикъяс да анархистъяс бара личкöны. 

Лоис ыджыдтор. Талун митинг вылын, кöнi сёрнитiм «роч революциялöн пöч» Брешковская, Савинков, Плеханов, Чайковский да ме, чукöртчöм салдатъяс да рабочöйяс виччысьтöг кутiсны ёрччыны да усьласьны миян вылö. Нэмсö революция понда тiльсьысь Брешковскаяöс да Чайковскийöс нимтiсны «морт вузалысьясöн» да «контрреволюционеръясöн». Савенков звирк-чеччыштiс да горöдчис: «А тi кодъяс сэтшöмъясыс, мед тадз миянкöд сёрнитнысö? Мый тi, тi, лытайтысьяс, вöчинныд революция ради? Нинöм. А тайö йöзыс, - сiйö индiс миян вылö, - пукалiсны дзескыдiнъясын, тшыгъялiсны да кынмалiсны Сибирын, эз öтчыд олöмнас шегъясьны.  Тайö ме, а эз кодкö тiян пиысь, шыбитлi царскöй министрлы бомбасö. Тайö ме, а эз кодкö тiян пиысь, кывзывлi царлöн правительствосянь аслым смертнöй приговор. Да кыдз тiянлöн кывныд бергöдчö мыждыны менö контрреволюцияын? Кыдзи тiянöс та бöрын шуны?  Юртöм да лытайтысь йöз чукöр, кодъяс босьтчисны жугöдны Россиянымöс, бырöдны революциянымöс да асьнытö тшöтш!». 

Тайö пöсь сёрниыс öлöдiс чукöрсö. Но, тыдалö, став гырысь революционерыс вылö усьлöны трагическöйторъяс. Налысь уджсö да ноксö вунöдöны. Найöс лыддьöны реакционеръясöн, либö, бур нин, кадысь кольöм йöзöн. 

- Чайтлiнныд-ö коркö асьнытö реакционнöй контрреволюционерöн? – юалi ме Г. Плехановлысь.

- Тi кö маньякъяс-революционеръяс, меным зэв нимкодь реакционерöн менö шуöмысь, - шуис социал-демократъяс партиялы подув пуктысь.

- Видзчысьöй, господин Плеханов, - шуи ме, - коркö тiянöс арестуйтасны, мед сöмын тайö йöзыс, тiян жö велöдчысьяс, лоласны диктаторъясöн. 

- Тайö йöзыс лоисны царлöн правительствоысь ыджыдджык реакционеръясöн, сiдзкö мый меным, арест кындзи, виччысьны? – шога вочавидзис сiйö. 

Меным сьöлöм вылö воис Плеханов
. Ме чайтöм серти, сiйö бурджыка гöгöрвоис лоöмторъясыслысь пыдöссö велöдчысьяс дорсьыс, кодъяс весиг эз бöрйыны сiйöс асланыс Сöветса членöн. Став важ революционерыс да роч социалиализм подув пуктысьыс лыддисны асьныссö «шöркоддьöмъясöн», большевикъяслöн кывъясöн кö, «контрреволюционеръясöн». Ме аддзи жö, мый менам «консерватизмöй» ставнас лöсялö сылы, мый сьöд йöзыс шуö «контрреволюцияöн». Ми ставöн кутiм гöгöрвоны: олöмса революция да радикализм ёна торъялöны теориясаысь. 

Россия кутiс збыльысь киссьыны.

Финляндия, Украина да Кавказ шуисны петны Россия улысь. Крондштат, Шлиссельбург да уна мукöд райöн Россия пытшкын сiдз жö гöлöсуйтiсны торйöдчöм вöсна. 

Тöрыт ме йöзöдi матысмысь катастрофа йылысь «Проклятие русской нации» нима статья. Талун став газетыс сетiс статья кузяыс комментарий. Большевикъяслöн листовкаясын грöзитчiсны меным. Сэк жö уна граждана звöнитiс меным, мед аттьöавны статьясьыс. Налöн бурсиöмъясыс некыдз оз вежны бергöдны позьтöм ситуациясö. Ме йылысь кö сёрнитны, ме нинöмысь ёнасö ог пов. 

Олöм Петроградын пыр сьöкыдджык. Зыкъяс, виöмъяс, тшыг да кулöм лоины быдлунъяторъясöн. Ми виччысям выльысь выль олöм торкалöмъяс, тöдам, мый найö быть лоасны. Тöрыт ме вензи митинг вылын Троцкийкöд да госпожа Коллонтайкöд. Сёрнитны кö тайö нывбаба йывсьыс, тöдчö, мый сылöн революцияын востымасьöмыс чужö нимфомания вужъясысь.

Троцкий
, артмас кö, быть кавшасяс медвылiас. Тайö сцена вывса бандитыс – веськыд аватюрист. Сылöн социал-демократ партияса ёртъясыс (меньшевикъяс) сёрнитöны сы йылысь: « Троцкий быд заседание вылын вежö креслöсö. Талун сiйö пукалö тайö партиякöд, аски – мöдкöд. Öнi сiйö коммунистъяскöд, найö, тыдалö, сетасны сылы ставсö, мый сiйö корсьö». 

Трагедия

1917-öд вося юль 3-5-öд лунъяс. Пансис. Юль 3-öд лун, луннас, кор чукöртчис Крестьяналöн Сöвет, миянöс телефон пыр корисны Таврическöй дворечö рабочöй да салдат депутатъяслöн Сöветкöд öтувъя сёрни вылö. «Локтöй кыдз позьö öдйöджык, - корисны миянöс, - большевикъяс бара кыпöдiсны бунт». Ми пырысь-пыр воим. Двореч дорын матысса туйяс да сы водзса площадьыс вöлi тырöсь матросъясöн да салдатъясöн. Большевикъяс яра бызгисны крондштадтса артельъяс водзын: 

- Тi, матрос-ёртъяс, - роч революциялöн нимкодясян да лелькуйтантор! Тi сылöн медъён дорйысьясыс. Тi сёртiнныд революциялöн историяö нэмъясын бырлытöм пас асланыд ыззьывлöмъясöн, сiйöн мый вöлiнныд коммунизм дорйысьясöн, видзинныд ыджыд лöг да бырöдалiнныд нартитысьясöс да коньöръяслысь вöрöгъясöс. Öнi миян водзын выль мог – вайöдны революциясö помöдз, лöсьöдны коммунизмлысь царство, тшупны пролетариатлысь диктатура да паськöдны революциясö мир пасьта. Ыджыд драма заводитчис. Вермöм да ылöдз нималöм виччысьö миянöс. Мед полöны-тiралöны миян вöрöгъяс. Некутшöм нормöм, некутшöм личöд налы. Чукöртöй став лöгтö. Бырöдöй найöс вуж выйöныс!

Пемöсъяслöн кодь арзöм воча равöстлiс тайö кывъясыслы. 

Мырдöнсорöн ми письтiм двореч пытшкö, кöнi Думалöн сёрнитчан жырйысь аддзим рабочöй депутатъяс сöветысь да социал-демократ партияысь уна йöзöс. Зэлалöм вен руыс вöлi потласян выйын. «Адöй, лоны вермытöмтор! Тайö революция увтыртöм!» -горзiсны шуйгаяслöн нырщикъяс. 

Лыйсьöм да немортногса горзöм улö, кодъяс кылiсны ывлаын, Чхеидзе восьтiс кыкнан – рабочöй-салдатъяс да крестьяна – Сöветлысь öтувъяс сёрнитöм. 

- Сöветöн веськöдлысьяс нимсянь, - шуис Дан, - ме вöзъя со мый: Сöвет членъясысь ставныс, кодi öнi тан, быть кöсйысясны, мый вöчасны ставсö, мый на киын, весиг пуктасны ловнысö, ковмас кö, мед лöньöдны Сöветъяслы да революциялы паныд мыжа кыпöдчöм. Найöс, кодi оз кöсйысь сетны татшöм чорыд кывсö, öнi жö петкöдны миян пöвстысь». 

Кутшöмкö здук кежлö ставöн ланьтлiсны, сэсся чöв-лöньсö косялiсны пель косялан аплодисментъяс. Гöгöр ме аддзи депутатъяслысь кельдöдöм чужöмъяссö. Кылi налысь пöсь кывъяссö: «Да, ми дасьöсь кувны».  Трагедияа да героикаа кутшöмкö кыпыд ру шымыртiс сьöлöмъяснымöс. 

Этш воштöм йöз пиын, кор гöгöр кылö пушкаысь да пулеметысь лыйсьöм, Сöветса членъяс, кодъясöс видзис сöмын öдзöс дорын сулалысь кык салдат, медводдзаысь кыпöдчисны татшöм сьöлöм ышöдан судтаöдз, кор мортыс збыль лоö дасьöн вермыны либö кувны. 

Та бöрын большевикъяс, интернационалистъяс да шуйга эсеръяс, Троцкий, Луначарский, Гиммер да Камков веськöдлöм улын, чеччалiсны пукаланiнъясысь да öтвылысь пондiсны горзыны: «Ми паныд! Видзöдлöй рабочöй да салдатъяслöн чукöръяс вылö, кодъяс кытшовтöны тайö зданиесö. На нимсянь ми чорыда корам, мед Сöвет шуас Временнöй правительствосö чöвтöмöн. Ми корам, мед войнасö дзик пыр вöлi помалöма.  Ми корам, мед вöлi тшупöма пролетариатлысь диктатура да лöсьöдöма коммунистическöй государство. Он кö вынсьöдöй миянлысь корöмъяснымöс, ми тувъялам найöс тiян горшъясö.  Шатласян кад помасис. Пырöй революционнöй пролетариат веськöдлöм улö! 

Татшöм вöлi налöн сёрни сюрöсыс. Большевикъяс, кыдзи вермысьяс, эз нин сьöктöдны асьнысö Сöвет дорö шыöдчöмöн, - найö веськыда сеталiсны приказъяс.  Сöвет кывзiс найöс чöлöмöн, быдöн öдва кутiс пытшкас лöгcö да зывöкcö. 

- Сiдзкö, мый тi кöсъянныд, стöчджыка кö? – юалiс юралысьыс. – Сöветлысь диктатура али Сöвет вылын тiянлысь диктатура? Воддзасö кö, дугдöй грöзитчыны, пуксьöй, виччысьлöй Сöветлысь кывкöртöдъяссö да кутчысьöй налöн нырвизьö. Мöдсö кö, тi кö кöсъянныд веськöдлыны Сöветöн, мый тi танi вöчанныд? Тiян кöсйöмъясыд бура гöгöрвоанаöсь тайö залас пукалысьяс пиысь быдöнлы: абу «Став власьтсö Сöветъяслы», а «Став власьтсö Сöветъясын – тiянлы». Та вöсна тi ыззьöдiнныд пемыд да пöрйöдлöм йöзсö. Та вöсна тi зiлянныд пестыны гражданскöй война. Мый нö, ми пырам тiянöн вöзйöм венö. Мунöй татысь да вöчöй ассьыныд няйт уджтö. 

Татшöм вочакыв ми сетiм большевикъяслы.  Некымын здук майшасьöм бöрын найö мунiсны öдзöсöн крапкöмöн, Данлысь резолюция вöлi вынсьöдöма öтсöгласöн. 

Яр сёрнияс кыптылiсны öти бöрся мöд. Сöстöм сынöдтöм сёрнита жырйын юрöй кутiс потны шызьöм мöвпъясысь, и ме петi ывлаö. Юльса войся рöмыдас ме водзын воссис салдатъяслöн, матросъяслöн да рабочöйъяслöн чукöръясысь ызгысь-буалысь саридз. Тан и сэн сулалiсны пушкаяс да пулеметъяс, кодъясöс вöлi витöма Таврическöй двореч вылö, быдлаын дöлалiсны гöрд плагъяс, помся кылiс ружьеысь шковгöм. Ставыс вöлi йöйясöс видзан керкаын кодь. Пемыд йöз чукöр бара горзiс «Став власьтсö Сöветъяслы!», сiйö жö кадö витiс öрудиеяссö Сöветъяс вылö да грöзитчис найöс вины да бырöдны. 

Кор менö тöдмалiсны, кытшалiсны, кутiсны ёся юасьны да грöзитчыны. Ме видлi восьтыны, мый Сöветъяслöн тыр власьтыс абу, да та вöсна большевикъяслысь корöмъяссö он вермы олöмö пöртны. Ме видлi öлöдны найöс, эскöдны, мый налöн кывкуттöм вöсна вемас лоны уна шог. Но ме сёрнитi эг йöзкöд, а уна юра гундыркöд. Синтöм-пельтöм скöр да лöг вöснаыс садьсö воштöм полтöсыс эз кыв вежöра вöзйöмъяссö, сöмын лёкысь арзiс большевикъяслысь йöй лозунгъяссö. Ме некор ог вунöд тайö выжыласьысь чукöрыслысь вежыньтчöм чужöмъяссö. Найö воштiсны морт пертаснысö, дзикöдз пöрисны зьвер мордаясö.  Йöзыс горзiсны, лёк горшöн арзiсны да öвтчисны кабыръяснас. 

- Сöветса членъяс сетчисны капиталистъяслы! Предатель! Иуда! Войтырлöн вöрöг! Вины сiйöс!

Ме сямми венны зыксö: - Мый сетас тiянлы менö виöмыс – му али кынöмпöт?  Шензöдiс, мый тайö кывъясысь ме водзын сулалысьясысь öткымынöн гораа серöктiсны. Тадзи, зэв кокниа, чукöрлöн руыс катласис öтарö-мöдарö. А Думалöн сёрнитан жырйын пыр на юргисны речьяс. Речьяс, речьяс… Асъядор Сöветса членъясысь кодсюрö мудзысла ашваймунiсны да унмовсисны. Мукöдъяс унзiля варгисны водзö. Пемыд йöз чукöръяс пыр на сулалiсны ывлаын, на дорö сибöдчис некымын воинскöй подразделение. Вувтöм салдатъяс босьталiсны öти бöрся мöд стратегическöй позиция. Лыйсьöм кылiс войсяыс серти гораджыка, пуляясыс тшöкыда жбоньöдлiсны керка стенъясö. Узьтöм войöн жаявтöдз мудз ме бара петi двореч садйö. Сэтысь ме аддзи куим броневик. Миян дор али паныд? Дерт жö, паныд. Винтовкаяса салдатъяс да матросъяс жöдзисны садъяс. Виччысьтöг гораа чашмунiс, и став тайö вылö кыпöдчысь салдатшойыс уськöдчис муö. Паникасö вöчисны асьныс большевикъяс. Öти салдат уськöдiс гранатасö да виис некымын мортöс. Большевистскöй пулеметчикъяс чайтiсны, мый тайö атакуйтöны правительство дор сулалысь вынъяс, пондiсны ылöсас лыйсьыны да виисны сыысь уна йöзöс. Та бöрын кодсюрö разöдчалiсны гортъясас. 

Вит часö Сöвет чукöртчис выльысь, локтiсны и большевикъяс да найöс посйысьяс. Найö тöдiсны, мый воис кадыс, кор налы быть колö вермыны либö вермöмъяс пöвстö веськавны. Асланыс вермöм ради найö вöлiны дасьöсь кутчысьны быдсяма медся лёк вынöн личкан средствоас. Кор на пиысь öти лёк горшöн грöзитчис миянлы трибуна вывсянь, öдзöс восис да буссьыс рудöдöм формаа да кузь туйын кыза няйтчöм сапöга куим офицер пырис залö да матыстчис Чхеидзе дорö. Честь сетöм бöрын, найö бергöдчисны, да медыджыд офицерыс шыöдчис большевикъяс дорö татшöм кывъясöн:

- Сэтшöм кадö, кор роч армия пуктö став вынсö, меды дорйыны странасö вöрöгысь, тi, салдатъяс да матросъяс, кодъяс некор эн исыштлöй война кöрсö, лытунъяс да вузасьысьяс, авантюристъяс да ренегатъяс – мый тi вöчанныд танi? Вöрöгкöд тышкасьöм пыдди, кыдз шуöма быд мужик мортлы, тi лыйланныд мирнöй олысьясöс, кыпöданныд гуся вöйпсьöмъяс, отсясянныд вöрöглы да миянöс, великöй роч армияса салдатъясöс, паныдаланныд пулеметöн-пушкаöн. Немъяндысьтöмъяс! Но став тiян  керöмныд весьшöрö. Ме, велосипедистъяс полкöн веськöдлысь, шуа тiянлы, мый менам подразделениеяс воисны Петроградö. Бунтуйтысьясöс разöдалöма. Налöн пулеметъясыс миян киын. Тiян боечьясыд оз повны тышкасьны öружьетöм гражданакöд, но збыль салдатъяскöд пыныдасигöн весьöпöрöмöн пышйисны, кöч сьöлöма йöз. Ме чорыда шуа тiянлы, мый ставсö, кодi босьтчас водзö нуöдны либö выльысь кыпöдны тайö бунтсö, ми лыйлам понъясöс моз. 

Юралысьлань бергöдчöмöн да бара чесьт сетöмöн, сìйö содтìс: «чесьт видза юöртны, мый правительство да Сöвет вермасны миянöн веськöдлыны, виччысям индöдъяс». 

Бомба косьöбтöм öдвакö тадзи вöрзьöдìс эськö йöзсö, кыдзи тайö сёрниыс. Нинöмöн дорöсавтöм гылыд аплодисментъяс – öтарсяньыс да горзöм, арзöм, ёрсьöм – мöдарсяньыс. 

Троцкий, Луначарский, Гиммер, Кац да Зиновьев йöжгыльтчисны, ёртöйлöн стöч кывъясöн кö, быттьö мутияс вежа ваысь. Öти на пиысь кöсйис эськö мыйкö шуны, но сылысь пыр жö тупкисны вомсö. «Петöй татысь! Весасьöй!» - горзìсны Сöветса членъяс, и большевикъяс найöс посйысьясыскöд мунìсны. 

Час джын мысти военнöй музыка юргис двореч жыръясын да коридоръясын, юрсянь кок улöдз öружьеа кык полк босьтìс Думасö борд улас. Большевикъясöс бара лои вермöма арт дорйысь вынъясöн.  Кор пемыд йöзысь чукöръяссö лои разöдöма, шызьывлöм салдатъяссö арестуйтìсны да мырддялìсны налысь öружьесö. Кык час асыв гöгöр вои гортам, уси вольпасьö да пыр жö унмовси. 

1917-öд вося юль 5-6-öд лун. Талун газетъяс йöзöдìсны документъяс, кодъяс серти тыдöвтчö, мый Россияö вотöдз немечъяслöн генеральнöй штаб сетìс большевикъяслöн юралысьяслы уна сьöм. Тайö юöрыс став йöзыслы лоис вир пузьöдан выльторйöн. – Чужан му вузалысьяс! Немечъяслöн шпиёнъяс! Морт виысьяс! Сьмерть налы! Виавны большевикъясöс!

Тадз горзìс да арзìс чукöртчöм йöзыс, кодì тöрыт на кöсйис гуавны большевикъяслысь вöрöгъяссö. Обществоын руыс дзикöдз вежсис, и öнì нин ковмис дорйыны большевикъяслысь юралысьяссö росправаысь. Кодсюрö на пиысь асьныс вöзйысисны дзескыдìнö, мед кольны ловйöн.  Мед мездыны Кронштадса морякъясöс ас киöн мыждöмысь, Чайковскийлы да меным ковмис колльöдны найöс Петропавловскöй крепостьысь карабъяс вылö. Найö гöгöрвоисны, мый накöд вермас лоны, веськаласны кö ярмöм да этш тöдтöм йöзлöн киö; тайö «роч революциялöн нимкодясян да лелькуйтанторъясыс», кыдзи найöс кык лун сайын шуис Троцкий, йöжгылясисны повзьöмысла, понъяс моз сюркнялìсны бöжъяснысö, революцияын ылалöм йöзлысь ёрччан да грöзитчан кывъясысь. 

«Тэ ловъя? Ставыс-ö тэнад бур?» – тайö менам гöтырсянь, кодì олìс Самараын, телеграмма. Дерт жö, менам ставыс вöлì бур. 

Талун Троцкийöс Коллонтайöс да нöшта кодсюрööс арестуйтìсны. Ленин да Зиновьев пышйисны. Öнì колö думайтны, мый водзö вöчны?  Ми, шöркоддьöмъяс, ог кöсйöй вир кисьтны, кöть эськö, татшöм бунтъяссö водзö кыптöмысь, колö босьтчыны чорыд киöн. Сöвет кöсйö водзö нуöдны политкасö рам нырвизьöн. Ме эськö лыддя, мый рамлунсö татшöм кадас колö лыддьыны вынтöмлунöн.

Бунтсö пöдтöма, но нинöм на абу вöчöма, мед ланьтöдны ораторъясöс, кодъяс ыззьöдìсны йöзсö зык вылö, да мыждны найöс. Арестуйтöм коммунистическöй юралысьяссö сìдзжö регыд кадöн лэдзисны тюрмаысь. 

Меным вöзйисны бöрыны Временнöй правительствоын куим постысь öтикöс: пытшкöсса делöяс кузя Министрлы отсасьысь, Роч телеграфса директор да премьер-министр Керенскийлöн секретар. Бура мöвпыштöм бöрын, ме бöрйи коймöд возйöмсö, кöть стöча эг тöд, ковма-ö тайö кадö ас йöзлы. Но Керенскийлöн отсасьысьнас кута вöчны ставсö, мый месянь колö. 

Учредительнöй собрание бöрйысьöмъяс кузя закон пöшти дась. Закон балаыс зэв демократичнöй, лэдзö став населениесö петкöдлыны тырвыйö да пропорциональнöя. Ме чайта, мый сìйö шогмö öнìя Россиялы сìдз жö, кыдз бал вывса рытъя платтьö вöв вылын рöдтысьлы. 

Некымын лунöн воддзджык, менам министр-председатель Керенский дорын секретарöн уджавны босьтчытöдз, вöлì сэтшöмтор, мый шöйöвоштìс став тыр сюсь роч йöзсö, весиг найöс, кодъяс воясöн уджалìсны революция вылö. Ме сёрнита царь Николай Второйöс да сылысь котырсö Тобольскö ссылкаö ыстöм йылысь. Тайö вöлì гусятор, но некын лунöн водзджык менам важ ёрт да соратник господин Панкратов локтìс «Воля народа» редакцияö да юöртìс, мый сìйöс индöма императорлöн охранаöн веськöдлысьöн и мый сìйö колльöдас царöс ссылкаö. Панкратов вöлì важ революционерöн, кодì олìс олöмсьыс кызь во Шлиссельбургса крепостьлöн дзескыд казематын. Та вылö видзöдтöг, сìйö вöлì гуманнöй мортöн и некутшöм лöг эз кут цар дорö да важ режим дорö. Ме вöлì рад, мый сìйöс бöрйисны тайö миссия вылас, да чайтì, мый сìйö вöчас ставсö, мед цар котырлöн вöлì ставыс, мый позяс сетны налöн олöмöн.  Ссылкаö ыстöм помканас эз вöв кутшöмкö лёк вöчöм. Мöдарö, ме тöда, мый Керенскийлöн вöлì мöвп ыстыны найöс Англияö. Сылöн вöзйöм серти эз артмы сы понда, мый Сöвет эз лэдз. Буретш экстремистъяс лов вылын сiйö, мый царöс лёка видзисны Царскöй Селоын пукаланìнас.  Сылöн пукалöмыс сэнì лои вывтì öпаснöйöн, юльса мятеж кö кыссис ещö некымын лун, ме стöч тöда, мый сìйöс эськö виисны большевикъяс. Дзик пыр колö вöлì мöдöдны цар котырсö кытчöкö ылöджык, кöнì эськö эз ковмы повны налöн олöм вöсна и кöнì эськö экстремистъяс эз вермыны шуны, мый царысь вермас лоны революциялы кутшöмкö лёк. Тобольскын сìйö каднас революционнöй ловруыс эз на паськав и дзик эз вöв революционнöй фанатизм, а Панкратовлöн команда видзöмöн эз ков повны царöс виöмысь. «Но век жö, - шуис Панкратов, - большевикъяс кö воасны власьт дорö, сöмын Енмыс тöдö, мый вермас лоны». 

Выль кризис

Рабочöйяслöн, ыззьöм салдатъяслöн да анархия руа крестъяналöн стачкаяс йылысь повзьöдчысь телеграф юöръяс вежсьывлiсны правительство ошкысь телеграммаясöн, кодъяс воалìсны каръяссянь, земствояссянь, крестъяна да рабочöйяссянь. Найöс ме лыддяла да чинтала Керенскийлы. но тайö некодлы ковтöм удж, сы вöсна мый  Керенский нинöм сюрöсасö пöшти оз вöч, сы весьт сìйö юрнас вöйтчöма резолюцияяс лöсьöдöмö, кодъяс нинöм оз сетны правительстволы. Государство машиналöн гöгыльясыс бергалöн кушнас. 

Но коркö со и воис ыджыдысь ыджыд катаклизм, катастрофа. Генерал Корнилов 
заводитìс сìйöс, кор август 26-öд лунö веськöдìс армиясö Петроград вылö, мед бырöдны Сöвет да правительство да пуксьыны диктаторöн. Татшöм видзöдласыс вöлì Керенскийлöн, но ме серти, Корнилов абу нин сэтшöм нин мыжа, кыдзи тайöс чайтö министр-председатель. 

Ме бура тöдì, кутшöм йитöдъяс вöлìны Керенский да Корнилов костын налöн дзикöдз янсöдчытöдз. Корнилов дор сулалысь специалистъяс чукöртìсны Керенский правительствоын оппозиция, кодì мыждìс сìйöс Россиясö öдйö кисьтöмын. Керенский, асладорсяньыс, лыддис Корниловöс да сiйöс посйысьяссö государстволы изменитысьясöн.  Юльса вöвляöмторъяс бöрын болшевикъясысь дорйысьöм могысь вöлì чукöртöма выль вынъяс, но вöрöг водзын öтувтчöм пыдди, патриотъяслöн армияыс юксис куимпельö.  Большевикъяс радысла гач пиас эз торны. Мый нöшта налы корны Енмыслысь? Сöветын мунìс артысь вошöм олöм. Контрреволюциякöд тышкасьöм кузя Верховнöй сöвет вöлì  котыртöма кызь кык членысь, ме тшöтш пыри сэтчö. Зэв тöдчана, мый Сöветас пырис некымын большевик и миянлы комис уджавны «гöрдъяскöд» патриотъяслы паныд.  Медводдзаöн большевикъяс -  комитетса членъяс – корисны мездыны тюрмаысь налысь ёртъяссö: Троцкийöс, Коллонтайöс да мукöдъясöс. Менам мый вынысь пыксьöм вылö видзöдтöг, тайö корöмсö могмöдìсны. 

Верховнöй комитетса членъясысь мед уна уджыс вöлì большевик Рязановлöн, кодì гижалìс прокламацияяс да лэдзалìс быдлунъя нокъяс кузя бюллетеньяс. Кодкö кайтыштìс: «Позьö-ö вöлì чайтны, мый Рязанов да Сорокин коркö кутасны уджавны öтлаын? Меным тайö зэв тешкодь».

Но ме эг аддзы татысь некутшöм торъя теш. Революция, кыдзи и политика, тшöкыда йитлывлö ки улас медводдза веськалöм йöзöс. 

Верховнöй сöветöдз воис юöр: миян пропаганда лоис сэтшöм вына, мый  Корниловлöн вöйскаыс кутìсны падъявны да оз нин кöсйы мунны Петрогдад вылö.  Кык-куим час мысти воис сöдз юöр, мый Корниловлöн армияыс мятеж кыпöдан выйын.  Локтан асылö генерал Крымов, кодì веськöдлìс «контрреволюционнöй» воинскöй частьясöн, локтìс Керенский дорö да дженьыд сёрни бöрын петìс да лыйис асьсö. Ме серти кö, Корниловлöн нокыс дзоньнас вöлì трагедияöн. Корниловлöн да сылöн отсасьысь Крымовлöн нырччöмъясыс вöлì тырвыйö сöстöмöсь да патриотичнöйöсь. Тайö эз вöв некутшöм «контрреволюция».

Öнì большевикъяслöн власьт дорö воöм – сöмын стрöка сайын. Правительство став чукöръяслысь, кодъяс эз вöвны социалистъясöн, вежавидзöмсö воштöм бöрын öшалìс енма-муа костын, да сылысь усьöмсö эз нин позь  нинöмöн сувтöдны. 

***


Усьöм лолöн ме быд лун видзöдi гöтырлöн да ёртъяслöн тшыгйöн мырсьöм вылö. Некод зэ норась, мöдарö, шмоня сёрниясын ми з​iлим вунöдны тыртöм рушкуяс йылысь. Но мый, кутам лыддьыны тайöс характер вынсьöдöмöн.


Став полкын большевикъяс котыртiсны Военно-революционнöй комитетъяс. Тайö выль мятежъяслы подув. Ме лöсьöдi аслым револьвер, но верма-ö кодöскö вины? Öдва кö. 

Йöзыс пышйöны Петроградысь сюрсъясöн. И збыльысь, мый налы кольччыны карас, кöнi гöгöр тшыгъялöм да морт виöм – большевикъяслöн ордаясöн вöчöмтор?

 
- Тэныд колö жö мунны татысь, - шуис меным ёрт, кодöс ме колльöдi вокзал вылын. – Мун öдйöджык, мед оз ло сёр. Но кыдзи мунны Петроградысь öнi? Ме ог вермы, да и ог кöсйы. 

Хаос


1917-öд вося октябрь-декабрь. Воссис пыдöстöм йир: большевикъяс вермисны. Тайö волi зэв кокни. Временнöй правительствосö да Ставроссияса Сöветсö уськöдiсны сэтшöм жö кокниа, кыдз и царлысь режим. Военно-революционнöй комитетъяс пыр большевикъяс босьтiсны ки уланыс воинскöй частьяс. Петроградса Сöвет пыр веськöдлiсны уджалысь классöн. Тайö салдатъясыс да петроградса рабочöйясыс мырддялiсны ывла вылысь став автомобильсö, босьтiсны Зимний Дворец, Петропавловскöй крепость, вокзалъяс. Телефон станцияяс да почтамт.  Мед бырöдны важ правительствосö да лöсьöдны выльöс, тырмис кызь нёль час. 

Октябрь 25-öд лунö, висьмöм вылö видзöдтöг, ме мöдöдчи Зимний Дворец дорö тöдмавны выльторъяссö. Сы дорö матыстчигöн аддзи, мый сìйöс кытшалöмаöсь большевикъяслöн артельъяс. Йöйталöмöн эськö вöлì веськыда мунны да сюрны налöн чорыд кабыр улö. Ме бергöдчи да мунi Мариинскöй дворечö, республикалöн Сöветö. Сэнì ме тöдмалì, мый сэки, кор Керенский пышйис фронт вылö корсьны военнöйяссянь отсöг, Коновалов, мукöд министръяс да Петроградса губернатор Пальчинский посйысисны баррикадаясöн Зимний Дворецын, кодöс дорйисны сöмын нывбабаяслöн батальон да куимсё кадет. 

- Тайö некытчö оз шогмы! – скöрысь кайтìс социал-демократъяссянь депутат. – Ми сувтам дзескöдöмлы паныд!

- Мый нö? Ми кöсъям чужтыны нöшта öти революция? – юалi ме. 

- Петроградса Сöвет, Республикаса Сöвет да правительство нимсянь ми шыöдчам странаса йöз дорö да став мирса демократическöй войтыр дорö, - вочавидзис сìйö, менам «кокниасьöм» вылö лöгасьöмöн.

- И мый таысь лоö, оз кö нöшта öти революция? – дэльöдыштì ме сìйöс.  

- Ми шыöдчам вооруженнöй вынъяс дорö. 

- Кутшöм вооруженнöй вынъяс дорö?

- Офицеръяс да казакъяс пыр на сулалöны правительство дор. 

- На дорö, кодъясöс революционнöй демократъяс лыддисны контрреволюционеръясöн да реакционеръясöн? - эг кеж ме сёрнисьыс. – Гашкö, тì вунöдìнныд, мый ыджда вынöн зöркнитiнныд налы, торйöн нин Корниловскöй мятеж пöдтöм бöрын. И кыдз тì чайтанныд, кутасны-ö та бöрын миянöс дорйыны найö? Ме чайта, дзик мöдарö, найö нимкодясьöмöн кывзасны, мый лоас миянкöд.  


Зимний Дворец штурмöн босьтöм бöрын сэтчö дзебсьлöм министръясöс эз вины, а шыбитìсны Петропавловскöй крепостьö царскöй министръяс дорö. Нывбабаяслöн батальонлы сюрис ёна лёкджыктор, мый позьö вöлì чайтны. Зимний Дворец дорйысьясысь унаöс виисны, найöс, кодъяс колисны ловйöн, большевикъяс лёкысь мырдöналìсны. Öткымынъяслöн эз нин тырмы эбöсыс, да найö кулìсны сьöкыда мучитчöмöн. Временнöй правительствоысь кодсюрööс виисны садистъяс ног жö. 

Аслам газет редакцияын ме гижи «вермысьяс» йылысь медводдза статьяöс, кöнì  нимтì найöс морт виысьясöн, мырдöналысьясöн, бандитъясöн да йöз эмбур вылö горшасьысьясöн, да кырымаси аслам тыр нимöн, ёртъяслöн да весиг наборщикъяслöн öлöдöм вылö видзöдтöг. «Мед олас, - шуи ме аслам кырымпас йылысь. – Ми ставöн öнì  гу дорын сулалам. Статья дорам шыöдчисны зэв унаöн, та вöсна тайö нумерыслысь тиражсö ковмис ыдждöдны воддзаяс серти куим пöв. Ёртъясöй эз тшöктыны меным узьлыны гортын, да ме кывзыси найöс. Сìдзжö шуи вежны ассьым чужöм-рожаöс да лэдзи ус-тош. Унаöн вöчисны тадз жö: шыльыд чужöмаяс лэдзялìсны тошъяс, тошкаяс заводитìсны бритчыны.

Керенскийлысь правительствосö лои пасьвартöма. Большевикъяс босьтìсны кианыс банкъяс – государственнöй да частнöйяс – да менсьым ёртöс Пятаковöс пуктìсны финансъяс комиссарöн. Фронт вылысь локталöны выль сьöлöм кынтан юöръяс. Генералиссимус Духонин уна сё мукöд офицеркöд тшöтш виöмаяс лыдын. Миян армия лои этш тöдтöм йöз чукöрöн, кодì разi-пели пышйö да водзывылас ставсö чышкö-бырöдö. Германия, кыв шутöг, пырас Россияö. 

Талун менам  коллега Аргунов, эсеръяс партиялы подув пуктысьясысь öти, веськалìс «кань» гыжйö. Газет лэдзны öнì лоас сьöкыд. Редакцияясö да типографияясö мырдöн пырöмыс öнì лоис быдлунъяторйöн. Большевикъяс дор сулалысь салдатъяс бырöдöны-сотöны тиражъяс да весиг печатнöй машинаяс. Мода вылас ми кывзысям газет тупкöм йылысь индöдлысь, но быд пöрйö сìйö выльысь петö неуна вежыштöм нимöн. «Воля народа», кодöс тупкисны тöрыт, талун петö «Воля» ним улын, сы бöрын петö «Народ», а сэсся «Желание народа» да с.в. «День» нима газет петö «Утро», «Полдень», «Вечер», «Ночь», «Тёмная полночь», «Час ночи», «Два часа ночи». Ыджыдтор нин, мый миян газетъяс петöны. Лыддьысьысь, кодлы эз сюр газетыс аснывнас, вермö сìйöс судзöдны рытнас. 

Талун менö бара муртса эз босьтны. 

Миянлы гортса сёян öнì, небыда шуöмöн, лоис зэв экзотическöйöн. Нянь абу, но тöрыт неыджыд лавкаысь ми аддзим некымын банка консерва персик. Нянь пыдди пöжалìм  картупель корйысь  «печенньö», кодöс, вöлöм, позьö на няклялыштны. Мед олас революция, кодì садьмöдö йöзын петан туйяс корсян сям да сетö налы овны рама да лышкыдасьтöг!

Учредительнöй собраниеö 
бöрйысьöмъяс нуöдасны став Россия пасьта. Тайö бöрйысьöмъясыс – большевикъяслöн революция вылö воча кыв. Большевикъяс кö правöсь, найö босьтасны унджык гöлöссö. Зэв регыд нин ми тöдмалам Россиялысь бöръя кывсö. Дерт, большевикъяс вöчöны ставсö, мый на сайын, мед дзугны бöрйысьöмъяссö, а найö, кодöс «кыйöны», вöчöны ставсö, мед пöрйöдлыны «кыйсьысьяссö» да кокньöдны бöрйысьöмъяс нуöдöмсö. Бöръяс вежоннас ме сёрнитì дас кык митинг вылын. 

Бöрйысьöмъяс кузя  водзвыв кывкöртöдъяссö йöзöдöма нин. Большевикъяс ворссисны. Шуйга эсеръяскöд öтлаын Учредительнöй собраниеö местаяс серти найö ёна кольччисны бöрö веськыд эсеръясысь. Вöлöгда губерняын ми ёртъяскöд чукöртìм  став гöлöссьыс öкмысдас прöчент. Тöрыт рыт ми пасйим тайöс дзик нин экстравагантнöй банкетöн. Быдöн сёйис няньтор, сосиски джын, консерва персик да юис сакара тшай. 

Большевикъяс ворсисны тайö бöрйысьöмъясын. Но ми тöдмалìм, мый найö оз кöсйыны раммöдчыны. Кор большевикъяс лача кутiсны гöлöсуйтöмын вермöм вылö, найö шуасисны Учредительнöй собраниелы паныд. Öнì найö видласны дзикöд тупкыны сìйöс да разöдны членъяссö. 

Сìйö каднас ме век на котрала каньысь шыр моз.  Закон серти быд депутатлöн эм иммунитет арестуйтöмысь, но закон – тайö öтитор, а большевикъяслöн оласног – дзик мöдтор. Став туйыс öнì нуöдö оз Римö, а дзескыдìнö. Ме жуявтöдз мудзи – мыйттакö удж вылын вывтì зэвтчöмысь, мыйттакö тшыгъялöмысь. 

1917-öд вося 27-öд лун. Закон серти талун воссьö Учредительнöй собрание. Луныс вöлì зэв мича. Сöстöм лöз енэж да еджыд лым серпаскöд бура йитчисны ыджыд лозунгъяс да плакатъяс: «Мед олас Учредительнöй собрание, Россияöн веськöдлысь!». Тайö лозунгъяссö нуысь йöзыс чолöмалöны страналысь медвылыс власьтсö, Россияса войтырлысь збыль гöлöссö. Кор депутатъяс матысчисны Таврическöй двореч дорö, уна сюрс йöз пель косялан горöн чолöмалiс найöс. Но кор депутатъяс зöркнитчисны двореч воротаö, суисны сiйöс сиптысаöн да öружьеа латышскöй стрелокъясöн видзанаöн.


Колö вöлi мыйкö вöчны. Кöрт йöр вылö кавшасьöмöн ме шыöдчи йöз дорö, мукöд депутатъяс сэк косттi вуджисны йöр вомöн. Найö вермисны восьтыны воротасö, и йöзыс уськöдчисны пытшкöс дворас. Татшöмторсö виччысьтöм латышскöй стрелокъяс шöйöвошисны, дворечлöн öдзöсъяс воссисны, и ми пырим пытшкас карса йöз чукöркöд öтув. Дворечлöн жыръяс нуöдiм заседание да шыöдчим роч войтыр дорö дорйыны Учредительнöй собраниенымöс. Вынсьöдiм резолюция, мый тасъяс вылö видзöдтöг, Учредительнöй собрание воссяс январь 5​-öд лунö. 


Мед тайö шуöмыс збыльмис, ми быд лун нуöдiм заводъяс вылын да салдатъяс пöвстын митингъяс. Сiйö жö кадö эсеръяслöн юрнуöдысьяс водзö дасьтiсны подув законъяс, декретъяс, процедураяс да с.в. Та кузя чукöртчывлiм унджыкысьсö менам патераын. 


Киссьöмöн-жуглöмöн видзöдсис Петроград. Став уджыс сувтiс. Лун и вой кылiм шковгöм. Лёкног шышкалöмöн да сьöлöм уськöдана эндöдчöмöн тырисны каръяс да весиг сиктса районъяс. Армия эз вöв, и немечъяс вермисны мунны, кытчö кöсйисны. 

Талун 1917-öд волöн бöръя лун. Ме тöд вылö уськöда кольöм восö шог да  водзöвылö эскытöм мöвпъясöн.

Выль во кежлö ми чукöртчим öтлаын, депутатъяс да эсеръяс партияöн веськöдлысьяс. Курыд шог да  свобода вöсна кувны дасьлун йитчисны миян сёрниясын.

Тайö дорöсысь петöм энтузиазмыс воис медвылыс сигöрöдзыс сэк, кор менам ёрт К. Мусоргскийлысь ылöдз тöдса «Хованщина» операысь ария кывзiгöн шуис: «Ок тэ, Русь, чужан муöй, абу тэныд шань  олöм, абу туйыд, морöснад сайöдiн тэ миянöс, да тэнö жö, мусаöй, нартитöны. Мый нартитö тэнö оз лёк вöрöг, кортöм бöкöвöй йöз, а нартитöны тэнö аслад жö збой пияныд; арттöг-интöг олiн тэ, олiн-ойзiн, кодi тэнö, мусаöс, бурöдас, такöдас?»

Тайö арияыс пыдiсянь кырыштiс сьöлöмъяснымöс. И сэки К. шуис: «Ми огö тöдöй, кодi мездас Россияöс, но кутшöм эськö сьöкыд эз вöв тэнад нэмыд, дона Россия, тэ он кув. Кыпöдчан пöимысь ён странаöн да крепыд войтырöн, став му вывса державаяс пöвстысь медся вына да зумыд. Колö кö та вöсна пуктыны олöмъяснымöс, ми дасьöсь». 

Выль вося праздник помасис. Гöгöрвотöм, мый ваяс 1918-öд во, но ме эска аслам чужан муö да сылöн историческöй миссияö. 

Кöкъямысöд сигöр
1918-öд во пыдöссянь 

Вежа Петыр да Павел крепостьын

Сюри! Большевикъяслöн «кань» кутìс жö шырсö, и öнì менам шойччыны кадыс тырмö. Менö босьтìсны 1918-öд вося январь 2-öд лунö. Учредительнöй собрание Комитетлöн заседание бöрын ми Аргуновкöд мунìм «Воля народа» редакцияö. Коймöд судтаö кайиганым, кöн вöлi редакцияным, ми нинöм эг казялöй, но кор восьтìм öдзöссö, аддзим миян вылö чургöдöм револьверъяса вит-ö-квайт мортöс. 

- Лэптöй киястö! – горöдìсны найö.

- Мый лоис?

- Кыкнаннытö арестуйтам!

Учредительнöй сöветса членъяс арест улö оз веськавны, - шуи ме, кывъясöс весьшöрö чöвтöмсö гöгöрвоöмöн.

- Вунöдöй та йылысь. Миянлы тшöктiсны арестуйтны тìянöс. И пом. 

Час мысти миянöс вайисны автомобильöн местаöдз да ми веськалiм Петропавловскöй крепостьö, Петроградса Бастилияö. Крепостьса комендант кабинетысь суим большевикъяслысь ылöсас бызгысь квайт-ö-сизим салдатöс. Недыр найö быттьö эз казявны миянöс, но öти тип, револьвернас ворсöдчигмозыс, öт-мöдысь веськöдлìс сìйöс миянлань. Коркö сэсся ми чöлöмнымöс торким жö.

- Позьö-ö пукалысьяслы аддзысьлыны рöдвужкöд, босьтны насянь сёян, вольпась, книгаяс да улыс дöрöм-гач? 

- Сiдзсö – да, но тìянлы – оз. 

- Мыйла?

- Сы вöсны мый, тìянöс оз пуксьöдны ков, а пырысь пыр вины.
- И кутшöм мыжысь?

- Ленин олöм вылö вувтлöмысь.

Тайö выльторйыс миянöс збыльысь чуймöдiс. Миян тайö юöрсö гöгöрвоигкосттi, комендант Павлов, кодì нималiс патологияа скöрнас, пырис жырйö, кöдзыда видзöдлìс миян вылö да тшöктìс салдатъяслы колльöдны миянöс 63 нумера камераö. Некымын минут мысти Трубецкой бастионса камера öдзöсыс гальскысисны-сиптысис миян мышкын. И со, ми Петырлöн да Павелöн пукалысьяс нин. 
Тайö ылö нималысь бастионыслöн квайтымын коймöд номернас вöлì топыда тупкалöм öшиньторъя дзескыд жыртор. Сэнì вöлì няйт да кöдзыд, стенъястì тюльгис джынвыйö йизьöм ва. Крöвать ни улöс эз вöв. На пыдди джоджын туплясис чашйöм идзас вольöс. Кор синным велалìс рöмыдас, ми казялiм стенсьыс карандашöн серпасалöм кык морт мыгöр да гижöдтор: «Тайö камераас пукалìсны Румынияса посол да румынияса посольствоысь атташе». Найöс арестуйтлöмаöсь кык лунöн воддзджык, а öнì ми веськалiм камераö, конì найö первойсö пукалìсны. 

- Кöть тайö такöдыштö – татшöм аристократическöйинö веськавны, - чöвтìс Аргунов. 

- Медъя, - шуи ме, - царлöн тюрмаясын пукавны сюрлìс, пукалыштам и коммунистъяс ордын.  Буретш пöтмöн пукалöмыс и вöчис меысь криминологияысь практикöс да теоретикöс. 

- Тыдалö, мен ковмас шуны тэнö рецидивистöн, – шмонитìс Аргунов.  

- Бур, ми öд öти компанияын, – вочавидзи ме. 

Ми водзö на галльским öта-мöд вылын, и кор Аргунов гарыштìс тшыг йылысь, ме казьтыштi сылы, мый коммунистъяс – медся тöдысьяс, и найö миянысь бура тöдöны, кöсъям-ö ми сёйны. Час гöгöр жеръялöм бöрын, водìм узьны кыкöн öти улис да чашйысьöм матрас вылын крöкыльтчöмöн. Лöняс да пемыдас миян ловъясным бертчисны гуся полöмъяскöд.  Думайтì весьшöрö менö гортын виччысьысь гöтыр йылысь, сылöн майшасьöм йылысь, кор тöдмалас гортö вотöмлысь помкасö, Учредительнöй собрание водзын сулалысь сьöкыдлунъяс йылысь, миян газетлöн туйпом йылысь. Тайö инасьтöм мöвпъясыс, тшыгйыскöд, кöдзыдыскöд да улисыскöд öтув, вöтлiсны унмöс. Друг камераса ёртöй, сэтшöм жö унтöм синма, кутìс серавны. 

- Чайтлiс-ö кодкö миянысь, кодъяс дасьтìсны да чолöмалìсны революциясö, мый сìйöс коркö йöртас революционнöй правительство?  
Ми сералыштìм öтлаын, и ме юалì Аргуновлысь: 

- Мый öткодьыс тайö камераыслöн цар тюрмакöд, кöнì тэ пукавлìн? 

- Нинöм! Найö торъялöны, кыдз кушник керка да медбур отель. 

- Ага, тайö и индö сы вылö, мый тэ «контра».

Бара чöв-лöнь, кодöс торкалыштö ва тёпкöм, пулеметъяслöн кадысь кадö таркнитлысь стаккато да крепость курантъяслöн быд час трисвятöй молитва троньöдöм. Кымын сё важ кадся революционер кывлìс тайö троньгöмсö! Кутшöм трагедияяс ворсьывлiсны тайö гор улас?  Кык нэм чöжнас тайö кыз стенъясыс аддзылìсны полöм, кулöм да виöмъяс. Крепость стенъяс пытшкас куйлö лыдтöм революционерлöн лыыс. Танì жö, крепость соборын, куйлöны Романовъяслöн – Петр Первöйсянь Александр Третийöдз колясъясыс. Мятежникъяслöн да самодержецъяслöн вуджöръясыс дзöргöны революциялöн ыджыд вынöн налöн шойяс весьттì ыралысь бушков вылö. Революция помасяс, сìйöс вöчысьяс бырасны, но вуджöръясыс колясны крепостьын виччысьны выль комедияяс да трагедияяс, кодъяс ворссьöны му вылас. 

Сизим асылын камера öдзöс восис, да охранник вайис пöсь ва, неуна сакар да нянь пунтысь нёльöд пайöн морт вылö. 

- Регыд тìянöс вуджöдасны бурджык камераö, - шуис сìйö ышöдöмöн. – Мый месянь колö, вöча.  
Зэв регыд, час мысти кымын, сìйö бара локтìс да кыпыда корис миянöс: - Петöй!

Выль камераыс збыльысь вöлì бурджык – косджык да шоныдджык, кык крöватя да стен бердас тувъялöм пызан манера. 

- Чолöм, кыдзи оланныд? – гöлöс чолöмалìс миянöс öдзöсын неыджыд розь пыр. – Кодì эскö вермис чайтны, мый ми коркö аддзысьлам на! 

Ме видзöдлì глазок пыр да аддзи профессор Кокошкинöс да доктор Шингаревöс, Керенский правительствоысь вöвлöм министръясöс. 

- Сувереннöй войтырлöн представительяс чолöмалöны тìянöс тайö свобода дзебанìнас, - шуис Авксентьев, пытшкöс делöяс кузя вöвлöм миниср.  
Регыд мукöдъяс матыстчисны миян öдзöс дорö, мед чоломавны миянöс лючки-бура воöмöн: министръяс Терещенко, Кишкин, Бернацкий, князь Долгорукий, конституционнöй демократъяслöн партияöн веськöдлысь; Пальчинский, Петроградса вöвлöм военнöй комендант, да Рутенберг, кодì бöрас лоис Палестинаын юдаяслöн государстволы подув пуктысь батьясысь öтикöн. Найö вайисны миянлы нянь, чай, сакар, некымын книга да тюрмаса юöръяс. Октябрьса революция бöрын пыр жö арестуйтöмъяс,  найö олìсны крепостьын кык тöлысьысь дыр, вöлìны важ пукалысьясöн, позьö кö сiдз шуны, привилегияа йöзöн. Накöд тшöтш бур ёртъяс моз матыстчисны и царлысь режим пыкысьяс: Пуришкевич, Думаын монархистъясöн веськöдлысь, Щегловитов, юстицияса вöвлöм министр да Сухомлинов царлöн правительствоын военнöй министр. Найö ставöн тöдмасисны миянкöд, и ме гöгöрвоа, кутшöм долыд налы вöлì сыысь, мый аддзисны выль правительствоса членъясöс сìйö жö дзескыдiнысь, кöнì вöлìны асьныс. 

Нёль час лунын миянöс петкöдìсны йöрö гуляйтны, да ми вермам аддзысьлыны ёртъяскöд. Найö укшальмöмаöсь: Кокошкин да Шингарёв вöлìны дзик нин висьлöсöсь. Терещенко, век комильфо, шыльыда бритчöм да бура пасьтасьöм, пöрöма киссьöм гача да свитера тошка дядьöö. Пуришкевич вöлì дворник кодь, кодöн буретш и уджалiс тюрмаас. Кокошкинлöн да Шингарёвлöн вöлöма туберкулёзлöн восьса форма, и найöс регыд нуисны Мариинскöй больничаö. Бöрö-водзö ветлöдлìгöн ёртъясным висьталìсны, мый крепöсьтын миян олöмным пурт йылын бергалöм кодь. Бастион видзысьяс, меньшевик-интернационалистъяс, вöлìны шогмана йöзöн, но крепость гарнизоннас веськöдлìсны большевикъяс. Ленин вылö быттьöкö вувтлöм бöрын найö лэдзöмаöсь прокламация, кöнì став крепостьын пукалысьлы кöсйысисны вöчны Варфоломеевскöй вой да «армянаöс начкöм». «Кымын öдйöджык бырöдам «контрасö», сымын бурджык лоас революциялы»,- вöлì гижöма тайö шыöдчöм помас. 

Сёрöнджык ми тöдмалам, мый збыльысьсö вöлöма Ленин вылö «вувтны» видлöмыскöд. Автомобильыслöн шынаыс потöма, да Ленин повзьöма, камера потöмсö чайтöма пистолетысь шпатькöмöн.  Со и ставыс, мый вöлöма. 

Вöляникысь ми велалìм тюрмаса олöмö
. Сизим часö ми чеччывлiм, босьтлìм охранниклысь пуан ва, неуна сакар да нянь пунтлысь нёльöд пайсö лунтыр кежлö. Луннас пажнайтлìм пöсь ваöн, конì больсъялiс некымын капустатор да ичöтик яйтор. Нёль часын сетлìсны тшай, сìдзкö, куш пöсь ва, и сизим часö – ужин – ещö неуна пöсь ва. 

Миян диетаным вöлì зэв уна пуöм ваысь да пöшти нинöм сы дорö. Но сы вöсна, мый шог кузя ёртъяс сеталìсны миянлы содтöд кутшöмсюрö сёян, ми эгö кулöй тшыглы. Тюрмалöн зумышыс личкис. Миян öти öшиня камераын, кодì буретш петìс крепостнöй стенлань, лыддьысны вöлì сьöкыд весиг лун сьöмöснас. Асывнас да пажын бöрын камераын вöлì дзурс пемыд нин.  Корсюрö электрическöй бисö öзтылìсны квайта-даса часъяс костас, тшöкыда часысь регыдджык кежлö. Унджык кадсö миянлы ковмывлìс коллявны гажтöм весь олöмöн. Сэк жö, революция дырся сьöкыд олöм отсалìс миянлы сöвмöдны бур шмонь, кодì отсалìс венны мырсьöм-ноксьöмсö кодаркöбоксянь ставсьыс философскöя öтдорчöмöн.

Быдлунъя ёртъяскöд часджынъя прогулкаяс дырйи сёрниясöн, выльторъясöн юксьöмöн, лым весалöмöн да тюрма дворысь йи жуглöмöн, крепость весьтса лöз енöжö кузя дзöргöмöн ми видзим вир-яйнымöс да ловнымöс рушмöмысь. Рытгорув пемыдыс да войся часъясыс кыссисны торъя нин ньöжйö. Ми коллялìм найöс куйлöмöн либö бöрö-водзö восьлалöмöн, семья, ёртъяс да миян шудтöм страна йылысь öтарö мöвпалöмöн.  Миянöс арестуйтöм бöрын сöмын вежон мысти воис миян гöтыръяс йылысь юöр. Госпожа Аргуноваöс арестуйтöмаöсь миянкöд тшöтш, и ме полì, мый менсьым гöтырöс босьтасны жö. Кöнì öнì сìйö? Оз кö пукав, кыдзи сìйö олö? Петербургын олöмыс вöлì сэтшöм налькъя, мый ме садьтöг полì сы вöсна.  

Майшасьöмöн виччысим матысмысь Учредительнöй собрание восьтан лунсö. Миянöс жугыльтiс сiйö, мый январь 5-öд лунö кöнкö луншöр гöгöр лыйсьöмъясыс ёнмисны, но ми такöдiм асьнымöс, мый тайö революциялöн «быдлунъяс горыс». Кöкъямыс час рытын ми тöдмалiм мыйкö охранник пыр, мыйкö рытъя газетъясысь, кодъясöс сiйö вайис, мый Учредительнöй собрание воссьöма. Воссян церемония, президентöс бöрйöм, медводдза сёрнияс, галеркаясын йöзлöн шызьöм да рам да  полыськодь депутатъяс, кодъяс веськалiсны татшöм весьöпöртан кытшö, - ставыс тайö вöлi виччысянаöн. Ме чуйми, кор сiйö жö газетсьыс аддзи речöс, кодöс лöсьöдчи лыддьыны медводдза заседание вылын. Сiйöс пöшти дзоньнас вöлi йöзöдöма, и сöмын найö, кодъяс кывлiсны менö арестуйтöм йылысь, тöдiсны, мый менам выступлениеыс збыльысьсö эз вермы лоны. Асъя газетъяссö дасьтiсны водзвыв, наö эз вермы веськавны юöр, мый луннас Учредительнöй собраниеыс гöгöр лоис вежны позьтöмтор. Некымын сюрс морт петiс асывнас туйяс вылö чолöмавны сiйöс, но найöс пулеметъясöн паныдалiсны большевикъяс, виисны да ранитiсны уна йöзöс. Туйясыс, кыдзи ми тöдмалiм сёрöнджык, вöлiны тырöсь пуляöн суöдöмъяслöн шойясöн. Тадзи большевикъяс пöттшуйтiсны Россияса Учредительнöй собрание да öружьетöм карса олысьясöс, кодъяс петiсны ывлаö, мед ас синмöн аддзыны, кыдзи пöртсясны олöмö Россияса йöзлöн ыджыд кöсйöмъясыс. Тайö повзьöдчысь юöръяссö тöдмалöм бöрын, ми воим кывкöртöдö, мый Учредительнöй собрание бырöдасны да депутатъясöс босьтасны матысса часъясö. 

Мöд асывнас, вежа Епифания лунö, миянöс лэдзисны сулавны вежа Петырлöн да Павеллöн крепостьса соборын служба вылын. Ми кывзiм саркофагъяс костын сулалöмöн, кöнi нэмöвöйся унмöн лöня узисны роч императоръяс.

«Учредительнöй собрание разöдöма», - лыддим ми тайö лунö газетъясысь. Дзикöдз усьöм лолöн, пажын бöрын тюрмаын пукалысьяс чукöртчисны йöрас, мед колльöдны Кокошкинöс да Шингаревöс, кодъясöс сiйö рытнас кöсйисны вуджöдны больничаö. Лунöн сёрöнджык сёян разöдысь öти охранник юалiс:

- Кывлiнныд-ö мыйкö ёртъясыд йылысь?

- Эгö. А мый лоис?

- Тöрыт  войнас больничаö вувтöм большевикъяс виисны найöс.

Весьöпöрöмöсь ми кывзiм тайö юöрсö. Кокошкинöс да Шингаревöс виöмсö вöлi арталöма водзвыв, кор найö крепостьын на пукалiсны, комендант Павловлöн бурсиöмöн. 

- Ме кöсъя висьтавны тiянлы,- содтiс охранник, ​- мый и тiянöс вермасны вины видлыны. Ми видлам торкны тайöс, но локтасны кö найö унаöн, ми вермам вöчны сöмын öтитор – восьтыны камераяслысь öдзöсъяссö да дворса тайö пельöсыслысь воротасö. Но тюремнöй дворсьыс петан туйыс сэсся абу.

- Вöчöй кöть нин тайöс, - корим ми. – Бурджык кувны ывлаас, а не камераын, налькйын крысаяс моз. 

Бара юрö воисны Кокошкин да Шингарев йылысь жугыль мöвпьяс. Сьöкыд корсьны тайö йöзсö вийöмысь ковтöм да немжалиттöмтор. Тайö кыкнан мортыс став олöмсö сетiсны Чужан мулы да йöзлы, а öнi найöс, кулöмаясöс нин, шуöны «войтырлöн врагъясöн». Пуксис вой, но миянлы эз узьсьы.

Дас öти час гöгöр ми кылiм сёрни, öдзöс восьтан-сиптан шыяс, ключьясöн гольöдчöм. 

- Эн полöй, - öдзöс пырыс шуис видзысь,- тайö вайöдiсны выль пукалысьясöс.

«Чертова перечница» большевикъяслы паныд журнал йöзöдiс татшöм «социальнöй пасйöдъяс» тайö лунъяс кузяыс. Дзирдалöмöн воссис Петропавловскöй крепостьса курортъясын тöвся сезон. Вöвлöм министръяс, государствоöн веськöдлысьяс, политикъяс, войтырöн бöрйöмъяс, гижысьяс да мукöд царскöй да временнöй правительствоясысь йöз, Сöветъяслöн да Учредительнöй собраниеса депутатъяс, монархистъяслöн, кадетъяслöн, социал-демократъяслöн да социал-революционеръяслöн юралысьяс чукöртчисны тайö нималысь курортас, кодi паськыда тöдса кынтöмöн, тшыгйöн да мырдöн шойччöдöмöн бурдöдчан методъясöн, кодъясöс вынсьöдöны хирургия операцияяс, морт виöм да мукöд зьверствояс. Эм ыджыд лача, мый матысса кадö тайö нёрпалысьяслöн бöрйöм чукöрыс ёна содас да лоас ещö на дзирдалысьджык. 

Дзескыдiнын миянöс видзöмыс неуна бурмыштiс. Миянлы кутiсны воны письмöяс, да вежоннас кыкысь вермим аддзысьлыны матысса рöдвужкöд. Гöтыркöд да öти зэв дона ёрткöд быд вежон аддзысьлöмъясыс вöлiны менам тюремнöй олöмын шуда здукъясöн. Öтчыд менö видлыны волiс Вöлöгда губерняса крестьянин, мый вöрзьöдiс менсьым сьöлöмöс. 

- Лешакъяс! Мый найö вöчöны тэкöд, - упöведь скöралiс сiйö.

- Видзчысьöмöнджык, ёртöй, - öлöдi ме, - найö вермасны босьтны и тэнö.

- Мед босьтöны. Меным квайтымын сизим арöс. Мый тайö морттуйтöмъясыс вермасны вöчны меным? Нинöм!

Менам гöтырöй да ёртъяс быд ногыс видлiсны мездыны миянöс. Налöн тiльсьöмыс нинöмö на эз вайöд, но лачаыс вöлi. 

Миянöс ышöдiс юöр, мый Кокошкинöс да Шингаревöс виöмыс шызьöдiс ставнас Петроградсö, весиг Ленин гöгöрвоис, мый татшöм зьвернога усьласьöмъяслы кадыс эз на во, да недыр кежлö дугöдiс найöс.

Нинöм абу помтöм тайö му вылас, помасис и миян Петропавловскöй крепостьын пукалöмыс. Коркö рытнас видзысь пырис менам камераö да виччысьтöг шуис: «Гöтырныд да ёртныд öнi кантораынöсь мездöм вылö ордерöн. Чукöртöй эмбуртö да петöй.

Ёртнас вöлöма морт, кодкöд ме вöлi омöля тöдса – Крамаров нима важ революционер. Öнi сiйö вöлi интернационалистъяс пöвстын да уджалiс большевикъяскöд. Та вылö видзöдтöг, сiйö повтöг сувтiс ЧК-лöн методъяслы паныд, да кор кылiс менам арест йылысь, нюжмасьтöг босьтчис менö мездыны. Öнi, кор ставыс лючки артмис, сiйö локтiс крепостьö, мед ас синнас аддзывлыны, мый ме петi тюрмаысь видзысьясöн дзескöдтöг. Петiгöн ми сувтлiм контора дорö пропуск кырымавны, да Крамаров зывöкпырысь шуис пемöс модаа Павловлы: 
- Но, пöтвöр, кыдзи чайтан, кор тэнö шыркнитасны?

Тайö кывъясыс, видзöдöмапöръя, дзик эз парскыны комендантлы, весиг мöдарö, быттьö мавтыштiсны.

- Кутшöм мор менö сяммас шыркнитнысö? – гöрдлöмöн шуис сiйö.

Крамаров вочавидзис, мый тöдö уна йöзöс, кодi эскö нимкодьпырысь вöчисны тайöс, мый вылö Павлов кыпöдчöмöн шуис: 
- Ме тöда, но унджыкыс на пиысь öнi танi, крепостьынöсь. 

Шыра-каня
Петроградын вежон гöгöр олыштöм бöрын ми гöтырöйкöд мунiм Москваö. Петыр Первойлöн карыс вöлi куланвыйын, сыкöд тшöтш бöрö колис роч историялöн дзонь эпоха, кадколаст, кор Москваса Русь пöрис Роч империяö, кодi вылö кыпöдчис искусствоын, литератураын да наукаясын. Öнi ставыс тайö кольöм олöмын, весиг большевикъяслöн правительствоыс вуджö Москваö.


Первопрестольнöй юркарын большевикъяслы паныд сулалысь став группаыс водзö нуöдiс ассьыс уджсö. «Союз за возрождение России», «Союз за Отечество и революцию», эссеръяс, меньшевикъяс, конституционнöй демократъяс öтувчисны öти могöн: лöсьöдiсны план öтвылысь сувтны большевикъяслы да немецкöй оккупантъяслы паныд. Правительствоын чужисны зыртчöмъяс, шуйга социал-революционеръяс шызисны  большевикъяслöн германскöй войскаысь яндзим повзьöмысь. Пансис и большевикъяс да чехословакъяслöн легионеръяс костын вен. Öти кывйöн кö, коммунистъяслöн юралысьясыс сэтшöма уськöдiсны асьнысö, мый налы колис сöмын пыксьыны да мыджсьыны военнöй вынъяс вылö: латышъяслöн частьяс, Германияса да Австрияса военнопленнöйясысь лöсьöдöм артельъяс, китаечъяс да став авантюристыс да уголовникыс лоины налöн сюрöсöн. Большевикъяслöн террор царствоыс збыльысьсö пуксис буретш сэк, кор на йылысь йöз думъясыс вöлiны медся лёкöсь. 


Ми панiм «Возрождение» газет, медводдза нумер лэдзöм дöрын, большевикъяслöн агентъяс уськöдчисны редакция вылö да видлiсны босьтны редакторъясöс. Найö бырöдiсны став тиражсö, жуглiсны-пасьйисны формаяссö да матрицаяссö, печатнöй станокъяссö. Та вылö видзöдтöг, ми водзö дасьтiм газетсö да тöлысь чöж лэдзим сiйöс. Шыра-канясьöмыс пансис выльысь, но тайö пöръя вывтi чорыд. 


Москваын сэки ме паныдаси Керенскийкöд, кодöс эг аддзыв большевикъяслöн переворотсянь. Сылöн дзебсясян квартираас пыригöн аддзи кузь юрсиа, тошка мужичöйöс, кодi вöлi кыз лöз стеклöа öчкиа; став мыгöрнас сiйö мунiс колян нэмса 60-70-öд воясся интеллектуал вылö. Тöдтöм морт эськö эз эскы, мый тайö мужичöйыс некымын тöлысь сайын на вöлi Россияöн тыр веськöдлысьöн.


Май помын Учредительнöй собраниеса да «Союз за возрождение Россииса» депутатъяс кутiсны разöдчыны Москваысь аслыспöлöс миссияяс, мед олöмö пöртны коммунистъясысь да немеч войскаясысь Россияöс мездöм кузя водзвыв лöсьöдöм план серти. Менö мöдöдiсны Устюгö, Вöлöгдаö да Архангельскö
.


Архангельскын сэки вöлi «яй шыранiн». Большевикъяслöн комиссар Кедров виалiс йöзсö сёясöн, весиг сюрсъясöн. Жертваяснысö коммунистъяс лыйлiсны, пöдталiсны да нöйтiсны кувмöныс. Найö кылiсны кок увсьыс му сыркакылöмсö да зiлисны вынсьöдны позициянысö дорсавтöм террорöн. 


Вöлöгда губерняын вöлi бурджык, кöть «гöрд террор» бура тöдчис и танi. Та вöсна меным ковмис зэв видзчысьöмöн писькöдчыны тайö муясас ассьым збыль могöс дзебöмöн, кодöн вöлi большевикъясöс Архангельскысь вöтлöм вылö Устюгысь да Котласысь отсöг корсьöм. Мöвпыштöмсö вöчöм вылас Устюг-Котлас районыс вöлi зэв шогмана. Вöлöгда да Архангельск костын, Эжва, Сукона да Двина – куим ю дорын – тайö райныс вöлi военнöй эмбур-припасъяс бур видзанiнöн. Большевикъяслöн Сибир Роч Европа юкöнкöд йитысь районыс вöлiс зэв тöдчанаинöн немечъяслы паныд выль асыввыв фронт панöмын, большевикъясöс пузувтöмын да Учредительнöй собраниелы власьтсö бöр сетöмын. Шуöма вöлi, öти-кö, мездыны роч Войвыв – Архангельск, Вöлöгда, Устюг да Ярославль – мöд-кö, Поволжье да шöр Россия, мед босьтны кытшö кыкнан юркарсö, кодъяс вöлiны большевикъяс улын. Сiйö, мый Устюг-Котлас вöлi меным бура тöдса райöн, кытöн ме пырджык колльöдi гожся кад, ёна отсалiс вöчны менсьым уджöс. 

Юнь помын Николай Чайковский петiс Вöлöгдаысь паракодöн. Ме вежи мыгöрöс да йитчи сыкöд Устюгын. Кардорö туйыс вöлi нальк кодьöн. Тöдiсны кö коммунистъяс, кодъяс ми, миянлы эськö збыльысь лоис лёк. Паракодöн куим лун мунiгöн ми некымынысь öдва уйкнитiм эрдöдöмысь. Миянлы сьöкыд вöлi и сы вöсна, мый Британияса экспедиция вынъяс век ылыстiсны уськöдчöмсö, да та понда ылыстчис коммунистъясöс Кардорысь вöтлан луныс. Сэсся ми шуим, мый Чайковский  мунас водзö, а ме бöр коса Устюгö, мед эштöдны Устюг-Котлас регионын сэтчöс большевикъяслысь власьт путкыльтöм дасьтöмсö. Некымын лун мысти большевикъясöс лоис вöтлöма Кардорысь, и Чайковский лоис сэнi выль демократическöй власьтöн веськöдлысьöн.  Устюгын власьт уськöдöм вылö ставыс вöлi дась, Англияса экспедиция корпусöн веськöдлысьяс пöвстысь öткымынöн торкисны кöсйысьöмъяссö, да тайö вужвыяыс вежис ситуациясö. Коммунистъясöс Кардорысь вöтлöм бöрын, найö повзисны да пышйисны паракодöн Котлас-Устюгö, сэсся поездöн Вöлöгдаö. Англичана да ми эг паныдалöй пышйысь вöрöгсянь некутшöм водзöс. Кыксё верст Войвыв Двина кузя да Кардорысь Вöлöгдаö кöрт туй кузя коммунистъясöс вöтлöм бöрын, английскöй командование тшöктiс войскаыслы сувтны, кöть эськö большевикъяс воддзамоз весьöпöрöмöн да водзсасьтöг бöрыньчисны. 


Кор коммунистъяс казялiсны, мый на бöрся оз вöтчыны, найö дугдiсны бöрыньтчыны да чукöртiсны гöгöрас Россиялöн мукöд юкöнъясысь отсöг вылö ыджыд вынъяс. Ми вермим кокньыда зырны коммунистъясöс Устюгысь, но вынъясным эз тырмыны, мед венны большевикъяслысь выль воöм артельъяссö, кодъясöн веськöдлiсны гырысь военачальникъяс. Кардорын пуксьöм демократическöй правительствокöд йитчöм пыдди, кыдзи ми чайтлiм водзын, Устюг-Котлас регионын большевикъяслы паныд тышкасьысь мукöд йöзкöд ме веськалi налькйö: большевикъяс заводитiсны кыйсьыны миян бöрся, ловъяысь ли кулöмаысь вештысьны кöсйысьöмöн.

Пышъялiгöн


Коммунистъяслы водзсасьны эз нин артмы, и ми дзебсим Устюг гöгöрса вöръясö. Öнi ми вермим воöдчыны Кардорö сöмын подöн. Кузь туй вуджны лöсьöдчигöн ми шуим недыр олыштны Устюг дорын, мый вöсна юксим некымын пельö, йитöдъяс кутöм йылысь сёрнитчöм бöрын, кутчысьлiм прöщайтчигмоз да разöдчим. 


Медводдзаöн менам вöлi сикт, кöнi ме олi лун кык тöдса крестьянин ордын. Сэсся мöдöдчи мöд сиктö, Устюг гöгöрса муястi кузь ветлöм-мунöмöс тадзи панöмöн. Эз кокни вöв дзебсясьны роч сиктъясын, кöнi быд бöкöвöй морт син водзын. Гражданскöй война дырйи, кор гöгöр шпионъяс, некор он тöд, кодi юр сюянiн сетысь сё мортсьыс тэнö вузалас. Та понда, кöсья сьöлöмсянь аттьöавны став мывкыд да повтöм сиктса йöзöс, кодъяс ассьнысö видзтöг сетiсны меным дзебас да отсалiсны вуджны öтилаысь мöдлаö.  Менам донъялöм юрöй, пыр на вöлi мекöд, сöмын тайö вузасьтöм «Иванъяс» отсöгöн. Найö юöртлiсны меным налькъяс йылысь, вöчисны ставсö, мый вермисны, мед кокньöдны менсьым олöмöс, лöсьöдiсны гöтырöйкöд йитöдъяс, öти кывйöн кö, быдног отсасисны. Некымынысь ме öдва пышйи латышскöй стрелокъясысь, кодъяс корсисны менö, да ветлöдлi сиктысь сиктö, öти дзебасысь мöдö куим вежон чöж (Тайö ветлöдлöмъяссö бурджыка серпасалöма «Роч дневникысь пасйöдъяслöн» XI-öд сигöрын).


Кор тадзи дзебсясьны водзö эз нин кут позьны, ми ёрткöд шуим мунны ылысджык вöрö. Сэтысь, слöй кö сюрас, ми надейтчим мöдöдчыны Кардорö некымын сё верста туй вуджöмöн. Подпольесянь кольöм некымын ёрт, на лыдын и Василей вокöй, видлiсны отсавны таын. Мыйтта ме тöда, ставнысö найöс куталiсны да лыйлiсны коммунистъяслöн карательнöй артельъяс. 


Верст комын Устюгö вотöдз ме паныдаси тайö жö неминуча юкысь тöдсакöд, кодi, нинöм вылö видзöдтöг, вöлi кыпыд лола да ме моз жö дась ставсö венны. Ми сьöкыдакодь ньöбим пызь, лук да картупель вит луна туй кежлö, чер, некымын патрона винтовка, пöрт, тшайник, табак, сунис да ем. Ставсö тайöс, вежсян паськöмкöд, кык-куим книгакöд да войколасьöм вылö парусинакöд тшöтш вöлi тэчöма нопъясö. Ми узим турун зорöдын и асывнас мунiм вöрö. Туйсьыс кутшöмкö юкöн миянöс колльöдiс кык крестьянин. Сiйö жö луннас пажын бöрын гöрдъяслöн вöла артель воис сiйö сиктас, кодöс ми сöмын на эновтiм, но сэк кежлö ми вöлiм ылын нин.

Вöр-ва дорö косöм


Вöръяс! Помтöм вöръяс! Комын верстысь ылын медматыс сиктöдз. Важ мырсьöмъяс бöрын прöстмöм лолöн лолыштöм. Кутшöм шуд! Гажыс коддзöдiс миянöс, и ми заводитлiм сьывны либö горш тырöн горзыны. Миянлы мойвиис аддзыны крестьянаöн лэптöм вöр керка, кытчö найö волiсны тöвнас ош кыйны, уравны да прöмышляйтны вöрса мукöд зьвер-пöтка. Сэнi ми и овмöдчим. Юр весьтын вöлi вевт, гöгöр лöсавтöм керъясысь стенъяс, кок уланым нитш, кос турун да парусина. Ломтысьöм вылö вöлi дасьтöма ыджыдкодь пес чипас, а орччöн визувтiс сöстöм ваа ёль. Дзоньвидза сынöд и некутшöм революция, «юръяс бöрся туясьысьяс», коммунизмлöн йöйталан ру йылысь казьтылöмъяс. Кузьсю киссьысь арся зэръяс торкыштiсны миянлысь лабутнöй олöмнымöс, но колö шуны, эз ёна. Кадыс лэбис тöдлытöг. Пес заптöмöн да вöралöмöн, тшак да вотöс вотöмöн, небöгъяс лыддьöмöн, дневник нуöдöмöн да сёрниясöн коллялiм кадсö. Лунтырся уджъяс бöрын ми бурпöт узим. Тадзи колис вит лун, и миянлы ковмис ветлыны кутшöмкö сиктö сёянла да выльторъясла. 


Ёртöй меысь бурджыка тöдiс татчöс му-васö и сылö вöлi унджык тöдса матiгöгöрса сиктъясын, та вöсна ми шуим, мый сiйö мöдöдчас воддзаöн, а оз кö лок бöр вöскресенньö луншöрöдз – ставыс вöлi четверг лунö – ме мöдöдча сiйöс корсьны. Воис воскресенньö, шондi вуджис луншöр кадсö, а ёртöй бöрсö эз во. Ме виччыси на куим час, сэсся босьтi кутшöмсюрö вöрын колана кöлуй да мöдöдчи корсьны сiйöс. Дас кымын верст восьлалöм бöрын, ме аддзи воча локтысь мортöс.
Сiйö-ö? Да, буракö, сiйö, сiйö! Но, Енмöй, код кодь! Сiйö локтiс паныд куш дöрöм кежысь. 

- Кытчö нö тэ воштiн гачтö да кöмтö?

- Ваö, - гажаа вочавидзис сiйö.

- Сiдзкö лоам коммунистъясöн да сöвесьт серти юксям паськöмнаным, - шуи ме да сетi сылы плашшöс, ботинкиöс да гачöс, ачым коли улыс дöрöм-гач кежысь. Менам ёртöй ёна тiралiс кынмöмысла.



Кор ми воим вöр керкаöдз, сiйö висьтасис сыкöд лоöмторъяс йывсьыс. Медводда сиктас сёяныс эз сюр и сылы ковмис ва вуджны, мед веськавны мöд сиктö, кöнi олiс сылöн тöдсаыс. Сэнi сiйöс вердiсны да водтöдiсны узьны пывсянö. Унмовсигас сiйö друг кылiс гöлöсъяс да аддзис йöзöс ёртыслöн керка öдзöс дорсьыс. Сiйö öдйö пышйис керка сай вöрö, виччысис, кор йöзыс мунасны, и сiйö вермас босьтны сёян тыра сумкасö. Но асывнас сiйö аддзис керка дорсьыс седлöалöм куим вöлöс, гусьöник петiс вöрсьыс да котöртiс юлань, сэсся берег пöлöныс сэтчöдз, кытчö вöлi дзебöма пыжсö. Бергöдчывлiс да аддзис, мый вöла гöрдъяс вöтöдöны сiйöс. Сэки сылы ковмис öдйö пöрччыны паськöмсö да уськöдчыны ваö. Сылань лыйлiсны, но сылы мойвиис варччыны мöдлапöлöдзыс. Пöшти пасьтöгыс сiйö пукалiс вöрын войшöрöдз, а сэсся мöдöдчис миян дзебсясянiнöдз. Вывтiыс нуöм ыззьывлöмыс, мудзыс да тшыгыс поводнöя тшупсисны сылöн нюрсмунöм мыгöрö. Ме öзтi ыджыд бипур, мед шонтыны сiйöс, да мöдöдчи кыйны кутшöмкö пöткаöс, но нинöм эз шед. Вотöс да тшак лоисны ужин пыдди, а асывнас нурйыштчим вотöс да пувваöн. Колö вöлi öдйöджык судзöдны сёян, и ми бара мöдöдчим сиктъясö.  Пемыднас нин ми полiгтырйи матыстчим керка дорö, кöнi олiс менам ёртлöн рöдвужсьыс öти – Степан нима крестьянин. Но сiйö миян виччысьтöг петöмысь повзьöмысла кутiс вашкигтырйи шуис: «Ен могысь, мунöй тась. Гöрдъяс сиктын. Мунöй!». 


Сiйö сетiс неуна нянь, нинкöм гоз да гач ёртöйлы, кодi  сиктöдзыс туйсö кузяла вуджис кöмтöг, и ми мунiм, а Степанлысь босьтiм кыв, мый сiйö ваяс миянлы вöлöга аски. Вöрын ми азыма сёйим няньсö да йи кöдзыд зэр улын кутiм виччысьны асывсö. 


Менам чайтöм серти, ми вывтi тшöкыда мыссям и вывтi гежöда сёям – жугыля шуис менам тйвыв ёртöй. Ме жö тöд вылас уськöдi, мый ставыс вермис помасьны нöшта на лёкджыка. 


Воис асыв, час бöрся колис час, а Степан сiдзи зэ и петкöдчыв. Луншöр гöгöр ми кылiм, кыдзи кодкö пинясьö вöлыс вылö, мый миян водзвыв сёрнитчöм серти вöлi вöлöга вайöм йылысь пасöн. Вит-ö-квайт пунт пызь да сё гöгöр пунт картупель – со и ставыс, мый Степан вермис миялы вайнысö. Вöлöгасö нопъясö тэчöм бöрын ми мöдöдчим Улыс Йерга юланьö. Оланiнъясысь боктi сьöкыд овмöсысь гöрбыльтчöмöн ми мунiм зэр улын вит час. Лоис дзурс пемыд.

Вит вежон шутёвтiс тайö помтöм-дортöм вöръястi öтилаысь мöдлаö ветлiг-мунiгъясын. Кор ми воим шогмана оланiн кодьöдз, тэмасьöмöн-сорöн вöчыштiм усьöм пуясысь, нитшкысь, пу лапясысь да турунысь юр сюянiн. Кык орччöн сулалысь пу костö вöчим бипур. Миян сёянöн вöлi картупель, пызя панов да вотöс, кодöс вермим чукöртны.  Кадысь кадö ми лыйлiм кутшöмкö посни пöткаöс, но миянлы колiс видзны патронъяссö, кодъяс вермисны ковмыны «кык кока зьверъяскöд» паныдасигöн. Видлiм и чери кыйны, но эз шед сы вöсна, мый эз вöв чери кыян кад. Лунтыръясöн ми ноксим быдсяма уджöн, а рытъядор, кор пемдывлiс, пуксьвылiм бипур дорö, пештывлiм ас гартöм чигарка, сёрнитiм, мöвпалiм да кывзiм вöрлысь увгöмсö. Сюрс унапöлöс шыысь артмöм вöрса шувгöм-увгöмыс пыр шензьöдлiс-чуймöдлiс менö. 


Войяс вöлiны тырöсь водзö вылö шуда мöвпъясöн, но кузь лунтыръясöн ми вöлiм тшыгöсь да юрсянь кок улöдз ваöсь. Ми збыль кутiм пыктавны тшыгйысь, лоим гöгöрбок висьлöс да мудз мортшойясöн. Корсюрö тайö тшыгкöд да мудзкöд йитчöм шогъяс дорö содтысьлiсны миян гортсаяс вöсна тöждъяс, кодъяс дзикöдз уськöдiсны ловнымöс. А корсюрö миянöс нинöм эз вöрзьöдлы, и ми вöлiм шнич шудаöсь. 

Öтчыд петiм зэв ыджыд нюрö. Вит час гöгöр вуджим сiйöс пидзöс выйöдз нюйтас вöйласьöмöн. Нинкöмъясным миян киссисны, кок пыдöсъясным вундасисны нюрвыв эжöрöн, став вир-яй висис, но ми сiдзи эг на воöй тайö мустöм гыбад помöдзыс, весиг сэтчöдз, кöнi эськö позис шойччыштны да сёйыштны. Быдлаын, кытчöдз судзис синным, тыдалiс вижов-руд гыбъялысь нюр эж, кöнсюрö сöдз ваа öшмöсъяса. Кöнкö öтикöн-öтикöн быдмисны ичöтик да омöлик ньöрторъяс. Некор не вунöдны меным тайö ёран кывъясöн казьтылан нюрсö. Ваыс вöлi сэтшöм кöдзыд, мый ми дугдiм кывны кокъяснымöс.  Сьöкыд мудзысь ми усьлiм турипувйöн коялöм нитш вылö да личöдлiм ловнымöс. Тайö вöлiны здукъяс, кор ми чайтiм, мый татчö кулам, лэдзам медбöръяс лов пыдöснымöс да некор нин ог аддзöй петан туйсö тайö помтöм-дортöм турипувъяинъясысь. Да-й абу-öмöй öткодь, кöнi кувны? Но век жö öта-мöднымöс ышöдöмöн-сорöн ми гыжъясим водзö и, со шудыд, - коркö полтöс вöт кодь нюрыс помасис жö. 

Мöд луннас миянлысь тöрытъя шогсö мынтiс сiйö, мый ми аддзим вöралысьяслысь кийывсöн тэчöм горторъя керка. Биасьöм бöрын, ми пöрччим ротйысьöм паськöмъяснымöс да пывсим. Вöй чöж лэбигмозыс вуджöртчис керкакöд орччöн визувтысь ёль веркöсас. Менам ёртöй казялiс сiйöс, босьтiс винтовка да лыйис. Чöжыс усис ваас, и визулыс пондiс нуны пуркнитöм лэбачсö.  Ми уськöдчим юас кыйдöсысла. Со тадзи миянлы мойвиис пывсьыны, пывсьöм бöрын пожйыштчыны йиа ваын да та дорö содтöд рытнас чöмасьны чöж яйöн. Ужын бöрын ми лыбзьöдiм асьнымöс пöсь тшайöн, тшынасьыштiм кос коръясысь гартöм чигаркаöн да лыддьыштiм Джек Лондонлысь Аляска йылысь висьтъяс.  

***

Тадзи ми келалiм вöрöд-ваöд, корсюрö цивилизацияöн сетöм козинъясысь гажтöмчöмöн. Прöстджык здукъясö ми сёрнитiм революциялöн аскиа лун йылысь, и сiйö мытшöдъясыс, кодъяс чужисны юрам социальнöй вежсьöмъяс пансигöн на, вужъясисны да сöвмисны водзö. Вöрын олiгöн сöвмöм менам вежöрын эз нин кольны сiйö мича мöвпъясыс да вöтъясыс, кодъясö ме коркö эскывлi.

«Коль лачатö быд татчö пырысь» 
Тöв пуксьöм бöрын миян олöм неуна тшыкыштiс. Тшак да вотöс бырисны, а сиктъясысь сёян судзöдны лои пыр сьöкыдджык. Лым усьöм бöрын миян коктуйяс кокньöдiсны «юръяс бöрся туясьысьяслы» уджсö. Матiгöгöрса сиктъяс дöзьöритöм пыдди найö кутiсны корсьысьны вöръясö пыдö пырöмöн. Корсюрö асьныс карательясыс лы ни ку вошласисны сьöд вöр шöрö, налöн артельлöн овмöдчанiнсьыс ветымын кымын верст ылнаö, но тшöкыдджыка налы сюрлiс туявны да вины ассьыныс кыйдöссö. Ставыс тайö тшöктiс  миянлы петны вöрöн видзöм улысь да бöр бергöдчыны карö.  Лунöн водзджык ми петiм ордым вылö и мöд асывнас ме прöшайтчигмоз сывйыштлi ёртöс, кодлы колö вöлi петны лунöн сёрöнджык, да мöдöдчи карлань. Устюгöдз вöлi ветымын верст сайö, и ме лöсьöдчи сэтчö воны квайт-сизим час рыт гöгöрö. Квайт часын вöлi нин дзурс пемыд, а сизим часын заводитчис коменданскöй час да документъяс видлалöм. 

Ме восьлалi чожа, тöдi, мый менам став олöмöй кокъясын да лача кутi, мый налы верма тырвыйö эскыны. Видзчысöмöн-сорöн быд сикт да грезд бокö кольöмöн ме чожа восьлалi сувтлытöг и сизимöд час вылö дас вит минутын лючки вои колана керка дорö. Менам революционнöй олöмлöн медводдза юкöныс помасис, а сы йылысь, мый менö виччысьö водзын, ме, шуд вылö, нинöм на эг тöд. 

Тайö выль дзебсясянiнын ме олi шытöм олöмöн вир-яйтöм каститчысь моз. Серöктны ни кызöктны, öшинь дорö матыстчыны ни керкаысь петны, быд ичöт повзьöдысь шыысь лоны дасьöн пырны гöбöчö да шы ни тöв пукавны сэнi, кытчöдз  кортöм морт оз мун, лун и вой кывзысьны быд шыö – татшöм дон колö вöлi мынтыны олöм видзöм понда. Ме лои отшельник кодьöн, кодi кöсйысис овны öткöн да кыв сеттöг. Лун бöрся мунiс лун, и кымын унджык ме мöвпалi, сымын бурджыка аддзи, мый менам мытшöдъясысь дзебсясьöм оз вермы кыссьыны помтöг. Ме тöдi, мый менö корсьöны, и корсьöны буретш Устюгысь. Коркö найö быть менö аддзасны. Бöръявылыс ме вои надеятöм кывкöртöдö.

- Ёртъяс, - шуи ме рытнас, кор ставöн чукöртчисны. – Смыссö ог аддзы татшöм олöмысь да быдторсьыс полöмысь. Тöда, мый менö регыд босьтасны, и кольччыны татчö водзö – сiдзкö тiянлысь гортныдтö да котырнытö пöгибö вайöдны. Ме ог вермы водзö тiян олöмöн да дзоньвидзалунöн шегъясьны. Колö помавны тайöс ставсö öти здукöн: и менсьым мырсьöмъясöс, и тiянлысь сьöкыдлунъяснытö. 

- Мый тэ думыштiн? – юалiсны ёртъясöй. 

- Ме вöча сiйöс, мый вöчлывлöны  миян войвывса вöралысьяс ошкöд пурсян бöръя здукас, медбöръятор пыдди. Öти кабырсö найö сюйöны ошлы вомас, а мöд кинас зiльöны сутшкыны сiйöс пуртöн.  Мыйкö татшöм сямаöс ме и кöсъя вöчны. Аски ме пыра ЧК-лöн горшö.

-Тэ йöймин! – горзiсны ёртъясöй.

Налöн öлöдöмъяс вылö ме вочавидзи, мый менам олöмöй и öнi нин некытчö шогмытöм, а вöля вылын меным колис шатлавны некынын лун, не унджык.  Ме гöгöрвои, мый менам эм сюрсысь сöмын öти шанс, но меным колö вöлi быть вöчны ставсö, мед шедöдны сiйöс. 

Кута лача, мый некор сэсся менам олöмын оз ло татшöм колльöдчöм, кутшöмöс вöчисны меным мöд лун рытас. Янсöдчыны да тöдны, мый янсалан век кежлö – тайö вывтi сьöкыд. Сöмын писö война вылö колльöдысь мам гöгöрвоас, мый видзисны сьöлöманыс гöтырöй, Прокопий вокöй, ме да миян пыкöд-ёртъясным. Кыкысь ме мунлi. И кыкысь бергöдчывлi бöр. Бöръяысь кутчысьлöм да окыштчöм, бöръяысь прöшша корöм да пöдтöм ырзалöм, бöръя синмасьöм да бурсиан пернапас чöвтöм, - та бöрын менам киссьöм зептö пуктiсны некымын куритчан да мöдöдiсны туйö. Кор ме веськалi войся пемыдö, дзирдыштiс мöвп, мый абу на сёр бергöдчыны. Но ог, шегсö чöвтöма. Ме веськöдчи повзьöдчысь ЧК-лöн керкалань. 

Кык латышскöй стрелок, сапöгаöсь, паныдалiсны менö пыранiнас. Быгалöм чужöмъясныс гöрд льöбъяса да чус синъяса, кодъяс быттöкö аддзöны и оз аддзыны менö, паркйысь вина дук – татшöмöн ме медводдзаысьсö аддзи ЧК-тö. 

- Профессор Питирим Сорокин, - висьтаси ме. – Юöртöй веськöдлысьясыдлы, мый  ме локтi. 

Мортвиысьяслöн чус синъясас быттьö вуджöртчис шöйöвошöм кодь. Недыр чöв олыштöм бöрын öтиыс на пиысь зиль-зёлькерис неыджыд жыннянöн. Пырысь пыр воисны нёль öружьеа морт да сувтiсны, ме вылö дувгöдчöмöн. Ме пештi куритчан. Косталыштöм мысти салдатъясысь öтик довкнитiс юрнас, мед ме мунi сы бöрся, и колльöдiс менö ЧК-öн веськöдлысь кабинетö. Керкасö и начальникыслысь жырсö ме тöдi зэв бура, сы вöсна, мый войдöр волывлi татчö гöсьтöн. Но книгаясöн да картинаясöн тырöм пелькöдöм кабинет пыдди ме аддзи няйт ош гу, мисьтöма öшалысь косясьöм обойясöн, пасьйöм пызан-улöсöн, пызан вылын мыськытöм тасьтi-пань чукöрöн да джодж пасьтала сярвидзысь тыртöм дозъясöн. Стенъяссö вöччöдiсны Ленинлöн, Троцкийлöн да Луначарскийлöн портретъяс. Пызан сайын пукалiс чекалысь веськöдлысьöс недыр вежысь Сорвачев. Сiйö волi местнöй коммунистъясысь, эз медся вир юысьнас, но начальствосьыс зэв ёна полысьöн.  

- Пуксьöй, - корис сiйö. –Позьö кö, ме мыйсюрö юала. Кытысь тi воинныд?

- Вöрысь.
- Кутшöм вöрысь? 

- Сэтысь кöнi визувтö Севернöй Двина, - индi ме ылöдлöмöн, кöнi ме некорыс эг вöвлы.

- Мый дыра тi олiнныд вöрын?
- Кык тöлысь гöгöр.

- Кодкöд?

- Öтнам.

- А кöнi тi вöлiнныд сыöдзыс?

- Сиктъясын.
- Кутшöм сиктъясын?

- Тайö ставыс веськодь.

- Тiянлы ковмас лыддьöдлыны найöс. Ме сiдз тшöкта.

- Тi верманныд тшöктыны, мыйтта кöсъянныд. Ме некутшöм сикт ним ог висьтав.

- Ладнö. Мыйла тi муннiнныд вöрас?

- Сы вöсна, мый тiян агентъясныд ёна дöзьöритiсны менö. Сэсся мен зэв лов серти вöр-ва шöрын овнысö. 

- Вöлiнныд-ö тi Кардорын?

- Эг.

- Миян эм эскöданторъяс, мый тi вöлiнныд сэнi.

- Ме шуи «эг вöв». Петкöдлöй, мыйсяма эскöданторъяс тiян эмöсь.

- Таöдз тэнад абу шог ни мог.

- Со кыдз?

- Мыйла тi локтiнныд миян дорö?

- Тöдмавны, мыйла ме бöрся вöтлысьöны да мый тi лöсьöдчанныд мекöд вöчны.

- Чайта, тi бура тöданныд, мыйла тi бöрся вöтлысьöны, кыдз и сiйöс, мый ми вöчам тiянкöд. Ме ачым эськö мездi тiянöс, но тiян олöмныд абу менам кöсйöмъяс сайын. Тiянöс колö дзик пыр лыйлыны. Но сы вöсна, мый тi миянлы вылö вывтi ыджыд лэбачыс, да тiян кызвын уджныд мунiс Петроградын да Москваын, миянлы быть ковмас юавны ыджыдджык ЧК-са юралысьлысь, мый тянкöд вöчны. Но ме верма тiянöс тырвыйö эскöдны, мый тайö сöмын вештас тiянöс начкöмсö сöмын некымын лун кежлö, - кывкöрталiс сiйö. 

- Аттьö тiянлы кöть нин веськыда сёрнитöмсьыныд, - шуи ме.

- Öнi мöдöда тiянöс тюрмаö. 

Некымын минут мысти войся пемыдын нёль öружьеа морт колльöдiс менö тюрмаö. Кор ми матыстчим сы дорö, ме бергöдчи сыладорö, кытчö коли ассьым медся матыса йöзсö да вежöрам мöдöдi медбöрся «прöститöй». «Lasciate ogni speranza voi ch’entrate» - «Коль лачатö быд татчö пырысь». Меным тöд вылö воисны кывъясыс, кодъясöс вöлi гижöма Дантеöн серпасалöм адö пыранiнас, самöй миян тюрма воротаö пыригöн. Ме вöлi кулöмаяслöн царствоын. 

Гöрд террор

Бара тюрмаын! Абу-ö унджык öти мортыслы öти вонас. Революция мортöс пурöм вылад лышкыд.

***

Великöй Устюгса тюрма камераын мекöд öтлаын пукалö комын гöгöр морт. Кодсюрööс на пиысь ме тöда.  Тайö Петроградскöй университетын менам лекцияяс вылö ветлöдлысь куим студент, кык велöдысь, кык священик, кык адвокат да нёль купеч. Мукöдыс кызвыннас – рабочöйяс да крестъяна. Россияса йöзлöн лыдыс тюрма стенъяс сайын чинiс, но тюрма пытшкас сiйö пыр содö. Революциöдз тайö тюрмаас пукалiс уна вылö комын морт, öнi куимсёысь унджык. Та дорö колö содтыны кыксё мортöс, кодъяс пукалöны тюрмаö жö пöртöм манастырын. Тайö öмöй абу ыджыд воськов свободалань туй вылын?      

Öткымын заключеннöй аслас ротйысьöм паськöмнас куйлö веськыда джодж вылас, мукöдъясыс пукалöны да тоясьöны. Кор ме пыри камераö, менö тыртiсны юасьöмъясöн: мый выльыс, мый виччысьна водзысь, кор, мыйла да кыдзи менö босьтiсны. 

- Быдлунъя мыжысь, кыдз и век, - вöлiс менам вочакывйöн. 

- А ми огö тöдöй, мыйысь миянöс босьтiсны, - элясисны кодсюрöяс.

- Тiянöс босьтiсны революция нимöн. Тiянлы висталiсны, мый революция – миян Енным? А Енлысь оз юасьны, - вочавидзи ме рельö лэптан морт моз тешитчöмöн.

Коньöръяс! Торйöн нин крестьяна да рабочöйяс! Сiдз шусяна «буржуазия» - студентъяс, адвокатъяс. Купечьяс да поп-дяк тöдöны, мый найöс видзöны тюрмаясын «заложникъяс» пыдди, но крестьяна да рабочöйяс дзик оз гöгöрвоны, мыйла найöс арестуйтö асланыс жö «рабоче-крестьянскöй правительство».

- Кыдз тi чайтанныд, мый найö вöчасны миянкöд? – юасисны кодсюрöяс.

- Вермас лоны, тi регыд мынанныд. 

Но ме эг тöдчöд, мый ме гöгöрвои тайö «мынтöдчöм» улын. Мездан кадö кö дона йöзлысь долыд чужöмъяс пыдди найö аддзасны кулöмлысь жугыль чужöмсö, медбöръя нöйтчöмыс оз ёна нюжав. Час гöгöр мунас виянiнöдзыс вайöдöм вылö да нöшта öти час, гашкö, ковмас лыйлöм вылö öчередын сулалöм вылö. Бурджык тайö кык чассö мучитчыштны, вианторъяслы камераын вежон коллялöм пыдди.

Ме пестi куритчан да вöзйи мукöдыслы, кыкöс коли аслым. Ме кöсйи кык куритчансö видзны дзик öтитор понда – куритны найöс казнь вылö мунiгам. Тайö кажитчö тешкодьöн, но морт психология збыльысь зэв аслыспöлöстор. Танi, тюрмаын, ставыс öтувъя. Танi петкöдчö тырвыйö пуксьöм коммунизм, олысьджык сы дорысь, кодöс мырдöн лöсьöдöны тюрмаса стенъяс сайын. Сёянсö, кодöс вайöны кодлыкö вöля вылысь, юкöны став вылас. Танi петкöдчö збыльнöй öтвесьтасьöм. Йöз кисянь кулöм – тайö станымлöн öтувъя пом. Оласногным ставымлöн öткодь. 

Но коммунизм да öтвесьтасьöм вылö видзöдтöг, став пукалысьыс тшыгъялö, и ме тшöтш. Уна тöлысся тшыг олöмсянь колис öтторъя кынöм сюмалöм.  Весиг таын эмöсь кутшöмсюрö бурторъяс. Меным бара позьö водзö туявны тшыгъялöмлысь психологиясö. Лоны оптимистöн позьö быдлаын. Ставыс петö олöм вылö видзöдласысь. 

Вайисны «пажын». Нянь пунтлöн нёльöд пайыс, кодi сöмын ылысянь мунö няньланьыс, мискаын картупельторйöн пöсь ва, - тайö вöлi менам «менюöй» обед, пажын да ужын вылö. Миян пöвстысь унджыкыс горшасьöмöн öдйö сёисны картупельторъяссö, öткымынъяс зiлисны мыйкö кольыштны рыт кежлö, но налöн нинöм эз артмы. Сöмын нёль морт эз тöдлыны кынöм сюмалöмсö, найö тифознöй горячкаын куйлiсны пельöсын да эз видзöдны сёян вылö.  

Шензьöдö! Ёртъясöй эз кöсйыны вешйыны тайö коньöр йöзсьыс ылöджык, весиг мöдарö, матыстчисны на дорö. 

- Ёртъяс, видзчысьöй – вешйöй ылöджык тифсьыс, - öлöдi ме найöс. Найö нюмъялiсны.

- Тайö абу сэтшöм лёктор – тифнад висьмыны, - шуис öти. И ставöн воисны öти кывйö. Збыль, зэв тешкодь йöз. 

***                                   

Вой. Кöкъямыс час рыт гöгöр. Камераса йöз водöны узьны. Шуны кö мöдног, найö нюжöдчöны джоджö да ланьтöны. Ме ог кöсйы мöвпавны öнiя лоöмтор йылысь да аскиа лун йылысь, но думъясöн пыр бергöдча сэтчö. Талунъя ЧК-ын допросыс да допроссö нуöдысьыслöн бöръя кывъясыс оз сетны некутшöм надея менам олöмлöн бура помасьöм вылö: менö лыйласны. 

Ме кывзi приговорсö ловгöн вöрзьывтöг, позьö кö тайö кывсö шуны татшöминас, но тырвыйö эг на вежöрт сiйöс. Öнi, войся пемыдын, менам вежöрöдз воис тайö приговорыслöн сьöлöм йиа кöдзыдыс.  

Пукалысьяслöн унмовсьöм бöрын öдзöсыс воссис да камераас пырис öкмыс-ö-дас-ö коммунист. Палачъясöн веськöдлысь, Петерсон нима латыш кирган гöлöсöн тшöктiс:

- Петров, Дьяконов, Тачменёв, Попов, Сидоров, Константинов – пасьтасьöй да петöй миян бöрся… Оз, тянлы оз ков босьтны сьöрсьыд кöлуйныö, - шуис сiйö крестьяналы, кодъяс чайтiсны, мый найöс лэдзöны да кöсйисны босьтны аскöдыс «эмбурнысö». 

Кельдöм чужöма да воштöм вежöраяслöн кодь синъясаöсь, найö тiралысь киясöн зiлисны кышавны ассьыныс ротйысьöм паськöмнысö. Став налöн вöрасыс вöлi тiран висьöмöн висьысьяслöн кодь. Вöрисны найö син пöртöм улö сюрöм сомнамбулаяс моз. Сöмын кыкöн – студент Попов да крестьянин Петров кыдзкö кутчысисны. Найö кутлiсны миянлысь кияснымöс, да Петров шуис: 

- Прöщайтöй, ёртъяс! Эн казьтылöй лёкöн. Петанныд кö тi тась ловъя юрöн, висьталöй ставсö менам семьялы да сетöй тайöс гöтырöйлы. Пальто да сапöг меным оз нин ковмыны, а челядьлы шогмасны на. 

Сiйö пернапасасис да копыртчис прöщайтчöмöн. 

Попов кутчысьлiс да окасис мукöд студентъяскöд да мекöд. 

- Мед олас миян Россия! Смерть коммунистъяслы – роч войтырöс начкысьяслы! – гораа шуис сiйö камераысь петiгöн. 

- Тупкы вомтö, пон! – равöстiс Петерсон да вартiс студентлы чужöмас револьверöн. Петровлöн бандзибöд тюрöбöн мöдöдчис вир.  

- Мед олас Россия! Долой коммунистъясöс-морт виысьясöс! – бара горöдiс студент.

- Ме петкöдла тэныд, контрреволюционнöй сволочь! – шуис палач Попов вылö револьверсö чургöдöмöн. 

- Ме ог пов! Лый!

Шковгис лыйöм шы, öтчыд, мöдысь, коймöдысь, студент усис. Нöшта öти лов лэбис. Некымын здук кежлö камераын лоис повзьöдана чöв-лöнь, сэсся весьöпöрöм горзöмöн да скöр ропкöдчöмöн тырис камераыс. Тачменёв шыбласян висьöмысь усис джоджас да кутiс нöйтчыны. 

- Босьтöй шойсö да петöй миян бöрся, - тшöктiс Петерсон. 

Начкысьысь да сылöн начканторъясыс вошисны öдзöс сайö.  Гуын кодь чöв-лöнь бара пуксис кымераын. Кутшöм повзьöдчысь тайö чöв олöмыс, кутшöм повзöдчысьöсь ёртъясöйлöн кельдöм чужöмъясыс да пышъялысь синъясыс. Дыр чöв олöм бöрын, адвокатъяс пиысь öтиыс шуис: «Шуöмасьыс он пышйы, ог кутöй думайтны та йылысь». 

Заключеннöйяс пондiсны шöпкöдчыны, священик пидзöсчанясис пельöсас да пондiс кевмысьны. Кутшöмкö кад мысти ми бара водiм узьны, но ун эз лок. Смерть вывтi матын ветлöдлiс миян дортi. 

Талун вöлi налöн öчередыс, аски, гашкö, менам воас. Ме видлi син водзö сувтöдны ассьым бöръя здукъяс. Полi-ö ме? Эг. Сiйö, мый ойдöдiс сьöлöмöс, вöлi лöгöн, а эз полöмöн. Ме серпасалi ассьым Голгофа вылö туйöс – джуджыд ыб вылö, кöнi пырджык виалiсны мыждöмъяссö. Тайö местасö ме тöдi зэв бура. Кымынысь ме волi тайö мича пожöмъяса ыб вылас. Кымынысь нимкодясьлi тайö кыр йывсяньыс воссьыс мича серпаснас!  Кутшöм лöня-шаня видзöдчис сiйö сэки, и кутшöм зывöк да мустöм  тайö ыбыс лоис öнi! Гашкö, кызь ли комын коммунист видзöмöн менö мукöд мыждöмъяскöд петкöдасны камераысь. Туяс ме курита кыкнан кольöдöм куритчансö. Казнь вылö мунiгöн меным ковмас вуджны улича, кöнi олöны гöтырöй да вокöй. Вöрзывласны-ö налöн сьöлöмъясыс, кор ме муна на дортi медбöръяысь? Вемас лоны, сьöлöмныс юöртас налы, и найö петавласны туй вылö? Гашкö, меным усяс шуд медбöръяысь аддзывны найöс? Часджын мысти ми воам ыбöдз. Миянлы тшöктасны кодйыны аслыным гуяс. Ме ог кут. Мед коммунистъяс асьныс кодъясны найöс. Менö ёна оз майшöдлы, дзебасны-ö миянöс лыйлöм бöрын. Медбöрын найö тшöктасны пöрччыны пальто да кöмкот, кодъясöс найö босьтасны «республикалöн озырлун» туйö, да сувтöдасны миянöс визьö. Лоас-кö лыйланторйыс унджык, кодлыкö ковмас виччысьны öчередын да видзöдны, кыдзи кулалöны мукöдъяс. Кор воас менам öчеред, ме кыла «Пли!» команда. Кыла-ö ме лыян шысö садь воштытöдз? Лоас ыджыд дой, но кужöны кö найö бура лыйсьыны, ставыс öдйö помасяс, оз кö, ковмас кутшöмкö кад мучитчыны. Пола-ö ме мучитчöмысь? Дзик ог. Сiдзкö мыйла менам став вывтырöй, менам лолöй да пытшкöсса «Меöй» сувтöны талы паныд. Мыйла менам сьöлöмын вужъясьöма венны вермытöм пикö воöмыс? Ог, ме нинöмысь ог пов, сöмын зэв ёна кöсъя овны!

Камераын пöшти пемыд. Джоджын куйлöны тушаяс – революциялöн пушка яй. Чöв. Сöмын кадысь кадö кылö тифöн висьысьяслöн сьöкыд ышловзьöмыс да сöран горöдчöмъясыс. Тиф! Ме кутi гöгöрвоны, мыйла ёртъясöй оз повны висьмöмысь. Збылысь, абу зэв лёк усьны биа висьöмö, нинöм не кывны, не аддзыны. Ставыс тöдмавсьö öткодялöм пыр. 

Сизим том, дзоньвидза, кöть и тшыгсьыс омöльтчöм, мортöс вайисны тюрмаö талун. Налöн олöмъясныс помасисны. Оз кö тавой, аски найöс виасны. Найö тöдöны та йылысь. Куимöн на пиысь пидзöсчаньясисны пельöсö кевмысьны. Тайö кевмысьöмыс – олöмлы медбöръя козин, медджуджыд да медсöстöм лов восьтöм.  Кодлы ковмис, кодлы кутшöм гос тайö том, ён йöзыслысь олöмнысö босьтöмысь, кодъяс налы сетöм кадсьыс  и джынсö на эз овны? «Найöс виöмыс - человечестволöн шуд вöсна да выль чужан быдтасъяслöн югыд аскиа лун вöсна». Видзöдлыны эськö тайö шуда выль чужан быдтасъяс вылö, кодъяс тэчасны ассьыныс шуда олöмсö водзджык овлöм йöзлöн гырд да лыяс вылын! Чайта, лоасны кö налöн кöть кутшöмкö бур мывкыд лестукъяс, найö оз лысьтны лоны шудаöн. Шань. Ме кутi нин философавны. Тайö «коммунизм адлöн академиялы» дзик оз лöсяв.

Менö öтувъя камераысь вуджöдiсны öткаö. Чайта, менам нокъясöй матысмöны помлань. Танi, öткöн пукалiгöн, менам мöвпъяс пыр тшöкыдджыка косöны дзик öти юалöмлань: «лоны ли не лоны?». Кольöмыс вылö менам видздласöй, шуа ме аслым, бихевиоризм теория боксянь, - сöмын ачымöс видзан инстинктлöн воссьöм. Кутшöмкö кадö менам мöвпъясöн веськöдлö научнöй писькöслун, любопытство. Ме заводита быд боксянь туявны ситуациясö, кодi чужтö менсьым реакцияясöс. Та боксянь ме видлала ассьым стенсянь стенö ветлöдлöмöс, узьтöмöс да йöзкöд öтувъя ловруясöс. Вöлi эськö  бур туявны öнi менсьым физиологическöй процессъясöс да вöчны ветлöм-легöмъясöйлысь хронометрическöй фотография. Чайта, найö абу дзик быдлунъя кодьöс. Вермас лоны, ме öнi ачым абу ас кодь. Ме эг видзöдчывлы рöмпöштанö уна вежон нин, но верма вежöртны, кыдзи видзöдсьö ортсыссяньыс киссьöм паськöма, бритчытöм, тшыгйысь пыкталöм, лёзь юрсиа морт. Ме, дерт жö, быдлунъя мортысь мыгöрнам öнi ёна торъяла. 

Öдзöсса дзоляник розь пыр кыла шöпкöм: 
- Ёртöй, кыдзи тэ сэнi? 

Ме видзöда орчча камераö да казяла ассьым Запалов ёртöс. 

- Енмöй! – горöдсис менам. – Тэ танi жö!

- Кыдзи аддзан.

- Сiдзкö фронт вуджны тэныд эз удайтчы.

- Да, менö кутiсны.

- И мый öнi?

Öнi, некымын лун мысти, менö лыйласны.

Лун ли кык мысти видзысь юöртiс меный, мый ёртöс виисны. Ещö öти донасьыс дона олöм воштöма. Ме эськö кöсйи аддзöдчывны Смилгакöд, Ветошкинкöд да мукöд большевикъяслöн главаръяскöд, кодъясöс Запалов дзеблалiс арестъясысь да кодъяслы нинöм жалиттöг отсасис. Найö бура «аттьöалiсны» сiйöс. Морт виысьяс! 

Ветлугаысь сизим мортöс виисны тавой. Революция, тайö ад горша гундыр, кодi оз вермы овны морт гырдтöг. Ме ловъя на. Ставсö вöчöма: медбöръя письмöясöс гöтырлы да ёртъяслы гижöма. Öтка камераын кадыс кыссьö ньöжйö. Лёка узя. Быд асыв ме зiля лыддьысны да гижны, оз бура артмы. Лыддьысьöмö вöйтчывны артмывлö сöмын некымын минут кежлö. Квайт час рытсянь вой шöрöдз ме родöмöн кывзыся сьöкыд воськовъясö, кодъяс кылöны тюрмаса коридоръясысь. Буретш та кадö «гöрд попъяс» локтöны асланыс «енмыслы» быдлунъя козинла. Мела али абу мела? Кор воськовъясыс ылыстчöны, ме шуа аслым: «эз на во тэöдз öчередыс».

***

Талун менам камера öдзöсöй воссис, да пырис юстиция кузя комисар. Меным висьталiсны, мый сiйö вöвлöм питерса рабочöй да мукöд дорысь морттуяджык морт.  Сiйö топыда пöдлалiс öдзöссö, да гöлöссö чинтыштöмöн, шуис меным: «Гражданин Сорокин, öнi тi миян вöрöг, но ме помнита тiянлысь лекцияяссö, кодъясöс тi лыддиныд ревöлюцияöдз Петроградса уджалысьяслы школаын. Найö уна сетiсны миянлы, а тi збыльысь отсалiнныд рабочöйяслы». 

- Пола, мый ме лёка велöдi, тi кö, менам студентъяс, лоинныд коммунистъяскöд öтвылысь.

- Огö кутöй нинöмабусьыс вензьыны, - вочавидзис сiйö. – Тiян öнiя визöдласъяс вылö видзöдтöг, чайта, мый тi верминныд эськö лоны зэв коланаöн миян страналы кыдзи туялысь. Ме вöча ставсö, мед мездыны тiянöс, кöть некутшöм надея пöшти абу. Некодлы эн висьталöй миян аддзысьлöм йылысь. Аддзысьлытöдз. 

Öдзöс пöдлассис. Аслыспöлöс морт, тайö комиссарыс, век жö абу полысь рöдысь. Тöдмаласны кö сылöн ме дорö волöм йылысь ЧК-са сылöн «ёртъясыс», сiйö регыд пуксяс ме дорö.

***                     

Менам камераса ичöтик öшинь пыр тыдыштö тюрма стен сайса му пельöс. Ме уна час сулалi öшинь дорын, виччыси, мый аддзывла кодöскö аслам ёртъясысь либö гöтырöс, и талун меным шензьöдана мойвиис дыр виччысьöмысь. Öшинь дорын сулалiг, ме друг аддзи сiйöс. Кутшöм ыджыд шуд! Ме кутi горзыны, да пондi öвтчыны няйт кичышкöдöн, мед сiйö аддзис менö, и тайö меным удайтчис вöчны. Менам дона да коньöр гöтырöй! Некымын минут ми чöв олöмöн видзöдiм öта-мöд выланым.  Тайö ставыс, мый ми вермим, на тайö вöлi ыджыд шуд! Аттьöала Енмöс! 

Ноябрь 7-öд лун - тырис медводдза во большевистскöй перевортлы. Тöрыт «гöрд попъяс» ваисны асланыс пыр тшыг «енмыслы» вöвлытöм морт жертваяс. Виисны дас кык мортöс öтпырйö. Öнi, - шуисны миянлы – куим лун сэсся некодöс оз вины. Официальнöй газетын тайöс шуöма «амнистияöн». Но мый, миянлы вичмис овны куим лун содтöд, кытчöдз гундырыс оз ватшкыляв сювъяс бöръя жертваясыслысь яйсö. Вермас лоны, куим лун мысти сiйö сэтшöма тшыгъялас, мый корас содтöд сёян. 

Менö бöр вайöдiсны öтувъя камераö. Мыйла? Ог тöд. Камераас унатор вежсис. Кыкöн кулiсны тифысь, öтикöс лэдзисны, морт кызь витöс «мездiсны» олöмсьыс. На пыдди воисны выльяс, кызвыннас крестьяна. Революциялöн «вежаиныс» тыртöмöн оз овлы.

Куим лöньыштлö луныс колис. Гундырлöн аппетит содöм кузя менам виччысьöмъяс збыльмисны. Талун дас час рыт пöтлытöм молохлöн тунъясыс бара локтiсны начканторъясла. Но куим-ö-вит морт пыдди, кыдзи ылöсас босьтлiсны быд лун, найö нуисны дас квайт мыждöмöс. Кыдзи век, начканторъясыслысь овъяссö лыддисны список серти гораа. Ставыс, кодöс индiсны, кутiсны кузя мошкоритчöмöн пасьтасьны да янсöдчыны накöд, кодъяс кольчисны на. Ставыс, öти кындзи. Сiйö эз вöрзьыв местасьыс да колис куйлыны джоджас. «Ме ог мун, - шуис сiйö. – Кöсъянныд кö лыйлыны менö, тiянлы ковмас нуны менö кияс выланыд». 

- Сiдзкö, гашкö, тайö вемас тэнö вöрзьöдны? – шуис сiйö жö Петерсоныс да матыстiс револьверсö джоджын куйлысь мортлöн юр дорö. 

- Лый! Бурджык танi кувны, - веськодьпырысь вочавидзис заключеннöйыс.

- Кыдз кöсъян! Кыскöй сiйöс! – горöдiс Петерсон.

Бара шуштöм чöв-лöнь пуксис камераын. Сэсся тюрма йöрын кывсис нёль лыйöм шы.

«Упокой, Господи, душу усопшего раба твоего и прости ему все согрешения, вольныя и невольныя, и даруй ему Царствие Небесное, - кевмысис пöрысь крестьянин пидзöсчаньöн, öтторъя пернапасъяс чöвталöмöн. Став пукалысьыс тшöтш пидзöсчанясисны да кутiсны пернапасасны. 

- …Не имемы иныя помощи, не имемы иныя надежды, разве тебе, Пречистая Дево. Ты нам помози, на тебе надеемся и тобою хвалимся, - нюжöдiс священник. – Твои бо едны рабы, да не постыдимся, - тыр гöлöсъясöн босьтчисны сьывны пуксьöдöмаяс. 

Тайö вöлi збыльысь кевмысьöм. Водзтi некор на ме эг кывлы татшöмсö. Кевмысигöн тырвыйö петкöдчис тайö йöзыслöн олöм дорö муслуныс, налöн мырсьöмыс да пикö воöмыс, эбöстöм ловъясныслöн Енмö чорыда эскöмыс.

***

- Сорокин, пасьтасьöй, мунам миянкöд. –Татшöм тшöктöмöн нёль коммунист пырис талун миян камераö.  Со, коркö и менам öчеред воис. Но мый, ме вöлi дась. Сöмын кылi, мый пытшкöсам быттьö мыйкö ори, да кöдзыд йирмöг котöртiс вир-яйтi. Став повтöмлунöс чукöртöмöн ме тэрмасьтöг кутi янсöдчыны камераын öтлаын пукалысьяскöд. «Прöщайтöй, ёртъяс… прöщайтöй». 

- Татчö, - индiс тюрма канцелярия öдзöс вылö конвоиръясысь öтиыс.

- КУЗЬ НЫРА морт вöзйис меным пуксьыны. Ме пукси.

- Тiянлы тöдса тайö телеграммаыс? – мыччис меным кабалатор..-

- Четвергö Н. Чайковский петö Вöлöгдаысь «Учредитель» параходöн, - лыдди ме.

- Абу, ме некор тайöс эг аддзыв.

- Но тайö  телеграммасö ыстöма тiянлы. Абу тадз?

- Ме верма сiдз жö шуны, сiйöс ыстöма тiянлы.

- Тi верманныд пыксьыны весиг нырнад санöданторъясысь, - шуис чекист, кодi нуöдiс допроссö, - но тайö весьшöрö. Тiянлысь Кардорын революциялы паныд шызьöмъясö пай пуктöмтö ми тöдам, и приговорыс эм нин. 

- Сiдз кö ставыс, мый нö месянь ещö колö?

- Нуöдöй сiйöс.

Камераын менö паныдалiсны чолöмъясöн, но надея бур эштöдчöм вылö эз сод.  Талунъя допрос петкöдiс, мый менам сьыланкыв сьывсьöма. 

Лунъяс тойяс моз кыссьöны öти бöрся мöд. Быд вой öти и сiйö жö процедура – начканторъясöс виöм вылö бöрйöм. Виччысьны талы помсö лоис адöй сьöкыд. Лунысь лун вочасöн кулöм дорысь, бурджык мунны да паныдавны смертьсö мортногöн.  Сьöкыд пыр веськодьöн лоны уна вежон тюрмаын пукалiгöн. Кык, куим, вит лун – позьö на. Но вежонъясöн! Тайö зэв сьöкыд весиг збыльысь повтöм йöзлы. Ме зiли кынтöдчыны, висьмыны тифöн, кöть мый, мед сöмын матыстны помсö. Став мукöд йöзыс вöчисны сiдз жö. Миян костын лоис збыльнöй конкуренция тифознöй висьысьяс дорö матысса местаяс вöсна. Öткымынъяс чукöртiсны садьтöм да куланвыйын куйлысь йöз вылысь тойяссö да тэчисны ас выланыс. 

…. Талун виисны сизимöс

…. Талун – куимöс.

…Талун – сöмын öти начкöм.

…Талун – öкмыс морт.

Смерть ветлöдлiс гöгöр, но менö эз на вöрзьöд. … талун нöшта куимöс виисны. 

Енмöй! Мый дыра нöшта кыссяс тайö мукаыс? Дум вылö усис якобинскöй террор серпас. Гöрд террор зэв ёна мунö сылань.  История бöрö косавлö. 

Сöмын на вайöдìсны квайтымын сизим пукалысьöс, на пöвстын вит нывбаба да нёль челядь. Тайö крестьяна, кодъяс лысьтìсны водзсасьны, кор коммунистъяс локтìсны «национализируйтны» налысь став няньсö, пемöссö да мукöд эмбурсö. Мед пöдтыны водзсасьöмсö, сиктъясö ыстìсны пушкаяс да пулеметъяс. Куим сикт пасьйöма дзоньнас да сотöма, уна крестьянинöс виöма, сёясöн босьталöма. Тайö квайтымын сизим мортыс зэв лёкöсь – кодсюрöлöн киыс чегöма, гöгöр жервидзысь дойяс да вир пыкöсъяс. Ичöт кагаяс гораа бöрдöны. Дыр-ö найö куччысясны тайö адас? Мучитчöны кö налöн батьясыс, мыйла ичöт грекъястöм на ловъяслы колö мучитчыны накöд тшöтш? Тюрма öнì дорсöн тырöма.  

 Талун ми лоим этшаджыкöн. Унджык крестьянасö виисны. Öти кага колис айтöм-мамтöмöн. 

….Аттьö, Господьö, талунъя лунысь! Менö медводдзысь лэдзисны петны Сукона ю 
дорö став пукалысьясыскöд чукöртны пес. Тайö привилегиясö вöлì сетöма ставлы ме да ещö кык политикаысь йöртöм кындзи. Квайтымын кымын морта котырöн стрöг дöзьöр улын ми петìм тюрмаысь. Туйяс вылысь пукалысьяс горша чукöртìсны чигарка помъяс, капуста кор да кын картупель. Некымын морт тöдмалìс менö, кор ме мунì на дортì, да мунìсны юöртны та йылысь гöтырöйлы до вокöйлы. Час мысти ме казялì месянь неылын сьöлöмöйлы дона йöзöс. Кык час сьöкыда уджалìгчöж ме нимкодяси найöс аддзöмысь. Кор миян колонна мöдöдчис бöр тюрмаö, ми мунìм дзик матi на дортì. Менам синваöй петìс. Киссьöм няйт паськöма, бритчытöм быгалöм чужöма - тайö эг вöв ме, ме пыдди вöлì омöлик мортлöн шуштöм ортыс. Но век жö ме аттьöала тайö лунсö, кодì сетìс меным гöтырöйкöд да вокöйкöд аддзысьлöмысь ыджыд долыдлун. 

Кулöмаысь ловзьöм

Талун, декабрь 13-öд лунö, ме гижа дневникöс ог тюрмаын, а Луза кöрттуй станцияын. Тöрыт луннас час куим гöгöр менö бара корисны тюремнöй канцелярияö. Кабинетö пырöмöн тшöтш ме аддзи гöтырöс. Мый тайö? 

- Пуксьöй профессор Сорокин. – тайö вöлi менам следователь, но сёрнитiс öнi сiйö лестичöмöн, – тайö статьяыс «Правдаын» вермас тiянöс чуймöдны.  Сiйö петкöдлiс ме йылысь Ленинлысь
 статьясö. Сюрöс мöвпнас вöлi сiйö, мый ме кодь йöзыс, чужöм-сöвмöмнас крестьяна да вежöр сертиыс демократъяс, сöмын ас гöгöрса лöсявтöм оласног пондаыс лоисны коммунистъяслы водзсасьысьясöн, и накöд кöлö лöсьöдны торъя йитöдъяс. Коммунистъяслы колö кыскыны найöс ас дорас, öтувъя уджö. Коммунистъяслöн Россиялы колöны вежöра да велöдчöм йöз.

Миян эм приказ буретш Ленинсянь, - чекист тöдчöдiс бöръя кывъяссö, - мöдöдны тiянöс Москваö Центральнöй ЧК-лöн веськöдлöм улö. Аски асыв петанныд туйö. Ми ставсö дасьтам.

- Менам гöтырöй вермас мунны мекöд?

- Оз, но сылы лэдзасны öтлаасьны тiянкöд лун кык-куим мысти.

- Вермас-ö сiйö вайны меным сöстöм паськöм, тайö, - ме петкöдлi ассьым киссьöм ветьöкъясöс, - неуна няйтöссьöма.

Мöд асывнас медыджыд палач лытыш Петерсон да кутшöмкö роч чекист вайöдiсны менö Луза станция вылö. Юр весьтам дзирдалiс сöстöм тöвся енэж, чужöмö пöльтiс кöдзыд тöв, олöм, шемöс муса олöм бара чуксалiс да ышмöдiс менö. Ме зiли гöгöрвоны, кыдзи тайö вöт-вуджöрыс вермис збыльмыны, он эг вермы и дугдi та йылысь думайтнысö. Кор воис поезд, ми пуксим вагонö, код вылын вöлi «Особого назначения» гижöд. Тайö вöлi комфортабельнöй международнöй класса узьлан вагон, наросьнö лöсьöдöма правительстволысь агентъяссö новлöдлöм улö, сэкi кор мукöдыс ветлiсны öтувъя вагонъяслöн вевтъяс вылын, площадкаясö да вагонувса кудъясö öдва тöрöдчöмöн. Найö кö мунiсны зэв ёна дзескöдчöмöн, «öткодясьöм» йылысь сёрнитысьяс лöсьыда пукалiсны купеын, сёисны яй, нянь, юисны вина да чöсмасисны сьöд пöкöн. Со öд, збыль öткодьясьöмыс!

Чекистъясöн дöзьöр улын ме мунi куим лун. Сёрнияс костын найö висьталiсны меным, кыдзи вöтлысисны ме бöрся, кымын йöзöс виисны, на пиын лыддьöдлiсны менам некымын ёртлысь нимсö. 

1918-öд вося декабрь 16-öд лунö ми воим Москваö ЧК-лöн центральнöй комиссияö. Сэнi йöртöмъяс пöвстысь ме аддзи профессор Каминкаöс, кодöс сöмын на вайисны Петероградысь. Регыд камераыс пондiс тырны «выль кыйдöсöн» - вайöдiсны студентъясöс да студенткаясöс, священикöс, кык литераторöс, рабочöйясöс, профессиональнöй гусясьысьясöс, мошенникъясöс да кык прöституткаöс. Улöс зэ вöв, и ми пукалiм джоджас. Сизим час гöгöр агент кымынöдыськö нин пырис камераö да шуис, мый менö лэдзöны, и ме верма мунны, кытчö кöсъя. 

Кыптöм ыззьöмöс дзебöмöн ме мунi сы бöрся канцелярияö, да, колана бумагаяс дасьтiгкостi, видзöдласнам кытшовтi тайö террор дасьтан позсö. Кабинетас пукалiс пелькиник, бура пасьтасьöм нывбаба, кодöс мичмöдiсны дона изъясысь вöччанторъяс. Гажаа сёльгöмöн сiйö ноксис ыджыдкодь документ чукöрöн. Мукöдъясыс шыöдчисны сы дорö «Петерс ёрт», мыйысь ме вöчи кывкöртöд, мый сiйö вöлi медыджыд террорист Петерслы гöтырöн либö чойöн. Тыдалö, коммунистъяс, кодъяс зэ вермыны сетны шуд став йöзыслы, пондiсны лöсьöдны бур олöмсö аслыныс.

Дыр виччысьöм бöрын, меным сетiсны бумагаясöс, и морöс бердö найöс топöдöмöн ме петi Москваса уличьяс вылö. Сiйö мöвпыс, мый ме мездыси да збыльысь ловзи куланiнысь, дзикöдз торкис менсьым садьöс. Ме дыр ветлöдлi туйяс кузя, кытчö да мыйла муна бура вежöрттöг. Неуна ас садьö воöм бöрын, ме веськöдчи важ ёртöйлöн керкаланьö. Но гольöдчöм вылö öдзöссö восьтiс тöдтöм морт. Сiйö нинöм эз тöд менам ёрт йылысь, и ме мöдöдчи мöд ёртлöн патераö. Сылöн оланiнас сiдз жö вöлiны тöдтöм йöз. Коймöд адрес кузя ме аддзи важ ёртöс профессор Н. Кондратьевöс
, кодi медводдза здукас эз тöд менö. Кор ме висьтаси, сiйö шензьöмöн горöдiс: - Енмöй! Кутшöма тэ вежсьöмыд! Пöрысьмöмыд ар кызь вылö. 

- Кадыд лэбö öдйö, - шога нюммунi ме. – Тайö кыпыд прогресскöд восьлалысь кадса некымын тöлысьыд кызь во ина-арта олöмкöд весьтасьö. Медводз вай меным вежсян кöлуй, вылысаöй тырöма тойöн. 

Сiйö нуис менö ваннöйö мыссьыны да вежсьыны. Ваыс вöлi йи кöдзыд, но ме кыйи помтöм долыдлун мыссьöмсьыс, а сэсся и пöсь тшайысь, кодöс юигöн ми дыр сёрнитiм менам да ёртъяснымлöн ветлöм-мунöмъяс да мырсьöмъяс йылысь. Куим лун мысти ме гажаа паныдаси аслам гöтыркöд да ёрткöд, кодкöд ми сы дыра келалiм-вошласим вöръясöд. 

Некымын кыв тайö виччысьтöм мездöм йылысь. Тайö вöчис менам вöвлöм студент, комиссар, кодi волiс менам тюрмаса камераö. Сiйö юöртiс менам смертнöй приговор йылысь Пятаковлы да Караханлы, кодъяс коркö вöлiны менам ёртъясöн, а öнi лоисны правительствоса членъясöн, и найö, вöвлöм ёртасьöмсö казьтыштöмöн, мунiсны Ленин дорö да корисны мездыны менö. Ленин жö, мед политикъяс пöвстын нимöдны ассьсö лышкыд сьöлöма мортöн, гижис «Правдаö» статья да тшöктiс менö мездыны тюрмаысь. 

Сы вöсна, мый ме некодлы некутшöм кыв эг сетлы, ме верми вöчны ставсö, кыдзи чайтi коланаöн. Сiдзкö, менам мездысьöм бöрся керöм​-вöчöмъясыс кö эз ёна кажитчыны большевикъяслы, тайö налöн шогыс, а абу менам.

Коммунистъяслöн райö тшупöдъяс

Некымын лун Москваын олыштöм бöрын ме мунi Петроградö. Николаевскöй вокзалысь нин ме аддзи эновтöм-эндöм овмöслысь пежсö. Карыс вöлi быттьöкö чумаöн висьмöм. Тшыг да тайö серпассьыс шогö усьöм, ме корси лавка, мед ньöбыштны сёян, но нинöм эг аддзы. Надеждинскöй туй вывса аслам патераö воöм бöрын, ме казялi, мый сэтчö овмöдчöма юда котыр. Некымын небöг да кипом гижöд кындзи став менам эмбурöй вошöма. Кымынкö книга куйлiс пач водзын да индiс, кытчö тайö кöлуйыс лоис.

- Пöжалуйста, энö дивитöй миянöс – шуис нывбаба, - ми эгö тöдöй, локтанныд-ö тi коркö бöр. Вöлi зэв кöдзыд, а миян дзик эз вöв пес ни шом. 

Йöз паськöма, розя ботинкиа да косясьöм плашша, кодöс ме новлi вöрын олiгöн, ме мунi суседъяс дорö. Сэнi ме вылö сiдзжö видзöдiсны шензьöмöн, менам чужöмöй да пертасöй дзикöдз вежсьöм вöсна. 

- Ас выланныд видзöдлöй, - шуи ме, - Тi поводнöя жö вежсьöмныд. 

Госпожа Дармалатова серöктiс: 
- Но да, öнi ми нывъяскöд паськöмнымöс новлам некымын размерöн ичöтджыкöс. 

Кор сiйö тöдмалiс, мый ме öнi горттöм морт, сiйö шуис: 
- Босьтöй жыр ли, кыкöс ли миянысь. Миян дорö кöсйисны овмöдны кык-куим коммунистöс, но бурджык, на пыдди кö овмöдчанныд тi. 

Öнi колис кытыськö корсьны кынöмпöт. Ёна мырсьöмöн коркö судзöдi жö зэв колана нянь, мукöд сёян-юан, табак, пес-шом да паськöм вылö карточкаяс. Профессоръяс, кодъясöс шуисны «джынвыйö паразит дышкуöн», бостiсны мöдöд категорияа карточкаяс, кодъяс сöмын муртса кутыштiсны тшыглы кулöмысь.
Карточкаяс чукöртан уджсö помалöм бöрын, ме мöдöдчи университетö да психоневрологическöй институтö, мед юöртны ёртъяслы аслам ловзьöм йылысь да тöдмавны, кутшöм удж ме верма вöчны университетын öнi. Меным вöзйисны сiйö жö преподаватель должностьсö университетын и институтын, и вöлi шуöма, мый ме босьтча лекцияяс лыддьыны да семинаръяс нуöдны Рöштвö бöрын. Менö бöрйисны социология профессорöн ещö и Видз-му овмöс академияö да  Народнöй овмöс институтö. Ме кöсйыси кыкнанлаас, сы вöсна мый ёна олi вывтi дзескыда. Сiйö жö кадö кык ыджыд кооперативнöй союз, сэки национализируйттöм на, корисны гижны правоысь да социологияысь велöдчан книгаяс. 

Университетса сёянiнын ме вочааси ещö öти книга лэдзыськöд – Ф. Седенкокöд, кодi менсьым юалiс, дыр-ö ме кута ещö кыскыны «Система социологии» книга гижöмнас.  Став тайö удж дорас дасьтöм материалыс, кодöс ме  дыр чукöртлi, вöлi вошöма, мый йылысь ме и юöртi Седенколы. Сiйö жö такöдiс менö, мый öнiя кадö кольны мыйкö аски кежлö – дзик нин йöйталöм. 

- Талун тэ ловъя, аски – абу. Бурджык йöзöдны книгасö тырмытöмторъяснас, а не виччысьны код тöдас мый, - шуис сiйö. – Öнi жö босьтчы «Систематö» гижны, а ме йöзöда сiйöс.

Ме тöдi, мый ставыс сы ног и эм, да кöсйыси. Регыд менам и гöтырöй локтiс Москваысь, да ми кутiм овны да уджавны «коммунизм культурнöя тшупан» эрд вылын. 

1918-öд вося декабрь 31-öд лунö, рытланьыс, ми лöсьöдчим Дармалатовъяскöд да некымын матысса ёрткöд паныдавны локтан Выль во. Быдöнлы вичмис няньтор, картупельысь вöчöм пирожнöй  да сакарторйöн тшай стöкан. Патераас вöлi сэтшöм кöдзыд, мый ставöн пукалiм шапкаасьöмöн, чышъянъясö, шальясö да пледъясö гартчöмöн. Воис войшöр, важ олöмын чолöмасян да тостъяс висьталан кад. Öнi жö артмисны сöмын татшöм кывъяс:

- Сьöлöм кынтан воыс помасис. Аттьöалам Енмöс, мый сiйö колис бöрö. Мед миян дона ёртъясöс, кодъяс вошисны-кулалiсны тайö мустöм вонас, нэмъяс чöж кутасны казьтывны бур кывйöн. Локтан воысь ми огö виччысьöй долыдлун ни шань-лöнь олöм.  Колям кö ми, миян рöдвуж да ёртъясным  вопомöдзыс ловъяöн, ставöн лоам шудаöсь.  Вермам-ö ми паныдавны локтан мырсьöмъяссö повтöг? 

Ми пукалiм чöволöмöн да жугыльтчöмöн.  Быдöн шогпырысь казьтылiс найöс, кодъяс кулiсны да пöся кевмысис на вöсна, кодi пыр на вöлiны «гöрд монстрлöн» кабыръясын. 

Öкмысöд сигöр
Мöдаръюгыдын олöм: 1919-1922-öд вояс

Коммунистъяслöн культура пöстать вылын


Асьнымöс ми шуим «троглодитъясöн». Ми эгö олöй из дзуясын, но тöда: из дзуса йöзлöн олöмыс вöлi бурджык сы серти, кыдзи олiс öкмысдас прочент олысьыслöн 1919-öд вося Петроградын. Госпожа Дармалатовалöн патераыс, шуам, вöлi кöкъямыс ыджыд жыръя, но тöвся кöдзыдъяснас шогмис овны сöмын кыкас. Сiйö нывъясыскöд олiс öти жырйын, ми гöтыркöд – мöдас. Коммунистъяс дырйи ставöн олöны вöр-ваын кодь олöмöн, и миян оланiнын збыльвылас вöлi ывлавывса температура, кодöс шонтiс кызвыннас сöмын миян ловруным. Ломтас вылö карточкаяс миян вöлiны, но эз вöв пескыс-шомыс. Та дорö, ва сетан системаыс Петроградын вöлi жугалöма, а ачыс ваыс пежассьöма тифöн да мукöд шуштöм висьöмъясöн. Оз вöлi позь юны весиг войт пузьöдтöм ва. 1919-öд вонас медся ыджыд козинöн вöлi пес. Антисарнöй оласногсö серпасавны оз сюрны стöч лöсялысь кывъяс. Кынмöм керкаясын веж кöдзыдъяс дырйи потласисны трубаяс да вылi судтаясын дугдывлiсны уджавны закод пожъялан бакъяс да кранъяс. 


«Тайö коммуния», - шуис водопроводчик, кодi локтiс дзоньтавны миянлысь трубаяснымöс. Ми ас вылын тöдмалiм, мый сэтшöмыс «коммунияыс». Жуглöм öшиньяссö ковмис тупкавны ковтöм ротъясöн. Пожйыштны чужöм, ки либö дзоньö мыссьыны некыдз эн вермы. Песласянiнъяс, кыдзи буржуйясöн лöсьöдöмторъяс, дзикöдз бырисны. Майтöгсö вöлi пыртöма прöдукта карточкаясö, но сiйöс некор эз сетлыны. 


Медся сьöкыд, буракö, вöлi овны пемыдын. Токсö сетлiсны рытнас кык-куим час кежлö, а тшöкыда биыс и дзик эз вöв. Карточкаяс кузя ми босьтлiм осьмушкаöн ли пунт джынйöн лун шогмытöм нянь. Корсюрö и сыысь этша. Векджык ми ветлiм обöд вылö сёянiнö, кодöс котыртiсны университетын коммунистъяс, но и сэнi миянлы сетiсны сöмын больсъялысь кымынкö капуста коръя пöсь ва. Профессор Введенский, зэв бур туясьысь, коркö арталiс, мый сёянiнöдз да бöр ветлöдлöмыс да öчедын сулалöмыс кыскö миянлысь унджык вынсö пажынсьыс калорияясöн да витаминъясöн сетöм дорсьысь. Вочасöн ставöн омöльччалiсны да укшальмалiсны. Уналöн кутлiс вошласьны юр вежöрыс, öддзывлiсны тшыг психозъяс да сöрöм, а сэсся сибöдчывлiс кулöм. 


Быд асыв миянысь öтикным пуксьывлiс «öбедайтны», а мöдным сэк костi котöртлiс нянь öчередö. Тайö ёрöм нянь öчередъясыс мырддьывлiсны миянлысь кык-куим час быд лун, но ёнасö нинöм эз сетлыны. Асъя сёйöм бöрын ми, кыдзи вермим, пелькöдыштлiм жырнымöс, а сы бöрын, эз кö вöвны некутшöм мырдöн индöм мирскöй удж, дежурство либö кутшöмкö öчеред, висьмöм либö кулöм ёртъяс, кодъясöс колö вöлi видлыны, ме пуксьылi гижны ассьым «Система социологииöс» да дасьтысьны университетса лекцияяс кежлö. Ме пукалi, став шебрасö да чышъянö поньтасьöмöн, перчаткиöн да кокъясöс дöрапомъясöн тубралöмöн. Кадысь кадö ме сувтлывлi да пессьывлi, мед öддзöдыштны сöнъясысь йизьöм вирсö. Пажын бöрын да рытъяснас ме мöдöдчывлi удж вылö, ветлöдлi подöн öти институтсянь мöдöдз дас - дас кык верстöн быд лун. Тайö зэлöдчывлöмъясысь дзикöдз ашваймунöм бöрын ме водз водлi узьны, оз кö ков вöлi мунны кытчöкö войбыд дежуритны. Со тадзи ми и олiм «Роч Снич Фантастикаса Сöветъяс Странаын», кыдзи ми нимтывлiм РСФСР-тö.


Сьöкыд лолывлiс лов вылын быд менам Университетö пыригöн. Сэнi öнi эз нин юргыны том гöлöсъяс да серам. Ставыс вöлi вöйöма пемыдö. Лекцияяссö лыддисны сöмын рытъяснас. Став лекцияясыс да семинаръясыс мунлiсны студентъяслöн öтувъя оланiнын, кöнi öнi олысь вöлi лыда.  


Социологияысь менам курс вылö волiсны медся унаöн, и эз сы вöсна, мый ме вöлi бур лекторöн, а сiйöн мый социология öнi лоис олöмын медся колан предметöн. Менам лекцияяс вылö волiсны эз сöмын студентъяс, но и университетса уджалысьяс да прöстö ывлавывса йöз. Ме тöда и сiйöс, мый менам лекцияяс вылын вöлiс ЧК-ысь уна кыйöдчысь, кодъяс дугдывтöг мöдöдалiсны менсьым сёрниясöс вердысьясыслы. Тюрмаысь мездöм бöрын недыр мысти Луначарский, просвещение кузя народнöй комиссар
, вöзйис меным комисаравны Петроградса вылыс велöдчан учреждениеяс вылын. Сiйö чайтiс, мый Ленинлöн мöвпыс, менö да мукöд вензьысьяссö пöртны союзникъясö, кодъяс эскö лоисны налöн политикаын содтöд инструментöн, вöлi зэв мудер. Но ми кö эг вермöй некыдзи чокны странанымлысь лов да вир-яй пöдтöмсö, миян сямным тырмис не ошкыны, да дерт нин не лякöссьыны тайö пöдтан уджнас. 


Лекцияяс вылын ме некор эг ворсöдчы политикаöн, сöмын вайöдлi научнöй фактъяс, коммунистъяслöн теориякöд налöн лöсялöм вылö видзöдтöг. Лоны социологöн татшöм олöмöн адöй сьöкыд, но меным быть колö вöлi кольччыны пöръясьтöм социологöн. Он вермы весиг серпасавны сьöкыдсö, кодöс лоис венны уджам, кодi быд здукö вермис лоны выль арест помкаöн. Ме лыдди лекцияясöс пöшти дзурс пемыдын, аудиторияясын, кöнi кывзысьяссö эн аддзы. Кор ковмывлiс синмалыштны гижöмöс, ме корлi кодлыськö сись пыдöс. Пырджык меным мыччылiсны стеариновöй сисьтор, кодöс ме зэв öдйö кусöдлi, мед дырджык оз быр. Студентъясыс, кодъяс гижисны дзурс пемыдын, гижöдö видзöдтöг, вермисны тайöс вöчны кöть кытöн.


Велöдысьяс ветлöдлiсны университетö сöмын заседаниеяс да конференцияяс вылö. Миян лыддьысян залын, кыдзи и быдлаын, ставыс вöлi эндöма. Эз вöвны выль книгаяс ни журналъяс. Асланым став мирсьыс öтдортчöмöн, ми эгö тöдöй, мыйöн олöны миян коллегаясным рубеж сайын. 

Мартиролог


Талун обöд бöрын дзебим академик Лаппо-Данилевскийöс. Воддза вежоннас, кор ме ветлi сы дорö, сiйö вöлi ловъя орт кодь. Кельыд нюмсерöн сiйö висьталiс, мый некымын лун сайын, академияö мунiгас, сiйö усис да  неуна дойдiс коксö. Куим лун мысти ме ветлi видлыны сiйöс больничаö, кöнi сылы вöчисны хирургическöй операция.  Больнича вольпасьын куйлiгöн, тайö кулысь мортыс лыддис Гегельлысь «Феноменология духа». «Некор зэ вöв кадыс гöгöрбок туявны тайö книгасö», - шöпкöдiс сiйö. - Öнi  босьтча».  Мöд луннас сiйö кувсис. 


Тöрыт Вера – госпожа Дармалатовалöн зэв мича нылыс – шыбитчис витöд судтасянь  миян патера öшиньöд. Кор ми кыпöдiм сiйöс мостовöй вылысь, сiйö вöлi ловъя на, но садьтöм. Кор сiйöс водтöдiсны крöватьö, нывлöн яй вылас эз вöв ни гырд, ни лöз. Весиг сылöн джынвыйö куньöм синъясыс вöлiны мичаöсь да сöстöмöсь. Кык час мысти сiйö кулiс. Вера вöлi дзоридз кодь, кодi эз вермы овны лöгöн да скöрöм вынсьöдöм муын. Öнi, кор ме гижа тайöс, сiйö куйлö орчча жырйса пызан вылын. 


Öнiя Россияны кувны кокни, но морт ног дзебöмöн – абу. Ми вермим судзöдны Вераöс дзебöм вылö разрешениесö сöмын нёль лун мысти, некымын дас чиновниккöд сёрнитöм да уна час öчередъясын сулалöм бöрын. Помланьыс ми весиг грöзитiм öти чиновниклы, мый оз кö сiйö сет разрешениесö, ми ваям шойсö сылы кабинетас. Аски Вераöс дзебам. Миянлы колö пыр дöзьöритны госпожа Дармалатоваöс. Шогысла садьсö воштöм, пикö воöм нывбаба, кодi тöдiс, мый сiйöс виччысьö корысялöм, öтторъя думайтiс та йылысь, сiйö оз öшйы инас. «Ca ira»
*.


Некымын лун сайын öшöдчис профессор Хвостов. Тöрыт профессор Иностранцев юис цианистöй калий. Бырис нималысь философ да Россия пасьта медся тöдса геолог. Бöръя вежонъяссö сiйö и сылöн  гöтырыс сьöкыда висисны. Помланьыс найö эз вермыны корсьны сёян ни бурдöдчан, ни весиг корны отсöг вылö, да виисны асьнысö. 


Профессор Розенблат сiдзжö сöмын на виис асьсö. «Ca ira»-ыс, пола, петкöдчö дзик мöд вежöртасöн важ французскöй революционнöй сьыланкывйын серти. Капустин, Покровский, Батюшков, Кулишер, Острогорский, Карпинский, Арсеньев кулалiсны öти бöрся мöд, мукöдъяс кулöны öнi. Помасьöны тифысь, гриппысь, ты висьöмысь, холераысь, тшыгъялöмысь да став даснан египетскöй казньысь. Ёрттö, кодöс талун на аддзылiн ловйöн, аски аддзан кулöмöн.  Профессора-велöдысяяслöн чукöртчывлöмъясыс öнi ёнасö оз торъявны кодрасьöмъясысь. Öти татшöм заседание помалiгöн, ректор Шимкевич шыдчис кывзысьяс дорö жугыль шмоньöн: «Господа, - шуис сiйö, - сьöлöмсянь кора тiянöс, эн тэрмасьöй кувны. Мöдаръюгыдö мöдöдчöмöн тi кокньöданныд асьныдтö, но вöчанныд уна сьöктöд миянлы. Тi öд тöданныд, кутшöм сьöкыд вöчны тiянлы горт, корсьны вöлöс, мед нуны гортнытö шойна вылö, да кутшöм дона гу кодйöмыс, кöнi тi кöсъянныд ланьтöдчыны нэм кежлö. Кора, думыштöй медводз асланыд ёртъяс йылысь да нюжöдöй олöмнытö, мыйта позьö». 


Горт корсьны збыль сэтшöм сьöкыд, мый унджыкыс дзебöны ассьыныс кулöмаяссö вольпась эжöдын либö куль-мешöкъясын. Кодсюрö босьтлöны гортсö водзöсöн, мед сöмын вайны шойсö гуöдзыс. 


Талунъя «Правдаын» -- öнi миян петöны сöмын официознöй газетъяс – йöзöдöма передовица, кöнi этш тöдтöг лэптöны коммунизмлысь олöм сöвмöдан вынъяссö. Статьясö сиöма правительстволöн мирын медся ыджыд крематорий лэптыны тшöктöмлы. Автор пемыдлуныс вöсна сiдз оз и гöгöрво, кутшöм тешитчан вежöртаса сылöн статьяыс. 


Талун луншöр бöрас ме дорö тöвныр öдöбöн пырис профессор Лазерсон. Сiйö вöлi садьтöг ыззьöма. «Ог, ог вермы сэсся лэптыны тайö шуштöм вöт кодь олöмсö, - бöрдiс сiйö. – Менам чой кулö, став миян ёртъясным кулан выйынöсь. Гöгöр сöмын кулöмаяс, кулöмаяс, кулöмаяс. Ме нинöм ог вермы вöчны. Лыддьыся, но нинöм ог гöгöрво. Оз тыдав ни югыд, ни пом, ни дорöс тайö шуштöм олöмыслы!»

Выль войтыр тшупысьяслы, тыдалö, этша на, мый йöзыс кулалöны ас кулöмнас. Гöрд террорлöн машинаыс уджалö сувтлытöг. Быд лун и быд вой Петроградын, Москваын да став страна пасьтала быдмöны-содöны шой гурöбъяс. Щепкинöс да сыкöд нöшта ветымын гöгöр мортöс, на пöвстын уна профессорöс, сöмын на лыйлiсны Москваын.  Быд лун куталöны да пуксьöдöны сы мында йöзöс, мый манастыръясысь да школаясысь вöчалöны тюрмаяс. Асывнас некод оз тöд, пуксьöдасны-оз сiйöс рытöдзыс. Гортысь петiгöн, оз тöд, воас-ö бöр гортас. Сöветскöй Россияса нелямын сизим губерняын йöз лыдыс чинiс дас öти миллион морт вылö. 

Царскöй Селоын


1920-öд воын, тулыснас, ми мунiм Царскöй Селоö
, кодi водзтi вöлi императорскöй котырлöн резиденцияöн, а öнi лоöма челядьлы колонияяслöн сьöвмöсöн. Царскöй Селоын видз-му овмöс академиянын ми гöтыркöд корсим удж, кык ичöтик жыр да неыджыд öшинюв мутор. Тан ми овмöдчим ёна бурджыка Петроградын дорысь. Важ императорскöй карлöн паркъясыс пыр на чуймöдiсны мичлунöн, кöть эськö тöдчис, мый найöс эндöдöмаöсь да кытöнсюрö кералöмаöсь. Растреллилöн шензьöдысь проектъяс серти лэптöм дворечъяс важмоз гажöдiсны меа-гöтыралысь синнымöс да уськöдiсны тöд выланым Россиялысь вöвлöм ыдждасö. Прöстджык здукъясö ме ветлöдлi гуляйтiгмоз чöв олысь пежалöм паркъястi, усьöм пуяс да весавтöм дзордзалысь прудъяс костi, беседкаяс да пуяс дортi, кодъясöс гöрд салдатшойяс сарпалöмаöсь мисьтöм кывъясöн.  Царскосельскöй паркъяс аддзылiсны и кузь нималысь царствование, и революциялысь лёк бушковсö.


Царскöй Селоö овмöдчöм бöрын регыд, кöть и неуна сёрмыштöмöн, йöзöдiсны менсьым «Система социологии»
 книга. Олöм чöж бöрыннас ме чуймалi, кыдзи менам артмис гижны тайö кык томсö. 


Гижысьыдлы тай весиг вермöмыслöн лежнöг дзоридзыс желля. 


- Кыдзи, тiянöс пыр на эз лыйлыны? – горöдiс менам ёрт профессор Радлов. –Книгаыдлöн некымын листбокысь, шуам 142-öд листбокысь, миян правительство вермас тiянöс лыйлыны, дай оз на öтчыдысь.  Тiян кындзи некод зэ на йöзöдлы öнiя режим вылö татшöм ёсь критикасö.


 - Медъя, - вочавидзи ме, - виасны кö нин, кöсъя, мед лыйласны вöчöмторсьыс, а оз нинöмбусьыс. 


Ме пыдди ог пукты и ме вылö вувзьысьлöмъяссö, кодъяс мыччысьлöны коммунисъяслöн прессаын: «контрреволюциялöн идеолог», «медся водзсасьысь профессоръяслöн да интеллигенъяслöн лидер», «воис кад бырöдны найöс öтчыд да век кежлö», «мый дыра ЧК кутас бурасьны налöн ноксьöмъяскöд?» 


ЧК-ыс, колö шуны, эз и лöсьöдчы такöд бурасьнысöн. Йиыс менам кок улын сэтчöдз вöснялiс, мый ме кутi дасьтысьны виччысьтöмторъяс дорас. Öти-кö, ме эг регистрируйтчы Царскöй Селоын, а олi сэнi нелегальнöя. Локтасны кö мела Петроградса патераö, меным юöртасны ёртъяс и менам лоас кад дзебсьыны. Тайöс виччысьöмöн, ме дасьтi дзебсянiн, кытчö, ковмас кö, позяс пышйыны  власьтъяслöн син улысь. 


1920-öд вося октябрьын «войся гöсьтъяс» локтiсны менам Петроградса адрес серти да корисны Сороки «ёртöс» петны. Ёртъяс веськыда вочавидзисны, мый ме сэнi ог нин ов, и найö оз тöдны, кöнi ме. «Мыйысь менö корсьысьöны» юалöм вылö вочавидзисны: «Бандитизмысь».  

Мöд луннас менам студентъяс лыддисны объявление: «Профессор Сорокинлöн виччысьтöг висьмöм понда, сылысь лекцияяссö дугöдöма. Выльысь пансьöм йылысь лоö юöртöма содтöд». Татшöм сяма объявлениесö öшöдлiсны сэтшöм тшöкыда мый студенъяс бура гöгöрвоисны, мый йылысь мунö сёрниыс. Кык вежон ме дзебсяси ёртлöн патераын ассьым уджöс эновттöг. Кыдзи «висьöмöй дугдывлiс», ме бара ветлi лекцияяс вылö.  Но татшöм виччысьтöм висьмöмъясыс лоисны пыр тшöкыдджыкöсь 1920-öд да 1922-öд вояс кадколастö. Быд публичнöй лекция, речь либö статья йöзöдöм бöрын ме велалi узьлыны бокын. Узьны водiгöн, ме пыр юаси ассьым, локтасны-ö мела тавой. Ме велалi нин та дорö, сы вöсна мый мортыд велалö быдтор дорö.

Университетса выль комиссар Цвибак ректор Шимкевичлысь, кодi вöлi профессорöн да Россияын медтöдса зоологöн, мырддис печатъяссö и индiс ассьсö Университетöн веськöдлысьö. 1921-öд–1922-öд воясö ректорöс вöтлiсны унивнрситетысь, уна профессорлысь мырддисны велöдöм вылö правосö, ыстiсны либö виисны.  Правительстволöн тайö политикаыс збыль вöлi роч туясьысъяслысь ловсö да гражданскöй видзöдласъяссö зумыд вылö видлалöмöн, и ме верма висьтавны, мый унджыкыс на пöвстысь венiсны став сьöкыдлунсö, дзескöдöмсö да увтыртöмсö, кодъяс усисны на вылö. Медся гырысь ученöйясысь öти, И.П. Павлов
, петкöдлiс, мый вылнаöдз вермис кыпöдчыны Россияса ученöйяслöн нравственöй да научнöй идеалъясыс тайö лёкöн казьтылан лунъясас. Коммунизм тшöкыда критикуйтысь кык морт, ми Павловкöд крепыда ёртасим сiйö воясö. Сыкöд ми котыртiм морт оласног объективнöя туялан котыр, кöнi ме вöлi уджалысь, а Павлов нималысь председательöн. Тыдалö, мед ошйысьны аслас политикаöн рубеж сайын, 1921-öд воö Сöветъяслöн правительство лэдзис Павлов кузя торъя декрет, кöнi тöдчöдiс, мый став сылысь уджъяссö лоö йöзöдöма, да лöсьöдiс комиссия, кытчö пырисны Максим Горький да Луначарский, мед бырöдны сылöн лабораториякöд йитчöм медся ёсь мытшöдсö. Павлов вочавидзис шыдчöмöн, мый сiйö оз вузась аслас тöдöмнас да нинöм оз босьт киысь, кодi бырöдö роч наука да культура. 

Дзескöдöмъяслы паныд татшöм героическöй поступокъясыс да научнöй идеалъяс дор татшöм зумыда сулалöмыс петкöдчылiсны эз öтка йöзлöн. Но вöлiны и мöд нога примеръяс. Повтöм да полысь йöз кындзи вöлiсны и шöракостас вошöмъяс, шуам, некымын ученöй, кодъяс кöть и зывöктiсны коммунистъясöс, нуöдiсны captatio benevolentiae политика, веськöдлысь власьт дорö леститчисны да быдногыс нюлiсны. Унджык ученöйыс терпитiс, а кор терпенньöыс помасис, кулiсны. Мед сiйö, кодi корсьö нравственнöй героизм вылö примеръяс, тöд вылас уськöдас Россияса уна сюрс йöзöс, кодъяс уна во чöж лунысь лун повтöма вочавидзисны большевикъяслы: «Оз няньöн куш ов мортыд» да «Сетас быдöнлы Енмыс сыöн вöчöм сертиыс». 

Мыж вештöм 

«Верманныд-ö тi, ёртъяс, индыны мирсьыс мöд сэтшöм страна, кöнi правительство сетö уджалысьяслы сёян, паськöм, дон босьттöг оланiн, кыдзи миян Сöветскöй Россияын». Тадзи сёрнитiс Гришка III, мöдног кö Зиновьев (Апфельбаум), Петроградса коммунист-диктатор, уджалысьяслöн митинг вылын 1921-öд во пансигöн.

- Ме верма! – горöдiс кодкö йöз чукöрысь.

- Сiдзкö висьталöй миянлы, кора тiянöс.

- Царскöй каторга вылын сёян, паськöм да оланiн сетiсны дон босьттöг сiдз жö, кыдзи и миян коммунизм обществоын. Сöмын найö вöлiны бурджыкöсь, – горöдiс мортыс. 

- Сiдзи! Дзик сiдзи! – серöктiсны кывзысьяс.

Гришка босьтчис сёрнитны выльысь, но сiйöс орöдiсны: - Тырмас, пуксьы нин, сёрнитiн бурпöт, кыз рушкуа мути!

- Кор рабочöйяслöн терпенньöыс потiс, револьверъяса чекистъяс босьтiсны Зиновьевöс кытшö. Горзöм да ёрччöм век на лэбис Гришка III-лань, и сылы колис сöмын кытчöкö саймовтчыны. Татшöмторсö позьö вöлi аддзыны тшöкыда. 

1921-öд во кежлö коммунистъяслöн страна пузувтан веськöдлöмыс лои гöгöрвоана весиг медся пемыд крестьяналы. Налöн эндöм муясыс тырисны ёг турунöн. Крестьяналöн эз вöв ни кöйдыс, ни му вылын уджалöм вылö ышöдчöм. Каръяс кулiсны, национализируйтöм заводъяс, ломтастöг, сувталiсны. Кöрт туйяссö вöлi кисьтöма-жуглöма. Олан да уджалан керкаяс киссисны. Школаяс пöшти эз уджавны. Коммунистъяслöн гöрöда гезйыс вочасöн зэлалiс войтырлöн сьылi гöгöр. Заводъясын да крестьяна пöвстын тшöкыдмисны ыджыд гыалöм да митингъяс, налöн лыдыс пыр содiс. Весиг гöрд армияын паськалiс дезертирство. Роч гöрд армеечъяс некымынысь пыксисны войтырлысь кыпöдчöмъяссö пöдтöмысь. Тайöс тöд вылын кутöмöн, коммунистъяслöн правительство лöсьöдiс торъя интернациональнöй армия, кодi öтувтiс обществолысь быд пöлöс мыльöссö да немечъяс, латышъяс, башкиръяс, юдаяс, мадьяръяс, тотара да рочъяс пöвстысь донысь медалöм морт виысьясöс. Буретш тайö армиыс виис уна йöзöс сöмын Петроградын 1921-öд вося февраль тöлысьын демонстрация дырйи. Буретш сiйö дорйис коммунистъяслысь правительство1921-öд вося февраль 27-öд лунö крондштатскöй мятеж дырйи. 

Тайö лунö ми кылiм, мый крондштатса морякъяс, кодъяс водзын век сулалiсны большевикъяс дор, лэптiсны бунт. Тайö вöлi збыль, и артмис кö мятежсö помöдз вайöдны, да вöлi кö миян кöть öтик ас вöляа газет, мед отсыштны налы, сöветскöй правительстволы эськö воис пом. Ми бура кылiм Крондштатын гымалöмсö да казялiм правительстволысь шöйöвошöмсö. Кызь нёль часöн вöлi лöсьöдöма прокламация, кöнi юöртöма выль экономическöй политика йылысь (НЭП). Сэнi тöдчöдöма, мый  крестьяналысь нянь мырддьöм вежасны чорыд вотйöн, бара лэдзасны ноксьыны коммерцияöн да вузасьны, уна фабрика денационализируйтасны, йöзлы сетасны позянлун ньöбны да вузавны сёян, мед видлыны олöм шыльöдан туйяс, лöсьöдасны некоммунистическöй уджалысьяслысь торъя котыръяс. Татшöм ногöн коммунизмсö вöлi «кодзöма», да панöма НЭП. Куим вежон ми кылiм дугдывтöг лыйсьöм шыяс, миян сьöлöмъяс нимкодя тiпкисны лачаöн, мый морякъяс венасны тайö тышас, кöнi вермöмсö виччысьö смерть.

Тайö каднас ми гöтыркöд висьмим ты öдöмöн да куйлiм Царскöй Селоын больничаын. Мекöд öти палатаын куйлiсны вит-ö-квайт рабочöй да кык служащöй. Гым! Гым! – Крондштатсянь кылiс пушкаысь лыйлöм, и ми ас кежысь шöпкöдiм: «Енмö, отсав тайö повтöм йöзыслы!».

Коли вежон. Канонада эз на ланьт.  Гым! Гым!  Ми гöтыркöд венiм висьöмлысь крут кырсö да пондiм кутшöмакö казявны гöгöрса олöмсö, торйöн нин лыйсьöм шыяссö. Но март 18-öд лунö лыйсьöм эштiс, и Петроград весьтын öшйис сьöкыд чöв-лöнь. Войтыр сьöлöмъясын долыд тiпкöмыс вежсис полöмöн. Крондштатса тыш помасис. Коммунистъяс венiсны. Курыд шог вермöмъяслы!  Куим лун карыс вöлi гöрдъяс улын. Куим лун интернациональнöй бригадаса латышъяс, башкиръяс, мадьяръяс, тотара, юдаяс да рочъяс пöвстысь шылльö-мылльöыс, гырдысь, спиртысь да кырсасьöмысь садьсö воштöмöн, виалiсны да мырдöналiсны карса олысьясöс.

Кор крондштатса морякъяс сулалiсны большевикъяс дор, и найö поводнöя законтö торкалiсны. И найö виалiсны да мырдöналiсны. Но ставсьыс, мый найö вöчисны вештiсны нöшта ыдджыдджык дон. Правительство, кодi босьтiс власьтсö ёнджыкасö тайö морякъяс отсöгöн, öнi вöлi немжалиттöмöн на дорö. Кор вир кисьтан гажыс Крондштатын помасис, уна сюрс мортöс, кодi неважöн на вöлi выль режимлöн «мичöн да лелькуйтанторйöн», вöлi виöма да пуксьöдалöма тюрмаясö. Правительство вуджис ассьыс кывсö, мый найöс,  кодi сетчас тыштöг, оз лоö мыждöма.

Куим лун мысти Царскöй Селоын Казанскöй кладбище дорын олысъяс эз узьны вой: винтовкаясысь помасьлытöм лыйсьöмыс инмалiс тайöс кылысьясыслы сьöлöманыс. Витсё матрос вöлi виöма тайö войнас. 

Выль вир кисьтан кось

Водзöс босьтöмöн йöз виян шуштöм лунъясыс колисны бöрö. Гöрд террорлöн машинаыс пыр на уджалö, но öнi сiйö виö йöзсö дасъясöн да сёясöн, сюрсъяс да дас сюрсъяс пыдди. Большевикъяслöн выль экономическöй политика ловзьöдыштö нин странасö. Мойдын моз пöшти дзикöдз кувлöм нин муыс ловзьö. Миянлысь мезднымöс, веськыдлуннымöс вöлi дзескöдöма, но асшöр водзмöстчöм да кывкутöм бара паськалöны да ёнмöны. Вочасöн Петроград кутiс бöр бергöдчыны Европаса карлöн воддза пертасланьыс. Йöз дзоньталiсны оланiнъяссö, кутiсны бурджыка пасьтасьны, видзöдны ас бöрсяыс. Морт виöмъяскöд да эндöмкöд йитчöм серыс, кодi тылалiс дзонь кык во, пöшти вошис-бырис. 

Россиялöн лов олöмын тыдовтчис зэв тöдчана ловзьöм. Кöть эськö мукöд стрöйбаыс ньöжйöник киссис водзö, пондiсны лэптавны-дзоньтавны да выльмöдны вичкояс. Вичко службаяс, кодъяс 1917-1920-öд воясö чукöртлiсны лыда эскысьöс, öнi мунiсны зэв уна йöзöн. 

Университетлысь чужан восö вöлi пасйöма кыпыд гажа чукöртчывлöмöн. Вит сюрс гöгöр университетса профессор да студент, а сiдзжö Петроградса мукöд ВУЗъясысь госьтъяс, чукöртчисны тайö гажöдчöм вылас 1922-öд вося февраль 3-öд лунö. Вöвлöм ректор Шимкевич лыддис чолöмалан адрес, сы бöрын кывсö босьтi ме. Аслам сёрниын ме индi выль нырвизьяс, кодъясö колö куччысьны том йöзлы. Быд мортлöн асшöрлун, водзмöстчöм да кывкутöм, кооперация, творческöй, бур вылö ышöдан муслун, мукöд йöзлысь асшöрлунсö пыдди пуктöм, реформа революция пыдди, асшöр веськöдлöм анархия пыдди – тайöс ставсö öнi и нэм кежлö колö вöчны миян общественнöй идеалöн. 

Мöд луннас коммунистъяслöн газетъяс лёкысь уськöдчисны ме вылö, но тайö сöмын вайöдiс сыö, мый  менам сёрниöй разалiс став страна пасьта, да вöлi нимкодя да  ошкöмöн паныдалöма. Тайö вöлi кад, кор коммунистъяс вылö вувтлывлöмсö кыпыда чолöмалiсны. Официальнöй пресса кö мыйкö пинялiс, йöзыс быть ошкисны. Кор Зиновьев да Ленин усьласисны ме вылö статьясöй понда, тайö ёна нимöдiс менö йöз водзын. 

- Ёртъяс, контрреволюционнöй гидра бара кыпöдö ассьыс юрсö. Либö ми виам сiйöс, либö сiйö сёяс миянöс, - тадзи сёрнитс Зиновьев коммунистъяслöн юралысьяслöн чукöртчöм вылын, кодi мунiс 1921-öд вося май 2-öд лунö ыджыд религиознöй демострациясянь неыджыд кад кольöм бöрын.- Миянлы колö петкöдлыны, мый гöрд террорлöн машинаыс эм и  уджалö бура, - шуис сiйö кывкöртöд пыдди. 

Та бöрын регыдъя кадöн босьтiсны сё сайö мортöс, кызвыннас ученöйясöс, литераторъясöс да вичкоын служитысьясöс. Вежон кымын мысти ми лыддим «Правда» газетысь:

«Петроградскöй сöветлöн шуöм серти контрреволюционнöй сёрнитчöмö пырöмысь тöрыт виöма татшöм йöзöс: профессор Таганцевöс заговор дасьтöмысь. Сылысь гöтырсö, Таганцеваöс, заговорлань сюртчöмысь да верöссö явиттöмысь. Петроградса университетысь проректор,  профессор Лазаревскийöс, выль бöрйысян закон бала дасьтöмысь. Профессор Тихвинскийöс, öнiя советскöй нефть овмöс вöрöг моз донъялöмöн доклад дасьтöмысь. Гижысь да поэт Гумилевöс, сылöн монархическöй видзöдласъясысь. Серпасасьысь да учёнöй Ухтомскийöс, музейяс йылысь мисьтöм юöръяс паськöдöмысь. Гизетти гозъяöс…..». И тадзи водзö, ветымынысь унджык ов, налысь «мыжъяссö» дженьыда лыддьöдлöмöн. Список помас вöлi «да мукöд контрреволюционеръяс» содтöд. 

Лыйлыны кутшöмкö докладысь, кöнi вайöдöма советскöй нефтянöй овмöсын мытшöдъяс йылысь юöр! Нефть перйöмыс збыль вöлi зэв шогмытöмöн, но Тихвинский гижис докладсö Сöветъяслы, Ленинлöн корöм серти. Лыйлыны музейса уджын мытшöдъяс йылысь юöр сетöмысь! Лыйлыны выль бöрйысян закон дасьтöмысь! Монархическöй видзöдласъясысь! Весиг сiйö, мый Гумилев вöлi Роч медыджыд поэтъясысь öти, ни збойлуныс, кодöс сiйö петкöдлiс война вылын, эз мездыны сiйöс лыйлöмысь. Тайö сiдз шусяна «сёрнитчöмас» дзугисны йöзöс, кодъяс некор эз тöдлыны ёрта-ёртныссö, но налы некодлы эз лэдзны нуöдны судын воссьса вензьöм.

«Тайö пролетариатлöн веськыд судыс ещö öтчыд петкöдлö вöрöгъяслы миянлысь выннымöс, - шуис öти речын Гришка III. – Мед тайö велöдöмсö оз вунöдны».

Ми ог вунöдöй. 

SOS! Мездöй миянлысь ловнымöс!

Сiйö, мыйысь ми полiм медся ёна, лоис Россияын 1921-öд воö. Роч карта вылö водзöдöмöн, кытчö вöлi пасйöма лёк урожая либö дзик сытöм муясö, ми сёрнитiм сы йылысь мый этша вылö кызь вит миллион морт тöвнас вермас кувны тшыглы, оз кö сетны отсöг рубежсайса странаяс. Ми сёрнитiм та йылысь сыысь ёна водзджык, кор правительство да Максим Горький шыöдчисны став нация дорö отсöгла. Кор воис сьöлöм кынтана 1921-öд во
, сыысь мездыснысö вöлi оз нин позь. Ни öти губерняын эз вöв лишка нянь. 

«Система социологиилысь» кык томсö йöзöдöм бöрын ме эновтчи коймöд томсö гижöмысь, мед веськыда туявны тшыгсö, кыдзи революциякöн быть йитчöмтор. И. Павлов да В. Бехтерев академикъяскöд йитöдъяс кутöмöн, студентъяскöд да сотрудникъяскöд öтув ме заводитi туявны, кыдзи тшыгйыс туйччö мортлöн олан сям, социальнöй олöм да обществолöн тэчас вылö. 

1921-öд вося арын сöветскöй правительство кидтiс менö, кыдзи уна  мукöд профессорöс, университетын велöдöмысь. Ме коли уджтöг, не лыддьыны кö Институт мозга да университетбердса Историческöй да Социологическöй Институтъясын туясьöмъяссö, и менам лои унджык прöст кад. Войдöр ме туялi карын тшыгъялöм, ачымöс туяланторнас босьтöмöн, а öнi менам вöлi помтöм-дортöм лаборатория – Роч тшыгъялысь сиктъяс да грездъяс. 1921-öд вося тöвнас ме мöдöдчи вир тшыг Самараса да Саратовса губерняясö, мед туявны уна йöзлысь öтувъя тшыгъялöмсö. Пöшти дзик пыр ме гöгöрвои, мый ог вермы вöчны кöсйöмторсö. Некутшöм эксперимент он вöлi вермы нуöдны, но ме аддзылi тшыгъялöмсö и öнi тöда, мый сiйö сэтшöмыс. Сiйö, мый ме тöдмалi сэнi, öнöдз на повзьöдчысь губерняясын, вежис кöть кутшöм научнöй опыт. Менам нервнöй системаöй, кодi революция вояснас уна лёк дорö нин велалiс, эз нин лэпты, кор ме аддзи странаöйлöн кушмöм эрдъяс вылын уна миллион йöзлысь збыльысь тшыгъялöмсö. Ме эг вермы туясьнысö кыдз колö, но босьтi аслым унатор, кыдз морт, и ещö на ёна кутi зывöктыны найöс, кодъяс вайисны та ыджда шогсö йöзыслы.

Ми туясьысьяслöн неыджыд группаöн öти сэтчöс велöдыськöд мöдöдчим подöн матысса кöрттуй станциясянь Самара губерняса тшыгъялысь районъясö. Луншöр бöрын ми воим N. грездöдз. Оланiн быттьö кушмöма. Эновтöм керкаяс сулалiсны вевтъястöг, видзöдiсны öшинь-öдзöсныслöн тыртöм синъясöн. Идзасысь вевтъяссö важöн нин нетшкисны да сёйисны. Сиктас, дерт, эз вöв ни öти пемöс – мöс ни,  вöв ни, кöза ни ыж, пон ни кань, ни весиг рака. Ставсö важöн сёйисны. Шойнавыв чöв-лöнь вöлi лымйöн тыртöм туйяс вылын, кытчöдз эг аддзöй дзуртышталöмöн миян дорö матысмысь дадь. Дадьсö кыскисны кык мужик да нывбаба. Дадь вылас куйлiс морт шой. Неуна кыскыштöм бöрын найö сувтiсны да мудзысла усисны лым вылас. Кор ми матыстчим, найö видзöдiсны тыртöм бöб синъясöн. Ми тшöтш видзöдiм на вылö – кырлалан сьöлöмöн. Ме аддзылi нин тшыглы кулысь йöзлысь чужöмъяссö карысь, но татшöм ортъяссö, кутшöмöсь вöлiны тайö куим мортыс, ме некор на эг аддзыв. Ротöсö пасьтасьöм, найö тiралiсны кöдзыдысь, чужöмъясныс налöн вöлiны вирсертöмöсь, но лöз сöнъясаöсь, виж чутъяса пемыдлöз рöмаöсь. 

- Кытчö тi сiйöс кысканныд? – юалi ме, дадь вылас куйлысь том зонлöн шой вылас индöмöн. 

- То сiйö кум дорас, - вочавидзис крестьянин водзынджык ляпкыд стрöйба вылö видзöдiгöн.- Сiйö öнi дзик тыр нин. 

Мöд мужичöйыс да нывбабаыс видлiсны сувтны лым вывсьыс, но эз вермыны миян отсöгтöг. Ми вöзйысим отсавны дадьсö кыскыны да мöдöдчим накöд кум дорас. Кумыс вöлöма выль да бура вöчöм. Видзöднысö медся ён мужичöйыс, кыдз тöдмалiм бöрыннас, сиктса милиционер, перйис ключ да восьтiс кумсö. Сiйö збыль вöлi тыр: джоджас куйлiс дас морт шой на пöвстын куим челядь. 

Ми пыртiм шойсö да пуктiм мукöдыскöд орччöн. Мужик да нывбаба, кулöм зонмыслöн бать-мамыс, пернапасасисны да чöла петiсны.

- Регыд найö водасны татчö жö, - шуис милиционер.

- Мыйта найöс вайисны бöръя кык вежоннас? ​– юалiм ми.

- Дас-ö-дас вит морт. Таöдз вöлi унджык. Кодсюрö пышйисны сиктысь. 

- Кытчö найö мунiсны?

- А кодi кытчö. – Сэсся öдзöссö игналöмöнмоз вашнитiс: - Игнавны колö…Гусявлöны.

- Гусявлöны…. Мый?

- Да… мед сёйны. Со кытчöдз ми воим.  Грездын шойнасö дöзьöритöны, мед шойяссö гусьыс эз перъявны.

- Виавлiсны-ö та могысь? – ачымöс мырдöналöмöн юалi ме.

- Миян сиктын эз, но мукöдас вöлi. Некымын лун сайын Г. сиктын мамыс виис кагасö, вундiс кокъяссö, пуис да сёйис. Со кытчöдз ми воим. 

Сылöн сёрнитiгкосттi вичко жыннян шы поткöдiс кулысь сиктыслысь лöньсö.  Дзикöдз вунöдöм да эндöм Россияса пемыд пельöсын садь воштöм крестьянинлöн жыннян шыясöн чукöстчöм майыштiс сьöлöмъяснымöс да пыдзыртiс синва. Був-бов! Був-бов! И пыр жö – öдйö да повзьöдчысь, пöжарнöй жыннян кодь: бим-бом! бим-бом! Ньöжмыд да шог, мортöс дзебан жынгöм: Був-бов!  

Тайö Россиялöн медпыдiсянь петöм садьтöм крестьянинлöн пикö воöм йылысь юöрсö кылiсны. Сiйö вуджис Саридз, воис ыджыд американскöй войтырлöн сьöлöмъясöдз да вайис отсöг, кодi мездiс тшыгйысь этша вылö дас миллион мужичöйöс, нывбабаöс да челядьöс. Енмыс оз вунöд тiянлысь бур вöчöмтö.

Тшыг олöм воссьöмсянь уна дас сюрс йöз мунiс оланiнсьыс кытчöсюрö. Сюрсъясöн найö корысялiсны да, сёян ни удж аддзытöг, усьласисны да кулалiсны.  Мöд, и ещö öти сиктысь ми аддзим сiйö жö сьöлöм кырлалысь серпассö: тшыгйысь да сы бöрся мунысь биа висьöмысь кулöм.

«Ёрöма лоан тэ карын и ёрöма лоан гöра му вылын. Ёрöма мед лоасны тэнад вир-яйöн керöмторъясыд, тэнад муöн чужтöмторъясыд, тэнад öшкыдлöн йылöмыс да ыжъясыдлöн вуруныс. Енмыс ыстас тэныд ёрöм, гöльлун да висьöмъяс. И тэ сёян аслад вир-яйöн керöмторъястö, тэнад ныв-пияныдлысь яйсö». (Второзаконие, 28: 9,17,53). 

Тайö зэв важся ёрсьöмыс некыдз эз пет менам юрысь, кор ми ветлöдлiм Поволжье пасьтал, да дыр на Петроградö воöм бöрын. Тайö тшыг районъясын коллялöм кызь луныс  эз сет меным кутшöмкö ыджыд научнöй тöдöмлун, но сiйö, мый ме сэтысь аддзылi да кывлi, топыда пуксис вежöрö да вöчис менö дзик повтöмöн революциякöд да Россия пöдтысь гундыръяскöд тышын. Уна да ыджыд грек роч войтырлöн эм Ен водзын, но тайö пыдöстöм шога вояснас пикö воöм войтыр вештысис став мыжсьыс, ыджыд донöн. 

Рубеж сайö ыстöм

1922-öд вося май тöлысьö ме босьтчи йöзöдны «Влияние голода на человеческое поведениея, социальную жизнь и организацию общества» книга
. Йöзöдтöдзыс на уна юкöн да весиг дзонь сигöръяс цензура тшытшлiс. Дзонь книгаöн шуны эз нин позь, но и сiйö мый колис, дерт, нинöмабусьыд вöлi бурджык. Тыш, кодöс нуöдiсны Сöветъяс идеология фронт вылын, да террор бара кыпалiсны. Ми ставöн олiм, воддзö видзöдтöг, быд лун виччысим власьт кутысьяссянь выль зувкнитöм. 


Век жö, лача миян эз кус. Страна тöдчымöн бöр ловзис. Миян цивилизация колясъяс улын йöз сьöлöм да ловъяс пытшкын мыйкö садьмис-ловзис, чужис выль кöлена, войтырлöн выль ловшы. Мый кöть миянкöд эз ло, Россиялысь кыпöдчöмсö эн нин вермы нинöмöн падмöдны. Тайö выль вынъясыслы колö вöлi кад, мед ёнмыны сы выя, мый власьт кутысьяслы быть эськö ковмис накöд артасьны. Ми вермим и виччысьыштны, кольöм воясыс велöдiсны миянöс зэвтчыны. 

1922-öд вося август 10-öд лунö ме мунi  Москваö да вокзалсянь веськыда мöдöдчи профессор Кондратьев патералань, кодi вöзйис меным овмöдчыны на ордын. Ми öбедайтiм и разöдчим уджъяс кузя, сёрнитчöмöн, мый паныдасям вит час рытын Кондратьевъясын. Аслам командировкаса уджъяс да ёртъяскöд аддзыслöм бöрын, ме локтi Кондратьев патераö, но кöзяиныс эз на вöв. Эз во сiйö и квайт часын. Ме кутi нин майшасьыштны. Сизим часын локтiс студент, кодi юалiс Кондратьевлысь гöтырсö. Ме вочавидзи, мый гортас некод абу, да кори ставсö, мый тайö мортыс кöсйö юöртны, висьтавны ме пыр. Студент сюся видзöдлiс ме вылö да юалiс, кодi ме сэтшöмыс. Менам висьтасьöм бöрын сiйö шуис: 
- Профессор, мунöй тайö патерасьыс. Тiянлысь ёртнытö босьтiсны, чекистъяс вермасны татчö локны быд здук. 

Ме босьтi саквояжöс да петi, сэсся виччыси керка дорас Кондратьевлысь гöтырсö да сёрнитчи сыкöд, мый колö вöчны медводз. Та бöрын ме мунi мöд ёртлöн патераö. Но, сiйöс сiдзжö босьтöмаöсь. Некымын час мысти ми тöдмалiм, мый тайö луннас босьтiсны сё ветымын сайö мортöс – ыджыд ученöйясöс, профессоръясöс, гижысьясöс да кооператоръясöс, кодъяс пöвстын вöлiны профессоръяс Кизеветтер да Франк, Бердяев да Ясинский, Софронов да Озеров, Мякотин да Пешехонов, Осоргин да уна мукöд.  Сэк жö вöлi арестуйтöма уна студентöс. Тайö сöстöма петкöдлiс, мый кыптö ыджыд террорлöн выль гы, сiдзкö Петроградын вермас лоны сiйö жö, мый Москваын. Став падъялöмъяс бырисны, кор ме аддзи гöтырöй московскöй тöдсалöн адрес вылö мöдöдöм телеграмма. Телеграммаас вöлi гижöма: «Кутыштöй менсьым пиöс Москваын. Миянын скарлатина». 

Регыд ми тöдмалiм, кутшöм ас кадö лоис тайö öлöдöмыс – видзчысьны Петроградö локтöмысь. Карын арестуйтiсны Лосский, Карсавин, Зубашев, Лутохин, Лапшин, Одинцов, Селиванов, Бруцкус, Замятин да уна мукöд прфессорöс, ставнас  сё сайö морт, лыдтöм студентöс артавтöг. Чекистъяс волiсны менам петроградса адрес серти, но Дармалатовалöн патераысь аддзисны сöмын сылысь Надя нывсö, кодi вöлi кулан выйын, сылысь верöссö да врачöс. Надялöн верöсыс да врачыс эскöдiсны чекистъясöс, мый ме ог ов танi и корисны не дöзмöдны висьысьöс шобсьöмнас, но та вылö видзöдтöг, чекистъяс пыралiсны быд жырйö, эз аддзыны сэнi менам олöм йылысь некутшöм пас, да ыджыд сьöлöмöн кöсйысисны сэсся не шумитны да не засадаасьны. 

Ме кольччи Москваö пöшти повтöг сы вöсна, мый чужöм вылö менö тöдiс лыда йöз. Колис вежон, кыптìсны сёрнияс, мый босьтöм ученöйяссö оз вины, а ыстасны странаысь. Регыд «Правдаын» Троцкийлöн статьяыс эскöдìс тайö вöйпöмсö. 

Босьталöмъясöс кутìсны лэдзавны, странысь ыстöм йылысь водзвы öлöдöмöн. Быдöнлы колö вöлì кырымавны кык кабала. Воддзаас – гижöд, мый дас лунöн кöсйысьö мунны странысь, мöдыс юöртìс, мый странысь вöтлöм мортсö виасны, локтас кö сìйö бöр Россияö Сöветскöй правительстволöн кортöг. 

Кор лоис тöдса, мый лоас водзö менам арестуйтöм ёртъяскöд, ме шуи аслым, мый странысь ыстöм – тайö медбуртор, мый менö виччысьö. Ме нинöм нин эг вермы вöчны аслам страналы: дзебсясьöмöн олìгöн, ме коркö сёровно эськö веськалì арест улö да, вермас лоны, пуля улö. 

Зэв мича сентябрь тöлысся асылö ме локтì бöр Царскöй Селоö. Гöтыр эз вöв гортын, и ачым кутì чукöртны кöлуй тюрмаö - сёян, паськöм-кöлуй, некымын книга, мед тэрмöдлыштны пукалан кадсö. Кор гöтырöй локтìс гортö, сìйö кутìс öлöдны менö, петкöдлìс «Петроградскöй правда» да «Красная газета» номеръяс, кöнì вöлì йöзöдöма ме вылö яра вувтöмъяс да грöзитчöмъяс. Петроградö мунìгöн ми паныдалìм ёртъяснымöс, кодъяс сувтìсны гöтыр дор да лыддисны, мый татшöмтор вылö мунны – збыльысь йöйталöм. «Зиновьев кö аслас шайканас оз лыйны тìянöс дзик пыр, то мöдöдасны Сибирö, а оз рубеж сайö», - шуалìсны найö. 

Коркö ме вои öти кывйö, мый, гашкö, бурджык веськавны арест улас Москваын, и аскинас ме бöр мунì столицаö да локтì ЧК-ö кöлуйнам. Ассьым овöс висьталöм бöрын ме неуна виччысьыштì, сэсся менö корисны кабинетö чиновник дорö, кодì нуöдìс рубеж сайö ыстан ученöйяслысь да велöдысьяслысь делöяссö.

Менам овöй – Сорокин, - шуи ме сылы. – Тìян ёртъяс Петроградын кöсйисны босьтны менö, но сэк ме вöлì Москваын. Ме локтì, мед тöдмавны, мый тì кöсъянныд вöчны мекöд.

Чекист, дыр кад чöж кокаин исалысьлöн кодь быгалöм чужöма том морт, öвтыштìс кинас да шуис: - Миян Москваын и сìдз зэв уна йöзыс, весиг огö тöдöй, мый вöчны. Мунöй бöр Петроградö, и мед ЧК места вылас шуас, мый тìянкöд вöчны.

- Аттьö, - шуи ме, - ме Петроградö ог мун. Кöсъянныд босьтны менö – со ме.

Здук мöвпалыштöм бöрын сìйö шуис: 

- Став арестованнöйсö шуöма ыстыны рубеж сайö. Кырымалöй тайö кык кабаласö да дас лунöн мунöй РСФСР-ысь. 

Сьöлöмсянь кабалаяс кырымалöм бöрын ме юалì, кытчö меным шыöдчыны паспортла. 

- Иностраннöй делöяс кузя Наркоматö, - вочавидзис быгалöм чужöма том морт. – Ме дзик пыр юöрта налы тiян йылысь.

- Ме верма мунны? 
– Да, дерт.

ЧК керкаысь петöм бöрын, ме мöдöдì гöтырлы телеграмма, мед сìйö вузалас миянлысь кöлуйнымöм да локтас ме дорö Москваö. Миян нинöм эз вöв библиотека колясъяс кындзи, та вöсна кöлуйöн вузасьны уна кад эз ковмы.  

Паспортсö да лэдзöмсö судзöдöмыс вöлì кузь да дöсаднöйторйöн. Иностраннöй делöяс кузя Наркоматын меным шуисны, мый паспорт лоас дась вит-квайт лун мысти. Ме шуи босьтны сìйöс öдйöджык да мунì Карахан дорö, кодì вежис иностраннöй делöяс кузя министр Чичеринöс. Карахан вöлì менам ёртöн студенческöй кадсянь и меным вöлì  тешкодь аддзыны сìйöс гырысь большевик-чиновникнас.  Но кор ме сетì ассьым визитнöй карточкаöс сылöн секретарлы, сìйö вочавидзис, мый  Карахан уна удж вöсна оз вермы мекöд сёрнитны. Тайö здукас премнöйас пырис морт да чолöмасис мекöд. Тайö вöлì Психоневрологическöй институтысь менам студентъяс пиысь öти, ог кö нинöм дзуг, Назонельсон. 

- Мый тì танì вöчанныд? – юалì ме.
- О! Ме веськöдла Иностраннöй делöяс кузя министерствоын юöр да йöзкöд йитöдъяс лöсьöдан отделöн, - кыпöдчöмöн шуис сìйö. – Лыддьывлiнныд-ö газетъясысь Кольцовлысь статьяяс? Тайö менам псевдонимöй.

Ме шуи, мый лыддьылì, и сìйö юалìс, мый ме на йылысь верма шуны. 

- Сìйö жö, мый тìян правительство йылысь, - вочавидзи ме. – Со тайö мортыс оз кöсйы сетны менсьым визиткаöс Его Превосходительстволы. Кора, тшöктöй сылы вöчны менсьым корöмöс. 

Найö вашкöдчыштìсны здук, сэсся вошисны. Регыд öдзöс воссис, и пырис Карахан куим чекисткöд тшöтш. 

- Видза оланныд, Питирим Александровия, - шуис сìйö, - нимкодь аддзыны тìянöс. Пырöй.

Кабинетын сулалiс мича, ме эськö шуи, вывтi мича пызан-улöс и Карахан, коркö кос да статя, öнi лоöма вердасаöн да кызöн.

- Ваше Превосходительство, - заводитi ме серамсорöн, - Тi, дерт, тöданныд, мый менö ыстiсны странаысь. Тiян уджалысьясныд оз кöсйыны сетны меным паспортсö куим лунöн, а тайö абу ме серти. Он-ö лоöй тi сэтшöм сьöлöмаöсь, мед тшöктыны налы дасьтыны паспортöс аски асыв кежлö?

- Долыдпырысь, - вочавидзис сiйö да индалiс кодлыкö телефон пыр. – Аски ставыс лоас дась, - шуис сiйö. Паспортсö сетасны дон босьттöг.

Ме аттьöалi сiйöс, кöть эськö ме и сiдзи аслам ссылкаысь эг лöсьöдчы вештысьны. Эз аски асывнас, но век жö лун мысти, паспорт вöлi дась. Паспорт вылын французскöйöн вöлi гижöма «Expulsé»
. Сiйö жö луннас ме босьтi чехословацкöй, немецкöй, латышскöй да литовскöй визаяс. Тадзи ме воштi куим лун тайö кабалаяссö лöсьöдöм вылö.

Медбöръяяс лыдын аддзысьлi Пятаковкöд
, кодкöд ёртаси студенталiгöн, и кодi öнi вöлi коммунистъяслöн веськöдлысьяс лыдын. Ме локтi сы дорö корны миян öтувъя ёрт кузя, кодi öнi пукалiс тюрмаын да чорыда висьмис сэнi. Пятаков кöсйысис вöчны ставсö, мый вермас, и, тайö делöсö помалöм бöрын, ми сёрнитыштiм. Сiйö висьтасис, мый кöсйö гижны вочакыв Бухаринлöн «Теория марксизма» удж кузя менам критика вылö.

Ме шуи сылы: 
- Пятаков, висьтав меным, тэ збыль эскан, мый тi лöсьöданныд коммунизм?

- Дерт жö, ог, - веськыда вочавидзис сiйö.

- Сдзкö тi гöгöрвоанныд, мый экспериментыс эз артмы, и тi вöчанныд сэтшöм жö буржуазнöй общество. Сiдзкö мыйла миянöс ыстöны?

- Тэ он гöгöрво, мый Россияын мунö öтпырйö кык визув, - шуис сiйö. – Öтикыс на пиысь – буржуазнöй общество кыпöдöм, мöдыс – тайö общество дорас Сöветскöй правительствосö йитöм. Воддза визулыс мунö öдйöджык мöд дорысь. Воддзаыс водзсасьö, миянöс бырöдö. Миян мог öнi – ньöжмöдны воддза визулыслысь öдсö. Со мыйла тiянöс вöтлöны рубеж сайö. Вермас лоны, мый кык-куим во мысти ми бöр корам тiянöс локны. 

- Ыджыд аттьö, - шуи ме, - Ме кута лача аслам странаö бöр локны тiян кортöг. 

1922- öд вося букыш сентябрь 23-öд лунö ыстöмъяслöн медводдза котырыс чукöртчис московскöй вокзал вылын. Ме пыртi кык саквояж латвийскöй дипломатическöй вагонö. «Ставсö ассьым новлöдла сьöрысь», - тайöс ме верми эськö шуны ас йывсьым. Чехияса ученöйöн козьналöм туфлиа, Отсасысь Американскöй организациясянь вичмöм костюма да зептын ветымын шайта ме эновтi чужан муöс. Став менам туйвыв ёртöй вöлiны мекöд öткодь овмöсаöсь, но некод ёнасö эз майшась та понда. Власьтъяслöн öлöдöм вылö видзöдтöг, ёртъяс да тöдсаясысь унаöн локтiсны колльöдны миянöс. Вöлi уна дзоридз, пöсь кутчысьлöм да синва. Ми, ылö мунысьяс, сюся видзöдiм налöн чужöмъясö, бöрö кольысь Москва туйяс вылö, зiлим кыйны Чужан мулысь бöръя пертассö. 

Мöд луннас ми воим граница вывса öти сиктö. Час джын мысти вирдыштлiс гöрд плаг, да Сöветъяса Россия колис бöрö. Рытнас ми медводдзаысь бöръя вит вонас водiм узьны сыысь майшасьтöг, оз-ö локны войнас миянла. 

Вежон мысти Берлинын ме лыдди Россияын öнiя олöм йылысь ассьым медводдза лекцияöс. Лои гöгöрвоана, мый ме мунi ас кадö, сы вöсна мый медводдза письмöын нин, кодi воис Россияысь, вöлi гижöма: «Миян пöчным (ЧК-ным) ёна чезрасьö, мый лэдзис тiянöс аслас медбöръя да нэм кежлö бурситöг (мый эз лыйлы миянöс)». Берлинса «Дни» газетысь ме лыдди, мый Совнарком заседание вылын ЧК-öн öти веськöдлысь Уншлихтлы да Караханлы ёна сюралiс сыысь, мый госпожа Кусковалы да профессор Сорокинлы найö сетiсны мунны рубеж сайö. Öти помысь правительстволöн тшöктöмöн вöлi бырöдöма тшыгъялöм йылысь менсьым книгаöс

Мый кöть оз ло водзö, ме öнi тöда куимтор, кодöс кута юрын нэм кежлам. Олöм, весиг медсьöкыдыс – мирас медся донатор. Долгö кутчысьöм – тайö мöд донатор, кодi вöчö олöмсö шудаöн да сетö вын  куччысьны аслад видзöдласъясад. Коймöдторйыс, кодöс ме гöгöрвои, лои сiйö, мый лöг, сьöлöмтöм чорыдлун да йöзöс кедзовтöм оз вермыны и некор оз вермыны чужтыны нинöм нэмöвöйсясö ни вежöра, ни морттуя, ни киа-подъя олöмын.

Тайöн помасьöны менам «Листки из русского дневника».

Дасöд сигöр
Эмиграция

Ёрта Чехословакияын

Вöтлöм мортлöн шог туй вылын, сылöн мырдöн янсöдчöмысь дойöн, инасьтöм олöмöн, ностальгияöн, лача да эскöм воштöмöн, меным мойвиис мынтöдчыны уна сьöкыдторйысь. Берлинын медводдза лунъяс олiгöн ми гöтыркöд нимкодясим выльöн шедöм мездлунлы да посйысьöмлы. Берлинын роч эмигрантъяс пöстын, кодъяс азыма сюртчисны вежöра, киа-подъя да йöзкост уджö, ми гöтыркöд вöлiм шудаöсь да кыпыд лолаöсь. Миянöс эз майшöдлы сьöмтöм олöм, ни гöгöрвотöм на водзö олöмыс. Коммунисъяслöн Россия адын олöм бöрын, рубеж сайын ставыс кажитчис Сöветъяслöн странаын дорысь бурджыкöн. Шудыс, видзöдöма пöръя, бара нюмъялiс миянлы. 

Берлинын нёльöд лун олiгöн меным воис Чехословацкöй посольствоысь Чехословацкöй Республикаса президент, менам ёрт доктор Масариксянь
 корöм волыны Прагаö страналöн официальнöй гöсьтъясöн. Мöд рытнас нин ми пажнайтiм президенткöд, сылöн гöтыр доктор Алиса Масариккöд да госсекретар доктор Бенешкöд зэв мича дворечын, кöнi олiс президентлöн семьяыс. Аслас ыджыд чин вылö видзöдтöг, тайö нималысь мортыс, ученöйыс да государственнöй уджалысьыс кольöма сэтшöм жö веськыдöн да восьсаöн, кыдз и водзын, кор сiйö ачыс вöлi рам эмигрантöн. Пажнайтiгöн ми сёрнитiм Россияын лоöмторъяс йылысь, а сэсся, кофе юигöн нин, сiйö нюмъёвтöмöн юалiс, эм-ö менам сьöм. Ме вочавидзи, мый кольыштiс на некымын сюрс немецкöй марка, кодi öнi нинöм оз сулав, да некымын шайт (ставыс öтлаын лоис кык доллар гöгöр). 

- Он-ö  кöсйöй лыддьыны миян Карловöй университетын лекцияяс? – юалiс сiйö. 

- Ог чайт, мый ме öнi дась, Роч гырдöн ойдöм йöй больничаын сы мында во олöм бöрад. Позьö кö, ме кöсйи эськö корны кад, мед юрвемöс вайöдны инö-артö. 

- Сiдзкö ми сетам тiянлы торъя стипендия, кыдзи мукöд роч туясьысьяслы.  
Тадзи зэв вежавидзöмöн лои бырöдöма гöтыркöд миян быдлунъя олöмысь пыкöдъяссö.

Ми медалiм донтöм жыр Прага дорса (Черношицыын
) керкаысь. Россияын уна вося сьöкыд да пыр налькъяс виччысян олöмöн олöм бöрын, ми бара пондiм овны шыльыд, мортнога олöмöн, вежöрнымöс да вир-яйнымöс ловзьöдöмöн, туясьöмöн да культурнöя шойччöмöн. Гуляйтöм, бассейнын уялöм, садйын ноксьöм, история боксянь нималысинъясö ветлöдлöм да матiгöгöрса вöр-валöн мичлунöн нимкодясьöм кындзи, ми пöшти быд лун ветлiм Прагаö. Госпожа Сорокина туялiс цитология университетса лабораторияясын профессор Немец дорын, а ме пукалi Прагаса библиотекаясын, лыдди лекцияяс, уджалi быдсяма комитъясын, кытчö менö бöрйисны, нуöдi «Крестьянскöй Россия» журналын, кодöс ми сöмын на панiм, редакционнöй удж. Ми – тайö Аргунов, С. Маслов, Бём да ме. Ми ветлiм Прагаö ёртъяс дорö рытйысьны либö кор миянöс корлiсны öбед ли пажын вылö Масарик, Бенеш, Крамарж, Клофач да мукöд чешскöй политик либö кыльтураын уджалысь. Öкмыс тöлысь Чехословакияын ми олiм бура да унатор вöчим. 

Сы вöсна, мый чешскöй правительство да чешскöй войтыр бура примитiсны гöсьтъясöс, Прага
 кыскис ас дорас Рочысь уна гырысь эмигрантöс. На пöвстын вöлiны ылö нималысь туясьысьяс, гижысьяс да серпасасьысьяс, политикъяс да военнöйяс, духовенство да студенчество, Россияысь прöстöй пышйысьясöс лыддытöг. Чехъяслöн веськöдлысьяс отсöгöн эмигрантъяс восьтiсны Прагаын роч университет, некымын туясян шöрин, лöсьöдiсны литературнöй, музыкальнöй, театральнöй, политическöй да мукöд котыръяс. Эмигрантъяслöн паськыд кытшын водзö пуис научнöй, культурнöй да общественно-политическöй удж. Уна эмигрант пыр на эскис, мый коммунистъяслöн режим киссяс и найö бöр локтасны чужан муö. Та вöсна найö ёнджыкасö ноксисны политикаöн да лöсьöдалiсны планъяс, кыдзи вежны странанымлысь оласногсö.

Асладорсянь, ме эг эскы, мый коммунистъяслöн правительство регыдöн киссяс, да бура тöдi, мый роч войтыр ас гортас ачыс бöръяс водзö мунан туйсö, а оз эмигрантъяс, кöть эськö налöн зэв ыджыд культура да вежöр потенциалыс. Тайö видзöдласъясöн ме вичмöдлi политикаын дзугсьöм вылö эг уна кад, да дзик эг сюйсьывлы эмигрантъяс костын посни зыртчöмъясö. Став кадсö ме сетi наукаын туясьöмъяслы. Ме окотапырысь тöдмаси рытыввывса туясьысьяслöн социологияса бöръя уджъясöн, кодъясöс эг вермы судзöдны революция воясö, зiли выльмöдны да паськöдны тöдöмлунъясöс рытыввывса научнöй литература отсöгöн. Кор менö корисны лыддьыны Прагаын некымын восьса лекция, ме гижи, а сэсся лэдзи тайö лекцияяссö «Современное состояние России»
 (Прага, 1922) книгаöн. Роч университетса студентъяслы да чешскöй да карпатса-роч (русинъяслы) учительяслы лекцияяс дасьтiгöн, ме гижи да йöзöдi  мöд небöг – «Очерки социальной педагогики и политики» (Ужгород, 1923). «Крестьянская Россия» миян журналын редакторöн да авторöн уджалiгöн, ме йöзöдi некымын статья сиктса социология кузя. Тайö гижöдъяс вылас подуласис теорияöй, кодöс вöлi водзö паськöдöма-сöвмöдöма Миннесота да Гарвард университетъясын велöдiгöн гижöм ыджыд тома уджъясын.

Кызвын туясьöмъясöй век жö вöлi сиöмаöсь революциялысь социология туялöмлы. Та йылысь уджöйлысь медводдза вариантсö меным сюрис на гижны рочöн, кор ми вöлiм Прагаын. Америкаса Öтувъя Штатъясö воöм бöрын сiйöс лои лэдзöма английскöйöн «Социология революций»
 ним улын (Филадельфия – Лондон, 1925). 

Уджöн тырöм видзис менö ковтöм политическöй зыксьöмъясын кад вошталöмысь, кодъяс пыр овлöны ыджыд революцияясысь пышйöм йöз костын. Бöрыннас ме унаысь на аддзывлi Польшаса, Латвияса, Литваса, Венгрияса, Германияса, Кубаса да мукöд политическöй эмигрантъяс пöвстысь татшöм жö кöсйöмъяс, лачаяс да зыртчöмъяс, кодъяс тыдовтчывлiсны кодсюрöлöн роч эмиграция пытшкын. Кыдз и роч «инасьтöм» пышйысьяс, тайö сёрöнджык чужöм эмигрантъяс пöвстысь унаöн кыссьöны шог да зöркыд вöтлöмъяслöн туйöд, кодi пазöдö-жугöдö налысь лачаяссö да кöсйöмъяссö. Тшöкыда став вылас лöгасьöмъясм да надея воштöмъяс, тайö йöзыс сьöкыда олöны да ис ни бус вошöны йöз муын. Найöс колö бурöдны да сетны отсöг сьöкыд здукö, но налöн веж петкöдлытöм олöмыс мед эськö öлöдас мукöд эмигрантъясöс лачатöм политическöй вöтъясöн да водзö мунтöм венъясöн олöмысь. Кымын öдйöджык найö овмöдчасны выль оланiн серти, ассьыныс сюрöссö воштытöг, кымын öдйöджык босьтчасны восьтыны ассьыныс творческöй сямсö, сымын бурджык лоас налы, налöн выль оланiнлы да важ чужанiнлы. 

Прагаын ме топыда ёртаси уна тöдчана роч туясьыськöд, шуам, Петр Струвекöд, Н. Лосскийкöд, И. Лапшинкöд, П. Новгородцевкöд, Е. Зубашевкöд да уна нималысь гижысь, поэт да композиторкöд. Прагаын жö ме тöдмаси гырысь чешскöй социологъяскöд, шуам, доктор А. Блахакöд. Сур сайын либö пажнайтiгöн ми пырджык видлалiм философия, социальнöй наукаяс, этика, искусство, политика да экономика проблемаяс. Тайö дискуссияясыс векджык озырмöдiсны проблемаяс да миянкöд либö миян син водзын лолöмторъяс гöгöрвоöмнымöс. 

Татшöм вежöрö йиджысь да творчествоöн озыр олöмöн, да ещö и бур тэчасаöн, ми гöтыркöд öдйö вайöдiм важ выяöдз вын-эбöснымöс, ментальнöй сямнымöс да лов лöньöмнымöс. Ёртъясысь кодсюрö, кодi тöдлiс миянöс Россияын, öнi Прагаын либö сёрöнджык Öтувъя Штатъясын миянöс гöтыркöд паныдалiгöн, шулывлiсны, мый томмим ар кызь вылö. И збыль: ми кылiм асьнымöс ёна томöн Сöветскöй Союзын олiгöн серти. 

Вермас лоны, мы эськö сiдзи и кольччим Чехословакияö чешскöй вузъясын велöдысьясöн, эз кö во меным корöм кык пыдди пуктана американскöй социологсянь – Иллинойс штатса университетысь Эдвард К. Хейссянь да  Висконсинса университетысь Эдвард О. Росссянь. Найö корисны менö Америкаö лыддьыны роч революция йылысь лекцияяс. Тайö виччысьтöм корöмъясыс дзикöдз вежисны менсьым олöмöс. Таöдз уна во  ме окотапырысь тöдмаси Öтувъя Штатъясöн, туялi американскöй социальнöй, экономическöй да политическöй теорияяс да институтъяс, американскöй культура, литература да оласног. Менам «Система социологии» уджысь бура тыдалö, мый ме бура тöдi американскöй социологияысь «патриархъяслысь» уджъяссö, сэтшöмъяслысь, кыдзи Лестер Уорд, Франклин Гиддингс, А. Смолл, да кодсюрööс том американскöй социологъяс да психологъяс пиысь. Ме нимкодяси американскöй войтырöн, демократияöн да американскöй оласногöн. Менам нимкодясьöм вöлi сэтшöм синмö шыбитчана, мый Россияса ёртъясöй да коллегаясöй шуиснны менö «роч американечöн». 

Америка дорö кыскöмысь да сiйöн нимкодясьöмысь öприч вöлi нöшта öти помка вочавидзны корöм вылас. Олiгчöж ме зiли сулавны ас кок вылын и ас киöн веськöдлыны ассьым олöмöс, материальнöй асшöрлунöн. Асшöрлуныс меным вöлi лов сертиджык  странаысь вöтлöм ученöялöм дорысь, кодi олö ёрта правительство отсöгсянь, кутшöм кöть лышкыд тайö отсöгыс эз вöв. Та вöсна ме дыр нюжмасьтöг кöсйыси Хейс да Росс профессоръяслы. Кöть лекцияяс лыддьöмысь индöм гонорарыс зэ вöв вывтi ыджыд, сiйö эськö тырмис, мед вештысьны туйсьыс Америкаöдз да бöр, мунны кö донтöм паракодöн туристъяс классын. Эг кö ме аддзы Штатъясын ас серти удж, ме век верми бöр локны Чехословакияö.  Сы вöсна, мый ичöтик гонорар эз сет мекöд мунны гöтырöйлы, ми шуим, мый сiйö олас Чехословакияын, кытчöдз оз ло тöдса, кольча-ö ме Штатъясö али локта бöр. 

Некутшöм мытшöдтöг ме босьтi Америкаса, Австрияса да Италияса пырмунан визаяса чехословацкöй паспорт, кытчö вöлi гижöма, мый ме национальность серти роч, да колльыси чешскöй да роч ёртъясöйкöд. 1923-öд вося октябрьын ме мунi поездöн Триестöдз, кöнi ньöби билет турист классö «Марта Вашингтон» нима ичöтик итальянскöй корабль вылö. Лекцияяссö Иллинойс да Висконсин университетъясын вöлi пуктöма 1924-öд вося январь да февраль вылö. Ме петi тöлысь кыкöн водзджык лекцияяс заводитчытöдз, сы вöсна, мый кöсйи шыльöдыштны ассьым омöлик английскöйöс.  Со тадзи ме бара сувтi аслам «кузя нюжалöм туй» вылö, бара лои ветлысь-мунысьöн сэтшöм тöдса жугыль торйöдчöмъясöн да выльлаö сьöкыд вуджöмъясöн. Социологическöй терминъясöн кö шуны, менам «сувтса да водса вöрасöй» (вертикальная да горизонтальная мобильность) бара виччысьтöг öддзис. Öнi сiйö нуис менö Саридз сайö да шыбитiс ыджыд страналöн берегö. 

Нюжалöм ветлöмöй воис лов вылö. Зэв мичаöсь вöлiны Австриялöн да Италиялöн серпасъясыс, шондiа Средиземноморье, вежласьысь Атлантика – коркö лöнь, коркö –ызгысь. Миян важ «Марта Вашингтонлöн» ичöт öдыс да Средиземнöй мореса разнöй портъясö тшöкыда сувталöм сетiс меным аддзывлыны Неаполь да Везувий, Этналысь шензьöдана жергысьöмсö, Грецияын Патры кар, Испанияысь Альмерия кар, Алжирысь Алжир кар, Гибралтарлысь паськыда нималысь садъяссö. Веськыда кö шуны, тайö инъясыс колисны вежöр веркöсö, но век жö кыскисны да шензьöдiсны мичнас. 

Пассажиръяс да корабль команда тшöтш воисны лов вылö. Тайö вöлiны Öтувъя Штатъясö мунысь шань да бур сьöлöма йöз, кызвыннас Словакияысь да Италияысь эмигрантъяс, кодъяс мöдöдчöмаöсь бур олöм корсьны выль странаысь. Пассажиръяс пöвстын виччысьтöг сюрисны некымын роч пышйысь да öти американеч – доктор Куэйл, кодкöд ме паныдасьлi Прагаын. Роч эмигрантъяс пöвстын вöлi öти поводнöй сюсь дама, кодi мукöдъясысь торъялiс сiйöн, мый яра ворсiс картiöн, эз петав барысь да яндысьтöма ворсöдчис пассажир-мужичöйяскöд. «Татшöм сямнад сылы, тыдалö, сьöкыд лоö пуританскöй Америкаын», -- воис меным юрö. Öтувъя Штатъяс вылö татшöм видзöдлассö ме босьтi книгаясысь и чайтi, мый Америкаса войтыр öнöдз олö пуританскöй мораль да право сöвман тшупöдын. Октябрь помын, дас квайт лун мунöм бöрын «Марта Вашингтон» воис Бостонö. Нью-Йоркö пассажиръясöс нутöдз, миянлы ковмис некымын час пукавны Бостонса таможняын. Ме тшыгъялi, да медводдзаысь видлi быдлаын ошкана американскöй кулебякасö. Сiйö сэтшöма кажитчис меным, мый ме сёйи куим порция. Вывтiасьöмыс вайöдiс сэтчöдз, мый ме некымын во чöж сэсся вомö эг босьтлы сiйöс. Мöд асывнас ми воим Нью-Йоркö.

Выль кризис: олöм вылö видзöдласъясöс сюрöсалöм

Водзö менам олöм йылысь висьтасьтöдз, колö, тыдалö, кымынкö кыв шуны менам мировоззрениеын выль кризис йылысь да менсьым философскöй да психо-социологическöй видзöдласъясöс дзонь тэчасö вайöдöм йылысь, а сiдзжö аслам ловлы донаторъяслöн система йылысь. Медводдза мировöй война нин вöчис ыджыд синчöж менам позитивизм, «сциентизм» да гуманистизм пыр олöм гöгöрвоöмын, кодi менам вöлi войнаöдз. 1917-öд вося революция дзикöдз пасьвартiс олöм вылö менсьым видзöдласъясöс, кодъяслы лöсялiсны позитивистскöй философия да социология, ловлы донаторъяслöн утилитарнöй система да сiйö, мый ме гöгöрвои историялысь мунöмсö, кыдз прогрессивнöй вежсьöмъяс чöжöмöн, общество, культура да мортлöн бурланьö сöвмöмöн. Велöдöм, ыджыд морттуй, дзирыд эстетика да ловзьöдысь вежавидзöм пыдди война да революция пальöдiсны морт вежöрын пемöсöс да петкöдiсны историялöн сцена вылö, лыда вежавидзысь, мывкыд да бур вöчысь йöзкöд орччöн, лыдтöм иррациональнöй кык кока пемöсöс, кодъяс син куньöмöн начкöны öта-мöдсö, жулльöны нэмъясöн чöжöм морт ловлы донаторъяс, пузувтöны морт генийöн шедöдöмсö да юрбитöны медся зывöк пертасъяса пежыслы. Сiдз шусяна цивилизованнöй XX-öд нэмын, гыöн став мирас ылькнитысь вийсьöм, зьвералöм да сьöд вежöр, гöтшöб сувтiсны став «юмов» прогрессивнöй эволюция йылысь теорияяскöд, кодъяс серти йöз сöвмöны пемыдсянь наука да вежöрöдз, зьвер оласногсянь вежавидзöмöдз, варварствосянь цивилизацияöдз, общество сöвмö «еннога» тшупöдсянь «позитивнöй» тшупöдöдз, увтыртöмсянь мездлунöдз, гöльлун да висьöмъяссянь – пыдöстöм дзордзалöм да дзоньвидзалунöдз, зывöксянь мичлунöдз, медлёк зьвер-мортсянь – енма мортöдз. 

Тайö синмö шыбитчысь зöркнитчöмыс тшöктiс менö, кыдзи и уна мукöдöс, выльысь видлавны олöм вылö важ видзöдласъясöс. 1914-1922-öд воясын аскöд вöвлöмторъясыс сöмын вынсьöдiсны найöс выльысь видлавны колöмсö. Сэки ме ас пыр лэдзи да аддзылi вывтi уна лöг, öтар-мöдарöасьöм, синтöмасьöм, зьверство да йöзöс чукöра виалöм, мед вöрзьöдлытöгыс кольны кыпыд да збодер видзöдласъясöс. Буретш тайö историческöй да «экзистенциальнöй» оласногыс вайöдiс ловлы донаторъясöс мöдног донъялöмöдз, видзöдласъясöс да ачымöс кыдзи мортöс вужвыйöн вежöмöдз. Вежсьöмöй мунiс вöляникысь, и вит во коммунистъяслöн Россияын и, сёрöнджык, Европаын да  Öтувъя Штатъясын. 1920-öд вояс помланьыс тайö кырлалысь, но гажа уджыс кызвыннас помасис. Сылöн йывмöмнас лои сiйö, мый ме шуа философия, социология, психология, этика да мортлы донаторъяс öтувтысь интегральнöй системаöн. Тайö тэчасыслысь кутшöмсюрö петас позьö казявны менам Россияын гижöм «Система социологии» книгаысь да Чехословакияын йöзöдöм уджъясысь. Сыысь сöдзджыка тайö тэчасыс воссьö менам книгаясын, кодъясöс вöлi йöзöдöма Америкаын 1924-öд да 1929-öд вояс костын. Тырвыйö сöвмöмöн «интегрализмлысь» подув принципъяссö сетöма бöръя комын вонас меöн гижöм книгаясын. Тадзи Нью-Йоркö воöмöн сигöртчис менам олöмысь ещö öти юкöн да заводитчис выль.

Нёльöд юкöн

Дас öтиöд сигöр
Выль светын медводдза воськовъяс
Нью-Йорк 
да Вассар Колледж

Сулалiс шондiа арся лун, кор 1923-öд вося октябрь тöлысьö ме лэччи Америка берегö. Кык зэв сьöкыд, кызвыннас кипом гижöдöн да книгаöн тыр саквояж кыскигöн, сьöм видзöм ради ме такси эг босьт да шуи мунны подöн организация офисöдзыс, кодi отсавлiс роч студентъяслы да вöлi Шöр вокзалсяньысь неылын. Ыджыд карлöн стрöйбаясыс да небоскреб-гöраяслöн сёртъясыс, йöзлöн жöдзöмыс да дзоньнас олöм визулыс вöлiны сэтшöм тöдтöмöсь, вежöр вöрзьöдысьöсь да лов сибöдысьöсь, мый ме эг мудзöс эг казяв, кытчöдз эг во вöлисти «роч студентъяслы отсасян» офисöдз. Сэтысь ме аддзи уджнас веськöдлысь мистер Алексис Виренöс да некымын солысь отсасьысьöс. Ставыс найö волiны зэв тöждысьысьöсь да отсавны быдторйын дасьöсь – кутшöмкö керкаысь донтöм меблируйтöм жыр корсьöмсянь быдлунъя сöветъясöдз: кыдзи ветлыны метроöн, кöнi донтöмджык сёянiн да быдлунъя олöмын мукöд посниторъяс, кодъястöг он вермы овны тайö шензьöдысь карас. Найö юöртiсны менам воöм йылысь доктор Б.А. Бахметьевлы,
 кодi вöлi Öтувъя Штатъясын Временнöй правительстволöн посолöн (а бöрас Колумбияса университетын профессорöн), да Нью-Йоркса эмигрантскöй быдсяма чукöръяслöн юралысьяслы. Рытладорыс мистер Вирен отсалiс овмöдчыны меблируйтöм жыръясö. Тадзи пансис Выль светын менам олöмöй.

Гашкö, тайö каднас медыджыд дивöнас вöлi синмö шыбитчысь менам кык банöн олöмöй. Öтарсянь кö, дзескöдчöмöй вöсна, сы вöсна мый эг шыöдчывлы некод дорö отсöгла, меным ковмис овны гöль йöз пöвстын корысь моз. Мöдарсянь кö, водзмöстчöмöй, кутшöмсюрö роч да американскöй йöз пöвстын нималöмöй отсалiсны тöдмасьны ученöйяскöд, политикъяскöд, артистъяскöд, кыкнан национальностя культураса юралысьяскöд, кодъяслöн оласногыс ярскöба торъялiс мекöд öти керкапомын олысьяслöн дорысь.

Нью-Йоркын медводдза жö лунъяснас ме паныдаси Оксфордысь Павел Виноградовкöд, кодi лыддис Колумбияса  университетын лекцияяс да тöдлiс менö Россияын. Некымын рыт ме коллялi МХАТса нималысь артистъяскöд, кодъяс ворсiсны сэки Нью-Йоркын. Сэсся посол Бахметьев котыртiс меным сиöм пажын, кöнi меным мойвиис паныдасьны профессор Гиддингскöд, Алексис Кероллкöд да öткымын мукöд америкаса ученöйкöд. Бахметьев тöдмöдiс менö и некымын гырысь американечкöд, кодъяс ныртчисны роч революция да мирса политикалань. Регыд революцияся да революциябöрся эмигрантъяслöн чукöръяс корисны менö лыддьыны роч революция йылысь некымын лекция, мыйысь гонорар пыдди козьналiсны тöвся пальто, кодi зэв шогмис Нью-Йоркын тайö кöдзыд кадас. Рочысь петöм эмигрантъяс пöвстысь ме паныдалi Игорь Сикорскийöс
. Сiйö пöшти некутшöм капиталтöг кутшöмкö склад модаа тайö уджлы шогмытöмiнын вöчалiс медводдза öнiя нималысь гидросамолетъяс да вертолетъяслысь «ай-мамсö». Сылöн оласногыс сэки вöлi менлöн кодь жö: кыкнанымлы ковмис венны дзескыдсö да сьöкыдсö, мед бöрас олöмö пöртны кöсйöмъяснымöс. 

Зэв ас кадö кымынкö роч да американскöй издание корис менö гижны некымын статья. Йöзöдöмсьыс этшаник сьöмыс вештiс менсьым неыджыд рöскодъясöс. Век жö унджык кадсö ме вичмöдлi английскöй кыв велöдöмлы. Та могысь быд лун ветлi быдсяма йöзкост лекция да аддзысьлöм вылö, пыралi вичко службаяс вылö, кывзi да зiли сёрнитны былаын, кöнi позьö.  

Тайö ставыс ышöдiс менö да содтiс лача, мый ме лоа на коркö ученöйяс костын да кольчча нэм кежлö тайö винёв да пуан эбöса нация шöрас. 

Та вылö лачасö вынсьöдiс Вассарса колледжысь 
президент Генри Ноубл МакКракенсянь виччысьтöм Вассарö некымын вежон кежлö волыны корöм, мед велöдыштны английскöй кыв да дасьтыны лекция курс. Войдöр ми паныдасьлiм Чехословакия президент Масарик дорын öбедайтiгöн. Президент да м-р МакКракен бура тöдiсны роч, польскöй да мукöд интеллигент-эмигрантъяслöн Öтувъя Штатъясын сьöкыд олöм йылысь да отсасисны, мыйöн вермисны. Кор найö тöмалiсны менам Нью-Йоркö воöм йылысь, 1923-öд вося ноябрь тöлысьын вежавидзöмöн да небыда корисны менö ёртöс моз локны Вассарö, кöртымалiсны матысса керкаысь жыр, лэдзисны уджавны колледжса библиотекаын, сетiсны ветлöдлыны лекцияяс вылö да аддзысьлыны матыс видзöдласъяса профессоръяскöд да студентъяскöд. Сьöкыд вöлi виччысьны сы кадö тайö шуд вылö усьöмторйысь мыйкö бурджыкöс. 

Уна во мысти ме сии мистер Генри Ноубл МакКракенлы да сылöн гöтырыслы  «Власть и нравственность» книгаöс. Книга водзкывъяс гижи: «Тайö книгасö пöсь аттьööн сиа налы, кодъяс отсалiсны меным сьöкыд кадö, 1923-öд воö тайö странаö воöм бöрын». Налöн лышкыд отсöгыс сiйö кадас збыль вöлi медыджыдöн.

Сэкся квайт вежоныс, кодöс ме коллялi Вассарас, вöлiны збыльысь шемöсöсь да озырöсь. Быд лун ме ветлi лекцияс вылö, уна тöдмалi американскöй оласног да велöданног йылысь, уджалi Иллинойс да Висконсин университетъясын водзö лоысь лекцияяс вылын, паськöдi тöдöмлунъясöс öнiя американскöй социологическöй литератураöн, нимкодяси сiйö ёрта йитöдъясöн, кодъяс вöлiны Колледжын, президент семьяын, велöдысьяс да велöдчысьяс костын. 

Тайö ёрта котырыскöд янсöдчöм водзын нин ме видлi медводдзаысь лекцияöс лыддьыны английскöйöн. Кывсö, дерт эськö, ме тöдi омöля на, но Вассар Колледжса ёртъясöй эскöдiсны менö, мый менам английскöйöй абу лёк. Сёрöнджык ме унаысь казявлi, мый америкаса аудитория некор оз дöзмы лёк английскöйöн сёрнитысь иностраннöй лекторъяс вылö. Ог чайт, мый татшöм сьöлöмсянь кывзiсны эськö коркö да кöнкö мöдлаын, Америкаын кындзи. Вассарын овнысö помавтöдз на, президент МакКракен да мукöд профессоръяс отсöгöн, ме кырымалi 1924-öд вося тулысын США-са колледжъясын да университетъясын лекцияяс лыддьöм вылö некымын контракт.  Тайö жö каднас ме рочöн помалi революцияяслöн социология йылысь кипом гижöд да сёрнитчи сiйöс английскöй кыв вылö вуджöдöм йылысь, мед йöзöдны профессор Эдвард Кэри Хейс редакция улын Липпинкотт издательствоса социология серияын, да заводитны уджавны «Листки из русского дневника» книга вылын, кодöс босьтчис йöзöдны «Э.П. Даттон энд кампани» (кыкнан небöгыс петiс рочöн 1924-öд во помын). 

1923-öд вося Рöштво бöрын ме сьöлöмсянь янсöдчи ёртъяскöд, кодъяс сетiсны меным «Вассар Колледжысь петас» ним, да мунi Урбана карö, Иллинойс университетö лыддьыны роч революция йылысь лекцияяс. 

Урбанаö мунiгöн ме кык лун кежлö сувтлi Чикаго карö, Чикагоса университетын велöдысь профессор Самуэль Харпер дорö, кодi, бура примитöмыс кындзи, сетiс водзö вылö лекцияяс да политика нуöдöм кузя бур сöветъяс. 

Иллинойс да Висконсин университетъясын

Профессор Эдвард Кэри Хейс, Иллинойс университетысь социология юкöнöн веськöдлысь, кодi корлiс менö лыддьыны лекцияяссö, мунiс сэтысь менам Урбанаö вотöдз на.  Сы пыдди лоис профессор Эдвин Сатерленд, и сiйö нин меным отсалiс медавны жыр Университетса союзын да стöчмöдны менсьым лекцияяс лыддянiн да кадсö. Сёрöнджык, кор ме вöлi нин Миннесота университетын профессорöн, ми водзö ёртасим да топыда уджалiм öтув. 

Менам шуштöм на, аслам чайтöм серти,  английскöй кывйöй вылö видзöдтöг, лекцияяс вылам ветлöдлiсны бура. Найö шызьöдлiсны, кöть шызьöмыс вöлi кыкпöлöс: ме дор сулалiсны найö, кодъяс вöлiсны коммунизмлы да сöветъяслöн тоталитаризмлы паныд, и мöдарö, найö, кодъяс ошкисны роч революциялысь коммунизм фазасö, менö эз лэптыны. Сэки Америкаса кызвын интеллигентыс идеализируйтiс роч революциялы, лыддисны сiйöс Дон Кихотлöн Дульсинеяöн, мичаöн, гректöмöн да Тобосса бöбоват нывлöн тырмытöмторъястöмöн. Сы вöсна мый, лекцияясам торйöн тöдчöдлi роч революциялысь медводдза вит вонас тыдовтчöм пузувтан сямсö, мортöс жалиттöмсö да зьвер ног пурöмсö (мый йылысь ме гижи водзынджык), мый эз йитчы «Дульсинея» - революциялöн портреткöд, менам лекцияскöд, и мекöд, вöлiны, дерт, вензьысьяс.  

Некымын во чöж кыссьысь водзсасьöмын меным водзсасьысьяс зiлисны дискредитируйтны не сöмын ставсö, мый ме висьтавлi да гижлi роч революция йылысь, но и менсьым наукаын уджöс дзоньöн, мукöд темаясын йöзöдöмкöдыс тшöтш. Ме йылысь гижлiсны, кыдз велöдчытöм пемыд эмигрант йылысь, кодлы «нинöм казьтывны, сы вöсна мый сiйö нинöм оз тöд».  Сы вöсна, мый менсьым Роч муын гижöм уджъясöс америкаса ученöйяс эз тöдны, татшöм сёрниясыс кыссисны, кытчöдз эз скöрмöдны некымын нималысь американскöй социологöс, сэтшöмъясöс, кыдзи Чарльз Эллвуд, Чарльз Х. Кули, Э.А. Росс, Франклин Гиддингс да мукöдöс. Оппозицияыс дзикöдз вошис, кор менсьым  выль уджъясöс кутiсны ошкыны став мирын. 

Висконсин университетын, кытчö ме вои Иллинойсысь, ме бара паныдаси ассьым лекцияясöс öтдортöмкöд. Но танi, Висконсинын, ме аддзи менсьым видзöдласъясöс зумыда дорйысь уна йöзöс, на лыдын М.И. Ростовцев, Э.А. Росс, Джон Р. Коммонс профессоръясöс да университетса мукöд велöдысьöс да уджалысьöс. Профессор Росс, кöть эськö сылöн роч революция вылö видзöдласыс торъялiс менамысь, менам мöвпъяс вылö видзöдiс пыдди пуктöмöн. Аслас догмаясысь весалöм сёрниясын сiйö бура гöгöрвоис роч революциялысь кыкладорсянь петкöдчöмсö, сiйö дорйис тайö лоöмторсö унаног вежöртöм. Ми эгö сöмын пыдди пуктöй öта-мöднымлысь видзöдласъяснымöс, но кыкнаным лолiм зэв долыдöсь, кор казявлiм торъяланторъяссö, кодъяс ышöдiсны миянöс ныртчыны Збыльыслань. Сiйö эз сöмын дорйы менсьым научнöй видзöдласъясöс курччалысьясысь, но и ошкöмöн вöзйис менö некымын университетлы вежысьöн либö вужъясьöмöн профессоралöм вылö. Кыдз ме тöда, буретш сылöн рекомендация серти менö корисны Миннесота университетö локтан гожся сессия кежлö, а сэсся нюжöдiсны сёрнитчöмсö дзоньнас академическöй во кежлö. 

Мöд ыджыд да нимкодьторйöн Мэдисонын вöлi профессор да госпожа Ростовцевъяскöд 
паныдасьöм. Петербургса университетын студенталiгöн меным мойвиис кывзыны тайö ыджыд историкыслысь некымын лекция да туявны некымын гырысь удж. Та бöрын 1914-öд - 1917-öд воясö ми некымынысь паныдасьлiм Санкт-Петербургын уна политическöй, литературнöй да просветительскöй чукöртчöмъяс вылын. Кöть ми и сулалiм разнöй политическöй партияяс дор и миян мышканым вöлiны асланым олöмъяс, тайö торъялöмъясыс некыдз эз веж сiйöс бурöн казьтылöмсö да пыдди пуктöмсö. Ростовцевъяс вöлiны роч да мирöвöй культуралöн медбур юкöнас пырысь йöзöн. Налы мойвиис мунны Россияысь меысь куим воöн воддзджык. Англияса да Европаса некымын гырысь университет нимкодьпырысь сетiсны нималысь историклы профессор удж, но та вылö виддзöдтöг, сiйö шыöдчис Висконсин университетлöн корöм вылö, кöнi сылöн лекционнöй курсыс да сiйö ачыс лоисны ылö нималысьöсь да пыдди пуктанаöсь. 

Ростовцевъяс сибöдiсны менö збыльысь шоныда да восьса сьöлöмöн. Найö асьныс вöлiны эмигрантъясöн да бура гöгöрвоисны менсьым сьöкыдлунъясöс. Зэв вежавидзöмöн найö отсалiсны меным сöветöн да ёрта отсöгöн. Менам тöлысь чöж Мэдисонын олiгöн гöрддзасис миян уна вося ёртасьöм. Сiйö кыссис нималысь ёртöйлöн кувсьытöдз, а госпожа Ростоцевакöд ми ёртасям öнöдз
. 

Атмис сiдзи, мый найö кыкнаныс лоисны миян пиянлы вежай-вежаньöн. Накöд  ёртасьöмыс лои миян семьялöн Öтувъя Штатъясын олiгöн медся югыдторйöн. 

Уна мытшöд вылö видзöдтöг, уджöй мунiс лючки-бура водзö. Менö корисны профессор Альбион Смолл сёрнитны Чикагоса университетын сылöн семинар вылын, профессор  Чарльз Х. Кули – лекцияяс лыддьыны Мичиганса университетын, профессор Ф.С. Чэйпин – волыны Миннесота университетö гожся сессия вылö, а сiдзжö некымын гражданскöй да общественнöй организация. 

Висконсин да Иллинойс университетъясын лекцияяс лыддьöм помалöм бöрын, 1924-öд вося март тöлысьын ме вои бöр Нью-Йоркö. Ме некор эг радейтлы ыджыд каръяс, та вöсна кöртымалi комната А. Вирена ёртöйлöн керкаысь Лорелтонын Лонг Айленд вылын. Тайö лöнь кар помас ме босьтчи лöсьöдны да эштöдны «Социология революциий» да «Листки из русского дневника» книгаяс. Та кындзи, меным колö вöлi гижны «Мичиганское правовое обозрениелы» «Новое советское законодательство да юстиция» тема вылö статья (петiс 1924-öд вося ноябрьскöй нумерын) да ещö популярнöй да научнöй журналъясын йöзöдöм вылö кымынкö удж. Лонг Айлендеысь ме сiдзжö некымынысь петавлi матiгöгöрса университъясö да колледжъясö (тшöтш и Принстонö) лекцияясöн.
Дугдывтöг кытчöкö корöмъяс да неыджыд сьöмтор эскöдiсны менö, мый кутшöмкö кад мысти ме инася нин Öтувъя Штатъяслöн научнöй мирын. Буретш сэки юрам вужъясис тайö ыджыд странаас пыр кежлö овны кольччан мöвпыс. Меным лов серти вöлiны сылöн паськыд эрдъясыс, повтöм да вöраса войтырыс, сылöн оласногыс да культурнöй олöмыс. Татшöм кывкöртöдö воöм бöрын ме ыстi сьöм да Америкаö корöм Чехословакияын олысь гöтырлы. 1924-öд вося мартын ми бура паныдасим Нью-Йоркса портын, и сiйö жö рытнас ёртъяслöн неыджыд кытшын Виренлöн Лорелтонса керкаын пасйыштiм выльысь öтлаасьöмнымöс. 

Кывкöрталöмöн шуа, мый тайö йöз муö вужъясян сьöкыд кадас ме видзчыси-öтдортчи уна сьöкыдторйысь, кодъяс виччысьöны via doloposa
 вылын политическöй эмигрантöс мöд обществоын, выль йöз пöвстын. Дзоньнас менам американскöй олöмö пырöмыс да вужъяссьöмыс мунiс пöшти доймавтöг. Кызвыннас таысь колö аттьöавны тайö книгаас индöм (да и индытöм) ёртъясöс сьлöмсяньыс ыджыд отсöг сетöмысь, дерт жö, Госпожа Фортунаöс, кодi пыр нюмъялiс меным, а сiдзжö ачымöс зэвтчöмысь-зiльöмысь. Бöрлань видзöдлiгöн, аддза, мый эг этша удит вöчны тайö Öтувъя Штатъясын олан медводдза во джыннас: велöлi английскöй кыв сы выйöдз, мед лыддьыны лекцияяс, гижи «Листки русского дневника» книга, помалi «Социология революций» кипом гижöд, уна мукöд статья йылысь ог нин гарав, лыдди дöза уна лекция социологияын быдсяма проблема йылысь, унатор тöдмалi Америкалöн оласног йылысь, зiли тöдмавны сэн олысь войтырыслысь ловсö. Сизимдас нёль арöса пöрысь мортлöн мудз синъясöн сiйö каднас шедöдöмыс вылö видзöдöмöн, ме лыддя сiйöс вель тöдчанаöн. Öнi, дерт, ме эг эськö вермы вöчны та мындасö татшöм дженьыд каднад: сэки ме вöлi тыр эбöса, сiйöн и верми кыйны шудöс.

Дас кыкöд сигöр
Квайт во Миннесота штатса университетын

Мырсян гожöм

1924-öд вося тулыс да гожöм ми кыкнаным Елена гöтыркöд 
голя помöдз вöйим уджö. Елена вöлi быдмöгъяслöн цитология кузя специалистöн, и сiйöс лэдзисны нуöдны опытъяс Колумбия университетса цитологическöй лабораторияын. Ме сэк косттi уджалi кык книга вылын, лыдди лекцияяс быдсяма университетын да организацияын. Коркö и мöдöдчи лекцияяснам Миннесота Университетö гожся сессия вылö. Локтöмыс лои зэв тöдчанаторйöн, кодi менам олöмлы локтан квайт во кежлö сетiс нырвизьсö. Кыдзи бöрынджык восьтiс социология отделöн веськöдлысь профессор Ф.С. Чэйпин, гожся сессия лоис кутшöмакö менсьым профессиональнöй сямöс видлалöмöн. Ставыс кö колис бура, менö эськö корисны вежны  профессор Л.Л. Бернардöс, кодi кöсйö вöлi босьтны сiдз шусяна «субöта» во. Эг кö вермы ачымöс петкöдлыны, дерт, корисны эськö мöд велöдысьöс. Тыдалö, экзаменсö лои сдайтöма бура, и ме öнöдз видза кывбур да университетса герблысь серпассö, кодъясöс гожся сессия помасьöм бöрын казьтылöм вылö козьналiсны студентъясöй:

Эськö восьтiм кывйöн ловру,
Тöдiм кö ми кывбур форма, 

Мыла нюркйöдлысь сонетöн,

Кыпыд нима ода горöн.

Сöмын абу ми поэтъяс.

Век жö, ловъяс восьтiг, шуам

Тiянлы ми сiдзи, гусьöн:
Миянлы Сорокин муса,
Феллуэл Холл йылысь сылы 

Сетам Миннесота гербсö 

Козин туйö казьтöд вылö.

Школаын моз велöдчим ми, 

Тiян курсöн чöсмасьöмöн.

Лунысь лун пыр вывлань лэптiм…

Казьтыштлас мед янас часас
Ёртасьöмлысь гажа лунъяс
Университетлöн пасыс.

Революцияяслöн социология да социальнöй морфология кузя гожся курсъяс, 1924 во.

Сы йылысь, мый ме бура вуджи биа юсö, лоис гожся сессия помалöм бöрын меным воöм официальнöй корöм. Университет вöзйис меным локтан во вылö профессорлысь удж 2000 доллар академическöй воысь мынтöмöн (медыджыд ставкаыс сiйö каднас вöлi 4000 доллар). Миннесотса университет, кыдзи и мукöдъяс, зiлис кыдз позьö донтöгджык медавны велöдысьяссö удж вылас. Университетса администрация бура гöгöрвоис менсьым Öтувъя Штатъясса академическöй йöз пöвстын быть инасьны кöсйöмöс, и тайöс кутiс тöд вылас, менö удж вылö коригöн. Ассянь, деньга понда ёна  тöждысьтöг, ме долыда кутчыси штатнöй профессорöн лоны вермöмö. Сёрöнджык, кык сюрс долларыс тырмис миян неыджыд колöмъяс вылö, а контрактлöн мукöд условиеясыс лэдзисны тыр-бура уджавны наукаын. Самöт тайö меным и колö вöлi, и ме кокни сьöлöмöн телеграфируйтi Леналы, а сылöн воöм бöрас ми корсим Университетсянь неылысь неыджыд, но лöсьыд жыр. Миян олöмын пансис выль тшупöд.

Дыр виччысяна лöнь олан да уджалан вояс


Уна во кыссьысь шуштöм вöт кодь революция да сьöлöм дзугыльтан ссылка бöрын,  Миннесотаса лöнь да лабутнöй олöмыс миянлы вöлi ыджыд шудöн. Öнi миянлы позис дзикöдз пырны туясян да велöдан уджö, сьöлöмъясным инасисны, и ми вермим вöчны, мый кöсйим. Збыльысь кö, менам «профессоралöмöй» вöлi сöмын во кежлö, но ме кыдзкö эски, мый тайö кад помланьыс статусыс пуксяс нэм кежлö. Сiдзи и артмис. Велöдчан во помын Миннесота университет 
нюжöдiс контрактöс, менсьым удждонöс сё доллар вылö содтöмöн, а сэсся ещö во мыстi меным вöзйисны штатнöй профессоравны 2400 доллар удждонöн, кодi во мысти содiс 3400 долларöдз, а квайтöд вонас - 4000 долларöдз. Квайтöд вонас, кор менö корисны Гарвардын профессоравны, Миннесота университет вöлi дась кыпöдны менсьым удждонöс медвылi тшупöдöдз. Но тайö медвылi тшупöдсö эз позь некыдз öткодявны Гарвард университетöн вöзйöм удждонкöд. Та вöсна да мукöд помкаяс вöсна ме кöсйыси, да квайт во Миннесотаын велöдöм бöрын, 1930-öд воö мунi Кембриджö. 


Миннесотаын квайт воыс вöлiны збыльысь шудаöн. Неофитъяс моз ми корсим миян выль странаысь сöмын бурсö, да эг казялöй омöльсö. Муниципальнöй тшупöдын, штатъясын да дзоньнас федерацияын социальнöй институтъяс вöлiны, миян серти, зэв шогманаöсь. Страналöн конституция да Правояс кузя Билль – тайö олöмö пöртöм идеал, код вöсна ми тышкасим Россияын. Восьса сьöлöмöн нимкодясим ми мездлы. Тайö вöлi дзик дзескыдiнысь мездöм узниклöн этшсьыс солькъясьысь эбöснас да коддзöдысь кыпыд рунас кольмöм кодь. 


Миянлы мойвиис йöзкöд  - ставöн, кодкöд ми аддзысьлiм да уджалiм, университетса студентъяссянь профессоръясöдз, суседъяссянь бакалейщикöдз да йöв вузалысьöдз, ставöн, кодкöд ми коркö йитчылiм – бизнесменъяс, общественнй деятельяс, фермеръяс да уна мукöд – ставöн бура ладмöдчисны миянкöд, вöлiны веськыдöсь, тöдысьöсь, зумыдöсь, вежавидзысьöсь; вöлi нимкодь овны да уджавны накöд орччöн. Тыдавтöм стын, кодi торйöдö-юкö эмигрантъясöс сэтчöс олысьяскöд уна странаын, эз вöв миян выль чужан муын: ми некор эг вöлöй бöкöвöйъясöн, миянöс некод эз увтырт ни дзерöд. Миннесотаын ми олiм «гортын моз».


Тайö штатыслöн паськыд эрдъяс, лыдтöм тыяс, дзордзалысь усадьбаяс, гызьысь кöдза муяс – ставыс гöгöр тыртiс миянöс олöмлöн долыдöн, бырöдiс сьöлöм сьöкта да дзескыдасьöм, мездiс ловтö и вир-яйтö, мыйтöг ни öти ловъя лов оз вермы овны, водзö нырччыны, мыйкö кöсйыны. Гашкö, сы вöсна, мый менам челядьдыр да том кадöй колисны этша йöза паськыдiнъясын да помтöм енэж улын, ыджыд каръясад налöн изйöн, емдонöн да бетонöн, да и быд йöзаинын, меным век вöлi тюрмаын кодь дзескыд. Кор бöрас меным ковмывлiс овны уна йöза Европаса каръясын, ме вылö пыр быттьö мыйкö личкис, быттьö кодкö ли мыйкö дзескöдiс менсьым вöрасöс да мöвпъяслысь ас вöляысь лэбöмсö. Вермас лоны, буретш тайö пытшкöс руыс понда ме ог радейт ыджыд каръяс да промышленнöй сьöвмöсъяс. Миннесоталöн паськыд эрдъяс вылын, да дзоньнас Öтувъя Штатъясын налöн ыджыд мича гöраясöн, паськыд ковтысъясöн, пустыняясöн, тыясöн, юясöн, моредоръясöн, колины на промышленнöй да карса цивилизацияöн жуглытöм-пежавтöминъяс, долыд олöмлы бурсиöминъяс. «Эз кö артмы Россияын олöмным, кутшöм шуд, мый ми веськалiм стöч Öтувъя Штатъясö: некутшöм мöд страна эз вермы эськö сетны миянлы татшöм мезд русö, кыдзи миян выль чужан му», - шулывлiм ми гöтыркöд öта-мöдлы. Татшöм кыпыд лолöн ми кутчисим туясян да велöдан уджö. 


Менам гöтыр 
шуис водзö нуöдны быдмöгъяс туялöмсö, кодöс панлiс Россияын на, да босьтны Миннесота университетын доктор тшупöд. Öти воöн сiйö вöчис уджсö да 1925-öд воö сылы вöлi сетöма докторлысь степеньсö. Сiйö вермис эськö велöдны да туясьны Миннесота университетын, эз кö вöв кутöд, мый öти велöдчанiнö оз позь босьтны öти семяысь кык ли унджык мортöс. Та вöсна сiйö босьтiс ботаника кузя профессорлысь чинсö Сент-Полса Хамлин университетын, сiйö жö кадас Миннесота университетса лабораториясясын ассьыс туясьöмсö водзö нуöдöмöн.


Университетын менам пансисны администрациякöд бур йитöдъяс, торйöн нин вице-президент Дж. Лоуренскöд, Г.С. Форд да Х. Джонстоун деканъяскöд, велöдысьяс да велöдчысъяскöд. Социология кафедра вылын ставöн отсасисны меным – кафедраöн веськöдлысь Ф.С. Чэйпин, профессоръяс Дж. Финни, М. Элмер, М. Вилли, бöрынджык Э. Сазерленд.  Отсалiсны меным и университет помалöм студентъяс. Менам чорыд акцентöн сёрнитöм вылö видзöдтöг, лекцияяс да семинаръясöй вылö гижсис уна студент. Ме öдйö веськалi вокъяслöн шоныд кытшö, кодi мортлысь пытшкöссö, социальнöй да культурнöй олöмсö öтувъя тöдмавны зiльöмöн йитлiс том и олöма йöзöс. Социология кафедраса да университетлöн муöкöд кафедраясса уна профессоркöд да студенткöд ёртасьöм да öтувъя удж колисны нэм кежлö. Миян студентъяс пиысь унаöн лоисны Америкаын нималысь социологъясöн, таын эм и менам пай. Т. Линн Смит, Н. Веттен, К.А. Андерсон, Отис Д. Дункан, П. Лэндис, Ф. Фрей, Э. Шулер, Эд. Тейлор, Ч. и И. Тауберсъяс, Э. Моначези, Г. Вольд, У. Ланден, Э. Лотт, Г. Лундберг, М. Эллиот, Х.Фелпс, Ч. Хоффер, Д. Томас, Р. Слетто, М. Тэнквист, Дж. Марки да мукöдъяс ас кадö вöлiны миян социологическöй кытшса членъясöн. Менам Гарвард университетö вуджöм бöрын сэтчö тшöтш локтiс öткымын том туясьысь. Ме кö зiли отсавны налы наука туялöмын, найö асладорсяньыс отсасисны меным збыльсö корсьöмын да асьнымöс водзö велöдöмын. Ставсьыс кындзи, миян öтувъя уджлöн гöрöднас лои сiйö, мый ми йöзöдiм монархъяслы да странаясöн веськöдлысьяслы, фермеръяслы да рабочöйъяслöн юралысьяслы сиöм некымын öтувъя удж, а сiдзжö аслыспöлöс условиеясны торъя уджъяслысь эффективность туялöмъяс – став тайö проблемаяссö ми видлалiм миян лекцияяс да семинаръяс вылын. 

Торйöн нин матыс ёртöн меным лоис том туясьысь К.К. Циммерман. Миян öтув уджалöм бöрын лои дасьтöма, некымын статья нындзи, «Основы социологии города и села» ыджыд том да «Систематизированная хрестоматия по сельской социологии» куим тома фундаментальнöй удж, кодöс Ч. Дж. Галпинлöн водзмöстчöмöн вöзйис миянлы гижны Öтувъя Штатъяслöн видз-му овмöс департамент. Кор ме вуджи Гарвардö, профессор Циммерман локтiс ме бöрся. Миян ёртасьöм эз кус Гарвардын. Миянöс öнöдз йитöны сэтшöм жö шоныд йитöдъяс, кутшöмöсь вöлiны сэки.


Миян вöлi уна ёрт университетсаяс кындзи. Торъя долыд вöлi миянлы мистер да мисс Джон Люсияс да  Джордж Андерсонъяскöд ёртасьöмысь (бöрынджык доктор Андерсон лоис Миннесота университетын роч историяысь профессорöн). Люси гозъя кувсисны нин, но найö, миян дона ёртъясным, пыр кежлö колясны миян паметьö, кыдзи медся бур «ирландияса американечьяс», кодъясöс ми коркö паныдавлiм асланым олöмын. 


Гöгöрвоана, мый татшöм бур олöмын, -- код дорö важöн велалöмаöсь америкаса ученöйяс, а ми, Роч революция пыр мунöмъяс, вояс шöйтöм бöрын, лыддим сiйöс вывтi нин бурöн, - ме став вын-эбöсöс сетi наука туялöмлы. И вöлi кö менам висьталантор, вöлны кö зумыд наука удж вылö менам вынъяс, тайö кадыс буретш öнi воис. Сы вылö видзöдтöг, мый менам вöлi и велöдысьлöн ыджыд удж, и мый омöля на тöдi английскöй кыв, мый эг на вермы медавны ассистентöс (Миннесота университет квайт вонас видзис менам научнöй удж вылö стöч 12 доллар да 45 пенс, да некымын сё доллар ме босьтлi видз-му овмöс департаментылысь  «Источники по социологии селаысь»), тайö вöлi наука уджöн зэв озыр, аслам вынъясö эскан кад. Пытшкöс öдöбöн, ме вöчи ставсö, мед пöртны олöмö мöвпыштöмсö. Миннесота университетын, америкаса научнöй журналъясын зэв уна статья кындзи, ме йöзöдi сэтшöм капитальнöй уджъяс, кыдзи «Отрывки из русского дневника» (1924), «Социология революций» (1925), «Социальная мобильность» (1927), «Современные социологические теории» (1928), «Основы социологии села и города» (К.К. Циммерманкöд öтвылысь, 1929) да «Систематизированная хрестоматия по сельской социологии»  куим ыджыд том (К.К. Циммерманкöд да Дж. Галпинкöд öтвылысь, 1930-32).


Бöръя уджсö вöлi панöма Миннесотаын, но мöд да коймöд томсö лои лэдзöма менам Гарвардö вуджöм бöрын нин. Гöгöрвоана, мый татшöма зевтчöмöн уджалöмыс босьтiс уна кад да вын, торйöн нин артыштны кö, мый ме уджалi секретартöг, да весиг кöть нин кутшöмкö отсасьысьтöг.  Некымын сигöр кындзи, кодъясöс гижисны Циммерман да Галпин, став туясян уджсö вöчи да кыв боксянь шыльöдi ачым. Кодсюрöяс ёртъяс пöвстысь, шуам, профессор Росс, тшöктывлiсны меным видзыштны ачымöс. 1928-öд вося январь 26-öд лунö гижöм письмöын «Современные социологические теории» книгаöс лыддьöм бöрын, та вылö ассьыс видзöдласъяс кывкöрталöмöн, Росс гижö: «Ме ёна шензя сы вылö, мыйта наука литература видлалöма Тiян уджын, сыысь, кыдзи Тi кужанныд öтик-кык листбокын висьтавны став медся коланасö….. ме тырвыйö эска, мый некымын во мысти Тi верманныд кутшöмкö медгырысь университетын лоны ыджыд мортöн, вермас лоны, мый некымын во мысти Тi лоанныд миян американскöй социологъяслöн вежöрöн да лолöн. Верманныд-ö гöгöрвоны, кыдзи ме ачымöс ошка сыысь, мый корöмöн кори Тiянöс локны Европаысь Америкаö? Тiян «Социальная мобильность» книгаыд ышöдiс менö дасьтыдны тайö тема кузяыс выль семинар. Öтиторйысь сöмын ме пола, мый  Тi вианныд асьнытö тайö лэптыны вермытöм уджнас. Мен зэв нимкодь, мый Тiянлы мöвпавсьö на «гожöм, вöр да шöйтöм йылысь».


Сёрнитны кö тайö квайт вонас вöчöмыслöн лыд йылысь, сiйö сьöлöмöс бурмöдiс: ме тöдi, мый тайö ёна вевтыртö сiйö уджсö, кодöс вермö вöчны олöм чöжыс американскöй либö мöд муысь шöркоддьöм социолог. Босьтны кö менсьым уджъясöс дон боксяньыс, ме эска, мый найö тырвыйö лöсялiсны сiйö кадся социологияысь уджъяслöн шöркодь тшупöдлы. Ме, дерт жö, эг лыддьы, мый найö бурджыкöсь мукöд сэтшöм литература дорысь, но тайö ёна эз майшöдлы. Ме вöчи, мый верми, ставыс сэсся Ен сайын. Торъялiсны кö менам уджъясöй мыйöнкö, на дорö эськö шыöдчисны йöзыс; эз кö найö некуодлы ковны, найöс эськö некыдз эз лэптыны. Кöть мый шу, чöжсьöмыс лоис удж серти, кöть оз позь шуны, мый эз кö нинöм артмы, меным вöлi эськö веськодь. Öнi ме видзöдi аслам уджъяс вылö боксянь, тадзи мам-бать видзöдöны асланыс быдмöм да гöтрасьöм нин челядь вылö: öнi ставыс нин на сайын, быдмасны-ö найö мортöдз али нинöм оз артмы. Тадзи жö менам лолöн чужтöм челядьöс йöзöдöм бöрын, найöс виччысьö кусöм да вунöдöм либö визув, озыр да кузь олöм.

Менам уджъяс йылысь йöзöдöм научнöй видзöдласъяс да найöс обществоöн донъялöмыс вöлiны бурджыкöсь меöн виччысяна дорысь. «Отрывки из русского дневника» да «Социология революций» книгаясöс нин казялiсны да пöся видлалiсны – ошкöмöн либö омöльтöмöн, сы серти, кутшöм идеологическöй подув да лов ру вöлi лыддьысьлöн, журналистлöн ли ученöйлöн. «Социальная мобильность», «Современные социологические теории» да «Источники по социологии села» вайисны меным сiйö кадся медся нималысь социологлысь нимсö. Тайö уджъяссö вöлi вуджöдöма уна кыв вылö, найöс став мирса вылыс школаясын видзисны велöдчан книгаяс пыдди, ученöйяс пöвстысь унаöн шуисны найöс «пионерскöйöн», «классическöйöн»; на йылысь тшöтш гижисны статьяяс, книгаяс, диссертацияяс. Аслым менам уджъясöй вайисны национальнöй да королевскöй академияясын нима степень да член нимъяс. Медводдза йöзöдöмсяньыс комын вит во чöж найöс выльысь йöзöдiсны, вуджöдiсны, туялiсны. Дженьыда кö шуны, найö пуктiсны социологияö да психосоциальнöй наукаясö ассьыс пай. Найö олiсны кузь нэм, петкöдлiсны ассьыныс кадлы сетчытöм вынсö, тайö йöртöдса уна мукöд удж дорысь бурджыка.

Дерт жö, наукаын да обществоын вежавидзöмыс воис эз другöн. Сiйö сöвмис вочасöн, вояс чöж. Американскöй коллегаяслöн да прессалöн «Мобильность», «Теории» да «Социология села» книгаяс вылö медводдза видзöдласъясыс торъялiсны сiйöн, мый: 1)  найöс паныдалiсны ыджыд зыкöн, кыдзи менö дорйысьяс, сiдзи и менö ёрысьяс; 2) нималысь американскöй да рубежсайса социологъяс, экономистъяс да мукöд туясьысьяс пиысь унджыкыс, кыдзи Росс, Гиддингс, Кули, Чэйпин, Эллвуд, Кэйс, Сазерлэнд, Хантингтон, Ростовцев, Ф. Тауссиг, Карвер, Перри, Хансен, Блэк да уна мукöд, вылö донъялiсны найöс. Асланыс статьяясын, пасйöдъясын, меным ыстöм письмöясын найö шуисны менсьым уджъясöс социологияö да мукöд рöдвуж наукаö ыджыд пай пуктöмöн; 3) американскöй социологъяс пöвстысь сöмын öткымынъяс видлiсны эскöдны йöзöс, мый менам уджъяс нинöм оз сулавны, бöрынджык ме тöдмалi, мый кодсюрö на пöвстысь весиг зiлис нуöдны «Сорокинöс дискредитируйтан» кампания. Ме бура ог тöд, мый йöткыштiс найöс та вылö. Кодсюрöлöн висьтасьöмъяс серти, чайта, мый танi тыдовтчис эз куш научнöй видзöдласъяслöн торъялöмыс – «кампаниясö» лöсьöдысьяслы эз лов сертиныс вöв коммунистъяслы менам паныд мунöмыс да налысь муса теорияяссö да идеологиясö ёрöмыс. Найö, гашкö, лыддисны, мый менö кыдзкö мыжаöн 1925-öд -1927-öд воясö профессор Бернардöс Миннесота университетса социология юкöнысь вештöмын, кöть ме матö эг сибöдчыв та дорö. Вермас лоны, найö чайiсны менö уна роч эмигрантысь öтикöн, кодi нинöм оз гöгöрво наукаын да тiльсьö йöз местаö пуксьöм ради. 

Тайö ставыс ва войтын моз петкöдчис öти «люкыштöмын», код йылысь öнöдз этшалы на вöлi тöдса. Критикъяслöн меным медводдза лыйöмöн лоис «Социальная мобильность» книгаöс донъялöм, кодöс март 1928-öд воö йöзöдiс Эндрю Линд «Американскöй социологическöй журналын». Гижöдыс вöлi сöмын дас вит визьысь да öти шöр мöвпысь, мый менам книга некодар боксянь абу научнöй. Сы вöсна, мый тайö вöлi менсьым уджöс медводдза донъялöм, мый сетöма вöлi сэтшöм солиднöй журналын, ме, дерт, лыдди сiйöс менö праквартöмöн. Кöть статьяыс вöлi тыдалана сöрöмöн, ме, аслам принципъяс серти, шуи кольны сiйöс вочакывтöг. Ме вöлi дась сетчывлыны недыр кежлö, водзö кö тадз жö кутасны вензьыны мекöд.

Шуд вылö, сы бöрын ылькнитiсны да некымын вежон петiсны америкаса да рубежсайса гырысь социологъяслöн донъялан гижöдъяс, статьяяс, шыöдчöмъяс, кöнi дзик нин мöдног, вывтi лэптöмöн донъялiсны менсьым уджöс. Торйöн ёна ышöдiс менö профессор Чарльз Х. Кулисянь 
письмö. Сэнi вöлi «Американскöй социологическöй журналö» шыöдчöмлöн копия. Тайö письмöыс ачыс ас йывсьыс висьталö да, ме серти, оз кор некутшöм стöчмöдöм: 

«Дона профессор Сорокин! Ме шыöдчи профессор Берджесс дорö да висьталi, мый бöръя «Американскöй социологическöй журналын» петöм тiян книга вылö гижöдкöд ме эг во öти кывйö. Ме чайта, мый тайö Тянлы абу веськодь, да мöдöда Берджесслы письмöыслысь копиясö. Став сьöлöмöн тiян Ч.Х. Кули. 1928-öд вося апрель 20-öд лун.

Профессор Берджесслы.

Дона профессор Берджесс! Ог чайт, мый ме тшöкыда босьтчывла Тiян журналлы консультантавны, та вöсна, сюрис кö нин стрöка, кöсъя ассьым кыв-мöд шуны мартса нумерын йöзöдöм Сорокинлöн «Социальная мобильностьлы» сиöм коньöр статья йылысь. Вермас лоны, мый Тi юканныд авторыслысь видзöдлассö, а гашкö, эн вермöй корсьны компетентнöйджык донъялысьöс. Оз ков, тыдалö, висьтавны, мыйла ме векджык петитчывла рецензияяс гижöмысь. Но ме лыддя, мый босьтчö кö морт гижны рецензия, сылы колö лоны вывтi нин веськыдöн да стöчöн. Энö кö лэдзöй «Социальная мобильность» вылас дзик некутшöм донъялöм, гашкö, вöлi эськö бурджык татшöм веркöса, зывöк гижöдöн аснытö янöдöм дорысь? Тöда стöча, мый тайö уджыс пуктö тöдчана пай ыджыд наукаö, туясьöмыс тайö зумыд подула да медся бур тайö тема кузя миян странаын да рубеж сайын став гижöмсьыс. Мый лоас книга авторыскöд, кор лыддяс татшöм донъялöмсö, кодöс гижöма некытчö шогмытöма медыджыд научнöй журналын? 
Эг кöсйы скöравны, но тайö тулыснас ме нёрпалышта да лöсьöдча мунны. 
                                                                                          Сьöлöмсянь тiян Ч.Х. Кули».

Тайö письмö бöрас «Американскöй социологическöй журналын» 1928-öд вося юльын петiс выль донъялан гижöд, кодöс вöлi кырымалöма профессор Рудольф Хеберле. Тайö вöлi ыджыд статья, кодi рецензияяс юкöнсьыс босьтiс квайт листбок. Сёрнитанторсö бура тöдöмнас да гöгöрвоöмнас, бур авъя кывнас тайö статьяыс вужвыйöн торъялiс Линдлöн гижöдысь. Журналсö лэдзысьяс содтiсны сы дорö неыджыд пасйöд: «1928-öд вося март тöлысьын «Американскöй социологическöй журналын» вöлi йöзöдöма Сорокинлöн «Социальная мобильность» книга вылö донъялана кыв.  Оз ков висьтавны, мый профессор Сорокинсянь журнал лэдзысьяс дорö эз вöв некутшöм шыöдчöм. Но америкаса социологъяслöн обществоысь öти пыдди пуктана членсянь воöм письмö серти позьö гöгöрвоны, мый йöзöдöм донъялöмыс эз вöв бура подулалöма. Доктор Р. Хеберле туясьö та кузя жö. Журнал лэдзысьясъяслöн корöмöн доктор Хеберле донъялiс профессор Сорокинлысь книгасö, отзывсö, миян серти, гижöма темасö бура тöдöмöн, и ми лэдзам сiйöс  йöзöдöм нин гижöд дорö содтöдöн». 

Меным Кулилöн письмöыс зэв ёна отсалiс и сы вöсна, мый ме аддзысьлi тайö ыджыд социологыскöд сöмын öтчыд, и письмöсö сiйö гижис ас водзмöстчöмöн, менам кортöг. Татшöмторйыс, сэсся америкаса да рубежсайса социологъяс пöвстын «Мобильность» да «Теория» книгаясöс бура донъялöмыс эскöдiсны менö аслам вынъясын. Кулитысьяслöн жебиник усласьöмъясыс гежöдмисны. Дерт жö, менам книгаяс вылö петалiсны и бура подулалöм критическöй уджъяс. Гöгöрвоана, мый унджык донъялöмыс, кодъяс петалiс «Американскöй социологическöй журналын», «Социальнöй силаяс», «Американскöй социологическöй обозрениеын» да мукöд журналъясын, вöлiсны критическöй видзöдласаöсь. Öтияс вöлiны бурджыка подулалöмöн, мöдъяс омöльджыка, но ставнысö вöлi гижöма веськыда, уджсö гöгöрвоöмöн. Этш тöдтöг ошкöм дорысь найö менö гажöдiсны ёнджык: вöлi кö критикаыс бöб (позьö кö тадз шуны критика йылысь), ме выльысь эскывлi аслам видзöдласъясö; вöлi кö гижöдыс бур подула, ме верми казявны ассьым тырмытöмторъяссö. Сiйö кадсянь и öнöдз ме гежöда видзöда ошкысь гижöдъяссö, но тэрмасьтöг видлала «бытшласьысьяссö». Сы йылысь, мыйла меным сьöлöм вылö волiсны социологическöй журналъясын критическöй гижöдъяс, тыдовтчö «Американскöй социологическöй журналлöн» редакторлы менам письмöысь (март, 1957, 515 лб.)

«Кулитан гижöдъяс вöчöны менам книгаяслы бур, сы вöсна мый петкöдлöны, кыдзи торъялöны «Американскöй социологическöй журналын» усьласьöмыслöн лыдыс уджъясöйлöн разалöмыскöд. Кымын унджык найöс пинялöны (а быд менсьым удж ёрлiсны тiян рецензентъясныд), сымын ёнджыка найö нималöны, сымын тшöкыдджыка найöс вуджöдöны да сёрнитöны на йылысь. Наука мирын петöны дзонь книгаяс менам книгаяс йылысь. Найö топыда пырöны социология лексиконö да философияысь энциклопедияясö, налы сиöны дзонь юкöнъяс научнöй монографияясын..». 

Тадз, ме ёна нимкодяси ёсь шыöдчöмъяслы. Ме казялi, мый унджык научнöй уджыс, искусствоын вöчöмторйыс, да и быд тöдчана воськов, кодöс вöчöма кöть кутшöм бур чужтан уджын, медвойдöр сутшкысьö «шыясöн». Сöмын сiйö уджъяссö, кодъяс оз вайны нинöм выльсö да коланасö, нинöмöн оз торъявны, сöмын тайö уджъяссö, казяласны кö быттьö налысь петöмсö, вичмöдасны некымын ошкана кывйöн да пыр жö вунöдасны, весиг дженьыд некрологöн колльöдтöг. «Ме кö ог вермы мунны ыджыд мöвпалысьяслöн гырысь кок туйöд, ме бурмöда сьöлöмöс налöн кодь ичöт вöчöмторъяснам». 

«Социальная мобильность» да «Современные социологические теории» лэдзöм бöрын менам нимöй мыччысис мирса социология эрдын. Тайö мынтiс став воддза шогъясöс. Ме бордсялi да öддзöдi ассьым академическöй уджöс, сиктлöн социологияысь книгаö босьтчöмöн. 

Вывтi ёна юрöн уджалöмöй, мый йылысь ме висьтаси водзынджык, некыдз эз орöд сöнъясöс, эз торк нерв системаöс да эз падмöд миянöс гöтыркöд олöмöн нимкодясьöмысь. Кöть эськö туясян да велöдан уджыс босьтiс кадсьыным да вынсьыным медыджыд пайсö, найö кольыштiсны на ёрта рытйысьöмъяс вылö, философия да искусство вылö, вир-яй сöвмöдöм вылö: ми ветлiм походъясö, чери кыйим, уялiм, альпинисталiм, гандболасим да с.в.. 

Чэйпин, Циммерман семьяяскöд да Андерсонъяскöд öтлаын ми тшöкыда колльöдiм гожся уикэндъяс Санта-Крус юдорса мичаiнын: купайтчим, гожйöдчим, узим веськыда бипур дорын кодзула енэж улын. Тöвъяснас велöдысьяскöд да велöдчысьяскöд ме тшöкыда ворслi гандболöн. Уна рыт ме колльöдi студентъяскöд, быдтор йылысь накöд сёрнитöмöн. Корсюрö ми некымын лун кежлö ветлiм чери кыйны Верхнее, Мил Лакс, Вумен Лейк – Миннесотаса тыяс вылö, шойччим штатлöн Ландшафт паркын. Öтчыд гожöмын ми Циммерманъяскöд ветлнiм Дакотаса Блэк-Хилз да Бэдлендс дорö да Вайомингса Йеллоустон паркö. Вежонысь дырджык ми олiм палаткаясын, нимкодясим миян гöгöрса мичлунöн, пыныдавлiм ошъясöс да мукöд вöрса пемöсöс, волiм быд шемöсаинын, купайччим да чери кыйим. 

Сьöрсьöн-бöрсьöн кык гожöм профессор МакКлинток да сылöн семьякöд ми ветлiм тöлысь
, и весиг унджык, кежлö Колорадо гöраясö (судтаыс 8000 фут гöгöр), олiм ывлаын и ни öти вой эг узьöй гостиницаын либö мотельын. Ми кыпöдчывлiм уна гöра йылö, шуам, Элберт гöра 
вылö – Колорадолöн медвылыс чугъяс. Тайö ветлöм-мунöмъясыс вунöдны позьтöмöсь: юрöн сьöкыда уджалöм бöрын вöлi зэв нимкодь пуксьыны миян «Форд-Т»-ö
, вунöдны став тöждъяссö да тыр мездлунöн нимкодясьöмöн мöдöдчыны вылинъясö, енэжлы да шондiлы воча, мичаысь-мича серпасъяслань. Сэки татчöсiнъясыс вöлiны пöшти йöзтöмöсь на, цивилизация да коммерция эз на вöрзьöд найöс сiдзи, кыдзи öнi, кöть эськö миян важиник «Фордным» тшöкыда жугавлiс, кöть уна туйысь, торйöн нин Колорадо гöраясын, колö вöлi видзчысьны, торйöн налькъяöсь вöлiны туй чукыльяс, кодъяс öшалiсны некымын сюрс фут джуджта пропастьяс весьтын, кöть эськö öтчыд ми веськалiм чорыд ураган улö – и мый сэсся?  Став тайö лоöмторъясыс сöмын вынсьöдлiсны олан рунымöс да elan vital
-сö. Ми мунiм сэтчö, кытчö кöсйим да сувтлiм, кöн вöлi лов серти. Ми чери кыйим, уялiм, ветлiм пыжöн, кыпöдчывлiм гöраяс вылö – вöчим ставсö, мый ловлы колö. Кор кынöм сюмалiс, ми дасьтывлiм кутшöмсюрö сёян новлöдлан газ плитка вылын. Узим палаткаясын, водiм да чеччим, кор кöсйим. Миян олöм тайö кузь ветлöм-мунöмъяс дырйи эз дзескöдчыв некутшöм артö, некутшöм минутъяс серти мурталöмö, кор сёйöм, шойччöм, аддзысьлöмъяс – ставыс тэчöма кад серти: 8.30-сянь 9.00-öдз, 9.30-сянь 9.30-öдз да сiдз водзö сутки чöжыс став кызь нёль чассö. Сiйö лунъясö ми мездысьлiм быдлунъя олöмлöн öтырышъя нартсьыс.  Кадöн дзескöдöмысь кындзи походъясным дырйи ми мездысьлiм «цивилизациялы лöсялан» уна нинöмабусьыс, comme il faut
 власьтысь, йöз ради чиклясьöмысь, мода бöрся видзöдöмысь да мукöдторйысь.  Збыль вöля, кыпыд вöр-ва мич, выльнога вир-яй кылöм, ас кежысь кольччывны вермöм, мöвпавны, видзöдны кодзула енэжö, чуймöдана чуг йывъяс вылö, юкны öткалунöн дзирдалысь тыяслысь лöньсö да гöраысь лэччан визувъяслысь да юяслысь муралöмсö – дзоньнас тайö вöлi тыр олöмöн, став сылысь мичлунсö öтпырйö босьтöмöн. Сöмын лов кыпöдан нимкодь, кодöс сетöны бордсялöм да бур чужтан удж, вермас вензьыны да весиг вевтыртны татшöм серпасъясысь кыпыдлунсö. Оз шензьöд, мый некымын лун ли вежон, кодъясöс ми коллявлiм тайö ветлöмъясын, вынсьöдлiсны миянлысь ловъяснымöс да вир-яйнымöс. Тадзи дзонвидзалун содтöмыс видзис миянöс сьöкыд уджысь ёна мудзöмысь да нервъяс лотöмысь, мездiс психиатръяс дорö да мукöд «бурдöдчысьяс» дорö шыöдчöмысь. 

Миннесотаын квайт во чöжнас ме ни öтчыд эг куйлы больничаын да сöмын некымынысь ветлi врач дорö. Татшöм тыр олöмыс бурдöдiс вежöрöс и вир-яйöс. Миян олöмным вöлi йиджтысьöма и культурнöй донаторъяслань синсьöмöн, эз сöмын социологиякöд йитчöмторъясöн. Окотаысь ме кыйöдi, кыдзи сöвмöны-озырмöны литература, философия, психология, экономикалöн теория да практика, политика, этика, юриспруденция да искусство. Шуны кö бöръя кузяыс, литература лыддьöм кындзи, ми ветлöдлiм выставкаяс, спектальяс да кино вылö, вöвлiм симфоническöй концертъяс да нималысь артистъяслöн ворсöмъяс вылын. 

Буретш öти татшöм концерт бöрын пансис Бостонскöй симфоническöй оркестрлöн дирижер доктор Сергей Кусевицкийкöд 
миян уна вося ёртасьöм. Гöль студентöн на С.-Петербургын ме тшöкыда ветлöдлi Кусевицкийöн веськöдлан оркестрлöн концертъяс вылö.  Керенскийлöн правление дырйи ми öтчыд-мöдысь паныдасьлiм. Сэки ми кыкнаным вöлiм правительствоса членъясöн: Кусевицкий кывкутiс Россияын музыка сöвмöмысь да паськöдöмысь, а ме вöлi Керенскийлöн секретарöн.  1920-öд воö Кусевицкий «вошис» коммунистическöй Россияысь, и ми паныдасим 1929-öд воын нин Миннесота университетса залын концерт вылын.  Концерт бöрын ме пыралi чолöмавны маэстроöс Бостонскöй оркестрын сылöн ыджыд ним шедöдöмöн. Миян аддзысьлöм лоис зэв кыпыд да лов сетысь. Ми казьтывлiм Россияын лоöмсö, висьтасим öта-мöдлы эмиграцияын олöм йылысь, юксим öнiя олöм йылысь мöвпъясöн. Тайö вöлi вунöдны позьтöм аддзысьлöм!  Гарвардö вуджöм бöрын миян семьяяс костын чужисны зэв топыд йитöдъяс. Уна во чöж, тайö нималысь мортыслöн кувтöдзыс, ми нимкодясим сыкöд висьтавны позьтöм долыд ёртасьöмöн. 

Мöд тöд вылö воысь паныдасьöмöн, код йылысь колö танi гарыштны, вöлi менам важ ёртöйкöд профессор Кондратьевкöд Миннеаполисын аддзыслöм. Сiйö вöлi нималысь экономист-аграрникöн, та вöсна советскöй правительство лэдзлывлiс сiйöс ветлыны американскöй университетъясö да наука сьöвмöсъясö. Тадзи сiйö веськалiс Миннесота университетö, кöнi миянкöд öтув орччöн уджалiс некымын лун. Ми вöлiм шудаöсь аддзыны сiйöс ловъяöн да дзоньвидзаöн, варовитыштны миян ёртъяс йылысь, Россиялöн экономическöй да политическöй подожение йылысь да став мир водзын сулалысь мытшöдъяс йылысь. Шог вылö, тайö вöлi миян медбöръя аддзысьлöм. 1931-öд воö Сталин мыждiс сiйöс Роч аграрнöй политика вежан антикоммунистическöй проектöн веськöдлöмын. Тайöн помасьöны сы йылысь юöръясыс. Миянöдз волiны сёрнияс, мый сiйöс ыстiсны Москваысь, и сiйö кувсис Туркестанын ли Монголияын. Но мый вöлi збыльысьсö, ми огö тöдöй öнöдз. Нэмъяс кежлö казьтылöм тэныд, миян дона ёртöй.

Кондратьевкöд паныдасьлöмыс уськöдiс тöд вылам менсьым президент Коффманлы шмонитöмöн вöзйöмöс: корлыны Лев Троцкийöс университетын висьтасьны. Менö Россияысь ыстöмсянь кык во мысти Сталин вöтлiс странаысь Троцкийöс, и сiйö сэки олiс Принципо турецкöй дi вылын Константинопольсянь неылын. «Кöть Троцкий менö вöтлiс, öнi ми неминуча серти ёртъяс, и мен вöлi эськö нимколь корлыны сiйöс сёрнитны университетын». Дерт, тайöс вöлi шуöма теш сорöн, и некутшöм корöм эз вöв. 

Со тадзи ми олiм да уджалiм Миннесотаын. «Современные социологические теории» эштöдöм бöрын, ме Циммерманкöд босьтчи туявны сикт социологияысь выль проблемаяс. Та вылын ми уджалiм дзонь во да 1929-öд воö йöзöдiм «Основы социологии города и села» воддза том. Книгасö ошкисны. Ошканаторъяссьыс позьö гарыштны сiйöс,  мый тайö томсö йöзöдöм бöрын США-лöн видз-му овмöс кузя департамент вöзйис миянлы лöсьöдны сикт социология кузя сюрöса индöдъяс. Тайö вöзйöмыс чужис нималысь социолог-аграрник Чарльз Галпинлöн водзмöстчöмысь, кодi сiйö каднас веськöдлiс американскöй видз-му овмöс департаментлöн фермеръяслысь овмöс да сиктса олöм туялысь юкöнöн. «Основы» небöг йöзöдтöдз на, сiйö гижлiс письмö, кöнi ошкис «Мобильность» да «Теории» книгаясöс. Вöзйöмыс сетiс миянлы позянлун паськöдны, пыдöджык сюртчыны да бурджыка гöгöрвоöдны «Основыын» йöзöдöм подув мöвпъяссö. Галпин ачыс вöзйысис отсасьны миянлы, ми эг петитчöй да тырвыйö сетчим тайö уджыслы. Т. Линн Смит, Таубер да мукöд университет помалысьяс отсöгöн  16 тöлысьöн ми дасьтiм «Систематизированная хрестоматия по сельской социологии» ыджыд удж. Миннесота университетса небöг лэдзанiн 1930-öд воö йöзöдiс медводдза томсö, мöд да коймöдыс  петiсны вочасöн 1931-öд да 1932-öд воясö. 

Öтувъя водзкывйын вöлi шуöма, мый «Хрестоматияö» материал бöрйöмö, инö-артö вайöдöмö да видлалöмö ыджыд пай пуктiс профессор Сорокин. Мый сылöн аграрнöй литератураын энциклопедическöй тöдöмлунъястöг да социологическöй теорияястöг, кодъясöс сiйö пыртiс миян уджö, сыöн пыдiсянь материал видлавтöг,  «Хрестоматия» эськö эз вермы петны. 

Тайö уджъяссö татшöм дженьыд кадöн дасьтöм вылас, дерт жö, ковмис меным чукöртны ассьым став вынъясöс. Кор уджыс кутiс матысмыны помлань, ме казялi ассьым мудзöм, дöзмöм да ставсö кыдз позьö öдйöджык помавны кöсйöм. Кокньыда лолыштöмöн ме мöдöдi эштöм кипом гижöдсö  Миннесота университетса типографияö, «мездысьöм» вылö ловтырöн нимкодясьöмöн. Воис кад, кор ме верма босьтчыны сiйö уджас, код йылысь пыр думайтi, но пыр кольлi бокö мукöдторъяс помавтöдз. 

Книга вылын удж помалöм бöрын верми думыштчыны водзö туясьöмъяс йылысь.  Сэк кежлö менам вежöрын кутшöмакö тыдовтчис нин выль уджлöн серпасыс. Ёнджыка сюйсьöм бöрын, ме аддзи, кутшöм сьöкыдлунъяс кыптöны ме водзын, кутшöм ыджыд удж ковмас бергöдны, ме кутi падъявны, тырмас-ö менам сямöй та вылö. Но темаыс чуксасис сэтшöм ёна, мый майшасьыштöм бöрын да весьшöрö полöм вылö видзöдтöг, ме шуи босьтчыны тайö уджас. «Вöч, мый верман, бурджык конъясьны ыджыд мог олöмö пöртiгöн, ляпкыд ваын мичаа уялöм дорысь». Со кутшöм ышмöдысь мöвп дзебсясис менам босьтчöм сайын. Тайö кывкöртöдас воöм бöрын, ме тэрмасьтöг босьтчи выль темаö. Дас во мысти, 1937-öд-1941-öд воясö, тайö ышмöдысь шусьöгсьыс чужис нёль тома «Социальная и культурная динамика».

Сэк косттi, «Основы» да «Хрестоматиялысь» медводдза том лэдзöм бöрын менам нимöй наукаын кутiс юравны. Книгаясöс ёна ошкисны. Шыöдчöмъясын, гижöдъясын, рецензияясын да менам ним вылö ыстöм письмöясын найöс шулiсны «туйдор пасъясöн», «чурвидзысьясöн», «туй писькöдысьясöн» да сэтшöм манерöн жö сикт да кар социологияö ыджыд пайöн. Тайö донъялан пасъяс пöвстас вöлiны и кык ыджыд госуниверситетын профессоравны корöм. Но сы вöсна, мый Миннесота университет сетiс нин меным корöмъясас вöзъяна кодь олöм-вылöмсö, да гöтыркöд ми бура нин овмöдчим татчö, ме öтдортi корöмъяссö да кольччи Миннесота университетö юралысь профессоръяс лыдын. Тырвыйö долыдöсь олöмнаным, ми чайтiм, мый олам сэнi пöрысьöдз. 

Гарвардсянь корöм

Но регыд олöмным крута бергöдчiс. 1929-öд вося тулысын Гарвардскöй университетса экономика факультетсянь да социология да социальнöй этика Комитетсянь менö корисны волыны Гарвардö, нуöдны некымын лекция да семинар ас бöрйöм тема кузя. Корöмыс кодаркö боксянь вöлi виччысьтöмöн. Войдöр ме некор эг вöвлы Гарвард университетын и нима учёнöйясысь некодкöд эг вöв тöдса. Бöръя кадöдз Гарвардкöд менам некутшöм йитöд эз вöв, сöмын Ф. Тауссиг, Т. Карвер, Дж.Д. Блэк профессоръяссянь меным волiс уджъясöс ошкысь некымын письмö да «Гарвардскöй Ежеквартальнöй экономическöй журналын» паныдасьлiсны менсьым книгаясöс бура донъялысь гижöдъяс. Дерт жö, ме шыöдчи корöм вылас, 1929-öд вося март тöлысьö локтi Гарвардскöй университетö. Профессоръяс Х. Бербенк, Ф. Тауссиг, Э. Гэй, Т. Карвер, Дж.Д. Блэк, Р.Б. Перри, Ч. Баллок, У. Хоккинг, Р. Кэбот, А. Уайтхэд да уна мукöд примитiсны менö зэв сьöлöмöн. Найö волiсны лекцияяс вылö, сёрнитiсны-видлалiсны мекöд öтувъя проблемаяссö, лöсьöдiсны торъя банкет, мед тöдмöдны менö университетса велöдысьяскöд. Менö сiдзжö корлiс пажын вылö Гарвардса президент Л. Лоуэлл, сы ордын ме тöдмаси Гарвардса корпорацияысь öткымын членкöд. Тайö олöма нин йöз кындзи, ме тöдмаси и томджыкъяскöд – инструкторъяскöд, велöдысьяскöд, ассоциированнöй профессоръяскöд да аспирантъяскöд, кодъяс пöвстын вöлiны Ч. Джослин да Т. Парсонс
. 

Лекцияясöй да семинаръясöй мунiсны, тыдалö, эз лёка. Кöть нин сы серти, мый уна туясьысь пöся аттьöалiс менö волöмысь да велöдöмысь. Меным тшöтш лоис лов серти тайö волöмыс. Туясьысьяс да студентъясысь, университеса оласногысь да олансямысь вежöрö колис бур серпас. Кор Гарвардö волöмыс кутiс гöгрöстчыны, меным кутiс кажитчыны, быттьö менö корисны эз волысь лекторöс моз, а «жöникöс» моз, кодöс кöсйöны быдладорсянь видзöдлыны да тöдмавны сылысь öбичасö да сямсö. Сiдзкö, волiгам меöн вöчöмыс эськö тырмис ме йылысь кутшöмсюрö кывкöртöдъяс вылö. Но менам чайтöм вылö видзöдтöг, водзö мунöмыс эз ло.  Удж эштöм бöрын, ме янсöдчи выль ёртъясöйкöд да мунi бöр Миннесотаö, Гарвардö ветлöмöн да лышкыд удждонöн нимкодясьöмöн. 

Локтöм бöрын, ме вöчи бöръя пасйöдъяс «Хрестоматияö» да пукси гижны кык статья. Локтан гожся каникулъяс ми колльöдiм Колорадо гöраясын. Нёль вежон шойччöм бöрын менам вынъяс да лов руöй бöр воисны колан выяöдз. Но весиг вöрын-ваын олiгöн вежöрнам ме пыр косавлi думыштлöм книгалань. Миннеаполисö воöмöн тшöтш ме выль вынъясöн босьтчи «Динамика» книга дасьтöмö. Тууясьöмас медводдза воськовъясыс петкöдлiсны, мый татшöм уджсö öтнам вöчны ог вермы, колö история да психо-социальнöй туялöмъяс бура тöдысьяслöн отсöг. 

Тайö специалистьяслы удждон мынтöм вылö сьöм судзöдöм вылын (менам öд эз вöв некутшöм фонд) юрöс жуглiгкосттi, 1929-öд вося сентябрь помын воис президент Лоуэллсянь Гарвардысь письмö. Зэв вежавидзöмöн сiйö юöртiс, мый университет история чöжыс медводдзаысь шуис лöсьöдны социология кафедра, и мый налöн öтувъя шуöм серти ме эськö верми лоны тайö кафедраыслöн юралысьöн. Водзö письмöас вöлi стöчмöдöма финансöвöй да мукöд условиеяс, весиг вöзйöма аслым бöрйыны кафедралы факультетсö. 

Президент  Лоуэлллы вочакывйын ме гижи, мый вöзйöм условиеясыс меным шогмöны. Но содтi, мый лоас бурджык, позяс кö социология кафедраысь регыдъя кадöн вöчны торъя социология факультет. Вöзйöм мöвпнас öдйö воим öти кывйö, и 1929-öд вося октябрь 28-öд лунö, президент да Гарвардын уджалысьяс бöрйисны менö социологияысь профессорöн 1930-öд вося сентябрь 1 лунсянь велöдны лэдзöмöн. Бöрйысьöмсö вöлi вынсьöдöма пöпечительяс Сöветöн 1930-öд вося январь 13-öд лунö. Вöлi сiдзжö шуöма, мый 1929-öд вося декабрь тöлысьö ме локта Гарвардö некымын лун кежлö, мед видлавны пансян уджöйлысь кутшöмсюрö юкöнъяссö. 

Тадз öти тöлысьö менам олöм ёна вежсис. Не кö артавны менсьым «жöникалöм» йылысь гудыр виччысьöмъясöс, ме некор эг чайтлы, мый тайö нималысь Университетыс корас менö уджавны. «Тi кö сорсинныд бöрйöмнад, мыжыс тiян вылын», -- шмоньсорöн шуи ме президент Лоуэлллы да декан Мурлы 1929-öд вося декабрь тöлысся паныдасигöн. Мукöдтор кындзи, Лоуэлл висьталiс меным, мый Гарвардса университет 25 во сайын нин думыштлiс лöсьöдны социология кафедра, но некыдз эз сюр кафедранас веськöдлöм вылö шогмана социологыс. Öнi, на серти, татшöм мортыс сюрис, та вöсна индöдсö вынсьöдiсны зэв öдйö. Дерт жö, мен вöлi нимкодь олöмын татшöм вежсьöмысь. Гарвардö уджавны пырöмыс петкöдлiс менсьым вермöмъясöс бурöн донъялöмсö. Тайö сöдза тыдовтчис кыдз прессаын петалöм гижöдъясысь, сiдз и ёртъяссянь, коллегаяссянь да критикъяссянь чолöмалан письмöясысь. 

Миннесота университетса администрация да Регентъяслöн Сöвет, кодъяслы ме водзвыв юöртi Гарвардкöд аслам сёрнитчöмъяс йылысь, вöзйисны меным медбур удж условиеясö, кутшöмöс вермисны штат законъяс серти. Но сы вöсна, мый найö сёровно эз вермыны венласьны Гарвард университетöн вöзйöмыскöд, ме эг кольчы. Администрация, университетын уджалöмысь аттьöалiс да зэв неокотапырысь лэдзис менö. Президент Л.Д. Коффман 1929-öд вося ноябр 16-öд лунö гижöм официальнöй письмöын сiдзжö сиис меным «став бурсö да ыджыд вермöмъяс выль уджаланiнын». Ас костын Коффман нюмсерöн шуис «Танi ми том öшпиянöс быдтам зумыд öшъясöдз, сэсся локтö Гарвардысь лёк кöин да гусялö найöс. Колö гижны Гарвардса гусясьысьяслы паныд закон». 

Тайö шмонитан кывъясыс вöлiны эбыльöн: кольöм куим вонас Гарвард «мырддис» Миннесота университетлысь Дж.Д. Блэк да Н.С.Д. Грес профессоръясöс, а менам мунöм бöрся некымын вонас ещö К.К. Циммерман, Э. Хансен да Дж. Н.Д. Буш профессоръясöс.  Но тайö абу сöмын Гарвардлöн мыжыс, тадзи вöчис странаса став сöвмöм университетыс да колледжыс, на лыдын и Миннесота университет. Сёрöнджык ме казялi, мый университетын уджалысьясысь нелямын прочентыс вöлi «гуöм», мукöд университетысь  да колледжысь ас дорö кыскöм профессорöн, и сöмын квайтымын прочентыс вöлi «имбридингöн»
, велöдчанiнын быдтöм инструкторъяс да ассоциированнöй профессоръяс.

1929-öд вося октябрь-декабрь тöлысьясö уна посни мытшöд да Гарвардö вуджигöн артмöм нок джöмдöдiсны «Динамика» вылын уджöс. Локтан во пансигкежлö ставыс инасис, да нинöм нин эз падмöд менö уджысь. Январьын ме выльысь босьтчи туясьны да ныр босьтöмöн нуöдi найöс август пансьöмöдз.  Тайö тöлысьнас, Миннесотаса чукöра ёрткöд янсöдчöм бöрын, ми мунiм машинаöн Канадаö Вöрса ты дорö, сир кыйöм вылö лачаöн. Некымын лун олiм öти дi вылын, но миянлы нинöм эз шед, и ми бöр вуджим неыджыд пыжöн берегö, машина колянiнö. 

Тысö вуджигöн ми öдва эгö вöйö. Пыжöн петöм мысти (берегсянь дiöдзыс вöлi 15 миля гöгöр) кыпöдчис ыджыд бушков. Некымын минутöн лöнь ваыс яра да шуштöма гызис, джуджыд гыясыс бузгысьлiсны пыжö да нымöн эз путкыльтны сiйöс. Кык час чöж ми шегъясим олöмнаным. Джöмдыштлiс кö миян ичöтик пыж моторным здук кежлö, ми помасим эськö дзикöдз бушков горшас. Шуд вылö, важиник моторыд эз конйышт миянöс да вайöдiс берегöдз сулик ваöн, но ловйöн.

Вöрса тысянь ми тэрмасьтöг мöдöдчим Кембриджö, лун-мöд Миннесоталöн, Висконсинлöн да Мичиганлöн мича серпаса да чериаинъясö сувтлöмöн. Шойччöмöсь да збодерöсь, ми воим Кембриджö 1930-öд вося август помын. Гарвардö вуджöмыс сигöртiс миян олöмысь тöдчана юкöн да восьтiс сылысь выль листбок. 

Миннесотаын олан вояссö казьтылiгöн, ме чайта, мый миянлы Ленакöд тайö вöлi збыльысь тöдчана да киподъя кад. Ми вöлiм томöсь да тыр вынаöсь, олiм, уджалiм да чöсмасим озыр да мича олöмнас. 

Дас коймöд сигöр
Гарвардын медводдза вояс

Гарвардса университетын социология факультетлы подув пуктöм


Кембриджö локтöм бöрын уджавны «Динамика» вылын дзик эз вöв кадыс. Медводз колö вöлi корсьны оланiн. Тайö шогысь мездысьöмöн, медалiм Вашингтон авеню вывса кык семья вылö комфортабельнöй керка джынсö.  Сэсся уна кад да вын босьтiсны лыдтöм пажынъяс, кодъясöс котырталiсны Гарвардса профессоръяс да Кембриджса да Бостонса «общество». Ме некор ёна эг радейт öтырышъя пажынъясöн да рытйысьöмъясöн тыр «светса олöмсö», но та вылö видзöдтöг, кыдзи Гарвардö быд выль воöмлы, меным ковмис мунны тайö ритуалъяс пырыс, мед не торкны важ традицияяссö. Та кындзи миян вöлi выльлаö овмöдчöмкöд йитчöм уна посни тöжд.


Но дерт жö, медся коланаöн вöлiны академическöй нокъяс – лекцияяс дорö дасьтысьöм, татчöс оласногöн тöдмасьöм, быдпöлöс комитетъясын пукалöм, торйöн нин выль социология факультет котыртан комитетöн юрнуöдöм. 


Сiйöс котырттöдз, ме сюйи ассьым кафедраöс экономика факультетö, öд сэнi уджалысь нима ученöйяс – Тауссиг, Гэй, Карвер, Бербенк, Баллок, Блэк, Крамм да мукöдъяс – пуктiсны ыджыд пай Гарвардын социология факультетлы подув пуктöмö.  Ме вежавидзи на дорö, кыдзи гырысь специалистъяс дорö, радейтi öткодя мöвпалысь  ёртъясöс моз. Ме некор эг каитчывлы найöс бöрйöмысь: экономика факультетын некымын во уджалiгöн ме уна тöдмалi тайö нималысь велöдысьяссяньыс да вылö донъялi налысь отсöгсö, ёртасьöмсö да öтувъялунсö. 


1930-1931-öд велöдчан во пансигöн президент Лоуэлл индiс выль факультет котыртöм кузя дзонь комитет да вöзйис меным юравны.  Комитетса членъясö лоисны Р. Кэбот, Т. Карвер, Р.Б. Перри, Х. Бербенк, А. Шлезингер, А.М. Тоззер, Э.Б. Вильсон, Дж. Блэк, Дж. Форд, Г. Олпорт, кодъяс уджалiсны экономика, история, антропология философия да социальнöй этика факультетъяс вылын. 


Выль факультетын студенъяслы вöзъян лекция курсъяс да практическöй занятиеяс вылö быд членлöн аслас видзöдлас сьöктöдiс комитетлысь. Та дорö содтысис администрацияöн комитетлы вöзйöм кык тшöктöмлöн сьöктаыс. Öти-кö, волi тшöктöма, мед факультетыс торъялас велöдысьяснас и велöдчан программаяснас, и наука нырвизьнас, öттшöтш мед уджалiсны сöмын Гарвардса велöдысьяс, мöдлаысь некодöс кортöг. Сы вöсна, мый Гарвардын пöшти эз вöвны социологияö велöдчывлöм велöдысьяс, гöгöрвоана, кутшöм сьöкыд вöлì лöсьöдны медбур социология факультет социологъястöг. Мöд-кö, выль факультетö тшöктiсны пыртны да вежны аснас социальнöй этика факультет. Тайö, дерт, шызьöдìс сэнì уджалысьяссö да кыпöдìс водзсасян ру. Отсалìс сìйö, мый факультетöн веськöдлысь доктор Р. Кэбот восьса сьöлöмöн да окотаысь уджалìс миянкöд öтув. Сылöн веськыдлуныс да öтувъя уджö куччысьöмыс отсалìсны венны уна сьöкыдтор, кодöс чужтiсны асшöр нырвизя уджнысö воштысьяс. Бур вöлi и сìйö, мый менсьым видзöдласъясöс да мöвпъясöс пыдди пуктìсны и мый ме вöлì танì выль мортöн да эг на сюйсьы гарвардскöй котыръяслöн некутшöм зыртчöмö. Ставыс тайö сетìс эштöдны уджсö тöлысьöн-джынйöнöн. Эз ставыс артмы, кыдзи мöвпыштлiм, но кызвыннас артмис бура.  Дерт, менам эз артмы вöчны социологическöй факультетсö дзоньнас аспирантскöйöн, мед сiйö вöлi восьса сöмын медбур университет помалысьяслы. Финанс да мукöд помкаяс вöсна весиг Гарвард эз вермы восьтыны «бöрйöмъяслы» торъя факультет. Та вöсна ми воим öти кывйö, мый факультет кутас велöдны кыдзи медводдза нёль вося студентъясöс, сìдзи и аспирантъясöс, но кыкнан юкöнас кутасны босьтны сöмын медся вежöраяссö. Ме, факультетöн веськöдлысь, кындзи пыр уджалысьясöн вöлì вöзйöма Р. Кэботöс (тыр профессор), Дж. Фордöс (ассоциацияа профессор), Ч. Джослинöс да Т. Парсонсöс (факультетса инструкторъяс), П. Пигорсöс да У.Л. Уорнерöс (тьюуторъяс). Ми сìдзжö сёрнитчим, мый миян студентъяс кутасны ветлыны мукöд факультетъясын лыддян курсъяс да семинаръяс вылö сэтшöм предметъясысь, кыдзи криминология (Право Школаын лыддис С. Глюек), экономика факультетын Тауссигöн, Карверöн, Блэкöн да Краммöн лыддян курсъяс, психология факультетын Г. Олпортлöн социальнöй психология,  экономическöй да математическöй факультетъясын статистика, философия, история, религияяслысь историясö босьтöмöн, политика наукаяс, антропология, лингвистика, литература да икусство. Татшöм ногöн подув социология предметъяс дорö содiс уна мукöд дисциплина, кодöс лыддисны мукöд факультетъяс вылын нима туялысьяс. 
1930-öд вося декабрь тöлысьын ме сетì президент Лоуэлллы комитетöн дасьтöм социология факультет котыртан баласö. Сìйö да сылöн администрация вынсьöдìсны проектсö, öтитор кындзи: найö вöлìны паныд босьтны Талкотт Парсонсöс факультетса инструкторöн. Шензьыштöмöн ме юалì экономика факультетöн, кöнì Парсонс и вöлì инструкторнас,  веськöдлысь профессор Бербенклысь, мыйын помкаыс. Кыдзи тыдовчис, помкаыс сыын, мый Парсонс социологияöн ышмöм понда омöля уджалìс экономика факультетас. Меным Парсонс кажитчис, кöть эськö ми паныдасьлìм сыкöд сöмын некымынысь. Миян сёрниясысь сылöн тыдовтчис сям да Дюркгеймысь, Паретолысь, Веберлысь да мукöд социологъяслысь теорияяс тöдöм. Тайö тöдöмлунъяс вöснаыс, ме веськыда вöзйи Парсонсöс комитетса членъяслы, и найö ошкисны бöрйöмöс. 
Тайöс казьтыштöмöн, ме шуи профессор Бербенклы, мый ми быть кöсъям босьтны Парсонсöс да корам сìйöс, а сìдзжö Тауссигöс, Гэйöс, Карверöс да Перриöс отсавны Парсонсöс вöзйыны президент Лоуэлллы да сылöн администрациялы. Комитетса членъясöс ме тшöтш кори отсавны вежны администрациялысь видзöдлассö. Налöн отсöг вылö мыджсьöмöн, ме пуктì став вынöс, мед синны мистер Лоуэллöс вежны воддза кывсö.  Кыкысь паныдасьлöм бöрын, сìйö сэсся артмис жö Парсонсöс босьтны. Тадз сэсся факультет баласö лои лöсьöдöма да вынсьöдöма Гарвардса профессора-велöдысяясöн. 1931-öд вося сентябрын факультет босьтчис студентъясöс велöдöмö.
Со тадзи меным сюрис пай пуктыны социология факультетъяс котыртöмö: öтисö - 1919-öд-1920-öд воясö Петроградса университетын, мöдсö 1930-öд-1931-öд воясö Гарвардын. Бöрас менö корлìсны котыртны социология факультетъяссö Индонезияын, Индияын да Латинскöй Америкаын. Но, научнöй туясьöмöн ылалöм понда да юралан удж дорö веськодь понда, ме петитчи тайö корöмъясьыс. 
«Динамика»
 вылын уджö выльысь сибöдчöм

Менам Гарвардса медводдза семестр помын выль факультет котыртан уджсö кызвыннас вöлì вöчöма. Мудзтысь ритуальнöй пажынъяс Кембриджын, тыдалö, тшöтш вöляникысь сигöртчисны. Тайö лэдзис бара босьтчыны «Динамика» вылын уджö. Тайö удж вылас социальнöй наукаяс туялан Гарвардскöй комитет сетìс меным финансовöй отсöг. Нёль во кежлö отсöгыс вöлì 10 сюрс доллар гöгöр.  Тайö сьöмыс отсалìс меным корсьны серпасасьöм, скульптура, архитектура, музыка, литература, вöр-ва наукаяс, философия, экономика, религия, этика да право история кузя, войнаяс, революцияяс да мукöд гырысь социально-экономическöй лоöмторъяс кузя нималысь туясьысьясöс. Неыджыд донысь тайö зэв тöдысь йöзыс (кызвыннас роч эмигрантъяс) вежавидзöмöн босьтчисны вöчны кыз сьöд уджсö менам индöдъяс серти, кодъясöс ме торйöн разöдì быдöнлы. (Отсасьысьяслысь нимъяссö пасйи «Динамикалöн» торъя юръяс панасын). 
Некодлы на пиысь эг восьтывлы, мыйла колöны статистика таблицаясыс да мукöд материалыс, кодъясöс найö босьтчисны дасьтыны. Сìдзжö некод эз тöд, кутшöм теорияяс да гипотезаяс наöн чукöртöм материал подув вылын лоö видлалöма. Ме тöдöмöн нинöм эг восьты налы: меным колö вöлì босьтны насянь кутшöмкö торъя проблемакöд йитчöм тырвыйö бур тэчаса фактъяс, мед найöс бöрйöм вылö некыдз эз личкыны водзвыв лöсьöдöм теорияяс. Та серти позьö гöгöвоны менсьым бордсялöм-ыззьöмöс, кор отсасьысьясöй вайисны меным таблицаяс да мукöд эмпирическöй даннöйяс. Эскöдасны-оз кад сюрöсъясыс да мукöд юöрыс менсьым гипотезаясöс, либö некыдз оз йитчыны накöд? Татшöм мöвпъясыс кузяла бергалiсны юрам, кор ме босьтчи видлавны вайöм материалсö. Шуд вылö, менам отсасьысьясöн пöшти став корсьöмыс шыльыда водìсны меöн водзвыв дасьтöм гипотезаясö. 
Материал чукöртöм кыссис пöшти нёль во. Тайö каднас чукöрмис зэв уна быдпöлöс юöр. Чукöртöм материалсьыс «Динамикаö» ме пыртì сöмын медся тöдчанасö, но весиг сiйö юкöныс, кодì шымыртìс уна сё таблица, кытчö дженьдöдöмöн вöлì öтувтöма быдпöлöс социо-культурнöй процесс петкöдлысь фактъяслöн кузь кад сюрöсъяс, вöлì сэтшöм ыджыд да бура тэчöма, мый öдвакö кутшöмкö социологияысь мöд удж, кодöс сиöма социум да культура тэчасъяслы, налöн вежласьöмъяс да вежсьöмъяс туялöмъяслы, позяс öткодявны менам уджкöд, кодì, ме зэв бура тöда, коляс медся тöдчанаöн.  

Сiдзкö, оз позь збыльöн лыддьыны шуасьöмъяссö, мый подув теорияясыс, кодъясöс восьтöма «Динамика» книгаын, куш теория, а эмпирическöй материалыс – сöмын теория дорас тенденциознöя öктöм-кыскöм «мичмöданторъяс». Дерт жö, тайö критикъяс пöвстысь некод эз подулав да и эз вермы нинöмöн подулавны ассьыс олöмысь чуктöдöм сöрöмсö. Ассянь верма висьтавны, мый тайö ляпкыдик мöвпъясыс бура гажöдыштiсны менö. Ф. Алленлöн «Обозрение Питирима Сорокина» книгаын менам öти отсасьысь, профессор Н.С. Тимашев эскöдö, мый сiйö, кыдзи и мукöд сотрудникъяс, эз тöд, мый могысь сылы ковмис видлавны Важ Греция, Рим, Византия да Европаса некымын страналöн йöзкост олöмысь 1613 лоöмтор - пытшкöс вежласьöмъяс, путкыльтöмъяс да вешъялöмъяс, а сiдзжö видлавны мыжъяс содöмын да мыждан системаын вежсьöмсö Европаса уголовнöй кодексъясын, варваръяслöн законъяссянь öнiя сöветъяс, фашистъяс да нацистъяс кодексъясöдз. 
Стрöка кö суис, кöсъя шуны ыджыд аттьö менам пыдди пуктана отсасысьяслы, кодъяс пуктiсны ассьыныс пайсö «Динамика» дасьтöмö: найö вöчисны став индöмторсö сьöлöмсяньыс да ассьыс уджсö бура тöдöмöн. Сiйö ыджыдысь-ыджыд чукöртан уджтöгыс, кодöс найö вöчисны, «Динамикалöн» эмпирикаа юкöныс вöлi эськö ёна жебджык.
Гарвардын мöд семестрсянь да сы бöрся мунысь вит вонас ме пöшти став прöст кадöс видзи «Динамика» вылын уджалöм вылö. Книга дасьтан кузь кадас, дерт, вöлi унатор: лолöн усьöм и, пемыдын кималасöн корсьысьöм и, пикö волöм и, уджлöн коланлунас майшасьöм и ставсö эновтны кöсйöм. Корсюрö гажтöм мöвпъясыс вуджисны депрессияö, дöзмöмö, ас вылам да сям вылам элясьöмö. Шуд вылö, тайö здукъясыс вежсьывлiны кыпыд творчествоа кадъясöн, кодъяс югзьöдлiсны менам ловлысь пемыд пельöсъяссö. Тайö кыкнан лов пессьöмыс джудждöдiсны да озырмöдiсны менсьым олöмöс. Сэсся öд, шогыс олöмас колыштö жö, мед посйыны олöмнымöс унаторйö велöдчöм, но ковтöм филистерствоысь. «Динамика» вылын уджлы сиöм воясыс вöлiны збыльысь шуда кадöн. 
Факультетлöн история


Но вот, 1931-öд вося арнас восис социология факультет. Кöть велöдчыны лэдзисны сöмын медбур студентъясöс да аспирантъясöс, налöн лыдыс факультет воссьöмсянь медводдза вонас нин вöлi шензьöдана ыджыд. Мукöд факультетъясын кутiсны шуасьны миян вылö «йöв вылыс куртöмысь», налысь медбур студентъяссö ас дораным кыскöмысь, сэсся тайö привилегиясö бырöдiсны. Миян факультетлы, кыдзи и мукöдъяслы, ковмис босьтны став кöсйысьсö. Аспирантъясöн бöрйысьöмыс мунiс 1942-öд воöдз на, кытчöдз эз эшты факультетöн менам веськöдлöмöй. Студентъясöс бöрйöм да сiйö, мый сэки миян университетö мукöд университетъясысь воис уна писькöс том морт, кодъясöс кыскис Гарвардскöй школалöн нимыс да кутшöмакö менам нимöй (мый йылысь висьталöны студентъяссянь письмöяс), лэдзисны быдтыны уна ыджыд вежöра социологöс.  И тайö сы вылö видзöдтöг, мый миян факультетлöн вежсьывлытöм штатыс вöлi страна пасьта медiчöт: öти тыр социология профессор (тайö вöлi ачым) да та кындзи, Р. Кебот, кодi водзö лыддис социальнöй этикаысь лекцияяс, кык ассоциацияа профессор, кык инструктор да нёль-квайт ассистент. 
Кор 1962-öд вося январь тöлысьö Чарльз да Зона Лумисъяс йöзöдiсны «Современные социологические теорииöс», ме гижи налы, мый пöшти став социологыс, кодъяслысь теорияяссö найö видлалöны (Кингсли Девис, Дж.К. Хоманс, Р.К. Мертон, Т. Парсонс, Р. Уильямс да мукöдъяс, асьсö профессор Лумисöс  да  В.Е. Мурöс, «Ван Ностранд» социологическöй сериялöн редакторöс тшöтш босьтöмöн), велöдчисны либö велöдiсны миян факультетын. Тайö нимъяс дорö ме верми эськö содтыны уна мукöдöс, сэтшöмъясöс, кыдз К.А. Андерсон, Р.Ф. Бейлз, Б. Барбер, В. Баш, Р. Бауэр, К. Бергер, Т. Биерштедт, Дж. Блэкуэл, Р. Чамблис, А. Дэвис, Н. Демерат, Н. ДеНуд, Дж. Донован, Р. ДюВорс, Дж.В. Форд, Р. Хэнсон, Д. Хэтч, Х. Хитт, Л. Хаак, Дж. Фихтер, В. Фири, Х. Джонстон, Ф. Клукхон, Б. Кнокс, М. Леви, В. Парентон, А. Пирс, Б. Рид, Дж. и М. Райли, Е. Шулер, Т. Линн Смит, Ч. Тилли, Е.А. Тириакьян, Н. Уэттен, Логан Вильсон  да мукöдъяс, кодъяс вöлiны аспирантъясöн менам факультетöн веськöдлiгöн. Мед, гашкö, налöн профессиональнöй быдмöмö меöн пуктöм пайыс абу зэв ыджыд, но некор эг падновитлы налысь творческöй сям сöвмöдöмсö.  

Гарвардын да Ленинградын социология факультетъяс восьтiгöн да наöн веськöдлiгöн ме некор эг тшöктывлы студентъяслы вензьытöг воны мекöд öти кывйö. Мöдарö, ме век тшöктывлi нуöдны асшöр туясьöмъяс, висьтавны да подулавны ассьыныс видзöдлассъяссö, мед кöть найö оз лöсявны менам ли кодлöнкö подула видзöдласъяслы, туялан методъяслы ли кывкöртöдъяслы. Татшöм велöданногыс сетiс бур петасъяс. Буретш сiйö студентъясысь, ассистентъясысь да аспирантъясысь петiсны америкаса социология, психо-социальнöй наукаяс, образование да культураын юрнуöдысь туясьысьяс. 

Факультет вылын эз вöв уна велöдысь и лекционнöй курсыс, кодъясöс лыддисны медводдза вонас, сiдзжö эз тырмы, тайö йöткыштiс менö корны кодсюрööс Гарвардса гырысь специалистъяс пöвстысь лыддьыны налы бура тöдса предметъяс серти курсъяс, мед шыльöдны сöвман кадся тшерöбъяссö. 
Тадзи локтан вояснас факультет вылын сетан курсъясыслöн проблематикаыс ёна паськалiс, шуам, К.К. Циммерманлöн (сы бöрын, кор сiйöс пуктiсны Гарвардö социологияысь ассоциация профессорöн) семья социология, сиктса социология да вежсьöмъяс социологияысь лекцияяс да семинаръясöн, А.Д. Ноклöн религияяс социологияысь лекцияясöн, кодъясöс вöлi вынсьöдöма Гарвардса мукöд специалистлöн лекцияясöн, профессор У.М. Уилерöн дасьтöм пемöс мир социология курсöн (лыддисны торъя видъяслöн социальнöй олöм туялысь специалистъяс), профессор Н.С. Тимашевичлöн, Декан Роско Паундлöн, доктор Х. Кельзенлöн, доктор Дж.Д. Гуревичлöн право социология курсьясöн, профессор Дж. Оллпортöн вöзйöм социальнöй психология курсöн да мукöд курсъясöн, кодъяс содтысисны бöрынджык. 

Тайö программаыс пыр паськалiс сiйö тематика тшöт весьтö, кодöс вöзылiсны во либö гожся сессия кежлö корлöм профессоръяс. Кор ме веськöдлi факультетнас, сэнi велöдiсны татшöм нималысь туясьысьяс, кыдз америкаса университетъясысь Кларенс Кейс, Ч.А. Эллвуд, Р. Парк, Е. Берджес, У.Н. Томас, Ф.С. Чейпин, А. Кребер, Х. Беккер; австралия да германия университетъясысь Ханс Кельзен, Л. Фон Визе да Р. Турнвальд; Сорбонаысь Г.Д. Гурвич. Лекцияяс да семинаръяс, кодъясöс нуöдiсны мирын нималысь специалистъяс, збыль лэптiсны миянлысь факультетнымöс медвылыс тшупöдöдз. Гырысь специалистъяс пöвстын студентъяслы воссьывлiс социологияö ассьыныс сямсö тырвыйö восьтан туй. 
Факультет лöсьöдöмсянь медвдза куим вонас нин Гарвардскöй университет петiс мирöвöй социология паськыд эрд вылö да сувтiс медся тöдчана социологическöй шöринъяс пöвстö. 
Факультет лои сöвмöдöма. Сылöн уджыс мöдöдчис шыльыд визьöбöд, та вöсна Гарвардын нёльöд во олiгöн ме шыöдчи администрация дорö мед менö мездасны социология юкöнöн веськöдлöмысь. Мен некор эз лов серти вöв öталягиа быдлунъя административнöй уджыс. Ме некор эг нырччывлы ыджыд должностьясö. Кор ковмис менам веськöдлöмöй Гарвардса ли Петербургса университетын выль факультет восьтiгöн, ме артыштi тайöс социология водзын аслам уджйöзöн да вештi сiйöс ас вын да вермöм серти. Öнi, кор уджйöз вешмис, мен окота лои мездысьны тайö административнöй тiльсьöмсьыс да бöр босьтчыны лов сетысь да колана научнöй туясьöмъясö. Жаль, но менсьым медводдза корöмöс администрация öтдортiс. Президент Лоуэлл гöгöрвоöдiс корöмöс öтдортöмсö сiйöн, мый тайö должность вылö мöд мортыс абу, и меным комис ещö некымын во факультетнас веськöдлыны. 
Вит во мысти ме мöдысь кори мездыны менö веськöдлöмысь, но корöмöс бара öтдортiсны. Сэсся 1942-öд воын нин, ме шыöдчи выль президент Конант дорö да босьтi факультетын бöръя бöрйысьöмлысь копиясö. Положение серти да бöрйысьöмъяслöн результатъяс серти факультетъясöн веськöдлысьясöс пуктылiсны сöмын куим во кежлö, гежöдика вит во кежлö. Но некор эз кузьджык кад кежлö. Ме петкöдлi резолюциялысь копиясö да висьталi, мый дас кык во нин веськöдла факультетöн, и мый закон серти менö колö мездыны тайö должностьысь, артыштны кö и сiйöс, мый öткымын морт факультет вылын дасьöсь нин менö вежны. Менам ыджыд шуд вылö, öнi менсьым корöмöс кырымалiсны. Ме чöвтi вылысысь факультет да сылöн аскиа лун вöсна кывкутöмсö. Nunc dimittis Feci potui feciant meliora potentes
, -кокни сьöлöмöн шуи ме. 
Но вот, ме öтдортчи ставсьыс, мый лоис факультеткöд сёрöнджык, стöчджыка кö шуны, ме ог вермы ас вылам босьтны сiйöс, мый «социальнöй йитöдъяслöн торъя юкöнъяс» нимöн факультет вöлi йитöма психопатология, социальнöй психология да культурнöй антропологиякöд да вöчöма социологияысь тайö дисциплинаяслы отсасьысьöс, ог босьт ас вылам и 1942-öд во бöрся лёкланьö мукöд вежсьöмсö. Социальнöй йитöдъяс туялан юкöн ёна содтiс уджалысь лыдсö, содiсны туясьöмъяс вылö фондъяс да сiйöс видзöм вылö бюджетысь рöскодъяс, но öдвакö сiйö вермис кыпöдчыны  социология юкöнлöн тшупöдöдз, кутшöмöн сiйö вöлi 1931-1942-öд воясö. Тi верманныд лыддьыны менсьым шуöмöс öтарпöлаöн, пöрысь мортлöн броткöмöн, но босьтчанныд кö видлавны збыльсö, казяланныд, мый найö дзик стöчöсь. 
Дас нёльöд сигöр
Гарвардын та бöрся вояс 

Миян семьяса олöмын кык ыджыд лоöмтор 

Менам гортса кабинетын камин вылын сулалöны миян пиянлöн да медся матыса ёртъяснымлöн фотоясыс. Ме эскö кöсйи тöдмöдны накöд лыддьысысьясöс. 

Гарвардын олìгöн миян вöлì кык ыджыд шуда лоöмтор: 1931-öд воö чужис Петыр пи, а 1933-öд воö – Сергей. 
Челядь восьтiсны миянлы тыр олöмöн олöм. Челядьöс видзöм, дöзьöритöм да велöдöм вайис миянлы выль тöждъяс да шогъяс, торйöн ни сюрис  мамныслы, но став сьöкыдъясыс вевтыртöмöн вештысисны сìйö долыднас, кодöс сетìсны миянлы зонкаяс. Гöтырлы ковмис недыр кежлö эновтны наукаын уджсö, но сìйö вöчис тайöс нимкодьпырысь, жалиттöг да майшасьтöг. 

Челядьöс быдтöмыс, налысь сямсö да вир-яйсö ёнмöдöмыс, морттуйсö да кужöмъяссö пуктöм-сöвмöдöмыс тайö каднас лоисны миян медгырысь могъясöн. Кöть эськö ми лэдзлiм налы восьтыны киа-подъя сямсö, сэк жö падъявтöг стрöжитìм найöс быд пакöсьтысь, кодъясöс найö, кыдзи став челядь, корсюрö вöчлывлìсны. Тадзсö найö быдмисны дзоридзъяс моз: ас выя олöмöн, ыджыд кризисъястöг да лов пыркавтöг. Вежай-вежаньöн лоисны миян дона ёртъяс Кусевицкийяс да Ростовцевъяс. Петыр ним вöлì сетöма медводдза пинымлы ыджыд ай кузяыс. Кор воис кад сетны ним ичöтыслы, ми Кусевицкийяскöд да Ростовцевъяскöд шуим сетны сылы Сергей либö Михаил ним, кодöскö вежайъяссьыс нимöдöмöн. Кусевицкий да Ростовцев пудъясисны. Пуд уси Кусевицкийлы. 
Та вöсна миянлысь ичöтджык пинымöс шуöны Сергейöн. («Динамика» книгаын гижöма бурсиöм: «Петрлы, Сергейлы да налöн вежай-вежаньлы Сергей да Наталья Кусевицкийяслы да Михаил да Софья Ростовцевъяслы»). 

Бöрынджык менам кыкнан пиыс велöдчисны Винчестерскöй öтувъя школаясын да помалiсны Гарвардса университет. Кыкнаныс бура велöдчисны да дорйисны Гарвардын диссертацияяс (Петр прикладнöй физика факультетын, Сергей – Гарвардса Медицина школаын), кыкнаныс босьтìсны доктор степеньяс. Кыкнаныс кутìсны уджавны наукаын: Петр «Ай Би Эм»-ын физик-туясьысьöн, Сергей – Гарвардса Медицина школаын инструкторöн да научнöй сотрудникöн. Налöн эм нин тöдчана гижöдъяс, и кыкнаыс бура тöдöны ассьыныс уджсö. Менö оз шензьöд, лоасны кö найö коркö асланыс бöрйöм наукаясын гырысь специалистъясöн. Кыдзи унджык бать-мамыс, ми гöтыркöд нимкодясям асланым пиянöн. Неыджыд пасйöд: кор кодкö корö телепон дорö доктор Сорокинöс, лоö юасьны, кодöс нёльсьыс. Миян тöдсаясысь кодсюрö шуöны, мый Сорокинъяслöн семья – неыджыд университет, кöнì эм асланыс математик-физик, биолог-ботаник, медик-биолог да социологöн висьтасьысь психолог-философ. 

Кор челядьным быдмисны да эновтìсны чужан познысö, госпожа Сорокана 
бöр бергöдчис наука туялöмлань да уджалö öнöдз на. Со кыдзи олöмсянь мукöд козинъяс пöвстын меным вичмис нöшта öти - Енмöн сетöм кык пи.

Ми овмöдчим Винчестерö

Петрлöн чужöм йитчöм миян олöмын вежсьöмъяс пöвстын вöлì Кембриджысь Винчестерö вуджöм. Меным некор эз вöвны лов серти ыджыд каръяс, кодаркö боксянь та вöсна меным эз кут сьöлöм вылö воны и вывтì ёна паськалöм Кембридж. Кага чужтöм сувтöдìс миянöс асланым керка ньöбöм йылысь думыштчöм водзö. Мидлсексса вöр-ва видзанìнтì  тшöкыда шöйтìгöн ми волывлìм Винчестерö, и тайö ичöтик лöнь карторыс воис миянлы сьöлöм выланым. Коркö ми и аддзим сэтысь керка, кодöс лэптывлiс аслыс  öти архитектор (кодлöн батьыс вузасьлiс вöрöн). Кöть керкаыс вöлì важöн эндöма, проектыс вöлì зэв бур, и мый вöлì нöшта бурджык, сìйö сулалìс Мидлсексса вöр-ва видзанìнкöд дзик орччöн – а тайö вöлì 40 000 акр гöгöр зэв мича вöр да тыаинъяс, кöнì лунтыръясöн позис шöйтны, равзысь машинаясысь да йöз жуöмысь бокын. Керка дорас вайöдìс дзик öти туй, кодì танì жö и помасьлiс. 

Мы шуим ньöбны тайö керкасö да вуджны сэтчö 1932-öд вося февраль тöлысьö. Керкасö выльысь пелькöдìсны, и со ми олам танì комын во нин. Керка гöгöрса ыбъяс да из кыръяс чужтiсны азалияяса, рододендронъяса, лилияяса, розаяса да глицинияяса сад лöсьöдöм йылысь мöвп. Шензьöдìс сìйö, мый тайö мöвпсö олöмö пöртöмыс вайис меным Массачусетсса садъяс видзан обществосянь зарни медаль
, а менам садйöй овмöдчис уна рöма фотоясын «Садоводство», «Дом и сад» да мукöд журналъяслöн гозъя листбокъяс вылö. 

Садйын уджалöмыс вежис меным став колана физическöй упражнениеяссö, вежис психиатрöс, сы вöсна мый чöжис пытшкöсса лöнь да пытшкöс арт, сетìс меным ас кежысь мöвпалыштны кад. Та вöсна ме ёна вöзъя быдöнлы лöсьöдны сад да уджавны сэнì кыдз позьö унджык. 

Бур ёртъяс да пыдди пуктана оппонентъяс


Челядьлöн фотояс кындзи камин пöв вылын сулалöны менам ыджыд велöдысьяслöн Леон Петражицкийлöн, М. Ковалевскийлöн да Е. Де Робертилöн, кодъяс йылысь ме гижлì нин, да миян дона ёртъяс Кусевицкийяслöн да Ростовцевъяслöн фотоясыс. Гарвардö воöмсянь да кыкнан гозъялöн кувсьытöдзыс найö вöлìны миян медматыс ёртъясöн. Сергей да Наталья Кусевицкийяскöд ми паныдасьлìм зэв тшöкыда миян ордын либö на ордын да öбед ли пажын пызан сайын сьöлöмсянь сёрниясын унаысь коллявлìм шуда часъяс. Найö векджык корлìсны миянöс кывзыны  выль симфонияяс либö восьса концертъяс, кодъяс бöрын маэстро Кусевицкий менам чукöстчöм серти зìлис тöдмавны выль музыкальнöй гижöд вылö, кодöс ворсìс сылöн оркестрыс, публикалысь реакциясö. 


Миннеаполисын паныдасьöмсянь миян костын чужис топыд йитöд, öта-мöднымöс бура гöгöрвоöм, кодì воясöн сöмын ёнмис. Кусевицкийяс вöлìны зэв бур йöзöн. Сергей эз сöмын бура ворс контрабасöн, эз сöмын вöв паськыда тöдса оркестрлöн нималысь дирижёрöн, но и ыджыд культураа мортöн. Роч еврейясысь петöм морт, сìйö «вуджис бисö и васö» да вöчис яръюгыд каръера. Сылöн талантыс да олöмсö подувсянь тöдöмыс лэпìсны сìйöс ас кадö медся аслыспöлöс йöз шöрö. Интуиция вылас мыджсьöмöн, сìйö мукöд профессиональнöй политик дорысь бурджыка тöдìс öнìя политическöй олöмсö, бура гöгöрвоис сiйö кадся мортуловлысь трагедиясö. Ачыс творческöй морт, сìйö век кыпыда ышöдìс да ошкис мукöд йöзлысь ставсикас творчествосö, эскöм, раса да политикаын нырвизьясыс вылö видзöдтöг. 

Наталья Кусевицкая ас ногыс вöлì сэтшöм жö тыдалысь мортöн. Енбиа скульптор да революцияöдзыс медся озыр роч дамаясысь, сìйö отсалìс сьöмнас верöсыслöн оркестрлы, кодì революцияöдз Россияын вöлì медбуръяс лыдын. Студенталìгöн ме эг кольлы тайö оркестрыслысь видзöдтöг ни öти концерт. Сергей да Натальякöд öтлаын ми коллялìм уна кыпыд лун. Öнöдз ми видзам фотоясöс, кöнì найö вежапияныскöд да став миян котыркöд. 


Ми гöтыркöд волывлìм маэстро дорö больничаас, кор сìйö висьмис лейкемияöн. Ольга Кусевицкаякöд, Сергейлöн мöд гöтырыскöд, кодкöд сìйö öтлаасис Наталья кулöм бöрас, ми вöлìм сы дорын лов петìгас. Сылöн кулöм бöрын олöмным тыртöммис. Вонас öтчыд ми ветлывлìм миян дона ёртъяслöн гу вылö Леноксö, кодì вöлì Сергей Кусевицкийöн лöсьöдöм Тэнглвудса музыкальнöй сьöвмöссянь орччöн. Ми öнöдз кутам шоныд йитöд Ольга Кусевицкаякöд. Мукöдтор кындзи, маэстро колис сылы дöзьöритны Кусевицкийлöн Фонд да енбиа том композиторъяслы финанöн отсалысь мукöд фондъяс бöрся. Ольга вöчис ассьыс уджсö кужöмöн да кывкутöмöн. Тайö уджыслы сìйö сиис ассьыс öнìя олöмсö дзоньнас. 


Кусевицкий пыр ме тöдмаси уна тöдчана композиторкöд да сьылыськöд. Сыкöд йитöдыс велöдìс менö бура гöгöрвоны öнìя музыка. 


Менам тэрмасьöмöн гижöм автобиографияын ме верма сиыштны кыв-мöд и миян Ростовцев ёртъяслы. Водзынджык ме пасйылì нин, мый студентöн меным мойвиис кывзывны тайö нималысь туясьысь-историкыслысь лекцияяссö Санкт-Петербургса университетын.  Сёрöнджык,  воддза  мирöвöй война да роч революция пансигöн, ме паныдасьлì господин Ростовцевкöд да сылöн гöтырыскöд быдсяма политическöй, научнöй да отсасян котыръясын уджалìгöн. Ме сìдзжö пасйытшлì, мый Америкаö воöм бöрын, ме паныдалì найöс Висконсинса университетын, кöнì Ростовцевъяс ёна отсасисны меным да тöждысисны ме вöсна. Бöрынджык найö вуджисны Йельса университетö, а некымын во мысти и ми мунìм Гарвардö. Кембриджö овмöдчöм бöрын ми ветлывлìм на дорö Нью-Хэйвенö, а найö в волывлìсны миянö Кембриджö да Винчестерö. 

Некымын стрöкаöн сьöкыд серпасавны дзоньнас научнöй, политическöй да культурнöй йитöдъяссö, кодъяс пыкисны да вынсьöдìсны ёртасьöмнымöс. Тырмидз лоö и сiйö, мый кадыс, кодöс ми колльöдìм Ростовцевъяскöд, колис миян сьöлöмъясын югыдöн, нимкодьöн да бурö велöданаöн. Кыкнаныс найö вöлìны öнìя цивилизацияöн чужтöм интеллектлöн, культуралöн да морттуйлöн медбур быдтасъясöн. Налöн лов эжтасныс вöлì паськыд, йöзлöн оласног да история йылысь тöдöмыс помтöм да пыдöстöм, мортлысь ловлы донаторъяслöн тэчасыс зумыд, öнìя да кольöм кад йылысь сёрниясыс дöза вежöраöсь. Сибöдан шоныд, гöсьтъяс дорö вежавидзöм да став ылöгысь öтдортчöм сё пöв содтìсны тайö йöзöн нимкодясьöмсö. Накöд ёртасьöмыс миянлы вöлì ыджыд шудöн. 

Кусевицкийяс да Ростовцевъяс кындзи, ми ёртасим уна мукöд гарвардса велöдыськöд, сэтшöмъяскöд, кыдз Тауссиг, Карвер, Гэй, Блэк, Хансен, Уайтхед, Шумпетер, Леонтьев, Елисеев, Нок, Олпорт, Уотмоу, Хокинг да Сартон, уна нималысь туясьыськöд, на лыдын Биркхоф, Хантингтон, Шепли, Уилер, Хендерсон, Терцаги, да мукöд.  Пажнайтìгöн либö рытъя коктель сайын, вензян клубса тшöкыд заседаниеяс вылын либö торъя конференцияяс вылын
, кодъясöс вöлì сиöма унасикас наукаясын медшöр проблемаяслы, ми вежласим асланым видзöдласъясöн, кылìм ёрта-ёртлысь лов русö да казялiм öтувъя уджаным нимкодь босьтчöмсö. Тайö неформальнöй аддзысьöмъяс дырйиыс ме тöдмалì унатор, мый кольлìс меным тöдтöмöн, торйöн нин сìйö наукаяс кузя, кодъяс вöлìны ылын социологияысь да сыкöд йитчöм дисциплинаясысь. 

Ёртасьöм ёнмöмкöд тшöтш вынсяммисны и меным водзсасьысьяс. Гарвардын, кыдзи и быдлаын, профессоръяслöн, студентъяслöн да администрацияын уджалысьяслöн вöлìны идеология да политика вылö торъялысь видзöдласъяс, найö кутчысисны торъялысь эскöмъясö да йöз вöйпöмö, сiйöн и юксьывлìсны ёрта-ёрткöд вензьысь котыръяс вылö. Быд татшöм котыр, клубö, ассоциацияö либö кликаö öтувтчöмöн, зìлис дорйыны сìйö йöзсö, кодъяс лэптiсны налысь видзöдласъяссö, да ёрны найöс, кодъяслöн мöвпъясныс торъялiсны. Ставыс кö тайö петкöдчö сöмын вежöр кытшын да воö куш кывъясöн печласьöмö, ыджыд лёкыс, дерт,  таысь некодлы абу.  

Менö эз шензьöд, мый менам теорияяслы унаöн мунìсны паныд. Ме вöлì социолог-психологöн, та вöсна бура гöгöрвои, мый менам уна теория торъялìс мöвп увтыснас гарвардса кутшöмсюрö профессоръяслöн да студентъяслöн видзöдласъясысь. Ме эськö шуи, мый эз сöмын торъявны, но и воча тшöтясисны. Политика дорсянь кö видзöдны, Генри Адамс серти, ме веськалi «консервативнöй христианскöй анархист» категорияö.  Ме эг ляскысьлы сiйö кадся некутшöм партия дорö, дерт, и политическöй анархистъяс дорö, но чорыда кулитi республиканечъясöс, кыдз и демократъясöс, коммунистъясöс да социалистъясöс. Социологическöй факультет вылын, шуам, велöдчисны Франклин Д. Рузвельт-ичöтыс да Джон Рузвельт. Налы ковмис поводнöя кывзыны, кутшöм чорыд кывъясöн ме видлi батьныслысь политикасö, ог нин гарав мукöд политик йылысь. Лов пыдöсын ме зэв эскысь морт, но кутшöмкö торъя религия улö ме эг сюртчывлы. Эг юк ме быдсяма спортöн висьысьяскöд кыпыд гажсö да öдйö вежласьысь мода да мукöд тешкодьторъясöн ноксьысьяскöд вывтiасьöмсö. Ме вöлi ёнджыкасö нон-конформистöн теорияяснам, мöвпъяснам, олансямнам да ловлы донаторъяснам, кодъяс, ме ногöн, вöлiны збыльджыкöсь, зумыдджыкöсь да быдлаö лöсяланаджыкöсь, öткодявны кö посни, важмысь да öдйö олöмысь петысь донаторъяскöд да идеологияö кыскöмъяскöд, кодъясö кутчысисны унаöн менам коллегаясысь да студентъясысь. 
Сы вöсна, мый менам артмылiс восьтыны видзöдласъясöс сöдза да эскöдана, гöгöрвоана, мый меным водзсасисны найö, кодъяслысь философиясö мöвпъясöй вермисны путкыльтны. Кытчöдз тайö зыртчöмъясыс колисны идеология тшупöдын да некодöс эз дойдны, кыдзи, шуд вылö,.и вöлi збыльысьсö, ме сьöлöмсянь ошки видзöдласъясöн вежласьöмсö да нимкодяси сiйöн. Кыдз и век, быд выль да виччысьтöм мöвп войдöр паныдалö водзсасьöм да видöм, та вöсна ме водзвыв виччыси уджъясöйлы водзсасьöмсö.  Вензьöмыс кö эз вöв тыр сюсь, cшйö сöмын вынсьöдiс менсьым мöвпъясöс. Вензьысьясыс кö индылiсны тырмытöмтор вылö, тайö тойлiс менö мынтöдчыны сыысь. Кöть кутшöм, но критика меным век кивыв, та вöсна ме некор эг пышъяв сыысь.
«Динамика» помалöм-эштöдöм

Тадзи уна во чöж менам Гарвардын олöмöй мунiс кымрасьтöг. Профессоралöм да факультетöн веськöдллöмысь мынтöдчöм бöрын, семьяын олöмöн да ёртъяскöд, коллегаяскöд, тöдсаяскöд йитöдъясöн нимкодясьöмöн, историялöн ыджыд вежсьöмъяс бöрся кыйöдчöмöн, лолöс да вир-яйöс садйын ноксьöмöн кутöмöн, Квебек провинцияса гожся шойччанiн Мемфремагог ты гöгöр паськалöм «джунглияскöд» венласьöмöн, 
чери кыйöмöн да музыка кывзöмöн, прöст кадöс ме сетлi водзö «Динамика» вылын уджлы. 
Кызвыннас уджавлì асывъяснас, университетö мунтöдз, либö рытнас, вöлì кö сìйö прöст. Уджалì дугдывтöг, быд юрлысь сьöд вариантсö печайтöмöн
, сэсся выльысь сы вылын уджалöмöн, сэсся выльысь печатайтöмöн сэтчöдз, кытчöдз оз ло шогманаöн.  Кор бура лöсьöдöм таблицаясöн да диаграммаясöн юрыс вöлì дась йöзöдöм вылö, ме сетлì сìйöс велöдчöм машинисткалы, кодì тöтшкöдлiс нин бöръя вариантсö. 1935-öд во кежлö дзоньнас уджыс таблицаяснас да диаграммаяснас лоис вöвлытöм уна листбока да тыртìс некымын куд. Тайö кудъяс вылас видзöдöмöн, ме майшаси, кытысь корсьны книга лэдзысьöс, код эськö босьтчис йöзöдны тайö кабала чукöрсö, код помысь эн вермы нажöвитчыны. Ме тшöкыда мöвпалì: «Кодöс миян кадö, кор йöзыс нинöм оз кöсйыны лыддьыны газет да популярнöй журналъяс кындзи, вермас кыскыны некымын тома кос научнöй гижöд?» Корсюрö тайö ёна падмöдìс менö, но уджöс эг орöдлы, кöнкö лов пытшкын эскöмöн, мый уджыс йöзöдсяс. Тайö пытшкöсса эскöмыс регыд збыльмис. «Динимикалысь» став томсö помавтöдз на, воис «Американская книга» издательствоысь морт да вöзйис нёльнан томсö лэдзöм вылö контракт. Эз сы мында прибыль понда, мыйтта, сылöн кывъяс серти, «фирмасö нимöдöм» ради. Тадзи менам зэвтчывлытöг сюрис книга лэдзысь. Контрактсö вöлì кырымалöма да йöзöдöмкöд йитчöм мытшöдсö бырöдöма. 

Кымын водзö мунìс «Динамика» вылын уджыс, сымын зìльджыка ме уджалì, сымын ёнджыка ме тэрмаси эштöдны сìйöс кыдз позьö öдйöджык. Коркö 1936-öд во пансигкежлö уджлöн куим томыс вöлì дась. Тайö вöлì асшöр, тырвыйö помалöм туялöм, кодì ёна эз öшав нёльöд том вылас, та вöсна книга лэдзыськöд ми шуим йöзöдны найöс дзоньнас книга эштöмсö виччысьтöг. 1937-öд воö медводза куим томсö йöзöдiсны. Недыр кежлö ме мынì книга лэдзöмкöд йитчöм сьöкыд уджысь, тöждъясысь да майшасьöмысь.  Ме вöчи ставсö, мед уджыс артмис. Öнì сылöн олöмыс абу нин ме киын: либö сìйö вошас некодöн казявтöг, либö быдмас да ас кежысь воськовтас мирас, - татшöм мöвпъяс волiсны юрö выль книга петандорыс. 
Шуд вылö, выль книга петöмсö казялìсны мирса став странясын. Петалìсны разнöй государствоясын уна сё газет да журнал медводдза листбокын статьяяс да редакторъяслöн пасйöдъяс, научнöй журналъясын донъялöм да «Динамикалы» сиöм торъя уджъяс. Выль книга йöзöдöм вылö турöбöн воисны лыддьысьысьсянь письмöяс да йöзсянь мукöд ошкан гижöдъяс.  
Öткымын донъялан кывйын «Динамикаöс» лэптìсны «XX-öд нэмся социологияын медыджыд удж»-öдз, мукöдъясын – ёрисны, арталiсны авторлöн сконъясьöмöн, тайтшöм ошкöмъясыс и видöмъясыс öткодясисны сöмын вывтiасьöмнас. Век жö, «Динамикаын» вöлì мыйкö, мый зэ коль веськодьöн ни сы дор, ни паныд сувтысьясöс. Тайö «мыйкöыс» тырмис, мед бурмöдны менсьым сьöлöмöс. Меным бур нин вöлì книга вылам йöзкост йöлöгаыс. Сìйöс паныдалìсны сìдз жö, кыдз и воддза книгаясöс, сìдз жö, кыдзи пыр паныдалöны общенство вежöртан историяысь збыль ыджыд уджъяс. Найöс öтпырйö кыпöдöны да подулавтöг зырöны.  Тöдчанлуннас кö «Динамика»  сетчис татшöм уджъяслы, синмö шыбитчытöмторъяс серти классикъяслöн уджъяскöд орччöдöмыс бурмöдìс нин сьöлöмöс.  
1937-öд воын Лос-Анджелесса Калифорнияса университетысь гожся сессия дырйи лекцияяс лыддьыны корöм вылö ме кöсйыси, мед неуна шойччыштны книга вылын сьöкыд уджысь. Ми ставöн, дерт, важöн нин кöсйим видзöдлыны Штатъяслысь рытыввыв юкöнсö, сылöн джуджыд гöраясöн, национальнöй паркъясöн, пустыняясöн да сёртасъясöн, та вöсна шуим вуджöдны машинанымöс Солт-Лейк-Ситиö, а асьным мунìм поездöн. А сэсся, тэрмасьтöг нин, вуджим пустыня, кымынкö лун кежлö сувтлiм Гранд-Каньонö,  Брайс-Каньонö да  Зайонса паркö, ловтырöн нимкодясим райын кодь серпасъясöн да тöждъястöм шöйтысьяс олöмöн. Калифорияын миян бур ёрт профессор К. Панунчио отсöгöн Пасифик Палисадсын ми кöртымалiм Саридз вылö воссьысь серпаса пелькиник особняк. Тасянь ме витысь вежоннас ветлi университетö лекцияяс да семинаръяс вылö, аддзысьлi Лос-Анжелесса ыджыд чина йöзкöд. «Динимикалö» йöлöгаыс воöма, тыдалö, и тайö карöдзыс. Сы кузя научнöй да чина йöз нуöдiсны нимöдан рытъяс. Öти кывйöн кö, гожся сессияыс дзоньöн колис вывтi бура, ыджыд вермöмъясöн, да содтiс миянлысь вынъяснымöс. Бöр мунiгöн нин ми пыралiм Сан-Францискоö, ветлiм ылöдз кывсьысь видзан вöръясö да Йосемитса паркö. Бара вуджим пустынясö, колим машинанымöс Солт-Лейк-Ситиö, мед вуджöдны сiйöс Винчестерö да пуксим гортлань нуысь поездö. 
Локтöм бöрын вежон мысти меным быть колö вöлi мунны Парижö, кöнi меным колö вöлi юравны социологияысь йöзкостса конгресс вылын. Меным лолiс нин кыдзи йöзкостса социология институтлöн вице-президентлы 1935-öд воын нуöдны Брюссельса конгресс. Но öнi, кор ме лои президентöн, ме петi вежон кыкöн воддзджык, мед «выльмöдыштны» ассьым французскöйöс, да дасьтысьны заседаниеяс нуöдöм кежлö.  Тайö вежонъясас ветлi некымын музейö да Парижса история тöдчанаинъясö, паныдасьлi уна наукаын öткымын нималысь туясьыськöд да юралысь специалисткöд. Конгресс бöрын ме мунi Америкаö Германия пыр. Некымын лун кежлö Берлинö сувтлiгöн меным сюрис аддзывлыны войнаводзса нацистскöй режим, сёрнитны некымын туясьысь-антифашисткöд. Сэсся ме мунi Германияысь «Европа» нима германскöй корабльöн. Тайö ветлöмыс сетiс меным унатор. Мукöдторъяс пöвстын ме аддзи Европаын сенситивнöй, вежöра культура усьöм. «Динамикаын» пуктöм диагнозöй, мый тайö культураыс вочасöн кулö, збыльмис. Тайö коркö пöсь ловруа цивилизациялöн быд пельöсысь мыччасис творческöй ашваймунöм.
Калифорнияö ветлöмыс да Европа кытшовтöмыс бырöдiсны менсьым мудзöс, содтiсны вынъясöс, и ме бара нин дась лои уджавны «Динамика» вылын. Нёльöд том сайö пуксьытöдзыс, ме шуи помöдз вайöдны Кларенс К. Бергеркöд (Брандейский университетса вице-президент жö) миянлысь öтувъя туясьöм, конi видлавсис, кыдзи, кöнi да мыйла колльöдöны кызь нёль чассö сё гöгöр «еджыд дöрöм сигöраыс»
. Мистер Бергерлöн сяма да зiль отсöгöн помалiм тайö туясьöмсö öти воöн. 1939-öд воын Гарвард университетса книга лэдзанiнын вöлi йöзöдöма тайö «Бюджеты времени и поведение человека» нима монографиясö. Уджыс кыдзкö лöсялiс на социальнöй психологъяслы, но мукöдъясыслы, тыдалö, тайö книгаыс вöлi менам гижöдъясысь медся гажтöмöн. Сы вылö видзöдтöг, гижöдсö казялiсны, кымнкö газетын да журналын петiсны донъялан статьяяс. Менам удж вылö гижöм популярнöй статьяясысь öнöдз казьтывла вöскресенньöса Бостонса нумерысь ыджыдкодь гижöд. Сылöн нимыс вöлi «Дас минут окасьöм вылö». Обозреватель дженьыда юöртiс, уна-ö кад видзöны туялöм йöзыс быдпöлöс нок вылас, но торйöн эрдöдiс сы йылысь пасйöдъяссö, мый секс вылö мортыс шöркодя видзö öкмыс минут. Менö жö шеньöдiс тайö статья дорö водзкывйыс, кодi заводитчис тадзи: «Профессор Сорокин, кодi Гарвард факультетса членъяс пöвстын тöдса аслас медбур вина кöзöдъясöн..». Мен лоис долыд тайö ошкана кывъяссьыс, кöть менсьым вина запасъясöс вöлi ёна содтöма. 

Тайö небöг бöрас ме босьтчи эштöдны «Динамикалысь» нёльöд томсö. Сiйöс вöлi помалöма 1940-öд воö да 1941-öд воын йöзöдöма. Тайö петасыс сигöртiс ыджыд удж, кодöс сьöдас вöлi думыштлöма 1929-öд воын Миннесотаын на. Дыр виччысьöм бöрын, ме медзыси тайö уна вося «нартсьыс», верми артыштны водзö вылö выль удж да сетчыны мöдтор йылысь мöвпъяслы.
Нэмлöн нёльöд пай гöгöрыс нин колис «Динамика» петöмсянь. Миян öдйö чилысь нэмын сöмын öткымын удж кольö кадöн вöрзьöдлытöг. Социально-психологическöй туялöмъясысь унджыкыс вунö петöмсяньыс некымын тöлысь либö гоз-мöд во мысти.  Весиг збыль да пöльтöм бестселлерысь унджыкыс вошö олöмсьыс воджынъя-кык воа костас. Менсьым сьöлöмöс бурмöдö, «Динамикалöн» быдсяма изданиеын да вуджöмын öнöдз олö тыр олöмöн, гашкö, петöм бöрся вояс дорсьыс кыпыдджыка на. 


1941-öд воö менö корисны Лоуэлл институтö лыддьыны «Сенситивнöй культуралöн рöмыд» (Сумерки сенсативной культуры») тема вылö лекцияяс, и меным ковмис лöсьöдны тайö курссö «Динамикаысь» пыдзыртöм подув мöвпъясысь. Сiйö жö вонас тайö лекцияясö (кодъяс, институтса делöясöн веськöдлысь А. Лоуренс Лоуэлл  да куратор Н. Лоуренс кывъяс серти, чукöртiсны медыджыд, лекциясянь лекцияö ыдждысь, аудитория) вöлi лэдзöма «Миян нэмлöн кризис» ним улын. Сiйö кадсяньыс тайö книгасö вöлi лэдзöма некымынысь Америкаын, Англияса да Выль Зенландияса петасъясын, вуджöдöма да йöзöдöма португальскöй, немецкöй, датскöй, чешскöй, финскöй, испанскöй да японскöй кывъяс вылын. Öнi дасьтысьö йöзöдчыны нöшта некымын вуджöдöм. Сiдзкö, тайö книгаяс пырыс «Динамикалöн» подув мöвпъясыс лоисны тöдсаöн да паськалiсны став мир пасьта. «Миян нэмлöн кризис» книгасö öнöдз выльысь лэдзöны, лыддьöны да видлалöны Америкаын да сылöн граница сайын. 
1956-öд воын, кор «Динамикалысь» нёльöд томсö вöлi вузалöма нин, менö корисны дасьтыны дженьдöдöмöн, мый ме и вöчи. 1957-öд воын петiс «Динамикалöн» дженьыд öти тома америкаса вариант. 1962-öд воын вöлi йöзöдöма кык тома дженьдöдöм петас испанскöй кыв вылын. Сiйö жö вонас нёльнан томсö вöлi зэв бура лэдзöма Соединеннöй Штатъясын. Испанияса да Италияса книга лэдзанiнъяс дасьтiсны йöзöдны «Динамикасö» дзоньнас 1963-öд-1964-öд воясö. 

Сiйö кадсянь öнöдз «Динамика» йылысь петö уна научнöй да популярнöй литература, сёясöн петöны научнöй статьяяс да сюрсъясöн популярнöй уджъяс. Дорйöма некымын дас диссертация, весигтö американскöй, английскöй, бельгийскöй, норвежскöй да китайскöй туясьысьяслöн петалiс кöкъямыс кыз том, кодъясöс сиöма «Динамика» туясьöмлы. Та кындзи, пöшти став неважöн петöм общество теориялöн история, социальнöй философия, öтувъя социологияысь книгаясын, а сiдзжö искусствоведение, психология, политическöй наукаяс да философияысь öткымын öтувъя уджын торъя юръясын видлавсьöны «Динамикалöн» подув нырвизьясысь. Уна странаын тайö уджсö сетöны велöдчанiнъясын торъя лекция курсъясöн да видлалöны семинаръяс вылын. 
«Динамикаын» йöзöдöм мöвпъясыс, тыдалö, пыдö вужъясисны социально-психологическöй наукаясö, öнiя культураö да йöзлöн öтувъя вежöрö. Мый нö вермас лоны таысь коланаджыкыс? Вояс чöж уджыс эз вошты ассьыс тöдчанлунсö: шуöма кö кöйдыслы нырсявны, сiйö быть чужас. Мукöд «дивидендъяс» пöвстын «Динамикасö» йöзöдöмыс вайис меным некымын учёнöй степень, сэтшöмъясöс, кыдзи  Румынияса да Бельгияса изящнöй искусствояслöн да наукаяслöн королевскöй академияясын членство, международнöй институтын да Социологическöй Конгрессын, Американскöй социологическöй ассоциациялöн цивилизацияяс öткодялöмын туясьысь Международнöй обществоын (Конгрессын) президент пост, Америкаын да мукöд странаясын некымын научнöй котырын нималысь член, Мексикаса национальнöй университетын доктор степень да уна мукöд. Веськыда кö шуны, менам олöм вылö норасьны помкаыс абу, став мирса йöз донъялiс уджöс ёна вылöждык меöн виччысьöм дорысь. 
Та бöрся удж да йöзöдчöм

Ме коркö шмонитöмöн шуи, мый профессор – сiйö сынöд да статьяяс пыркöдöм вылö чукöртöм «механизм», та вöсна «Динамика» эштöдöм бöрын ме эг тэрмась кутчысны профессор уджö. Менам выль туясьöмъясöй неуна йитчисны мирса война пансьöмкöд да мукöд шогъяскöд, кодъяс вичмисны войтыръяслы нелямынöд воясö. Сiйö кадся уджъясын ме зiли восьтыны аслам философия тэчаслысь, социологиялысь да психологиялысь аслыспöлöслунсö, кодi подуласис интегральнöй видзöдласъяс да ловлы донаторъяслöн öтувъя идея вылö. 

Сiйö каднас ме дасьтi да йöзöдi татшöм уджъяс, кыдзи «Человек и общество в условиях бедствий» (1942), «Социокультурная причинность, пространство и время» (1943), «Россия и Соединенные Штаты» (1944), «Общество, культура и личность: их структура да динамика. Система общей социологии» (1947), «SOS – смысл нашего кризиса» (1951)
, уна странаса научнöй журналъясын чукöра йöзöдöмыс кындзи. 

Йöзкостса ыджыд тыш да мукöд неминуча эз вöвны меным виччысьтöмторйöн.  Кызьöд вояс помасьöмсянь на лекцияяс вылын, а сэсся «Социология революций», «Социальная мобильность» и торйöн нин «Динамикаын» ме водзвыв öлöдi весь олысь, кокни мывкыда да олöмысь öтдортчöм рытывввывса обществосö матыстчысь войнаясысь, вир кисьтана революцияясысь, пузувтчöмысь, йöзлöн мукаясысь да сiйö шуштöмторъясысь, кытчöдз вайööд мортысь «пемыд вынъяссö» лэдзöмыс. Гöгрвоана, мый сэки менам öлöдöмöй вöлi «пустыняын öтка мортлöн горзöм» кодь. Коллегаяс, студентъяс да критикъясысь унаöн нимтывлiсны менсьым восьтöмъяссö «вежöртöмöн», «дзик лöсявтöмöн», «сöрöмöн», кöть война пансьöм бöрын найö гижалiсны «Енмöй, кутшöм стöча тi висьтавлiнныд!» 
Ме виччыси ыджыд пыркалöмъяссö, шогсö, но та вылö видзöдтöг, мирса тышлöн ыпнитöмыс пыдысянь вöрзьöдiс менö, ёсьтiс морт олöмын трагическöй вылö нырисöс, кодi олöм чöжнас важöн пырис менам сьöлöмö. Эг этша кад да вын пукты ме сэки, мед кокньöдны йöзлысь мукаяссö, отсавны налы венны «эндöмлысь пежсö», кодöс вайис война, и сэк жö ме гижи да водзö туяси, мый вöлi сьöкыд мöвпъяссьым медбур бурдöдчанторйöн. Война да мукöд социальнöй шогъяс ышöдiсны менö туявны, кыдзи тыш, тшыгъялöм, висьöм паськалöм да вир кисьтана революцияяс туйччöны йöзлöн вежöр да оласног вылö, экономика да политика институтъяс вылö, семья, обществолöн вöрöм вылö, мораль, эскöм, культура да сылöн водзö сöвмöм вылö. Туясьöмъяслöн кывкöртöдъясыс пырисны «Человек и общество в условиях бедствий» 
книгаö. Туясьöмъяслысь öтувъя нырвизьяс тöдчöдiгöн, шуам, сэтшöмöс, кыдзи «морттуй да религия танкнитчан закон» либö «социальнöй неминучаяс дырйи правительстволöн кесйöдлöм паськалан закон», ме эськö кöсйи висьтасьны, мед мекöд öти кадö олысьяс думыштчисны, мый виччысьö найöс да обществосö пузласигъясö, кодъяс веськалiсны му вывса йöзлы XX-öд нэмын. Позьö сöмын норалыштны, мый этшаöн пыдди пуктiсны вöзйöмъясöс. Унджыкыс кывзысьöмöн мунiсны этша гöгöрвоысь политикъяс бöрся да кыпöдчысь да власьт бердö ляскысьöм элита бöрся. Власьт нуöдiс сямтöм политикасö вежтöг водзö, и тайöн эз чинты йöзлысь мукаяссö, а мöдарö, содтiс найöс. Сы вылö видзöдтöг, мый уна миллион лов вöлi бырöдöма войнаяс, революцияяс, пöрöс висьöмъяс да тшыг воясö, мый унатор вöлi воштöма вöр-ва видзöмын да национальнöй доходын,  тайö синтöм подаöс синтöм новлöдлысьясыс эз сетны войтыръяслы кöть этшаник войнатöм олöм, кöть мода вылас мездлун ни посйöд. Найö эз вайны йöзлы ни арт, ни мортнога оласног. Та пыдди найö лэдзисны вöля вылö ставсö жугöдысь, уна йöзöс виысь, лöг чужтысь, нартитысь да йöй вынъяс, уськöдiсны му вывса йöзсö апокалипсис выя асьнысö пазöдöмö.
«Россия и Соединенные Штаты» удж сiдзжö вöлi гижöма мöд мировöй война  да сылöн колясъяслöн туйччöм улын. Тайö бур подула уджас ме зiли петкöдлыны кык войтырлысь культураын да социальнöй олöмын öткодьсö да торъялöмсö: ме видлалi налысь ёрта йитöдъяссö Öтувъя Штатъясса став история чöжыс, тöдчöдi öтувъя могъяссö да тыштöг ладмöдчыны позьöмсö, тайö небöгсö гижöмöн, збыль, ме видлi эскöдны кыкнан государствосö да налысь веськöдлысьяссö водзö видзны кыкнаныслы шогмана йитöдъяссö да думыштлыны сы йылысь, мыйö вермасны вайöдны ёртасьöмысь кежöм да конфронтация, «кöдзыд» да «сотысь» войнаяслань косöмыс. Кöть эськö книгасö казялiсны, и сiйö петiс Англияын, Японияын да Португалияын, менсьым вöзйöмъясöс да öлöдöмъясöс унджыкыс эз кывны, торйöн нин кыкнанладорсьыс политикъяс да власьт кутысьяс. Ичöт чукöръяслысь интересъяссö тöдöмöн политикъяс да элита кыпöдiсны вен дзик сёрнитчöм кырымалöм бöрся. Тайö быттьö Омöльöн лöсьöдöм зык пансьöмсяньыс кыкнан государстволöн öта-мöдсö виян политикаыс, а сёрöнджык и кыкнан военнöй блокыслöн политикаыс, вочасöн чорзис, пöрис ставсö жуглысьö да пазöдысьö, кытчöдз эз во мушар вылын став йöзсö бырöданвыяöдз. Биын пагалöм виччысьö ставнымöс, и тайö биыс вермас ыпнитны быд здук. 
Йöзлöн став история чöжнас öдвакö сюрас татшöм жö зэвтчöм кад, кор му вывса олöмыс збыль матыстчис дзик бырöмланьö, кор йöзыслöн этшысь петöмыс, торйöн нин правительяслöн йöйталöмыс, лоис веськöдлыны позьтöмöн, а морт кутiс вочасöн пöрны медся эралысь да усьласьысь зьверö. Морт-мортвиысь, морт-пазöдысь вайис аслас вир-яйлы, ловлы пом, бырöдiс Ен пертассö. Ставыс быран выйын – вир-яй, лов, нэмöвöйся вежöр,  мича вöтъяс. 
Тадзи, миян кадся катастрофаяссö видлалöм бöрын, сьöлöмöс неуна такöдыштöмöн нин, ме выльыс заводитi уджавны аслам социологиялöн интегральнöй тэчас да сылöн подув вежöртасъяс вылын. 
Тайö туясьöмын шедöдöмсö лои йöзöдöма татшöм книгаясын: «Социокультурная причинность, пространство, время» да «Общество, культура и личность: их структура и динамика. Система общей социологии». Кыкнан уджсö ме дасьтi туясьысъяслы кыдз монографияяс, а эг студентъяслы велöдчан книгаяс туйö. Найö тöдчымöнъя туйччисны сiйö кадся психосоциальнöй мöвпалан сям вылас, да и талун тайö книгаяснас ёна на вöдитчöны. «Общество, культура и личность» йöзöдöма испанскöй, португальскöй, японскöй да хинди кывъяс вылö вуджöдöмöн. Кыкнан книгаыслысь американскöй изданиесö вöлi вузалöма некымын воöн, сэсся выльысь лэдзöма 1962-öд воын. Öнi найö, дерт, лоины судзöданаджыкöсь социологъяслы, воддза петасъяс дорысь. 
Меным нимкодь, мый менам артмис аддзывлыны уджъясöс йöзöдöмаöн. Весиг кор ме гижи «Общество, культура и личностьöс», война бöрын нин, выль неминучаяс да шогъяс, кодъяс пыр усисны став му вывса йöз вылö, ёна торкалiсны менсьым книга вылын уджöс. 
Менам майшасьöм вöлi сэтшöм ён, мый 1945-öд воын ме шуи: тайö трактатсö помалöм бöрын став кадöс кута видзны сöмын öтитор вылö – öнiя кадся пикö вайöдан кризис дырйи мортöс, кыдзи торъя видöс, вуж выйöн бырöдöмысь видзанторъяс да посъянногъяс корсьöм вылö. Йöзлы лöсялысь зэв важся кыв шусьöгысь: Primo vivere, deinde philosophare
,  позьö гöгöрвоны менсьым кöсйысьöмöс. 
Тайö мöвпъяссянь йöткыштчöмöн, ме öддзöдi «Общество, культура и личность» вылын уджсö да босьтчи туявны меным выль да омöля на туялöм проблемаяс. Найöс водзвыв видлалыштöм брын ме вои мöвпö лöсьöдны Гарвардын чужтысь-кылдысь альтруизм туялан сьöвмöс да менам наукаын олöмын выль тшупöдöн, мый йылысь пасйыштöма локтан юкöнын.. 
Витöд юкöн

Дас витöд сигöр.

Гарвардын чужтысь-кылдысь альтруизм
 туялан сьöвмöс
Öнi абу кивыв ставсö няклялöмöн висьтавны, кыдзи да мыйла воддза туясьöмъясыс вайöдiсны менö вöр-валань, чужтысь-чужтысь-кылдысь артасьтöм муслунлань, сылысь тыдовтчöмъяссö да вермöмъяссö туялöмлань. Тырмымöн шуны, мый тайö проблема дорö шыöдчöмыс лои логическöй тшупöдöн сiйö теоретическöй подувъясыслы, кодъясöс вöлi эрдöдöма менам «Динамикаын» да кодъяс восьтöны öнiя кризиссö – сылысь помкаяссö, могъяссö да сiйöс венан туйяссö. 

Гашкö, Гарвардса чужтысь-кылдысь альтруизм туялан сьöвмöслöн удж кузя докладысь босьтöм гижöдыс да 1958-öд вося XVIII-öд  Войтыръяскостса социология конгресс
 восьтìгöн менам чолöмалöмысь вайöдöм юкöнъясыс вермасны кыдзкö гöгöрвоöдны, мыйла ме босьтчи туявны тайö проблемасö и кыдзи сìйö йитчö «Динамикаын» гижöм туясьöмъяскöд да водзö индöм нырвизьяскöд. 
Сьöвмöс восьтöмыслы подувнас лои кык мöвп, кодъясöс оз ков торйöн  гöгöрвоöдны сы вöсна, мый найö сìдзи гöгöрвоанаöсь. Медводдза мöвпыс сìйö, мый ни öти öнöдз сетöм вöзйöм, кыдзи позьö мездысьны войтыръяскостса военнöй зыртчöмъясысь да гражданскöй тышъясысь либö йöзкостса мукöд вир кисьтана венъясысь, оз вермы бырöдны либö кöть неуна чинтыштны тайö лёкторъяссö. Тайö бура тöдса вöзйöмъяс улын ме гöгöрвоа медводз войнаяссö да вензьöмъяссö политическöй средствоясöн бырöдöм,  торйöн нин демократическöй политическöй вежсьöмъяс отсöгöн. Весиг аски кö став мирыс лоас демократичнöйöн, войнаяс да вир кисьтана тышъяс некытчö оз вошны сы вöсна, мый демократияяс сìдз жö тышкасьöны да зыксьöны суседъясыскöд, кыдзи и автократическöй режимъяс. Нацияяслöн Öтувъя Организация ни Ставмирса правительство оз вермыны лöсьöдны öтсöгласа олöм – войтыръяс костын либö öти страна пытшкын - дыр кад кежлö, оз кö ло тайö органъясыслысь уджсö вынсьöдöма торъя мортлöн, йöз чукöръяслöн, институтъяслöн да культураяслöн ёна сöвмöм альтруизмöн.

Тайö буретш инмö öнìя велöдан системалы. Аски став мирас верстьö йöзыс вермасны лоны наукаяс кузя докторъясöн, но войнаяс оз дугдыны. Дасöд нэмсянь кызьöдöдз образование ёна вежсис: быдпöлöс велöдчанìнъяслöн, велöдчöм йöзлöн да  наукаöн шедöдöмторъяслöн лыдыс воысь во содìс, и зэв öдйö, но та вылö видзöдтöг, войнаяс, вир кисьтан революцияяс да шуштöм мыжъяс эз бырны. Мöдарö, наука боксянь медся бура сöвмöм да джуджыд тöдöмлунъяса XX-öд нэмын налöн лыдыс воис чук йылдöдзыс да вöчис тайö нэмсö став сы водзын мунысь греко-римскöй да европейскöй историялöн кызь вит нэмысь медся вир кисьтанаöн. 

Сiйö жö позьö шуны религиялöн кипель йылысь, гöгöрвоны кö религия улын куш Енлы идеологияа эскöм либö му вывса быд мукöд религиялысь эскöм символ. Мый тайö збыльысь тадзи, петкöдлiс 73 бостонсалысь, кодъясöс пыртiсны ас вераас кык нималысь евангелист-проповедник, оласногсö туялöм. Тайö сизимдас куим морт пöвстысь сöмын öтик пыртчöм бöрас вежис ассьыс тыдалана оласногсö альтруизм содтöмöн. Комын сизим морт выль пыртчöмъяссьысь вежыштiсны сёрнитан модасö, кутiсны тшöкыдджыка шуны «Прöстит, Енмöй», «Господь Исус Кристослы Нималöм» да мукöд кыв тэчасъяс, но налöн оласногыс эз вежсьы. Мукöдыслöн эз вежсьы ни сёрниыс, ни тыдалана оласногыс. Идеология видзöдласъяс да сёрнитан мода тадз вежсьöмсö кö лыддьыны эскöм ловзьöдöмöн да морттуясьöмöн, тайö дерт, оз сет йöзлы арта олöм да оз чинты на костын лöгсö, сы вöсна мый эсканторсö ли сёрни модасö вежöмыд вермас мода вылас небзьöдны сьöлöмсö сöмын психо-невротикъяслысь да псевдорелигиознöй ханжаяслысь. 
Тадз жö позьö шуны коммунистъяслöн, социалистъяслöн да капиталистъяслöн экономика вежöмöн, наука, художество, критика да мукöдтор отсöгöн став йöз пöвстын зумыд мир лöсьöдöм йылысь, оз кö найö вынсявны торъя йöзлöн да йöз чукöръяслöн пыр содысь альтруизмöн.  «Восстановление гуманности»
 (1948) книгаын  ме вайöдi öткымын пример, кодi вынсьöдö тайö шуöмсö. 
Со кыдзи, миянлысь медводдза мöвпсö пыкöны индуктивнöй доказательствояс: оз кö сод торъя морт олöмын, йöз да йöз чукöръяс костын, общественнöй институтъясын да дзоньнас культураын артасьтöм да чужтысь муслун*, зумыд мир да гармония на костын оз вермыны лоны. 
Мöд подув мöвпыс сыын, мый тайö артасьтöм чужтысь-кылдысь муслуныс, код йылысь ми тöдам зэв на этша, кутö пытшкас зэв ыджыд воссьытöм вын – збыль misterium tremendum et fascinosum
, –  тöдам кö, кыдзи чужтыны сiйöс тырмидз, кыдзи чöжны сiйöс да уджöдны ас выланым. Мöд кывйöн кö, тöдам кö ми, кыдзи вöчны мортöс да йöз чукöръяс альтруистъясöн да чужтысь-кылдысьясöн, мед найö кылiсны, кутiсны да вежöртiсны асьнысö му вывса войтырлöн збыльнöй юкöнöн, öти зумыд ёртасьысь котырöн. Та боксянь муслун лоö медся ыджыд выннас, кодi видзö пытшкас вöвлытöм бурдöдан да чужтан позянлунъяс. 

Индöм кык мöвп вылас мыджсьöмöн Сьöвмöс заводитiс туявны тайö тöдтöм ли зэв на омöля туялöм энергиясö. Уджсö панiгöн ми бура гöгöрвоим, мый миян, öтар боксяньыс – ичöт вынъясным да  омöлик материальнöй эмбурным, мöдар боксяньыс – проблемалöн сьöктаыс дзик эз лöсявны ас костас. Ми гöгöрвоим и гöгöрвоам, мый тайö проблемасö туялöмö вермам пуктыны сöмын войт ыджда пай. Но сы вöсна, мый правительствояс, ыджыд фондъяс, фирмаяс да организацияяс, а сiдзжö медсяма йöзыс ёнджыка ворсöдчöны мортöс мортöн бырöдан кипель дасьтöмöн да найöс сöвмöдöмöн, кодлыкö коркö да кыдзкö öд колö сувтны талы паныд да босьтчыны артасьтöм муслунлысь феноменсö туялöмö. Мед, абуöсь на кö могсö олöмö пöртöм вылö ыджыд вынъяс, да и уджъёртъяс оз ошкыны тайö «йöйталöмсö».
Бöръя некымын дас вонас наука восьтiс олöмлысь выль юкöнъяс, кодъясöс колö туявны да сетны мортлы вöдитчöм вылö. Субатомнöй мирлысь зондаж да ядернöй энергияöн вöдитчöм – тайö сöмынö кык неважöн восьтöмтор. Вермас лоны, мый бöръя юкöныс, кодöс кöлö бура туявны – альтруизма муслунлöн гуся йöртöд. Мед, тайö уджыс сöмын на пансьö, но сiйö, тыдалö, локтан туясьöмъясын лоас сюрöса нырвизьнас: артасьтöг радейтчöмсö пыртöма нин йöзлöн история темаö. 
Йöзкостса воддза войнаöдз да сы бöрын XX-öд нэмын лоöм мукöд неминучаяс бöрын наука öтдортчис тайö темасьыс. Туясьысьяс лыддисны, мый альтруизма муслунлöн феноменыс ёнджыка йитчöма религиякöд да этикакöд, а абу наукакöд. Матысса морт дорö муслун йылысь сёрнисö позьö кыпöдны вичко проповедьяс вылын, но некыдз зэ позь туявны наука боксянь либö пыртны университетса лекцияясö.  
1914-öд во бöрся неминучаясыс да выль вир кисьтана войналöн ыпнитны вермöмыс талунъя кадö вужвыйöныс вежисны ставсö. Найö йöткыштiсны артасьтöм муслун туялöмлань. Тайö жö неминучаясыс ышöдiсны выльпöв видлавны уна теория, кодъясöс öнöдз лыддисны тырвыйö научнöйясöн, торйöн нин найöс, кодъяс восьтiсны войнаяслысь, революцияяслысь да мыжъяслысь помкаяссö да вöзйисны мездысян туйяс.

Тайö пасйöдъясыс, чайта, отсаласны лыддьысьысьлы гöгöрвоны, мыйла ме лэптi тайö проблемаяссö да сюртчи туявны «артасьöм, чужтысь-кылдысь-чужтысь муслунлысь тöдтöм вынсö», а та бöрын – лöсьöдi Гарвардса чужтысь-кылдысь альтруизм туялан сьöвмöс. 
Эли Лиллилöн ыджыд пай

Кор ме заводитi тайö туясьöмъяссö, ме чайтi, мый кута нуöдны найöс öтнам, ассистентъястöг да финасöн отсöг кыськö кортöг. 
Тадзи ме нуöдлi Миннесота да Гарвард университетъясын пöшти став уджöс, социально-культурнöй динамика проект кындзи. Ме эг кöсйы корны сьöмсö менам туясьöмъяс вылö некутшöм фондлысь, правительстволысь ли весиг университетлысь. Тыдалö, ме сiйö туясьысьясысь, кодъясöс шуöны «öтка кöинъясöн». Колан кадö тайö йöзыс вермöны асьныс, персоналтöг да научнöй сортрудникъястöг, а сiдзжö торъя финансъястöг вöчны ассьыныс уджсö. Кодаркö боксянь, мед неуна вежыштöмöн, ме верма вайöдны Альберт Эйнштейнлысь кывъяссö, кодi шулiс ас йывсьыс: «Ме – вöв, кодi кыскö додьсö öтнас, кодi абу велалöма уджавны мöдкöд öтлаын, ни уджавны чукöрöн, сы вöсна мый вывтi бура тöда: мед олöмö пöртны могсö, мöвпавны да ставнас веськöдлыны колö öтилы». Дерт, вöзйылiсны кö меным сьöм либö ассистентъяслысь да сотрудникъяслысь отсöгсö, кыдзи тайö вöлi «Динамика» вылын уджалiгöн, ме эськö нимкодя босьтi найöс. Пасйыштны кö, мый ыджыд фондъяс сетöны финансовöй отсöг ёнджыкасö, а тшöкыда и сöмын, котырöн туясян проектъяс вылö, кодъяс шогмöны тайö фондъяслöн, правительстволöн да университетъяслöн корöмъяслы, а сiдзжö сiйö, мый ме тöдi, кодi збыльысьсö мынтысьö тайö организацияясас, ме тöдi, мый шыöдча кö «чужтысь-кылдысь артасьтöм муслун» туялöм вылö сьöм корöмöн, меным оз сетны,  донъяласны проектсö «йöйталöмöн». 

Сы вöсна, мый ме бура тöдì, кутшöм туясьöмъяс бöрйöны мынтысьысь организацияяс, ме тшöкыда öлöдì том йöзöс, кодъяс лöсьöдчисны корны сьöм асланыс збыль колана научнöй проектъяс улö, мед оз виччысьны фондъяссянь ыджыд бурсö. «Гижис кö талун Платон ассьыс «Республикасö», стöчджыка кö, сылысь кутшöмкö юкöнсö, да корис сьöм сìйöс помалöм вылö, падъявтöг позьö шуны, мый сылы эз сетны, сы вöсна, мый шуисны сылысь уджсö наукаысь ылалöм спекуляцияöн»,  - тадзи шулì ме налы. Та дорö содтöд, дзолясянь асныра, ме вытì вылö донъялì ас вöляöн олöм да асшöр мöвпалöм, мед пеславны научнöй видзöдласъясöс фондасьысь институтъясса менеджеръяслöн тшöктöм серти. Та кындзи, ме эскöдì ачымöс и мукöдъясöс, мый верма мыйсюрö вöчны содтöд сьöмтöг либö йöзлöн отсöгтöг, и дерт жö, вöчны гырысьджыкторъяс кутшöмсюрö фондъясöн лышкыда финансируйтöм туясьöмысь. Ме петкöдлì тайöс аслам уджöн, но верма вайöдны пример пыдди уна мукöд ыджыд ученöйöс, философöс, гижысьöс да серпасасьысьöс, выль религияяслы да этическöй тэчасъяслы подув пуктысьясöс, кодъяслы фондъяс эз жö отавны сьöмöн ни йöзöн. Та йылысь ме öтторъя висьталì коллегаяслы, кодъяс ёна майшасисны татшöм отсöг корöм понда. Туясьöм вылö сетöм сьöмыс да туясьöмлöн результатыс, - шулi ме, - тшöкыда абу öтыдждаöсь, весиг мöдарö, паныдаöсь. Уна миллион доллар, кодъясöс вöлi сетöма фондъяслы муса котыра проектъяс вылö, торйöн нин психосоциальнöй наукаясын, кызнас лои видзöма весьшöрö, тайö проектъясыс сетiсны вывтi дзоля збыльысь колана результат. 

Татшöм руöн ме шуи босьтчыны аслам «йöйталан» проектö, сöмын «Общество, культура и личность» книга помалöм бöрын. Но книга вылын уджсö помавтöдз на 1946-öд вося öти тöвся рытö меным воис письмö, кöнi вöлi вöзйöма ассистентъяслы менам «йöйталан» проект вылын уджалöмысь мынтысьны ыджыдкодь сумма, а сiдзжö некымын нималысь да том туялысь вöзйысьöмаöсь фонд пыр босьтчыны öтувъя уджö, кöть эськö месянь  некутшöм корöм эз вöв. Письмö ыстысьыс гижис меным, мый менсьым уджъясöс лыддьöм бöрын, сiйö пыртö менö гежöд туясьысь лыдö, кодъяс эськö вермисны тырвыйö видлавны шöйöвошöм да этшсьыс петöм öнìя му вывса йöзлысь морттуй да вежöр выльмöдан проблемаяссö. Ассяньыс сìйö рад отсавны сьöмöн татшöм туясьысьлы, весиг медводдза чексö кызь сюрс доллар вылö сìйö мöдöдас пыр жö менам вочакыв бöрын. Письмöас сìйö эз гарав «альтруизм», «артасьтöм, чужтысь-кылдысь муслун», но проблемаясыс, кодъяс вылö сìйö ышöдìс менö, вöлìны матынöсь проблемаяскöд, кодъясöс ме важöн нин кöсйи туявны. Письмö помас сулалìс кырымпас: «Эли Лилли».

Сэки ме эг тöд, код сэтшöмыс Эли Лилли и та вöсна юалì секретарлысь: «Кодì тайö шемöс мортыс, кодì менö аддзывтöг, вöзйö поводнöй уна сьöм менам туясьöм вылö?». 

- О! Эли Лилли – тайö медыджыд фармацевтика корпорацияöн веськöдлысь, «Лилли Эндоумент» фондса президент, филантроп да США-са бизнесын медгырысь лыдысь морт. 
Тайö юöрыс эскöдìс менö, мый воöм письмöыс эз вöв шмоньöн. Вöзйöмыс вöлì пыдди пуктана мортсянь, и меным колö вöлì бура мöвпыштны. Кыдзи «супер-шотландец» да йöз сьöм дорö вывтì видзчысьысь морт, вочакыв сеттöдз, ме сёрнитлì Гарвард университетса президент Джеймс Конанткöд да öткымын коллегакöд. Президент Конант вöзйис меным тшöктыны мистер Лиллилы вуджöдны сьöмсö (20 сюрс доллар) не аслам тшöт  вылö, а Гарвард вылö. Тадзи эз ковмы суммасьысь мынтыны вотъяс. Кöть формальнöя сьöмыс лоö вуджöдöма Гарвард тшöт вылö, збыльысьсö сìйö воас веськыда менам киö, мед видзны туясьöм вылö. Ме кывзыси да юöртì мистер Лиллилы, мый аттьöала сìйöс лышкыд отсöг вöзйöмысь да кори вуджöдны сьöмсö Гарвардскöй университетлы. 
Некымын лун мысти мистер Лиллисянь меным воис чек сёрнитчöм сумма вылö, кодöс ме дзик пыр сетì университетса казначейлы, мед восьтыны ассистентъяслы удждон мынтöм вылö торъя тшöт. 

Со тадзи менам киö веськалìс альтруизм туялöм вылö ыджыдкодь сьöм, веськалìс кортöг да быдсяма бюрократъяс вылö мус сьöдöдтöг. Тайö стöч коланаинö усьöм отсöгыс вöлì быттьö Енмöн сетöмторйöн. Олöм чöжöн меным тшöкыдакодь усьлывлìс шуд кортöг судзöдны татшöм виччысьтöм козинъяссö буретш коланаинö. Та йылысь ме верма шуны Ганди кывъясöн: «Кор вошö бöръя надея, казяла, мый отсöгыс воö кытысь он виччысь». 
«Общество, культура и личность» книга помалöм бöрын, ме кутì ныртчыны зэв паськыд да пöшти туявтöм темалань, кодì йитчöма альтруизма чужтысь-кылдысь муслункöд. Темасьыс став тöдöмлунсö öтувтöмыс восьтìс, мый тайö зэв ыджыд проблемасö öнìя наукаын пöшти абу видлалöма. Кöть эськö öнìя социологъяс да психологъяс пиысь унаöн видлалöны лöг, закон торкалöм, зык да вежöр торксьöм наукалы шогмана туяланторъяс пыдди, найö жö логикакöд вензьöмöн шуöны теологическöй проповедьöн либö ненаучнöй спекуляцияöн любöй туялöм, кодöс сиöма муслун, ёртасьöм, героическöй петкöдчöм да творческöй гений феноменъяслы. Менам коллегаяслöн тайö наука боксянь подулавтöм видзöдласыс петö сыысь, мый найö ассьыныс туясьöмъяссö веськöдöны лёкторъяс вылö, патология да морттуйтöмторъяс вылö, кодъяс öтторъя петкöдчöны миян ловтöм культуралöн öтувъялун воштöм тшупöдын.  
Менам ловтöмалöм дорö «идиосинкразия» вылö видзöдтöг, ме зìля туялì тайö темасö 1946-öд да 1947-öд вояс костын. Тайö туялöмсьыс артмис «Восстановление гуманности» книга, кодì петìс 1948-öд вося март тöлысьын. Öнì йöзöдöма нин немеч, норвежскöй, японскöй, испанскöй да хинди кывъяс вылö вуджöдöмъяс, а сìдзжö лэддзöма (английскöй да индийскöй кывъяс вылын) торъя петасъяс. Тайö уджас ме туялì да йитì войнаясысь да йöзкостса гырд кисьтана зыкъясысь мынтöдчанторъяс вöзйöмъяс; петкöдлì, мый став тайö рецептыс оз отсав; петкöдлì öнìя социальнöй институтъяслысь подув нелючкиторъяссö, торйöдì морттуйлысь, культураяслысь да ловлы донаторъяслысь типъяссö, посниторъясöдз лöсьöдì план, кыдзи да мый колö вежны, мед тшупны йöз костын выль, вежавидзана да зыктöм олöм; торйöн  эрдöдì, кутшöм пай пуктö тайö вежсьöмас артасьтöм, чужтысь-кылдысь муслун. 1948-öд вося апрель тöлысьö меным звöнитлìс Бостонö воöм Эли Лилли. Сìйö кöсйис аддзысьлыны мекöд да корис пажнайтны сыкöд. Ме окотапырысь шыаси, сы вöсна мый важöн кöсйи тöдмасьны буралысьöйкöд. Тадзи ми паныдасим. Сылöн вежöрыс, сямыс да небыдлуныс зэв воисны меным сьöлöм вылö. Обöдайтìгöн ме висьталì сылы, мый сетöм деньгасьыс ме видзи «Восстановление гуманности» книга вылö сöмын 248 доллар. Тадз кö водзö кутас мунны, меным ковмас уна вö, мед видзны став сьöмсö. «Тì öмöй он вермöй паськöдны да öддзöдны уджтö?» - юалìс сìйö воча. Ме шуи, мый верма, но сэки меным ковмас некымын миллион доллар, мед котыртны став джуджыд мöвпа да морттуя йöзсö – нациялысь меддонаторсö, да тырвыйö уджöдны найöс, мед туявны öнìя кадся тайö медшöр проблемасö. Тöдìсны кö правительствояс, частнöй фондъяс да странаясöн веськöдлысьяс, кутшöм критическöй ситуацияын олöны öнì йöзыс став му вылас, найö важöн нин эськö босьтчисны туявны тайö проблемасö. Та пыдди правительствояс да власьт бердса элита, водзö вылö видзöдтöг, дасьтöны выль мировöй катастрофаяс, уна миллион доллар деструктивнöй могъяс вылö видзöмöн, национальнöй озырлунъяс ковтöг бырöдöмöн да йöзöс немжалиттöг быд лун виалöмöн. Мистер Лилли шуис, мый сìйö оз вермы сетны меным миллионъяс, но «Лилли Эндоумент» да сìйö ачыс вермасны вöзйыны менам пилотажнöй проектъяс вылö содтöд сё сюрс доллар вит во кежлö – кызь сюрсöн быд во вылö. Веськыда кö шуны, ме шайпаймунì татшöм лышкыд вöзйöмсьыс. 
- Тайö  сэтшöм ыджыд сьöм, мый вочакыв сеттöдз, меным колö сёрнитны университетса администрациякöд да коллегаяскöд. Лун кык мысти ме сета Тìянлы вочакывйöс. Öнì ме пола босьтны ас вылам та ыджда деньгасö колананог видзöмысь кывкутöмсö. 

Мистер Лилли бура гöгöрвоис менсьым падъялöмöс да кöсйысис виччысьыштны. Президент Конант да ёртъясöй веськыда шуисны меным босьтны лышкыд козинсö. Та кындзи президент Конант вöзйис лöсьöдны Гарвардын тайö проблемасö туялан сьöвмöс. 

- Ме тöда, мый тайö сьöмсö сетöма тìян туясьöмъяс вылö. Но думыштлöй, ме эг ло президентöн да бöрйисны кöдöскö мöдöс. Выль веськöдлысьыс вермас не тöдны, мый вылö сетöма тайö сьöмсö, и тìянлы вермас лоны сьöкыд тайö сьöмнас вöдитчыны. Та вöсна, мый миянöс кутö Гарвардса университет бердын торъя туясян сьöвмöс лöсьöдöмысь? Ми пуктам Тìянöс веськöдлысьöн, кодi вермас веськыда вöдитчыны сетöм сьöмнас. Сöмын Тìян кырымпасныд лоас университетса казначейлы да финансъяс видзöдысьяслы эскöданаöн. Тì верманныд вöдитчыны фонднас, кыдзи кöсъянныд. 

Меным лов серти лоис тайö мöвпыс, и ме юöртì сы йылысь мистер Лиллилы, а регыд меным воис чек сё сюрс доллар вылö, кодöс ме сетì университетса казначейлы.  1949-öд вося февраль тöлысьö Гарвардса чужтысь-кылдысь альтруизм туялан сьöвмöс восьтiсны официальнöя, ме лои веськöдлысьнас, и менам кадöй юксис сьöвмöсын удж да  университетын велöдöм костын
. 

Со тадзи Эли Лилли да «Лилли Эндоумент» лоины сьöвмöслы подув пуктысьясöн да туясьöмъяс водзö тойлысьясöн. Найö некор эз сюйсьывны сьöвмöслöн уджö, миянлысь уджнымöс сьöлöмсянь ошкöм кындзи да сы кындзи, мый дас кымын во мысти найö ыстìсны 25 сюрс доллар содтöд, кор воддза сьöмсö вöлì видзöма нин. Тайö выль сьöмыс мунìс сьöвмöсын водзö уджалöм вылö, 1961-öд воын Зальцбургын цивилизацияяс öткодялöмлы сиöм Войтыръяскостса воддза конгреслысь материалъяс йöзöдöм вылö да секретарлы удждон вылö, кодì вежоннас некымын час кежлö волìс отсасьны менсьым гижöдъяс лöсьöдöмын да инавны меным став мирсьыс воысь корреспонденция. 

Тайö некымын вонас письмöяс пыр да аддзысьлiгъясö ме тöдмалì Эли Лиллиöс воддзаысь паныдасьöм дорысь бурджыка. Ме тöдмалì, мый сìйö Америкалöн делöвöй кытшъясын зэв тöдса юрнуöдысь, меценат, кодì лышкыда отсасьö религия, наука, искусство, культура да мукöд общественнöй котыръяслы. Уна гырысь университет сетлìс сылы нима степеньяс, сìйö вöлì Индиана штатын История котырса президентöн,  гырысь туясьысьöн да гижис некымын ыджыд удж, шуам, «Доисторические древности Индианы», «Шлиман в Индианаполисе»
 да мукöд. Сìйö сìдзжö вöлì селекция кузя, сюра пемöсъясысь медбур пöрöда быдтöм да видз-му культураяс сöвмöдöм кузя экспериментальнöй фермаяс котыртысьöн, Индианаын важ история боксянь тöдчана стрöйбаяс видзысьöн да кураторöн, серпасасьысьöн да киа-подъя столярöн. Тайö сöмын некымын пасйöд сылöн унапöлöс кужöмысь, сöмын ичöт пай сылы сетöм талантъясыс. 

Нöшта на шензьöданаöн вöлì сылöн восьса да шоныд сьöлöмыс. Ним да эштытöм вылö видзöдтöг, сìйö аддзис кад, мед, шуам, паныдавны менö Индианаполисса аэропортын да дзонь кык лун, кодöс ме коллялì сылöн мича оланìнын, лотныны мекöд сёрнияс вылö. Сìйö да миссис Лилли вывтì бура видзисны гöсьтъясöс ас орданыс. Ме гарыштì та йылысь, мед петкöдлыны менам спонсорлысь да сылöн гöтырлысь ловъя пертассö. Веськыда кö, Америкаын абу нин сэтшöм уна та ыджда веськöдлысь, кодì дась видзны зэв колана кад да вын прöстöй профессор вылö, кодлы отсалìсны сылöн туясьöмъясын. Ме лыддя, мый меным ёна мойвиис, мый верми нимкодясьны накöд ёртасьöмöн, налöн эскöмöн да сьöлöмöн менö сибöдöмöн. Тайö йöзыскöд паныдасьöмыс лоис менам олöмын медся ыджыдторйöн. Вöлì кö эськö сìдз шуана «капиталистическöй обществоын» унджык Эли Лилли кодь капиталист, гашкö эз и ковмы капитализмлы водзсасьысь вынъяслöн öтувтчöмъяс. Ме аттьöала Эли Лиллиöс, сылысь гöтырсö, а сìдзжö мистер да миссис Джошуа Кирби Лилли да Джошуа Кирби Лилли III сìйö ыджыдысь-ыджыд пайысь, кодöс найö пуктìсны туясян сьöвмöс лöсьöдöмö да сылысь уджсö котыртöмö.
Туясян сьöвмöслöн удж


Туясян сьöвмöс йылысь кö сёрнитны, ме вайöда сöмын менам Гарвардса чужтысь-кылдысь альтруизм туялан сьöвмöслöн удж кузя докладысь некымын пасйöд, код серти позьö гöгöрвоны миянлысь уджнымöс. 


Сьöвмöслöн сöвман кадö миян туясьöмъяс вуджисны кык тшупöд, мöдногöн кö, мунìсны кык нырвизьöд. Медводдза воськовнас вöлì «артасьтöм чужтысь-кылдысь муслунлы» уджалан определение сетöм, тырвыйö сìйöс восьтöм да тöдчöдöм, кутшöм ин босьтö тайö туясьöмъыс öнìя наукаын. Тайö уджъяссö вöлì йöзöдöма  «Разработка в области альтруистичной любви и альтруистичного поведения» (1050)  статья чукöрын да менам «Восстановление гуанности» да «Альтруистичная любовь» (1950) книгаясын. Статья чукöрас видлöма серпасавны муслунлысь подув аспектъяссö, формаяссö да тыдалысь петкöдчöмъяссö, а сìдзжö тöдчöдöма тайö проблемаыслысь местасö öнìя наукаын да философияын. Сборникыс воссьö менам статьяöн, кодöс сиöма муслунлысь унапöвста пространство туялöмлы, сылысь физическöй, религиозно-онтологическöй, биологическöй, этическöй, психологическöй да социологическöй аспектъяссö артыштöмöн да быд аспект кык форма сертиыс – вир-яй муслун да платоническöй муслун – торйöдöмöн. Медсясö эмпирическöй да психосоциальнöй муслун видлалöм бöрын, тайö туялöмын тыдалысь да муртавны позьтöм эмпирическöй муслунлысь аспектъяссö лои вайöдöма вит «муртасö»: «вын, пасьта, нюжалöм, сöстöмлун да öткодясьöм», та бöрын видлавсьöны «муртасъяс» костса йитöдъясыс, вариантъясыс да корреляцияясыс. Уджас сìдзжö лэптöма муслун вынлысь чужöм, чöжöм да юклöм проблема. 

Сборниклöн водзö мунысь юръясын сетсьö эгоизмлöн да альтруизмлöн математика теорияяс (Н. Рашевский); висьтавсьö биологическöй подувъяс да факторъяс йылысь, кодъяс веськöдлöны öтувъя уджöн, зыкöн, творчествоöн (М. Эшли Монтегю, Тригант Барроу, Тереза Броссе); муслун да зывöк туялöм дорö психология боксянь матыстчöм йылысь (Г.У. Олпорт); альтруизмлöн научнöй, философскöй да социальнöй подувъяс йылысь (Ф. Нортроп, Л. Дечесн); психотерапевтическöй йитöдъясын альтруизм да психбольничаясын интеракция йылысь (М. Гринблатт, Х. Хичборн, Р.У. Хайд); колледжса студентъяс да детсадса челядь пöвстын альтруизм йылысь (П. Сорокин, Д. Коув);  парапсихологическöй экстрасенсорнöй лов ру да ёрта йитöдъяс йылысь (Дж. Б. Райн, С.Д. Кан); бур йитöдъяс йылысь, кодъясöс туялöма торъя йöзлöн, морт виысьяслöн да ёртасьысь йöзлöн электроэнцеффалограммаяс подув вылын (М. Гринблатт, Б. Ситтингер); да лои тöдмöдöма эмоциональнöй интеграция техникаöн (Свами Акилананда) да уджалан гармония проблемаясöн (Г.К. Зипф). 

Менам «Альтруистичная любовь»
 книга – тайö неыджыд видласян туялöм, кодöс сиöма став тöдса христианскöй вежаяслысь (4600 персоналия гöгöр, кодъяс йылысь мыйкö позис тöдмавны) да 500 öнiя американечлысь, кодъясöс орччöн олысьясыс лыддьöны «бур суседъясöн» морттуйсö видлалöмлы. Тайö вöлi христианскöй вежаяслöн медводдза «перепись». Вежаясöс серпасалiгöн тöд вылö вöлi босьтöма сэтшöм торъялöм, кыдзи налöн арлыдыс да энь-ай вылö юксьöмыс, семьяын ин, ай-мамыслöн семьяса йитöдъяс, профессиональнöй, экономическöй да социальнöй этш, велöдчöм да велалöм, налысь олöм кузьтасö да дзоньвидзалунсö, вежаöдзыс вайöдан туйсö, карсаяс ли сиктсаяс вылö юксьöмсö, национальностьсö, страна да политика видзöдласъяссö, социальнöй чукöръясö пырöмсö  да с.в.  Торъялöмъяссö лыддьöдлöм кындзи туясьöмын видлалöма и налысь вежсьöмъяссö, кодъяс лоисны вежаяскöд кыдзи торъя социальнöй чукöркöд Христос Эралöн кызь нэм чöжöн.

Танi позьö пасйыштны кык-куим шедöдöм, кодъясöс казялöма тайö перепись видлалöмысь. Медводз синмö шыбитчö вежаяслöн вывтi кузь оландыр да бур дзоньвидзалун. Аскетическöй олöм, кодöн олiс на пиысь унджыкыс, антисанитарнöй оласног да асьыныс вир-яйнысö тшöкыда мучитöм вылö видзöдтöг, шöркодя налöн нэмыс, весиг босьны кö тшöтш 37% найöс, кодъяс кулiсны йöз кипомысь кулöмöн, вöлöмкö, ёна кузьджык накöд орччöн олысьяслöн нэм серти, весиг кузьджык öнiя кадö олысь америкаса да европаса олысьяс серти. Мöд-кö, вежа нывбаяслöн лыдыс вочасöн содö медводдза нэмсянь кызьöд нэмöдз. Королевскöй да аристократическöй, сёрöнджык буржуазнöй семьясысь петöм вежаяслöн лыдыс пыр чинö, а дзескыда да гöля олысьяс пöвстысь петöмъясыслöн лыдыс бöръя некымын нэм чöжнас век содö. Тайö вежсьöмъясыс бура петкöдлöны, кутшöм вежсьöмъяс мунöны христианскöй обществояслöн социальнöй тэчасас: мужичöйяс да нывбабаяс костын сöвмысь правоын öткодясьöм, королевскöй семьяяслöн да аристократиялöн, а та бöрын и буржуазиялöн да озыр йöз чукöръяслöн социальнöй тöдчанлунсö воштöм. И сэсся, тайö туялöмыс петкöдлiс, мый XVII-öд нэм помсянь «выль вежаяслöн содöмыс» ёна чинiс и пöшти дзикöдз бырис XIX-öд нэм помын да  XX-öд нэм пансигöн. 


Татшöм жö ногöн лои туялöма витсё öнiя американеч-альтруистöс. Туялöмыс петкöдлiс вежаяслысь да светскöй альтруистъяслысь вир-яй торъялöм, сетiс мöвпаланног да  морттуй кузяыс стöч материал, кодöс вöлi öткодялöма закон торкалысьяскöд, агрессивнöй эгоистъяскöд да мукöд сэтшöмъяскöд. 

Медводдза, подув дасьтан этапас миянлы ковмис весиг нуöдны муслун вын кузя кутшöмсюрö туясьöм. Ми кö чайтам, мый тайö вын, гипотезасö колö подулавны. Туясьöмсö ми нуöдiм уна нырвизьöд да быдпöлöс методöн, заводитiм сысянь, мый чукöртiм историяысь да торъя йöзлысь тöдса вöвлöмторъяс, кодъяс вынсьöдiсны тайö гипотезасö, да сигöртiм тайö гипотезасö Гарвардса да Редклифф Колледжса студентъяс вылын, Бостонса психопатическöй больничаысь пациетнтъяс вылын да некымын чукöр öта-мöдыслы паныда сулалысь йöз чукöръяс вылын экспериментöн да джынвыйö экспериментöн видлалöмöн. Тайö туясьöмъясысь шедöдöмыс, кодъясöс йöзöдöма «Виды любви и ее сила: типы, факторы и технические приемы нравственного перевоплощения» (1954) 
 менам книгаын, бура вынсьöдiсны сiйö гипотезасö, мый артасьтöм чужтысь-кылдысь муслуныс – ыджыд вын, кодi, кужöмöн кö сiйöн вöдитчыны, вермас: (1) дугöдны морта-морткостса да йöзкостса жлеч тышъяс; (2) лöг йитöдъяс вемас пöртны ёртасьöмö. Ми сiдзжö подулалiм, мый муслун воча чужтö муслун, а лöг – лöгалöм; мый муслун вермö збыльысь туйччыны войтыръяскостса йитöдъяс вылö да лöньöдны нацияяскостса зыртчöм. Та дорö содтöд: артасьтöм да мывкыд муслун лоö олöм вынöн, кодi быть колö вир-яй, юр вежöр да морттуй видзны дзоньöн-бурöн; альтруистъяс кызвыннас олöны дырджык эгоистъясысь; мустöмтан челядь быдмöны морттуйöмъясöн да социальнöй этш торкалысьясöн; муслун – став лёкысь: мыж вöчöмысь, висьöмъясысь да ас виöмысь, лöгысь, полöмъясысь да психоневрозъясысь чорыд кутöд; муслун зэв тöдчанатор морт гöгöрса олöм туялöмын да мич пыр восьтöмын; сiйö медбур да медколанатор, мед велöдны да мортъяммöдны му вывса став йöзсö; муслун – мездлöн лов и сьöлöм да став нравственнöй да религиознöй донаторъяслöн подув; сiйö быд обществолы быть коланатор, кодтöг оз вермы лоны бура общество лöсьöдöм ни сöвмöм; и сэсся, морт историяын катастрофаясöн öнiя тырöм кадö муслун вын «чужтöм, чöжöм да разöдöм» либö торъя йöзлысь, йöз чукöръяслысь, институтъяслысь да культураяслысь альтруизм быдтöм – быть колö, мед джöмдöдны выль войнаяс да чинтыны морта-морткостса да войтыръяскостса вывтi ёна чукöрмöм лöгсö.

Миян муслун йылысь тöдöмлун содöмкöд геометрическöй прогрессияын кутас содны и сылöн му вывса йöзлы отсавны вермöмыс.

Миян туясьöмъясын медводдза тшупöдса гипотезаяссö кыдзкö подулалöм бöрын ми вуджим мöд тшупöдö. Öнi ми босьтчим туявны альтруизм сöвмöдан условиеяс да  эфективнöй приемъяс. Ми быд боксянь видлалiм да экспериментальнöя вынсьöдiм альтруизм сöвмöдан унапöлöс методлысь эффективностьсö, зев важъя йога, буддизм, дзен-буддизм, суфизм, православнöй соматофизика заводитöмсянь (татшöм туялысьяслысь уджъяссянь, кыдзи  Р. Годел, Дж. Х. Мацуи, А. Миго, П. Массон-Урсель, М. Элиаде, Г.Е. Монод-Херзен, А. Блум, Э. Дерменхем, Р. Кита, К. Нагая, Х. Бенуа, П. Мариньер, кодъясöс публикуйтöма  «Формы и методы альтруистического и духовного роста: сборник статей»-ын (1954).
  Сэсся ми шыöдчим рытыввывса и асыввывса ыджыд религияяс да монашескöй орденъяс подув пуктысьяслöн велöдöмъяс дорö (на пöвстын, шуам, вöлi вежа Василий Великийлöн, вежа Бенедиктлöн, вежа Франциск Ассизскийлöн, вежа Бернардлöн, вежа Джон Климакуслöн, Джон Кассианлöн, вежа Франсуа де Сальлöн, Игнаций Лойолалöн да мукöдъяслöн велöдöмъясыс, кодъяс йылысь пасйöма менам «Формы любви и её энергия» книгаын); сэсся шыöдчим татшöм нималысь светскöй велöдысьяслöн (педагогъяслöн) велöдöмъяс дорö, кыдзи Коменский, Песталоцци, Монтессори, Фробель да мукöдъяс да помалiм сiйöн, мый видлалiм велöдöмъяссö, кодъяс вын тöдсаöсь öнiя педагогикаын, психологияын, психиатрияын, социологияын, челядьöс религиознöй, нравственнöй да гражданскöй подувъяс вылын быдтöмын  да велöдöмъяссö, кодъясöн вöдитчöны сэтшöм öнiя христианскöй альтруистическöй общинаясын, кыдзи Парагвайын Вокъяслöн Котыр, Öтувъя Штатъясын менонитъяс, гуттеритъяс да квакеръяс (1954-öд вося «Сборникын» йöзöдöм К.Х. Арнольд, К. Кран, Дж.У. Фрец, Р. Клейдер туясьöмъясыс да аслам «Муслунлöн сикасъяс да сылöн вын» книгаын туясьöмъяс). 

Йогалысь, буддизмлысь да монашескöй орденъяслысь альтруизм сöвмöдан зэв важъя велöдöмъяссö вöлi быд боксянь видлалöма-туялöма сы вöсна, мый найö öнöдз колисны медся вежöра, писькöс да бур результата тэчасъясöн. Тайö велöдöмъясыслöн тöдса да тöдтöм подув пуктысьясыс, тыдалö, миян дорысь бурджыка тöдiсны, кыдзи вайöдны мортöс мортöдз. Веськыда кö шуны, найö ёна водзмöстчисны став му вывса йöзöс вежавидзан оласногö велöдöмын.

Кыдз вöлi шуöма нин, ми эгö сöмын видлалöй тайö велöданногъяссö теория боксянь, но кор да кöнi сöмын позьö зiлим видлавны найöс эмпирическöя да эксперименъяс вылын. Уджалöны-ö найö? Кутшöм социальнöй да культурнöй оласногöн найö сетöны бурджык результатъяс? Улынджык вайöдöм примеръяс серти позьö казявны, мыйсяма экспериментъяс ми нуöдiм. Раджа-йогаысь öти тшупöд шусьö «Пранаяма» да велöдö кöсйöм серти веськöдлыны лолалöмöн. Содтöд велöдö кöсйöм серти недыр кежлö «сувтгöдлыны» сьöлöм тiпкöм. Тайö бура тöдса, мый збыль йогъяс вермöны ас кöсйöмöн дугöдны либö гежмöдны сьöлöм тiпкöмсö да лолалöмсö шемöстана дыр кад кежлö, некымын чассянь, лун да весиг вежонöдз. Гырысь специалистъяс Сьöвмöскöд öтвылысь öнiя наука методъясöн видлалiсны, збыль-ö позьö лолалöмöн веськöдлыны кöсйöм серти, кыдзи да ыджыд-ö бурдöдан эффет тайö сетö. Сьöвмöсса мукöд, зэв жö гырысь да нималысь, специалистъяс-кардиологъяс туялiсны йогъяслысь сьöлöм сувтлöмсö инструментальнöя (кардиография, энцефалография, гирография да с.в.), а сiдзжö пасъялiсны морт вир-яйын став вежсьöмъяссö, кодъяс тыдовтчöны олöм могмöдан медшöр органъясын, кор мортыс чукöртö мöвпъясö либö петö сiйö состояниесьыс, кор сiйö кутö пытшкас муслун либö лöг, кор йог кыпöдчö «самадхиöдз» да сiдз водзö (1954-öд вося «Сборникын» йöзöдöм У. Бишлер, Ф.П. Джонс, Тереза Броссе, Дж. С. Боковен, М. Гринблатт туясьöмъясын).

Та кындзи, мед видлавны, ёна-ö эффективнöй «бур вöчан методыс», ми бöрйим вит гоз студентöс. Быд гозйын пöвъясыс мустöмтiсны öта-мöднысö. Ми пуктiм мог (куим тöлысьöн) вежны налысь кездовтöмсö ёртасьöмö «бур вöчан метод» отсöгöн. Быд кык студентсьыс öтисö ми ышöдìм видлыны петкöдлыны пöлыслы сыкöд ёртасьны кöсйöмсö да видзöдìм, мый таысь артмас. Ёрт ногöн шыöдчöмöн вермисны лоны öтлаын пажнайтны, кино вылö либö йöктанìнö ветлыны корöм да с.в. Миянлы колö вöлì тöдны, кутшöм вежсьöмъяс лоасны кыкнаныслöн оласногас, да тыдовтчöны-ö, «бурторъяссö» сьöрсьöн-бöрсьöн вöчöм бöрын. Посниторъяссö лэдзöмöн, верма шуны, мый ми вöчим нёль гозсö ёртъясöн, а кык мортыс колисны öта-мöд дорас веськодьöн. Тайö жö методнас вöлì нуöдöма эксперимент Бостонскöй психопатическöй больничаса медсестраяс да пациентъяс костса кедзовтöмсö ёртасьöмö вежöм кузя, ылöсас сiйö жö результатöн (Дж. Томпсон, Р.У. Хайд и Х.М. Кандлер гижöны та йылысь 1954-öд вося «Сборникын»). Вайöдöм примеръясыс серти тыдовтчö, кыдзи ми экспериментъясöн видлалìм альтруизмö велöдан методъяссö да велöданногъяссö. Татшöм жö анализ да экспериментъяс Сьöвмöс нуöдìс, мед туявны йöз чукöръяскостса лöг небзьöдан методъяс, видлавны Айова штатса тюрмаясын пукалысь «вельмöм мыж вöчысьяслöн» альтруизация вылö веськöдöм группöвöй терапия метод, а сìдзжö метод, кодöс вöлì веськöдöма студент чукöръяскостса йитöдъяссö бурмöдöм вылö (экспериментö пырысьясыс велöдчисны Гарвардын да Редклиффын), да, сэсся нин, «психодраматическöй постановкаяс» метод. Тайö туясьöмъяссö нуöдìсны Г.У. Олпорт, П. Сорокин, Дж. Л. Морено, У.А. Ланден, Б. Дэвис, А. Миллер (йöзöдöма 1954-öд вося «Сборникын»). Ф.С. Нортроп да М. Энгольсен та дорö содтöд велöдìсны, войтыръяскостса право да мортлöн да гражданинлöн правояс кузя кутшöм выль декларацияяс колöны йöзлы, мед пöртны олöмö альтруистическöй донаторъяссö. 


Öтувтны кö, вöлì видлалöма мортöс да йöз чукöръяс альтруизмö велöдан комын сайö метод. Öткымынсö на пöвысь лои видлалöма экспериментъяс вылын. 


Мед восьтны гусяторсö, кыдзи да мыйла мортын мунöны альтруистичекöй вежсьöмъясыс, ми быд боксянь видлалìм и тайö процессö артасьтöг муслун дор сулалысь сэтшöм апостолъяслöн олöмын, кыдзи Будда, Иисус, вежа Франциск Ассизскöй, Ганди да уна мукöд. Артмис кö налöн лоны ловъя муслун вайысьяöн, сìдзкö найö, дерт жö, тöдìсны альтруистическöй вежсьöмлысь гусяторсö. Кыдзи тайö налöн артмис? Мыйöн найö ноксисны, кутшöм ыджыдторъяс да социо-культурнöй оласногъяс тыдовтчисны? Татшöм морт олöм туялöмъясыс босьтiсны миян уджын ыджыд пай. Танì ми тшöтш зìлим кольны эмпирикъясöн, экспериментаторъясöн да туясьысьясöн, мыйтта вöлì позьö. Быд боксянь туясьöмъясыс восьтiсны некымынтор. Медводз, тыдовтчис, мый став сертиыс альтруистыс овлö куим сикас: (а) «чужöмсяньыс» альтруистъяс, кодъяслöн ичöтысянь нин эм асланыс олансямлöн, ловлы донаторъяслöн да социальнöй видзöдласъяслöн инö-артö вайöдöм тэчас, кодì мыджсьö муслун да супер-эго (ачым) вылö.  Татшöм йöзыс, турун моз, чöла да асвыяыс чöжöны альтруистическöй вынйöрсö (пытшкöсса кужöмсö) некутшöм катастрофаяс либö ыджыд вежсьöмъяс вылö видзöдтöг. Альберт Швейцер, Джон Вулман, Бенджамин Франклин, доктор Т. Хаас и уна мукöд лöсялöны тайö сикасыслы; (б) «шемöсмöдöм» либö «босьтöм» альтруистъяс, кодъяслöн олöмыс юксьö кык пельö: альтруизмö вуджтöдз олöм да мортлöн вужвыйöн альтруизмланьö вежöм бöрся олöм. Тайö вежсьöмъяслы подувнас лоöны ловлы донаторъяслöн тэчас да йöз чукöръяскостса йитöдъяс торксьöм, мортлöн пытшкöс öтувъялун пазалöм, кодъяс петкöдчöны веськыда йöзöс шöйöвоштанторъяс бöрын, шуам, висьöмъяс бöрын, матысса да дона йöзлöн кувсьöм бöрын да с.в.  Тайö йöзыслöн вежсьöмыс векджык мунö сьöкыда, висьöмöн да кыссьö некымын тöлысьсянь некымын воöдз. Тайö кадколаста мортыслы ковмылö ачымсö, ловлы донаторъяссö да котырса йитöдъяссö вежöмын венны став тшупöдсö. Кор тайö вежсьöмыс помасяс, морт пытшкын сöвмöны выль ловлы донаторъяс да чужö выль альтруистичнöй морт. Будда, вежа Франциск Ассизскöй, Джозеф Вок , Игнатий Лойола, вежа Августин, вежа Павел, Симона Вейль да мукöдъяс – бура петкöдлöны тайö типсö;  (в) и, бöръявыв, шöракостса сикас, кодì йитö «чужöмсянь» да «босьтысь» альтруистлысь сикасъяссö. Вежа Феодосий, вежа Василий Великий, Ганди, вежа Тереза, Шри Рамакришна да мукöдъяс –  лöсялöны тайö сикасыслы.

Мöд-кö, миян туясьöмъясыс вынсьöдìсны поляризация закон, код йылысь ме гижлì аслам «Человек и общество в услвиях бедствий»
 книгаын. Фрейдöн вöзйöм мöвплы, мый неминучаяс да фрустрация
 веськыда вайöдöны мортöс агресситвнöй оласногö да Тойнбиöн
 неважöн «ловзьöдöм» важся видзöдласлы, мый «шогъяс пыр ми велöдчам» да мый фрустрация да лёк лоöмторъяс быть вайöдöны йöзлöн нравственнöя да духовнöя сöвмöмö, кыкнаныслы паныд, поляризация закон шуö, мый быд торъя морт венö фрустрациясö да лёксö аслас пытшкöсса сикас серти. Вермас лоны, öтарсянь, мортыслöн кыпалöны творческöй вынъяс (кыдзи Бетховенлöн пельтöммöм бöрас либö синтöм Мильтонлöн да с.в.), а сìдзжö мунöны альтруистическöй  вежсьöмъяс (вежа Франциск Ассизскöй, Игнатий Лойола да мукöдъяс) – тайö лоö позитивнöй поляризацияöн. Либö, мöдарсянь, лёкторъяслы воча йöз пöвстын паськалöны ас виöмъясöн, вежöрöн торксьöмъяс, сöвмö чорыдлун, эгоизм, олöмлы пемöсöн сетчöм, олöмсö вежавидзтöг серавлöм (тайö негативнöй поляризация). Татшöм жö юксьöм мунö ыджыд масштабъясын, тыдовтчöны кö неминучаясыс да фрустрация ыджыд йöз чукöръясын. Öткымынъяс лоöны агрессивнöйöн, жаль тöдтöмöн, олöмнысö пузувтны дасьöн, торксьöм вежöраöн да дзескöдöм видзöдласаöн, мукöдъяс жö тайö жö кадö лоöны эскысьöсь, вежавидзысьöсь, альтруистичнöйöсь, весигтö вежаöсь, кыдзи петкöдлöны миянлöн «босьтысь» альтруистъясöс туялöмъясыс. Тайö законыс сìдзжö гöгöрвоöдö, мыйла неминучаясöн тырöм кадö, öтарсяньыс, кутшöмсюрö обществояслöн ловлы донаторъясыс пасьмунöны, а, мöдарсяньыс, сöвмöны выль донаторъяслöн тэчасъяс, торйöн нин религия да этика йöртöдын. Шуны кö, став медтöдчана религия да морттуя тэчасыс чужисны да сöвмисны-вужъясисны обществоясын лёкöн тырöм кадö, босьтны кöть важ Египет, Китай, Индия, Израиль, греко-римскöй либö рытыввыв обществояс. Зэв уна олöмысь босьтöмтор висьталö сы йылысь, мый поляризация закон збыль шогмана. (Тайö фактъяссö бура видлалöма менам «Виды любви и ее сила» книгаын). 

Миян туясьöмъяслöн коймöд шедöдöмторнас вöлì сìйö, мый ми выльысь видлалìм морт лов тэчас да мортнога интеграция кузя уна сэкся каналысь теория. Миян водзын чужöм проблемаяссö туялöмыс петкöдлìс, мый тайö теорияясыс оз лöсявны олöмыслы. Медводдза ошыбкаöн вöлì сìйö, мый найö öтувтìсны кык вензьысь «вын» öти категорияö – «пемöс вын (бессознательнöй)» либö «тыр вежöрттöм (подсознательнöй)» (Э. фон Гартман, П. Жане, З. Фрейд да мукöд). Тайö кык выныс – пемöс вын (бессознательнöй), кодì тыдовтчö вежöр ортсын либö сы улын, да вевъя вежöр (сверхсознание, «гениальность», «чужтысь élan
», грекъяслöн nous
, вичкосалöн pneuma
), кодì быд вежöрысь да му берд мöвпысь вылынджык. Важ каналысь теорияяслöн «джуджыд психологияыс» збыльысьсö абу нин сэтшöм и джуджыд. Найö либö вайöдöны мортлысь став ментальнöй тэчассö пемöс вын (либö тыр вежöрттöм) «ид» дорö, кодöс он вермы некыдз восьтыны эпофеноменальнöя, эффекттöм «эго» да «супер-эго» дорö (З. Фрейд), либö серпасалöны ментальнöй тэчассö кыдзи кык судтаа керка – пемöс вын (тыр вежöрттöм) да вежöр (рациональнöй). Тайö олöмлы дзик шогмытöм теорияяс пыдди миянлы ковмис логика да фактъяс вылö мыджсьöмöн лöсьöдны ассьыным морт лов тэчас петкöдлысь сюрöс, кодì неуна мунö нёль юкöна деньга кöшельлань: (1) пемöс вын (му берд вежöр); (2) пемöс вежöр (мывкыд); (3) йöзкост-культура вежöр (сям); (4) вевъя вежöр. Пемöс вын да вевъя вежöр тшупöдъясын некутшöм «эго» оз петкöдчы, зато йöзкост вежöр тшупöдын эм сы мында «эго», кымын социально-культурнöй чукöрö вермö пырны мортыс (сылöн семъяпытш «эгоыс», профессионал чукöрын, политика котырын, религия котырын, войтыр, государство, овмöс тшупöдын да быдсяма организацияясын петкöдчысь «эгоыс»). Став чукöръясыс кö, кодъяскöд йитчöма мортыс, лöсялöны öта-мöдныскöд да вöзйöны мортыслы арта идеяяс, эскöмъяс, мöвпъяс, бöрйöмторъяс да оласног, сылöн аслас «эгоыс» да ловлы донаторъясыс пырöны артö да артмöдöны öти интегрируйтöм «эго» да донаторъяслысь öти бура сюрöсалöм тэчас.  Татшöм мортыслöн, дерт, лолыс пыр лоас ина, сылöн лоасны зумыд эскöмъяс, сöстöм вежöр да бура подулалöм киподъя удж. Чукöръясыс кö, кодъяскöд мортыс йитчö, донаторъяс да тшöктöмъяс сертиыс, водзсасьöны öта-мöдыслы, став «эгоыс» да ловлы донаторъясыс, кодъяс чужöны тайö чукöръяскöд йитöдъясысь, сìдзжö кутасны водзсасьны öта-мöдыслы. Мортыс лоö «шöри потöм керкаöн», сылöн вошö бур ловруыс, мöвпъяслöн да вöчöмъяслöн кöлысасьöмыс, сìйö пондö майшасьны дугдывтöм пытшкöс венъясысь, дöзмö олöмсьыс да вочасöн пöрö психоневротикö. Збыль, неврозъяс кызвыннас чужöны пытшкöс зэвтчöмысь да мортлöн торъя «эгояс» костын вензьöмысь, кодъяс чужöны морткöдыс йитчöм вензьысь чукöръяс костын венысь. Бöръя гипотезаыс вöлì  унаног видлалöма миянöн да корлöм психиатръясöн, и öнì сìйöс пыр ёнджыка лэптöны кыдзи эсканаöс. Тайö «эголöн» плюралистическöй теорияыс микрокосм моз, код​​i восьтö мортлысь группаса йитöдъяслысь да мусаторъяслысь макрокосмоссö, гöгöрвоöдö, мыйла чужöмсянь альтруистъясыс, кодъяс ичöтсяньыс олöны арта да альтруизм йитöдъяса йöз костын (бур семьясянь заводитöмöн), видзöны артын пытшкöс «эгосö», ловлы донаторъяссö да оласногсö, да та вöсна налы оз ков альтруизм сöвмöдöм могысь, сьöкыд висьöм моз, венны донаторъяслысь чегъясьöмсö, выльысь лöсьöдны чукöръяслысь да групповöй йитöдъяслысь «эго» тэчасъяссö. Таысь гöгöрвоана и сiйö, мыйла «сöвмöм» альтруистъяслы, кодъяс ичöтсяньыс олöны вензьысь чукöръяс костын, мыйысь налöн сöвмöны вензьысь «эгояс», ловлы донаторъяс да чукöръяскостса йитöдъяс, быть ковмас венны лов тэчасыслысь дезинтеграциясö, а сэсся реинтеграция, мöд кывйöн кö, выльысь тэчассö дзоньталiгöн, мунны дойдалысь туйöд, оз кö найö та дырйи вины асьнысö, торксьыны вежöрнас либö лэччысьны пемöс олöмöдз, веськодьлунöдз ли декадентъяс ног лов жуглöмöдз.

И бöръяпом сы йылысь, мый сюрö мортын вевъя вежöр (сверхсознательнöй) пай вылö. Ми чукöртiм да быд боксянь видлалiм уна эмпирическöй материал, кодi эскöдö, мый сiйö збыльысь эм да тыдовччö енбиа йöзлöн киа-подъясьöм пыр, а сiдзжö серпасалiм вевъя вежöрлысь аслыспöлöс мыччысьöмъяссö. Кöть эськö татшöм эскöданторсö позис чукöртны унджык, тыдалö, и тайö тырмидз, мед чорыда шуны, мый мортлöн тайö чужтысь-кылдысьöмыслöн медвылысса тшупöдыс збыль эм. Сìйö, тыдалö, (му бердса вежöркöд öтув) лоö культуралöн быд юкöнын – наукасянь да искусствояссянь религияöдз да этикаöдз став медыджыд шедöдöмторъяслы юкталысь ключнас. Сìйö быть колö, и мед лоны альтруизма муслунын генийöн. 

Вевъя вежöр кузя гипотезаяссö вынсьöдöм могысь мукöдторкöд тшöтш Т. Броссе нуöдìс некымын эксперимента-инструмента тест – кардиография, энцелография, гирография да с.в. Сылöн медводдзаысь нуöдöм туясьöмыс объективнöй даннöйяс отсöгöн петкöдлìс, мый сверхсознаниеыс 213 мортлöн, кодъясöс вöлì видлалöма опыт ради, збыль тöдчö сьöлöм, тыяс да мукöд органъяслöн удж вылын. Сылысь уджсö йöзöдöма 1954-öд вося «Сборникын», а миян морт лов тэчас туялан теорияын вевъя вежöр йылысь позьö лыддьыны менам «Виды любви и ее сила» книгаысь). 

Тайö сёрнисö помалìгöн, пасйыштам, мый мортлы, кодì водзын эз вöв альтруистöн,  альтруистö збыльысь пöртсьöмыс сетчö сьöкыд дойöн, босьтö уна кад да пöшти некор оз артмы другöн. Тайö восьтö, мыйла пöшти став неважöнся религияяслöн чукöстчöмъясыс либö морттуй вежсьöмъясыс тыдовтчöны сöмын веркöсас и мыйла öнìя «эскöм ловзьöдöмыс», код йылысь сэтшöм азыма сёрнитöны Öтувъя Штатъясын да мир пасьта, - тайö сöмын бызгöм, сы вöсна мый сìйö гежöда вöрзьöдö торъя нацияслысь да дзоньнас став йöзыслысь олан подувсö да моральсö. 

Артасьтöм, чужтысь-кылдысь муслунлысь тэчассö да аслыспöлöслунсö он вермы пыдìсянь гöгöрвоны, он кö бура тöд обществолысь оласногсö, культурасö, ловлы донаторъяслысь тэчассö, код серти йöзыс олöны да мыйкö нокöны. Тайö восьтö, мыйла альтруизмлысь подув проблемаяс туялöм кындзи, миянлы быть ковмис велöдны социокультурнöй да ловлы донаторъяслöн тэчаслысь сюрöссö да историяын вежсьöмъяссö. Сыысь кындзи, мый та йылысь уна гижöма менам воддза книгаясын: «Социальная и культурная динамика», «Общество, культура, личность», «Социальная мобильность», «Кризис нашего века», Сьöвмöсын уджалìгöн меным ковмис бöр косавлыны тайö проблемаяслысь торъя аспектъяс туялöмö. Тайö туясьöмъясысь шедöдöмторъяссö йöзöдöма «Социальная философия в век кризиса» (1950), «Причуды и недостатки современной социологии» (1956), «Американская сексуальная революция» (1956), «Власть и нравственность» (1959). 

Водзö ме вайöда Сьöвмöслöн гырысьджык йöзöдöмъяслысь да мукöд кывъяс вылö вуджöдöмъяслысь списоксö.

П.А. Сорокин «Восстановление гуманности» (1948), немеч, норвежскöй, японскöй, индийскöй, испанскöй и индостанскöй кывъяс вылын петасъясыс (1952, 1953, 1951, 1958, 1959 вояс); «Разработки в области альтруистичной любви и альтруистичного поведения: сборник статей» П.А. Сорокин кипод улын (1950);  П.А. Сорокин «Альтруистичная любовь: исследование американских добрых соседей и христианских святых» (1950); П.А. Сорокин «Социальная философия в век кризиса» (1950), английскöй, испанскöй, немецкöй да хинди кывъяс вылын (1953,1954,1964 во); П.А. Сорокин «SOS: смысл нашего кризиса» (1951); «Формы и методы альтруистического и духовного роста: сборник статей» П.А. Сорокин кипод улын (1954); П.А. Сорокин «Виды любви и ее сила: типы, факторы и технические приемы нравственного перевоплощения» (1954); П.А. Сорокин «Причуды и недостатки современной социологии и смежных наук» (1956), испанскöй, французскöй да итальянскöй кывъяс вылын петасъяс (1958, 1959, 1963);  П.А. Сорокин «Американская сексуальная революция: проявления и последствия» (1956), японскöй, испанскöй, португальскöй да индийскöй петасъяс (1957 1958 1959 вояс); öти тома дженьдöдöмöн йöзöдöм менам «Социальная и культурная динамика» книга (1957),  тайö жö книгагыслöн испанскöй кыв вылö вуджöдöм кык том (1962); менам жö книга «Власть и нравственность» (1959), японскöй, индийскöй да дженьдöдöмöн французскöй кывъяс вылын петасъяс (1960, 1962, 1963 вояс).
Тайö йöзöдöмъяссö дженьдöдöмöн лыддьöдлöмыс тöдмöдö миян Сьöвмöсын нуöдöм туясьöмъяскöд. Найö разалìсны мир пасьта, петìсны нин кызвын му вывса кыв вылö вуджöдöмöн, на кузя петìс уна донъялан да видлалан литература (статьяяс, диссертацияяс, книгаяс), найö отсалìсны лöсьöдны выль миян сьöвмöслань мунысь  туясян сьöвмöсъяс уна странаын да США-ын Чужтысь-кылдысь альтруизм туялан котыр. Тайö котырсö, кодì миян сьöвмöсысь уджалìс торйöн,  вöлì котыртöма 1955-öд вося октябрь 29-öд лунö водзмöстчысь котырлöн öтувъя чукöртчöм вылын. Восьтысьяснас менам корöм серти лоины: Свами Акилаланда, М. Арнольд, декан Э.Ф. Баудич, декан В. Кларк, сенатор Р. Фландерс, доктор К.Д. Хоулетт, доктор Ф.Л. Кунц, доктор Х. Маргенау, канцлер Д. Марш, доктор А.Х. Маслоу, доктор Ф.С. Нортроп, доктор И.И. Сикорский, доктор Дж.Х. Шрадер да доктор Р. Улих. Менам водзкыв бöрын чукöртчöм учредительясыс öтсöгласöн шуисны лöсьöдны Чужтысь-кылдысь альтруизм туялан обществосö.  Тайö и лои вöчöма. Унаысь чукöртчылöм бöрын 1957-öд вося октябрь 4-öд да 5-öд лунъясö Массачусетсса технология институтса öти аудиторияын общество нуöдìс морт ловлöн донаторъяс йылысь выль тöдöмлунъяс кузя конференция. Конференция вылын вöлì некымын сё туялысь. Конференциялысь матеръялъяссö йöзöдiсны «Новое знание о человеческих ценностях» сборникöн А.Х. Маслоу редакция улын (1959). Сборникас пырисны Г.У. Оллпорт, Л. фон Берталанфи, Дж. Броновский, Т. Добжанский, Э Фромм, К. Голдстайн, Р.Ш. Хартман, Г. Кепес, Д. Ли, Х. Маргенау, П. Сорокин, Т.Д. Судзуки, П.Т. Тиллих да У.А. Вайскопфöн лыддьöм докладъяс. Тайö туясьысьясыс дженьыда висьталìсны ставсö, мый вöлì тöдса мортлöн ловлы донаторъяс йылысь. 
Котырлöн конференция вылын петкöдлöм ыджыд вермöмъяс да  водзöвылö туясян  да велöдан паськыд эрдъяс вылö видзöдтöг, некымын помка вöсна (ёнджыкасö сьöм тырмытöм вöсна) сìйö эз вермы вöчны став думыштöмсö да некымын во чöв олöм бöрын сìдзжö чöла кулìс. Йöзлöн ас либö котыр эгоизм содöм вöсна став мирсö шымыртысь лöг да йöзöс кедзовтан климатыс лоис дзик шогмытöмöн, мед быдтыны артасьтöм чужтысь-кылдысь муслунлысь мичаысь-мича садсö. 
Туясян Сьöвмöс йылысь кö сёрнитны, сìйö неуна тшöтшкöртöмöн уджалìс водзö. Менам 1959-öд во помын отставкаö петöм вöсна (Гарвардын почетнöй профессор ним босьтöмöн) да туясьöмъяс вылö веськöдöм сьöмсö пöшти дзоньнас видзöм вöсна, меным ковмис водзö нуöдны уджсö öтнамлы, öд уджалì ме дзик дон босьттöг, и мöд-кö, меным ковмис вуджöдны Сьöвмöссö Гарвардса университетысь Америкаса наукаяс да искусствояс академияö. Сы вöсна, мый кольыштöм сьöмыс тырмис сöмын сы вылö, мед мынтыны секретарлы дженьыд уджалан вежонысь (кöкъямысдас доллар тöлысьнас) да  мынтысьны Сьöвмöслöн гижасьöмысь пошта рöскодъясысь, ми эгö вермöй корны удж вылö Сьöвмöсö некодöс туясьысьясысь да сетны мед кöть мода вылас удждон. Та вöсна Сьöвмöслöн уджъяссö лои кызвыннас дугöдöма. 

Бöръя кык вонас выль думыштöм удж вылö – «нравственнöй мыччысьöмъяслöн да ловлы донаторъяслöн социология» – ме верми пайкны аслам кадысь сöмын неыджыд юкöн. Ме кута лача, мый эштöда сìйöс, тайö тема кузяыс менам медбöръя удж пыдди, менö ройялöм либö кулöм сутöдз. Кольöм кадсö ме видза öнì социология проблемаяс туялöм вылö, кодъяс сöмын ылöсас йитчöны артасьтöм чужтысь-кылдысь муслункöд. «Муслунлöн тöдлытöм вын» туялöмлы ме сии олöмсьым дас гöгöр во. И колö шуны, мыйсюрö содтì тайö туялантор йылысь тöдöмлунъясö. Ме кö вермöми виччысянысь вöчны этшаджык, дорйысигмоз ме верма сöмын вайöдны важ кывъяс:  «Feci guod potui potui meliora potentes», мый лоö: «Ме вöчи, мый верми, мед мукöдъяс вöчасны бурджыка». 
Дас квайтöд сигöр

Нима профессорöн менам уджалöм
Мездыд воö удж вылысь мунöм бöрын


Сiйö, мый  1949-öд -1959-öд воясö ме став вынъясöс веськöдi туясян сьöвмöсын удж вылö, эз  паднöвит менö  мукöд уджысь. 1949-öд восянь 1955-öд воöдз ме сетi джын вынöс Гарвардын лекцияяс лыддьöмлы да семинаръяс нуöдöмлы, тшöкыда волывлi войтыръяскостса научнöй чукöртчылöмъяс вылö. Лекцияяс лыддьыны меным америкаса да рубежсайса университетъясöн, Индияса, Индонезияса да Рытыввыв Германияса правительствоясöн вöзйöм корöмъясысь ме бöрйи сöмын некымынöс. Кык татшöм корöм йылысь позьö гарыштны. 

1950-öд вося апрельын ме лыдди Вандербильтскöй университетын история философиялöн öнiя олöм йылысь лекция, тайö велöдчанiнлы сизимдас вит во тырöмкöд йитöдын. Тайö лекцияясö яйсьöдöмöн вöлi йöзöдöма 1950-öд воын  «Социальная философия в век кризиса» нимöн. «Кризиса нэмын социальнöй философия». 1955​-öд воын ме лыдди лекцияяс да нуöдi некымын семинар гожся сессия дырйи Орегон штатса университетын. Орегонö корöмыс сетiс миянлы автомобильöн мунны континент вомöн öтарö-мöдарö,
 аддзывны Öтувъя Штатъяслöн войвывса юкöнысь да Канадаысь зэв мича серпасъяс, а сiдз жö тöдмасьны Орегон да Вашингтон штатъясöн. Менам гöтырöй, Сергей да ме (Петр вöлi дасьтысьö докторскöй диссертация дорйыны да эз вермы миянкöд муннысö) кыпыд лолöн нимкодясим континет вомöн вуджöмнас, тайö штатъяслöн уна мича пельöсö пыралöмöн, туй вылын паныдасьысь тыясын чери кыйöмöн, ог нин шу профессоръяскöд, студентъяскöд да мукöд орегонсакöд да вашингтонсакöд ёрта йитöдъяс гöрддзалöм йылысь. Ветлöм-мунöмыс, кыдзи и век, ловзьöдiс ловнымöс. Бöр локтiгöн ми вомöналiм Миннесота штатлысь войвыв юкöнсö, кöнi ми гöтыркöд тшöкыда шойччывлiм да чери кыйлiм, кор ме профессоралi Миннесота университетын. Воштöм иллюзияясöн ми видзöдiм сы вылö, кутшöм коммерциализуйтöм лоис тайö регионыс да мыйтта мич воштiс сылöн вöр-ваыс кыз вит вонас, кодъяс колисны миян татчö медбöръяысь волöмсяньыс.  Менам «сиктса пастораля сьöлöмöй» сэтшöма жугыльмис тайö «цивилизация прогресссö» аддзöм бöрын, мый Миннесотасö вуджим тэрмасьöм сорöн да дзикöдз воштiм коркö сэтчö ветлан вытьнымöс. 


Сэк жö, 1949-öд - 1955-öд воясö, ме пыр кыйöдi морт историялысь драмасö да сылöн сценаяс вежласьöм серти шыльöдыштi ассьым донъялöмъясöс. Колö шуны, вöрзьöдi эг ассьым дзоньöн тэчсьö интегральнöй философияöс да öнiя олöмыслы подув тенденцияяс восьтöмöс, а сöмын мировоззрениелысь кутшöмсюрö посниторъяс. 

1955-öд вося январь тöлысьын меным тырис квайтымын квайт во. Тайö арлыднас Гарвардса профессоръяс векджык петöны пенсия вылö. Кöнкö тайö кадö менам офисö (ме ордö) пыралiс президент Пьюси да вежавидзмöн юалiс, кутшöм менам та кузя думъясöй да водзöвылö кöсйöмъясöй. Кöсъя-ö ме петны удж вылысь квайтымын квайт арöсöн али кута водзö уджавны сизимдасöдз – татшöм позянлун Гарвард сетлiс öткымын нималысь профессорлы. Ме аттьöалi вöзйöмсьыс, но кори, мед менö мездасны велдöмысь öнi, но колясны Гарвардын Чужтысь-кылдысь альтруизм туялан Сьöвмöсса директорöн сизимдас арöс тыртöдз. Ме висьталi, мый велöдi нелямын во гöгöр нин быдсяма университетын, мудзи аслам профессияысь быдлунъяс öтипöлöс уджысь да кöсъя таысь мездысьны, мед кольöм воясöс сетны активнöй олöмлы, туясьны лов серти, и веськыда кö, олыштны ас кöсйöм серти. Став менсьым корöмъясöс Гарвардса Сöвет ошкис, тшöтш и менö Сьöвмöсса директорöн кольöм йылысь. 

Со тадзи квайтымын квайт арöсöн 
ме кызвыннас мынтöдчи кад серти стрöга тэчöм лекцияясысь, конференцияясысь да комитетъяслöн чукöртчöмъясысь, университетъясса лыдтöм индöдысь да тшöктöмысь, кодъяс ставсö урчитöмöн веськöдлöны профессоръяслöн уджöн да олöмöн. Кöть ме мода вылас джынвыйö уджалi Сьöвмöсын, збыльысьсö ме öнi верми видзны кадöс аслам кöсйöм серти. Татшöм уджалöмöн ме олi 1959-öд воöдз, кор сизимдас арöсысь петöм бöрын эновтi Гарвардысь став постсö да лои нима вештöм профессорöн. 

Ставсö тайöс ме кызвыннас лэптi бура, но удж вылысь петöм понда ковмис думыштчыны да тöд вылö уськöдны, мый томлунöй, верстьöлунöй да олöма мортлöн кадыс помасисны нин, мый матысмö нин пöрысьлунöй, кодi вочасöн вуджас кулöмысь полöмö. Сы вöсна, мый 1918-öд вося менö лыйлыны шуöмсянь кулöм йылысь мöвпъясыс лоины велалöмöн да эз повзьöдлыны, сэкся ловруöй менам эз вöв вывт​i жугыль ни доя. Мöдарö, сiйö вöлi кокни, кыпыд да лов пальöдысь, быттьö минорланьö сетчысь элегическöй музыка. Кывкöрталöм пыдди позьö шуны, мый комын во тайö ыджыд университетын уджалöмöй эз коль весьшöрö, вайис збыль уна вермöм да долыд; тайö кадас ме отсаси университетлы да став му вывса йöзлы кыдз кужи, и та вылö воча университет отсалìс тырвыйö восьтыны менсьым неыджыд творческöй сямъясöс. Дерт жö, комын во уджалìгад овлывлìс быдторйыс, но шогыс да лёкыс вöйисны уна бур казьтылöм пиö. 

Менам удж вылысь петöмыс некыдз эз торк либö кыдзкö дзескöд менсьым научнöй да культурнöй олöмöс, неыдз эз чинты туясян нырвизьясöс ас вöляöн бöрйöмсö, эз веж менсьым шойччöмöс ни оласногöс. Мöдарö, аслам олöмын ме унджыктор кутì вöчны лов серти, коркöя дорысь прöстджык киöн. Вир-яй менам вöлi дзоньвидза, и юр вежöрöй пöрысьла эз на воймы. Гарвардысь мунöмыд эз ёна падмöд менö, сы вöсна мый ме нэм чöж вöлì «ветлысь-мунысьöн» да некор эг сирасьлы дзик öтиторйö, а верми вöчны унапöлöс удж, быдсяма условиеясын да быдсикас организацияын, учреждениеын да институтын. Ме аддзылì уна профессорöс, кодъяс отставкаö петöм бöрын збыль орöдчывлìсны туясян да велöдан уджысь, орлìсны творческöй олöмысь. Мекöд, шуд вылö, татшöмторйыс эз ло. Ме и талун верма уджавны важмоз. А кор пöрысь дука воймöмöй да кулöмыс пуктасны менам олöмлы пом, ме эськö кöсйи кувны эг вольпасьын, а бöръяöдзыс збодерöн да зiльöн.
Менам пенсия вылын «шойччöг» - выль книгаяс


Водзынджык серпасалöм рунас, квайтымын квайт арöсöн удж вылысь джынвыйö петöм бöрын, ме эновтчытöг нуöдì водзö ассьым наука, педагогика да культура уджöс и, дерт, эштывлì шойччыштны. Сöмын öтитор вежсис олöмам – ме шуи сэсся не босьтчыны «Динамика» кодь ыджыд туясьöмъясö, кодъясöс помöдз вайöдöм вылö ковмис эськö уна во да ыджыд сьöм. Кöть эськö ме аслам арлыд вылö вир-яйнам и вежöрнам вöлì дзик дзоньвидза, эн вермы, дерт, виччысьны, мый татшöм дзоньöн-бурöн ме коля дыр кад кежлö да пöрысь воймöмыс оз бертышт менсьым вир-яйöс да лолöс бöръя помöдз.  

Аслам шуöм серти, 1956-öд-1959-öд воясö ме нуöдì некымын туясьöм да йöзöдì найöс некымын статьяын да книгаын. Кыдзи вöлì нин пасйöма, тайö «Причуды и недостатки современной социологии» (1956), «Американская сексуальная революция» (1956), «Власть и нравственность» (1959). «Причуды и недостатки» книгаын зэв улö донъялi öнìя американскöй социологияын, психологияын да психиатрияын паськалöм моднöй мöвпъяс да туясьöмъяс, кöнi подулавтöг выль аддзöмторйöн висьтавсьöны збыльысьсö сё важöн нин восьтöм законъяс, фактъяс, петкöдчöмъяс да йитöдъяс; гöгöрвотöм жаргон да псевдонаучнöй сленг, псевдооперационализм да тестъясöн вывтìасьöм (интеллект кузя, прожекта да мукöд механическöй тестъясöн ёна ноксьöм); квантофрения да «вежöра механикаа социальнöй физика» ен туйö пуктöм; «ичöт чукöръяс» псевдоэкспериментöн туялöмъяс; ройсялöм философияяс да тайö моднöй тöвруясыссö тöдмалан теория.  Менам донъялöмöй, дерт жö, вöлi ярскöб, но ме эг вермы сыысь эновтчыны, кöсйи кö тырвыйö дорйыны ученöйлысь подув могсö –  висьтавны збыльсö, кыдзи сìйö ачыс аддзö, сы вылö видзöдтöг, лоас тайö збыльыс курыдöн али оз. Менам тырмытöмторйыс аслам абу этша, но ме зэв гежöда вешйывлi аслам ныраизьысь, весиг арест ли чорыда мыждöм улын ме дорйывлi збыльсö. Кодлöнкö видзöдласъяс улö синсьöм пыдди, ме зiли овны нэмöвöйся кывйöз серти: «Платон мен ёрт, но збыльыс донаджык». Оз шензьöд, мый збыльсö пыр дорйöмыс чужтiс öткымын меöн вомалöмсянь ме вылö лöгалöм. Та вылö видзöдтöг, менам критикаöй эз вош весьшöрö. Тыдалö, сiйö тöдчымöн мöрччис уна американскöй да рубежсайса социолог, психолог да психиатръяслы. Некымын во мысти менам донъялöмысь кызвынсö выльысь гаралiс Ч. Райт Милз аслас «Социологическое воображение» книгаын. Ме дорö письмöын, кодöс сiйö гижис менам «Причудаяс» тшук петöм бöрын, сiйö вылö донъялiс да ошкис менсьым кывкöртöдъясöс. (Мыйлакö аслас уджас сiйö весиг эз гарышт менам книга йылысь, мый вöлi казялöма да ярскöба пасйöма «Лондон Таймсса» литературнöй содтöдын петöм Милз книга вылö öти рецензентöн). Медводдза петалöм бöрас «Причуды и недостатки» книгаöс йöзöдiсны нин французскöй, испанскöй, итальянскöй кывъяс вылын да гоз-мöд вуджöдöм дасьтан выя нин.

«Американскöй сексуальнöй революция» да «Власть и нравственность» йылысь кö сёрнитны, кыкнан книгасö тöдöмöн гижöма быд лыддьысьлы гöгöрвоана научно-популярнöй формаын. Медводдза книгаам ме видлi петкöдлыны, кутшöм лёк вайöны сексын бöрйысьтöм да этшысь петöм, секс гöгöр йöршитчöм, кодъяс бöръя кык-куим дас вонас ёна туйччисны америкаса оласног, культура да ловлы донаторъяс вылö. 

Тайö мöвпъясöн нырвизьöн, книгалi восьтöма сексö йöршитчöмлысь да анархиялысь став петкöдчöмсö, тайö сексуальнöй висьöмъясыслы сетчöм торъя йöзлöн да дзонь нацияяслöн вир-яй, вежöр, морттуй да социальнöй дзоньвидзалун на понда киссьöмсö. Книгасö лыддисны паськыда, видлалiсны, ошкисны да пинялiсны кыдзи США-ын, сiдз и мукöд странаясын (Швецияын, Испанияын, Португалияын, Японияын, да Индияын, кöнi петалiс вуджöдöмнас).

Профессор У. Ланденкöд öтув гижöм «Власть и нравственность» книгалöн могъяс да кывкöртöдъяс йилысь позьö тöдмавны сэтысь босьтöм татшöм юкöн серти: 


«Йöзлысь ловйöн кольöм да дзордзалöмсö кызвыннас талун киас кутöгырысь ядернöй державаясöн веськöдлысь ичöт чукöр. Налöн киын чукöртöма став аддзывлытöм  вына,  морт виян кипель бöрся дöзьöрыс. Налöн вежöр ли йöталöм йылын öшалö став му вывса йöзлöн олöмыс – зумыд мир али асьнымöс бырöдан война.  Некор войдöр эз вöвлы историяас, мед та мында йöзлöн олöм да кулöм вöлìс лыда юралысь киын! (….)

Татшöмыс, дерт жö, чужтö юалöм: вермам-ö ми сетны война да мир йылысь бöръя кывсö, а такöд тшöтш уна сё миллионлысь олöм, мездлун да шуд некымын власьт бердö сувтöм магнатлы? Эм-ö налöн колана зьмей вежöр да гулю рамлун, мед вайöдны миянöс подула да шемöс аскиа лунö? Ассянь кö, ме эськö вочавидзи та вылö Псаломысь татшöм кывъясöн: «Энö кутöй лича öксыяс (да юралысьяс) вылö, абу насянь тìянлы отсöгыс»… Миян кадся ыджыдысь-ыджыд сьöкыдлунъяссö войнаястöг венöмсö оз позь чöвтны öнìя правительствояс вылö, кодъяс важмоз колисны «кастаясаöн», мöд кывйöн кö, сэтшöм правительствоясöн, кытчö пырöны политикъясöн жö бöрйöм политикъяс, кодъяс уджалöны оз войтыръяс вылö, а бара жö асланыс политикъяс вылö. Торъя «кастаöн» олысь öнìя юралысь социальнöй котыръяслöн абу войт мында вежöр, морттуй да войтырын олан сям, мед кокньöдны миян водзын сулалысь ыджыдысь-ыджыд могъяссö. Öти-кö, став история чöжыс вына правительяслöн вежавидзöмыс да олан этшыс вöлìны вывтi ичöтöсь (кыдзи и öнì), а мыжъясыс вывтì ыджыдöсь, мед повтöг сетны налöн киясö мортлысь олöмсö да сылысь озырлунъяссö. Мöд-кö, öнìя правительствояслöн бур вылö веськöдöм вынъясыс оз тырмыны, мед дзикöдз бырöдны тайö проблемаяссö. Коймöд-кö, мед йöзлысь кöсйöмъяссö бура пöртны олöмö, колö: а) вежны öнìя «политикъясысь правительствояссö» учёнöйяслöн, вежаяслöн да вежöраяслöн правительствоясöн; б) лöсьöдны став условиöс, шуам, татшöм, став оружиесö бырöдöм, мед кутны правительствояссö лёклань вынъяссö веськöдöмысь; в) вежны важмöм нин политическöй идеологияяссö да ротйыссьыштöм нин ловлы донаторъяссö выльяс вылö; и сэсся, г) лов корöм серти чукöртны öтувъя уджö му вывса став чужтысь вынсö – медбура мöвпалысь, кывкутысь да  сöстöм сьöлöма  йöзсö, -  мед тшупны му вылас сöстöм лола да морттуя арта олöм». 

Та бöрын мунысь книга юръясыс вынсьöдöны да водзö сöвмöдöны тайö кывъяссö, торйöн нин сìйö юкöнас, кöнì сёрниыс мунö правительствояслöн ментальнöй тшупöдъяс да мыжъяс йылысь. Ставсö öтувтны позьö татшöм дженьыдик пасйöдъясын: 


1) Кор веськöдлысьяслысь да наöн веськöдлан йöзыслысь вежавидзöмсö да ментальностьсö мурталöны öти муртасöн (а оз кык пöвста стандартöн), тыдовтчö, мый веськöдлысьяслöн морттуйыс да вежöрыс ёнджык висьöны ментальнöй да моральнöй шизофренияöн, öткодявны кö наöн веськöдланторъясыскöд.

2) Веськöдлысьяслöн чукöръясын тыдовтчö унджык кыдзи писькöс вежöра, сìдзи и тыр вежöртöм ли ментальностьнас торксьöмъяс, откодявны кö шöркоддьöм олысьяскöд.  Веськöдлысьяс пöвстын веськöдланторъясыс дорысь тшöкыдджыка паныдасьлöны йöз, кодъясöс кыскö ясуйтны, усьласьны, кыпöдчыны, вышитчыны, кодъяс оз повны да сюйсьöны авнтюраясö, сьöлöмтöмöсь да ловтöмöсь, ылöдчысьöсь, личемеритысьöсь да яндысьтöг синвежысьöсь. 
3) Веськöдлысьяслöн сямыс морттуйтöмджык да мыжаджык мукöдлöн сям сертиыс.

4) Кымын ыджыд да чорыд веськöдлысьяслöн, политикаса нырщикъяслöн, бизнесса медся чина йöзлöн, профсоюзъяслöн да мукöд организацияяслöн власьтыс, сымын коррумпированнöсь да преступнöйöсь налöн чукöръясыс. 
5) Кымын ёнджык чинтöма политикъяслысь да чина йöзлысь власьтсö, сымын этшаджык мыж найö вöчöны:  качественнöя (чинö сьöкыд мыж лыдыс) да лыднас (чинö на пöвстын преступностьыс).

Тайö кывкöртöдъясыс абу сöмын автократическöй типа веськöдлысьяс йылысь, но и демократъяс йылысь, кöть найö мыйöнкö торъялöны, мый пасйöма 4-öд да 5-öд пунктъясын. Вайöдöм абстрактнöй мöвпъясыс, лоöны тöдчанаöн, вынсьöдöма кö найöс стöч примеръясöн. Шуам, коймöд пунктыс лоö тöдчанаджык, тöдан кö, мый кызь прöчентсянь öкмысдасöдзыс Англияса, Францияса, Австрияса, Россияса, Иранаса, Византияса, Турцияса, Германияса, Италиясса, Римса, Японияса, Арабскöй династияса да Инкъяслöн империяса веськöдлысьяс (корольяс, саръяс, шахъяс, султанъяс, императоръяс) мыжаöсь ассьыныс мам-батьсö, вокъяссö гöтыръясыскöд да чойяссö верöсъясыскöд лёкысь виöмын. Наöн веськöдлан странаын олысьяс пöвстас морт виысь лыдыс вежласьö кöкъямыссянь кык сюрсöдз дас сюрс олысь вылö. Мöд кывйöн кö, автократическöй правительяс чукöрын закон торкалöмыс паныдасьлö налöн подданнöйяс серти некымынпöв тшöкыдджыка.


Тайö книгаыскöд вöлi зэв тешкодьтор. Ме мöдöдi некымын экземпляр козьналан кырымпасъясöн президент Эйзенхауэрлы, госсекретар Хертерлы, премьер Хрущовлы да нöшта Öтувъя Штатса некымын сенаторлы да конгресменлы. Кутшöма шензöдiс, мый меным ставсяньыс воисны аттьöалан письмöяс. Гöгöрвоана, мый налöн секретаръясыс эз лыддьыны книгасö да сылöн воöм вылö ыстiсны водзвыв дасьтöм вежавидзана вочакыв, книгаыслысь «подрывнöй», найöс эпатируйтан модасö гöгöрвотöг. Менам мукöд книгаяс моз жö, «Власть да нравственность» петiс Индиян гöлиник изданиеын, а сiдзжö дженьдöдöмöн вуджöдöмöн Японияын да Францияын. 

«Власть да нравственность» книгасö йöзöдöм бöрын менам гижöдъяслöн лыдыс неуна чинiс. 1959-öд -1963-öд воясö ме йöзöдi сöмын кык «вöсньыдик» том. Медводдзаыс – тайö Мексикаын испанскöй кыв вылын петöм «Конвергенция Соединенных Шатов и СССР» книга. Сэтчö пырис менам кык удж.  Медводзаыслысь нимсö вöлi пуктöма книга ним пыддиыс, а мöдыс шусис «В поисках интегральной системы социологии», тайö вöлi чолöмалана гижöд, кодöн ме шыöдчи XIX-öд Войтыръяскостса социология конгресслöн делегатъяс дорö пленарнöй заседание вылын 1960-öд воын Мехикоын.  Мöд «векньыдик» книгаöн лои менам олантуй йылысь пасйöдъяс, кодъясöс ме гижи ачымöс гажöдöм да сьöлöм бурмöдöм ради. Кипом гижан уджлысь чинöмсö позьö гöгöрвоны, сы вöсна мый öкмысдасöд арлань матыстчигöн ме кутi уджавны ньöжмыдджыка, да и унджык кутi вöчны мукöд уджсö. 
Наука конференцияясö пай пуктöм


Удж вылысь мунöм бöрын меным ковмис гижны войтыръяслöн да войтыръяскостса научнöй конференцияяс кежлö воддза дорысь унджык отсасян статья да доклад. Менö  важмоз эз торъя кыскы тайö конгресъяс да совещаниеяс вылас пукавнысö, но удж вылысь мунöм бöрын мыйлакö уна наука организация кутìс сэтшöма корны менö волыны налöн чукöртчöмъяс вылö, мый кымыныськö менам эз артмы наысь мынтöдчыны. Шуам, 1958-öд воын ме эг кöсйы мунны Нюрнбергö XVIII Войтыръяскостса социология конгресс вылö. Та йылысь ме, дерт, юöртì Конгресс комитетлы. Воча воис некымын письмö да телеграмма конгресса президентсянь, Нюрнбергса оргкомитетсянь, европаса, азияса да америкаса уна социологсянь, кодъяс öтвылысь кызмырдöн корисны менö быть пуктыны Конгресслöн уджö пайöс. Та кындзи, Конгресслöн комитетыс кöсйысис ставнас вештыны меöн туй вылас да мукöдторъяс вылö видзöм сьöмсö. Сэсся Конгресс заводитчытöдз нёль кымын лунöн воддзджык ме видлì подулавны волын вермытöмöс сìйöн, мый татшöм дженыд каднас ме ог удит вöчны паспорт, пистиысь прививка да ньöбны авиабилет. Сэки Комитет корöм серти, профессор Циммерман бостчис лöсьдны тайö формальнöйторъяссö да öдйö бура ставсö вöчис. Меным быть ковмис кöсйысьны. Тадзи, Конгресс восьтытöдз лунöн водзджык ме пукалì «Пан-Америкэн» компанияса самолётын, кодì лэбис Нюрбергö; мекöд тшöтш лэбисны К. Циммерман да ылö нималысь доктор А. Дж. Тойнби, кодкöд сьöлöмсянь сёрниыс ёна гажöдìс Бостонысь Лондонö некымын часа туйсö, кöн сìйö петìс самолётсьыс. Нюрнбергса аэропортын миянöс паныдалìсны сэтчöс оргкомитетса членъяс да нуисны отельö, кöнì миянöс виччысисны миянлы дасьтöм номеръяс. Со тадзи виччысьтöг да дыр нюжмасьтöг ме вои войнабöрся Европаö, кöнì эг на вöвлы. 

Оз ков дыр сёрнитны сы йылысь, мый Конгресс вылын сизим уджалан луныс уна сетiс, унатор вылö ышöдiс да воис сьöлöм вылö. Ганс Фрейер, К.В. Мюллер да Х.Г. Раш профессоръяслöн, кодъяс вöлìны Нюрнберг оргкомитетса членъясöн да ылö нималысь немеч туясьысьясöн, Нюрнбергса видз-му да социальнöй наукаяс вылыс школаса ректор, доктор Ф.В. Шобертлöн, карса муниципальнöй власьт кутысьяслöн, Баварияса да федеральнöй правительствояслöн лышкыдасьöмыс быдсöн шемöстìс. Сìйö вежавидзöмыс, кодì вичмис меным Конгресса делегатъяссяньыс, вöлì дзик виччысьтöмöн, ме весиг шмонитöмöн шуи коллегаяслы, мый Конгесс вылö волöм бöрын ме квастма да кута ачымöс ёна вылöджыка пуктыны да донъявны. Нюрбергын ме паныдалì разнöй странаысь уна социологöс да верми тöдмасьны Европаысь, Азияысь да Латинскöй Америкаысь том туялысьяскöд. 
Дискуссияясын сёрни кындзи, менö кыкысь корлìсны чолöмалана кывъясöн восьтыны пленарнöй заседаниеяс. Сы вöсна, мый ме эг лöсьöдчы мунны Конгресс вылö, заседаниеяс вылын сёрнитны менам сьöрысь эз вöв некутшöм матеръял. Шуд вылö, гортын, мунтöдз на, ме гижи сьöдас кык статья, кодöс лöсьöдчи йöзöдны. Тайö пасйöдъяссö ми пыртì докладъясам. Сёрöнджык, гортö воöм бöрын, ме помалì тайö статьяяс вылас уджсö, и тадзи шыльöдöмöн найöс вöлi йöзöдöма «XVIII-öд Войтыръяскостса социология Конгреслöн материалъяс» петаслöн медводдза томын «Таинственная энергия любви» да «Три основные тенденции нашего времени» нимъяс улын. Бöрынджык тайö эссэясыс эз отчыдысь петавны некымын америкаса да рубежсайса научнöй журналын да научно-популярнöй петасъясын. 
Конгресс официальнöя тупкöм бöрын, менам гортö мунтöдз ме колльöдì шензьöдан рыт Нюрнберг оргкомитетса членъяскöд, Вылыс школаса ректоркöд, нималысь делегатъяскöд да налöн гöтыръясыскöд шань компанияын. Колльöдчигöн найö козьналìсны меным «Госпиталь Святого Духа № 5» коллекцияысь вина доз. Тайö кивежнас бура шойччöм да Конгресс йылысь унапöлöс казьтылöмъясöн ышöдöм ме локтì гортö.
Татшöмтор жö вöлì, кор меным ковмис ветлыны 1960-öд воын Мехикоса XIX Войтыръяскостса социология конгресс вылö да Нью-Йоркса Америкаса социология ассоциациялöн вося сессия вылö, кодì вöлì дзик Конгресс водзас. Ме эг дасьтысь волыны некоднан мероприятие вылас, но сэсся кöсйыси кыкнаныслöн мырдöн корöм вылö. Ассоциацияса президент профессор Говард Беккер да социология теория секцияöн веськöдлысь профессор Р. Чэмблисс кызмырдöн корисны менö висьтавны Герберт Спенсерлöн чужан лунсяньыс сё во тырöмлы сиöм чолöма кыв. Найö весиг вежисны чолöмалан лунсö 30-öд лунсянь 23-öд вылö, мед ме верми лэбны Мехикоö Конгресс воссьöм кежлö, кодöс вöлì урчитöма нуöдны 1960-öд вося  сентябрь воддза лунсянь 8-öд лунöдз. Коркö ме сетчи жö мырдöн корöмъясыслы да лыдди Ассоциациялöн вося сессия вылын ассьым гижöдöс: «Вариации на спенсеровскую тему военного и промышленного типов общества». Бурöн нималöмöй ли лёк нимöй разалöмаöсь нин сэтшöма, мый менö кывзыны чукöртчис Ассоциация историяын медуна йöз, кодъяс колльöдìсны менсьым сёрниöс кекеначöн да чолöмалöмöн. 
Мöд асывнас нин ме лэбзи гöтырöйкöд Мехикоö.
Сессия вылын сёрнитöмкöд йитчöм öти тешкодьтор йылысь позьö танì гарыштны. Сы вöсна, мый менам сёрниöй вöлì кутшöмакö Ассоциация президентлöн «тшöктöмöн», да сы вöсна, мый сìйöс öшкöмöн  кывзiс чукöртчöм йöзыс, ме  чайтì, мый меным быть колö сетны йöзöдны тайö докладсö «Американскöй социологическöй обозрение» журналö, Ассоциациялöн официальнöй органö. Ме сiдз и вöчи, кöть некутшöм ыджыд гаж ни кöсйöм та вылö эз вöв, сы вöсна мый «Обозрение»-са редакторъяскöд менам артмисны, ме эськö шуи, эз ёна бур йитöдъяс. Некымын вежон мысти меным воис письмö редакторсянь, доктор Гарри Альпертсянь, кодöс сìйö гижöма 1960-öд вося октябрь 31-öд лунö: «…Меным усис гажтöм мог юöртны Тìянлы, мый ми огö вермöй йöзöдны Тìянлысь статьянытö «Американскöй социологическöй обозрение»-ын…Мöдöдам бöр кипом гижöдсö торъйöн пуктöмöн. Сьöлöмсянь Тìян Гарри Альперт». 
Ме эг дöзмы ни чуймы татшöм письмöсьыс. Кор ме серамсорöн висьталì кодлыкö коллегаяс пöвстысь, сìйö юалìс: «А код сìйö сэтшöмыс, тайö Альпертыс?»
- Чина морт, абу лёк администратор, öнì сìйö – Орегонскöй Университетын аспирантурöн веськöдлысь. Кыдзи туясьысь, сìйö коймöд сорта социолог, и гижис, кыдзи ме тöда, сöмын öти жебиник книга Дюркгейм йылысь. 

- Сìдзкö кыдзи сìйö лысьтìс öтдортны тэнсьыд статьятö? 

- Сìдз жö, кыдзи пемыд редакторъяс вештывлìсны ме серти ёна бурджык да тöдчанаджык туясьысьяслысь статьяясö. Казьтыштöй кöть, кыдзи Лебницлöн слугаясыс некыдз эз вермыны гöгöрвоны, мыйла сы мында гырысь йöз, весиг августейшöй семьяясысь, сэтшöма лэптìсны налысь, вид вылас зэв немас кодь господинсö. Да и тì-öмöй онö тöдöй, мый канцелярскöй туйясыс висьтавны позьтöмöсь? – содтì ме серам сорöн. 
Шуны кö, менам статьяöй эз кут кутшöмкö ыджыд тöдчанлун, но, дерт жö, эз вöв лёкджык мукöд шöркодь статья дорысь, кодъясöс йöзöдöны «Обозрение» журналын. Сы вöсна, мый некымын журнал корис нин тайö статьяöс, ме мöдöдì сìйöс «Социальная наука» журналö, кöнì сìйö петìс медводдза номерас нин, а та бöрын сìйöс вуджöдìсны да лэдзисны рубежсайса журналъяс. Со и ставыс, мый ме кöсйи висьтавны тайö тешкодьтор йывсьыс.
Миянлы гöтырöйкöд вöлi зэв долыд Мексикаса Конгресс вылын. Делегатъясöс да миянöс тшöтш сэтчöс туясьысьясöн, правительствоöн да прöстöй йöзöн вывтi бура примитöмыс шензьöдiс миянöс Нюрнбергысь ёнджыка на. Конгресс вылын вежавидзöмыс ме дорö бара вöлi зэв ыджыд, ёна ыджыджык менам удж серти да сы серти, мый ме верми виччысьны. Менам кык докладыс, кодъяс йылысь сёрниыс вöлiс нин, чукöртiсны уна йöзöс, кодъяс пöся ошкисны найöс. 
Кор ме помалi «Взаимная конвергенция туй вылын Соединеннöй Штатов и СССР на пути к обществу смешанного социокультурного типа» тема вылö речöс, менö бура сёрнитöмысь ошкысьяс пöвстын вöлi доктор Адольф Грабовски, политика наукаяс кузя «Цайтшрифт фюр Политик» нималысь немеч журналса редактор. Сiйö корис докладлысь машинописьсö, мед вуджöдны немеч кыв вылö да йöзöдны журналлöн локтан, декабрьскöй, петасын. Сэсся Конгрессса «Казьтылан гижöдъяс»-лöн редакторъясыс да мексиканскöй оргкомитет юöртiсны меным, мый менсьым выступлениеöс йöзöдасны оз сöмын английскöйöн, но и испанскöй вылö вуджöдöмöн, кодöс вöчас оргкомитетса председатель доктор Карлос А. Эчанове. Сiйö сiдзжö отсалiс лэдзны Конгресс вылын вöчöм кыкнан докладöс испанскöй вылö вуджöдöмöн, кодъяс петiсны водзынджык гарыштöм нин «Конвергенция» книгаöн. Бöрынджык «Взаимная конвергенция» книгаöс вöлi йöзöдöма, конгресслöн материалъясын немецкöй да испанскöй кывъяс вылын кындзи, и английскöй кыв вылын «сравнительнöй социология кузя Войтыръяскостса журналын» да роч «Асшöр Россия»журналын, кодi петö Нью-Йоркын. 
Конгресс вылын ме паныдаси Латинскöй Америкаысь да мукöд рубежсайса странаысь уна социологкöд. Торйöн меным сьöлöм вылö воис доктор Лусио Мендьету и Нуньескöд тöдмасьöм, кодi вöлiс Социальнöй туялöмъяс кузя Мексиканскöй ниститутöн веськöдлысьöн, «Мексиканкöй социологическöй обозрение» журналлöн редакторöн да латино-американскöй ученöй-социологъяс пöвстысь медыджыд туясьысьöн. Ловйöн паныдасьтöдз ме уна во письмöаси сыкöд да вöлi уджйöза сылы «Социальная мобильность» книгаöс испанскöй кыв вылö вуджöдöмысь да сыысь, мый сiйö заводитiс сiдзжö вуджöдны «Социальная да культурная динамика»-лысь став нёльнан томсö. Сiйö сдзжö босьтiс ме пыдди Мексика национальнöй университетса почетнöй доктор степень, кодöс меным сетiсны 1952- öд воын тайö велöдчанiныслы 400 во тырöмкöд йитöдын. (Ачем ме эг вермы волыны дипломсö сетан торжественнöй церемония вылö).
Кöкъямыс лун, кодöс ми олiм Мехикоын, лэдзисны миянлы аддзывны  карса да кар гöгöрса история боксянь нималанiнъяс, лыддьыны Национальнöй университетын лекцияяс да шойччыштны рытъяс вылын, кодъясöс вöчисны миянлы некымын рубежсайса посольствоын. Мöд кывйöн кö, мен бара вöлi зэв нимкодь, мый меным мойвиис волыны Конгресс вылö, кöть эськö первойсö некутшöм кöсйöм Мексикаö мунны эз вöв. 
Неуна мöдног артмис менам Зальцбургса 1961-öд вося октябрь тöлысьö Цивилизацияяс öткодялöмöн туялысь Войтыръяскостса обществолöн Медводдза сьезд вылö ветлöмöй. Гырысь европейскöй туясьысьяс чукöртчисны да лöсьöдiсны тайö обществосö 1960-öд воын. Менö весиг эз корны тайö чукöртчöм вылас. Обществосö лöсьöдöм йылысь ме тöдмалi сылöн ответственнöй секретарлöн, доктор Отмар Андерле письмöысь. Сiйö юöртiс, мый учредительясыс öти кывйöн шуисны бöрйыны менö обществолöн медводдза президентöн, да кутöны лача, мый ме сета сöглас налöн вöзйöм вылö. Письмöас сiдзжö вöлi тöдчöдöма, мый президентö бöрйöмыс оз кор месянь некутшöм кывкутана удж, кодi эськö дзескöдiс менсьым ас вöляысь олöм да босьтiс  уна кад. Ме сетi сöглас ним вылас да ясыда шуи, мед месянь эз виччысьны кутшöмкö удж либö Обществолöн чукöрчöмъяс вылö волöм. Но кор вöлi шуöма чукöртны медводдза съезд, и ме юöртi оргкомитетлы, мый ог вермы волынысö, кутiсны локны письмöяс да телеграммаяс, кодъясын менö корисны вежны кывйöс. Кыдз век, неуна пыксьыштöм бöрын, ме сетчи и 1961-öд вося октябрь 7-öд лунö Мюнхенса аэропортын менö паныдалìс доктор Андерле, нуис менö машинаöн Зальцбургö да овмöдìс гостиницаö комфортабельнöй номерö, кодöс вöлì кольöдöма менам ним вылö.
Мукöд научнöй конференцияясысь торъялöмыс вöлì сыын, мый эгö кутöй лыддьыны кузь докладъяс да быд секция вылын нуöдìм сьезд вылö воöм туясьысьяс костын водзвыв дасьтöм  дискуссияяс. Сизим лун чöж асъя да лунся чукöртчöмъяс вылын ми быд боксянь видлалìм историкъяс, социологъяс, история философъяс, ахеогогъяс, антропологъяс, биологъяс, психологъяс, обществоведъяс, религиоведъяс, правоведъяс да искусствоведъяс шöрын съезд темасö – «Цивилизация проблемаяс». Дискуссия вывса сёрнияссö веськыда вуджöдìсны некымын кыв вылö. Став выступлениесö да чöвтöм кывсö вöлì гижалöма магнитофонъяс вылö, мед бöрас расшифруйтны найöс, шыльöдны да йöзöдны съездлöн удж материалъяс туйö. Öнì, кор ме гижа тайö пасйöдъяссö, удж материал чукöрыс дась нин да 1963-öд воын петысь. Ыджыд отсöг та вылö сетìс Эли Лилли, кодì бузгис йöзöдöм вылас вит сюрс доллар. 
Ми эгö каитчöй сыысь, мый вежим кузь докладъяссö ас кост сёрнияс вылö. Татшöм уджыс ловзьöдìс секцияяс вывса сёрнияссö, пальöдìс кывзысьяслысь гажтöмсö, сетìс быд мортлы сюйсьывны проблемаö да сетiс унджык сöмын докладъяс кывзöм дорысь. Абу дивö, мый конгресслöн тöдчанлуныс вöлì зэв ыджыд, да мый сы йылысь гижлìсны Европаын йöзасянторъяс. «Нью-Йорк Таймс» йöзöдìс юöр, роч да немеч цивилизацияяс донъялöм кузя миян Тойнбикöд «кось» йылысь, кытчö ассьыныс пайсö пуктìсны и Германияса историкъяс. 
Зальцбургса олысьясöн да австрийскöй правительствоöн миянöс паныдалöмыс да видзöмыс вöлì бурысь-бур. Съездвывса делегатъяслысь бур казьтылöмъяссö вынсьöдìсны Зальцбурглöн да матìгöгöрыслöн мичлуныс, история боксянь тöдчанаинъясыс, Моцартлысь музей да Зальцбургса изкар медводз тöдвылö босьтöмöн, Зальцбургса ресторанъясын зэв бур сур, вина да сёяныс да  лöнь Австриялöн лöнь оласногыс.  
Съезлöн президент, меным бара вичмис ас дорам не вöчöм доныс вежавидзöм. Съезд вылö воöм мукöд «кодзувъясысь» колö казьтыштны доктор Тойнбиöс да сылысь гöтырсö. Сёрнитчытöг, гостиницаын миянлы веськалìсны орчча номеръяс. Быд лун ми куимысь сёйим öтлаын. Съездвывса дискуссияясын унджык проблема кузяыс миян Тойнбикöд видзöдласъясным пöшти век лöсялìсны. Кадыс, кодöс ме олì сыкöд да сылöн гöтырыскöд, содтìс менсьым и сìдз зэв ыджыд вежавидзöмöс. Ме, веськыда кö, шензи тайö гозъя вылас. Налöн восьса сёрниыс, шань оласногыс, бурлуныс, сибыдлуныс, йöз водзын кыпöдчытöмыс, весиг Тойнбилöн ыджысь-ыджыд творческöй вынъяс йылысь сёрниттöг, ставыс тайö ёна туйччис вежöрам да колис дыр кежлö. Тайö йöзыс лоисны меным примерöн – найö сулалìсны нэмöвöйся да пыр колана ловлы донаторъяс дор, кутìсны пытшканыс медбурсö, мый вöлì чöжöма йöз культураын нэмъясöн. 

Винчестерö
 ми вои октябрь 16-öд лунö неуна мудзöмöн, но кыпыд лолöн да сöстöммöм юрöн.
Сэсся меным сюрлìс уджавны куим конференция вылын öтпырйö – социология ассоциацияяслöн V-öд Ставмирса конгресс вылын, Америкаса социология ассоциациялöн Вося чукöртчöм вылын да Католикъяслöн социология котырлöн быдвося сессия вылын, кодъясöс дасьтысисны нуöдны Вашингтонын. Ветлыны тайö чукöртчöмъяс вылö ме кöсйыси ачым, некодöн тойлавтöг, но, дерт не лыддьыны кö, конференцияяс вылас волöм да доклад дасьтöм йылысь корöмъяссö.
Некымын тöлысьöн воддзджык австрийскöй правительствосянь менö корисны Войтыръяскостса дипломатия семинар вылын Зальцбургын (1962-öд вося юль 31-öд лунсянь - сентябрь 10-лунöдз) «Мыйö вермас велöдны öнìя социология öнìя дипломатъясöс» тема вылö лекция лыддьыны. Та бöрын воисны корöмъяс вылынджык индöм чукöртчöмъяс вылö (кодъясöс лöсьöдчисны нуöдны Вашингтонын 1962-öд вося август 29-öд лунсянь – сентябрь 8-öд лунöдз). Сентябрь 12-öд лунсянь 18-öд лунöдз Кардоба аргентинскöй карын дасьтöны вöлì нуöдны социологияысь XX-öд Войтыръяскостса конгресс, кöнì менö, ставлöн чайтöм серти, лоö бöрйöма локтан конгресслöн президентöн. Сентябрь 24-öд лунсянь 30-öд лунöдз меным быть колö вöлì лоны важöн нин кад вылас урчитöм Öткодялан туясьöмысь войтыръяскостса котырлöн Мöдöд съезд вылын Зальцбургын. Ме öд вöлì тайö Обществоыслöн президентöн. 
Меным кö ковмис участвуйтны став тайö меропиятиеас, сентябрь помöдз, а вермас лоны и воддзджык, ме эськö, тöдöмысь, эг нин вöв ловъяöн. Та вöсна, ме шуи ветлыны социологъяслöн чукöртчöмъяс вылö сöмын Вашингтонö. Дерт, эськö окота вöлì ветлыны Войтыръяскостса дипломатия семинар вылö, кытчö чукöртчывлìсны сöмын правительствоясöн веськöдлысьяс, йöз странаяслöн делöяс кузя министръяс да нималысь дипломатъяс, да и Кордобаын XX-öд Войтыръяскостса конгрессын да Зальцбургын Мöдöд съезд вылын тшöтш.  Но ме физическöя эг вермы лоны öпöрйö куимлаын. Та вöсна прöшша корöмъясöн да ёна жалитöмöн мены ковмис юöртны Вашингтонын австрийскöй посольствоö сы йылысь, мый ме ог вермы могмöдны налысь корöмсö лыддьыны лекциясö семинар вылын. Та бöрын ме кори Кордобаын XX-öд конгрессса оргкомитетсö вештыны менсьым кандидатураöс президентö бöрйöмысь, а кык вежон мысти шуи киритны менö Конгресслöн участникъяс лыдысь. Гöгöрвоана, мый, коли кö ме президентпуöн, меным быть ковмис эськö лоны аргентинскöй чукöртчöм вылас, а кор ме вештì ассьым кондидатураöс, ме верми мездысьны таысь. Зальцбургын Мöдöд съезд вылö волöмкöд йитöдын, ме вöзйи оргкомитетлы вуджöдны сìйöс 1964-öд сося сентябрь тöлысь вылö. Тайö возйöмсö вöлì ошкöма, а бöрынджык Аргентинаын вежласысь политика вöсна социология кузя  XX-öд Конгресссö сiдзжö лои вештöма во кежлö. 
Аслам шуöм серти, 1962-öд вося тулыс да гожöм чöж ме дасьтì докладъяс Вашигнтонын туясьысьяслöн куим чукöртчöм кежлö. V-öд Ставмирса конгресс вылын лыддьöм вылö бура подулалöм докладсö, кодì шусис «Социальнöй наукаясын историческöй методлöн тöдчанлун кузя тезисъяс»,  вöлì йöзöдöма «Конгресслöн уджъяс» книгалöн  медводдза томас Конгресс заводитчытöдз на. Американскöй социологическöй  ассоциациялы дасьтöм «Практическое влияние непрактичных обобщающих социологических теорий» нима  докладсö вöлì мöдöдöма йöзöдöм вылö «Социология да социальнöй туясьöмъяс» журналö, кöнì сìйöс вöлì йöзöдöма 1962-öд вося октябрьскöй петасын. Тадзи жö, Америкаса католическöй социология котырлы дасьтöм доклад, кодì шусис «П.Т. де Шарденлöн «Мортлöн феномен» книга кузя пасйöдъяс», петìс 1962-öд вося тöлын «Американскöй католическöй социологическöй обозрение» журналын. 
Вашингтонö мунìгмоз ми гöтыркöд войколöн сувтлìм миян Петыр пи ордö, кодì туялö физика да олö Оссинингын «Ай-Би-Эм» шöр лаболаторияяскöд орччöн. Ми бура коллялìм рытсö сыкöд да тайö жö керкаын сусед доктор Б. Данхэмкöд. Мöд асыв ми бара пуксим машинаö да луншöр бöрын нин воим Вашингтонö. 
«Шорехэм Отельын» - конфернцияяс нуöданìнын – ме паныдалì уна ассьым вöвлöм студентöс, кодъяс öнì лоисны нин пыдди пуктана туясьысьясöн, профессоръясöн, нималысь бизнесменъясöн либö правительствоса гырысь чина йöзöн.  Тöдмаси ме тшöтш уна социологкöд, кодъяскöд водзтì тöдмасьны эз мойви. Асывсянь рытöдз найö кöсйисны мекöд сёрнитны унасикас проблема кузя, корисны миянöм коктейльяс вылö, пажынъяс да öбедъяс вылö. Китайскöй, японскöй, индийскöй да латиноамериканскöй социологъяслöн делегацияяс корисны менсьым унапöлöс научнöй да мукöд проблема кузя консультацияяс. Рубежсайса делегацияяс пöвстысь ми медводдзаысь паныдалìм сöветскöй, польскöй да чешскöй социологъясöс. Найö родöмöн корсисны миянкöд тöдмасьны стрöка, и ми сìдзжö ёна кöсйим накöд аддзысьлыны. Та вöсна, конгресс мунìгкосттi ми некымынысь чукöртчывлìм, а бöрынджык наысь витöн пажнайтìсны миянын Винчестерын. Миян аддзысьлiгъясöн мунìсны ёрта сёрнияс, кодъяс мукöддырйи вöлìны зэв восьсаöсь. 
«Кöть эськö Тìян видзöдласъясыс торъялöны миянысь унаторйын, та вылö видзöдтöг, ми лыддям Тìянöс зэв тöдчана социологöн. Унаöн миян пöвстысь лыддьылìсны Тìян уджъясныдтö да вылö донъялöны найöс. Ми весиг ошйысям Тìян вермöмъясöн, сы вöсна мый лыддям Тìянöс роч социологöн. Тìянлы колö волыны Россияö. Верманныд эскыны: Тìянöс сэнì паныдаласны сьöлöмсянь шоныда». Татшöм кымын вöлì налöн ме вылö видзöдлас да донъялöм. 
Мекöд тöдмасьöм вылö татшöмсяма жö видзöдлас ме казялì и мукöд роч туясьысьяслысь, кодъяскöд паныдаслì Гарвардын да гортын бöръя кык вонас. Кутшöм ыджыд вежсьöмъяс! Бöръя кадöдз менам уджъясöн эз позь ноксьыны Россияын. Öнì, кыдзи менö эскöдìсны, менсьым медшöр уджъясöс позьö аддзыны Роч университетса да национальнöй библиотекаясысь, кöть эськö найöс öнöдз вермöны судзöдны сöмын коммунистъяс, профессоръяс да аспирантъяс. Кор ме шмонитöмöн гарыштì, мый менам книгаясысь, кодъясöс вуджöдöма нин став европейскöй  да уна азиатскöй  кыв  вылö, ни öти книга абу йöзöдöма рочöн, найö шуисны, мед ме эг ёна чуймы, матыса кадö кö öти ли некымын менам книга петас Сöветскöй Союзын. Водзöвылö топыдджык йитöдъяс лöсьöдöмын öта-мöд вылö лача кутöмöн ми помалìм тайö ёрта аддзысьлöмсö. 
Тайö куимнан мероприятие вылас вöчöм менам докладъясöй, кыдзи и век, мунìсны вывтì бура, чукöртìсны ыджыд аудиторияяс, найöс шоныда примитìсны, венъясöн (кодсюрöясöс на пöвстысь менам воча кывъяскöд тшöтш сёрöнджык вöлì йöзöдöма) да социологъясöн чолöмалöмöн. Меным торйöн нин нимкодь вöлì сёрнитны Америкаса социология ассоциациялöн собрание вылын секцияын, кодöн веськöдлìс менам вöвлöм велöдчысь да öтувъя уджалысь Колумбияса университетысь профессор Р. Мертон
. Менсьым доклад видлалìгöн сёрнитìсны менам ещö öти велöдчысь, мый сìдзжö вöис сьöлöм вылам, профессор У. Мур Принстонысь да менам важъя тöдса профессор Т. Абель Хантер Колледжысь. Вöлì зэв нимкодь аддзыны, мый менам вöвлöм велöдчысьяс быдмисны гырысь туясьысьясöдз, лоисны американскöй социологъяслöн том кöленалöн ныралысьясöн. 
Татшöмсяма жö ловру менам вöлìны и сэк, кор ме öбедайтì доктор Логан Вильсонкöд, Йöзöс велöдöмын америкаса сöветöн веськöдлыськöд, а сìджö, кор паныдасьлì да сёрнитì менам вöвлöм студентъяскöд, а öнì нималысь профессоръяскöд да правительстволöн экспертъяскöд, шуам, Дж.Б. Фордкöд, Ч. Лумискöд, Э. Шулеркöд, Б. Барберкöд, Р. Биерштедткöд, Дж. Фихтеркöд, доктор Портеркöд да уна мукöдкöд. Татшöм жö долыдöн вöлì конгресс вылын миян аддзысьлöмным Колумбияса университетысь профессор Х. Зеттербергкöд, кодì веськöдлìс «Бедминстер Пресс» книга лэдзанìнöн да  водзмöстчис менам «Динамикалысь» нёльнан томсö выльысь лэдзöмын. Ыджыд долыдлун вайисны тшöтш менам важ ёртъясöйкöд – Мехикоысь Мендьета да Рекасенс Сичес профессоръяскöд аддзысьлöмъяс. 
Конгресс вылын менö виччысис ещö куим шемöс. Доктор С. Дель Кампо Урбано Испанияысь вайис менсьым «Динамика» испанскöй кыв вылö вуджöдöмлысь медводдза оттискъяссö; найöс вöлì тэрмасьöмöн вурöма менам важ ёртлöн Мадридса университетысь профессор Мануэль Фрага Ирибарнелöн корöм серти, кодì вöлì Испанияса политикаын туясьöмъяс институтöн веськöдлысьöн, а неважöн сìйöс пуктìсны Испанияса правительствоын культура министрöн. 
Мöд виччысьтöмторйöн вöлi менам «Власть да нравственность» лэдзысь Портер Сарджентсянь письмö, кодкöд тшöтш вöлi менсьым книгаöс Японияын йöзöдöм вылö сöмын на кырымалöм контракт. Коймöд виччысьтöмторйöн лоис Тайваньын йöзöдöм «Современные социологические теории» кнгигалöн выль петас, кодöс вайис тайваньса социологъяслöн делегация. 

Дзоньнас, ми бура коллим Вашингтонын вит лунсö да бöр локтöм гортö выль вынъясöн да мöвпъясöн. Пенсия вылö петöм бöрын унапöлöс конференция вылö ветлöдлöмыс петкöдлö, мый менам наукаын зiльöмöй эз чин
. Сы вöсна, мый конференцияяс вылö ветлiгöн быть колö вöлi дасьтыны ыджыдкодь докладъяс, менам йöзöданторъяслöн лыдыс весиг содiс.

Дженьыда кö, нима профессорöн лоöм бöрын ме кутi ветлöдлыны научнöй конференцияяс вылö пенсия вылö мунтöдз дорысь тшöкыдджыка. Буретш татшöм олöм помыс меным вöлi колана да виччысяна, сöмын мед менам уджöй эз ло Лаоцзылöн паськыда тöдса кывъясын «удж» кодьöн: «Нинöм вöчны бурджык, весь олiгöн уджöн тырöмöн дорысь». Кута лача, мый менам артмывлiс мынтöдчыны татшöм тöв чужъялöмöн олöмысь.

Шöйтысь лектор

Менам пенсия вылö петöм бöрын уджлöн мöд паськалыштöм нырвизьöн вöлiны менам университетъястi да туясян институтъястi лекцияясöн ветлöдлöм. Пенсия вылö петтöдз на меным волiс уна корöм американскöй да рубежсайса университетъяссянь, весиг Индиялöн да Рытывыв Германиялöн правительствояссянь. Öткымын кындзи, ме пöшти став татшöм корöмсö вештывлi бокö. Подув помканас вöлi сiйö, мый ме, гортын тэрмасьтöг да майшасьтöг уджалiгöн, аслам йöзöдöмторъясöн да найöс вуджöдöмъясöн сёрнитi ёна паськыдджык да тöдчанаджык аудиториякöд, сы дорысь, мый ме верми виччысьны, öтилаысь мöдлаö ветлöдлöмöн да öти и сiйö жö лекцияяссö разнöй университетъясын лыддьöмöн. 

Пенсия вылö петöм бöрын кутшöмсюрö помка вöсна ёна содiсны профессорство вылö, во либö семестр кежлö лекцияяс лыддьöм вылö да öти ли некымын лекцияöн уналаö волöм вылö корöмъяс. Медводз воисны Индонезияса Джакартаса университетъясысь корöмъяс. Меным вöзйисны кык во профессоравны, мед сэтчöс университетъясын лöсьöдны социология факультетъяс. Аттьöалöмöн да прöшша корöмöн ме öтдортi кыдзи тайö, сiдзи мукöд корöмъяссö, кодъяс пыр тшöкыдджыка воалiсны меным. Ме воча шыöдчи сöмын некымын вöзйöм вылö, кодъяс корисны лыддьыны лекцияяссö дженьыд кадöн, öти лунсянь тöлысьöдз. Дыр кежлö корöмъяс дорысь, дженьыд кадысь кадö лыддян лекция курсъясыс неуна вежыштiсны менсьым гортын пукалан оласногöс, лэдзисны волыны уна университетö, аддзысьлыны профессоръяскöд да студентъяскöд, корысьясыс тшöт весьтö шойччыштны Флоридаса, Калифорнияса либö Техасса небыд климатын, аудиторяöн вежавидзöмнас нимкодясьыштны, важ тöдсаяскöд аддзысьлыны, и сэсся, дерт жö, абу ковтöмтор и сiйö, мый тайö лекцияясыс сетiсны вештöм профессорлы судзöдны олöм вылö содтöд сьöм, кодi пыр эз тырмы, кöть эськö ме верми овны судзсян олöмöн, но, дерт, вывтiасьтöг. Тайö помкаяс вöснаыс вештöм бöрын ме лыдди уна лекция быдсикас велöдчанiнъясын, Выль Англиялöн пöшти став вузын, Калифорнияын 12 колледжын да университетын (куим вежонöн), Джорджияын 10, Вирджинияын 8, Сент-Луисса, Буффалоса да Пердью университетъясын квайт лекцияа курсъяс, Флоридаса университетъясын лекцияяслöн курсъяс куим сезон чöж, Принстонса, Пенсильванияса, Корнуэллса, Мичиган штатса, Уэйнса государственнöй, Сиракузса, Джордж Вашингтон нима да мукöд университетъясын, ог нин гарав лекцияяссö, кодъясöс вöлi лыддьöма религия да культура организацияясын. 

Университетъяскостса сьöвмöсъяслöн да велöдчанiнъяслöн администрацияясöн менам  лекцияяс дорö да колледжысь колледжö ветлöдлöмъяс дорö бура дасьтысьöм вöсна, ме верми лыддьыны Джорджияын вит лунöн дас лекция – öтиöн даснан университетас; Вирджинияса колледжъясын нёль лунöн кöкъямыс лекция да с.в. Тадзи лекцияясöн ветлöдлöмыс эз сёй менсьым уна кад ни вын. Куим-ö-нёль вежонся волöмъяс кежлö ме ветлi лекцияясöн сöмын Флоридаса, Калифорнияса да Техасса университетъясö да колледжъясö, шойччигмоз. Пырджык ме колльывлi Массачусетс штатын мустöм тöвся тöлысьясысь öтисö. 

Бура дасьтöм лекцияясöн ветлöдлöмыс, öтувтны кö ставсö, вöлiны шойччöмöн, долыдлунöн да выльторъясöн вежöр озырмöдöмöн. Быдлаын менö гöтыркöд сибöдiсны восьса сьöлöмöн, вежавидзöмöн, быдлаын менам лекцияяс чукöртiсны уна йöзöс да лоисны ыджыдторйöн университетъяс да колледжъяс быдлунъя олöмын. Администрацияяс и, профессоръяс велöдчысьяскöд и вöчисны ставсö, мед ветлöм-мунöмъясаным эг нинöмысь тöждысьöй ни гажтöмтчöй. 

Флорида университетöн веськöдлысь Дж. У. Рейц гöтырыскöд корис миянöс овмöдчыны налöн особнякö, а сэсся, бöрынджык, ​ - пыдди пуктана гöсьтъяслы лöсьöдöм зэв мича коттеджö. Менам вöвлöм велöдчысь, а öнi сикт социологияын юралысь специалист да Латинскöй Америка кузя эксперт Т. Линн Смит да сылöн гöтырыс пуктiсны став вынсö, мед Флорида университетын миян олöм эз мудзты да аддзылöмторъясöн эз вöв гöль. Мукöдторъяс кындзи, Т. Линн некымынысь нулiс миянöс чери кыйны тропическöй юяс вылö, Атлантика дорö да Мексикаса курьяö. Ми ветлöдлiм Флоридалöн историяöн да мичлунöн нималалысь уналатi. Шоныда примитiсны миянöс и мукöд профессоръяс, студентъяс да Гейнсвиллса нималысь олысьяс. 

Тадзи жö миянöс паныдалiсны Калифорнияын лекцияяс лыддьöм кузя удж котыртысьяс Сан-Фернандоысь Вэллиса каналон колледжын, а сiдзжö тайö штаыслöн мукöд университетъясын. Профессор Дж.Б. Форд, сiдзжö менам вöвлöм велöдчысь, да госпожа Форд лекцияяс да конференцияяс костын гажöдiсны миянöс ёрта рытйысьöмъясöн. Сан-Фернандо Вэлли колледжса президент господин Р. Прейтор, деканъяс Д.Т. Овиатт да Л. Вольфсон, профессоръяс да студентъяс вöлiны сэтшöм бурöсь, мый сетiсны меным тайö колледжысь петöмаяслöн клубса членлысь почётнöй ним. Татшöм жö бура миянöс примитiсны Санта-Барбараын Калифорния университетын, Редлендса университетын, Калифорнияса технология институтын, Лос-Анджелес карса государственнöй колледжын да мукöд велöдчанiнъясын. 

Вузъяс кындзи, миянöс корлiс пажынъяс вылö быдсяма искусство, религия да культура организация. Уна нималысь йöз пöвстын, кодъясöс ме паныдалi сэнi и кодъяс бура колисны вежöрö, вöлiны Олдос Хаксли да профессор Чарльз Макинтош гöтырыскöд, кодъяс лышкыда отсасисны чужтысь-кылдысь альтруизм кузя Сьöвмöслы вель ыджыд деньгаöн да сöветъясöн. Газетъяслы, радиолы да телевидениелы сетöм некымын интервью кындзи, лекцияяс да аддзысьлöмъяс сёйисны Калифорнияын олан став кадсö. 

Вештытöдз ме кыкысь лыддьылi лекцияяс Йельса школаын да Социология Клубын.  1959-öд воö менö корисны волыны Йельса университетö (корöмыс воис Пирсон Колледжса велöдысьяслöн да сотрудникъяслöн советсянь). Колледжса юрыс, профессор да нималысь композитор Квинси Портер гижис меным: «Быд во ми корам сiйö либö мöд туясьöмын нималысь мортöс волыны да овны миян колледжын куим лун. Тайöс думыштлöма сы ради, мед гöсьт вермис неформальнöя сёрнитыштны том йöзкöд да волыны öти-мöд семинар вылö. Таöдз миян ордö волìсны нин сэтшöм туясьысьяс, кыдзи Арчибальд Маклейш, Джеймс Рестон да профессор И.А. Ричардс Гарвардысь». 
Куим лун ми олìм Пирсон Колледжын шензьöдана бура, кöть водз асывсянь сёр рытöдз миян пыр сюрлiс кутшöмкö тöжд да нок. Месянь вöлì виччысьöны сы мында неформальнöй аддзысьлöм, университетын семинаръяс да быдпöлöс занятие вылын дасьтытöм речь, пажнайтìгöн, суръяс да коктейльяс юигöн сы мында сёрни, мый Йельысь мунiгкежлö менам эз коль некутшöм вын ни эбöс. Ёна мудзöм вылö видзöдтöг, тайö лунъясыс колисны вежöрö кыдз вывтì колана да вежöр ышöдысь кад. Сьöкыд висьтавны кывъясöн, кутшöм бура да сьöлöмсянь примитìсны миянöс профессор Портер да Пирсон Колледжса велöдысьяс, торйöн нин профессор Уэллс.  
Нью-Хейвенысь ми мöдöдчим Вашингтонö, кытчö миянöс ланч вылö корис удж министр Дж. Митчелл, мед видлавны сыкöд да сылöн министерствоын отсасьысьяскöд некымынтор, а сэсся мед ланч бöрас лыддьыны тайö департаментын уджалысь сё гöгöр чина мортлы лекция. 
Локтан луннас, луншöрын, менö паныдалìс Митчелллöн отсасьысь-секретар Джордж Кэбот Лодж. Сìйö чолöмалìс менö да шуис, мый Гарвардын велöдчигöн сìйö кывзывлiс менсьым кык курс. Ме сьöлöмсянь жалитì сìйöс менам лекцияяс вылö кад весьшöрö видзöмысь. 

- Мый Тì, тайö лекцияясыс лоины медыджыдторйöн менам Гарвардса олöмын. 

Ме эг вермы куччысьны да крукыштì сìйöс:

- Аддза, мый томлун вылö видзöдтöг, Тì бура нин пырöмныд дипломатия искусствоö. 
- Ньöти эг, ме шуи, кыдзи збыль чайта. 

Татшöм сёрнияс нуöдìгкосттì, пырис министр Митчелл да корис миянöс ланч кежлö лöсьöдöм пызан сайö. Зэв жаль, но меным эз удайтчы бура видлыны вайöм сёянсö, сы вöсна мый министр да сылöн отсасьысьяс юасисны менсьым сы мында сьöкыдтор йылысь, мый сёйыштны вöлì дзик некор. Пызан сайын сёрнияс бöрын ми ставöн мунìм министерствоса лекция залö, кöнì ме лыдди лекция да вочавидзи тайö бöрйöм йöзыслöн юасьöм вылö, кодъяс водзын сёрнитöмыс меным и сìдз нин вöлì ёна ышöданторйöн. Министр Митчелл, сылöн ассистентъясыс да и дзоньнас аудиторияыс ёна воисны меным сьöлöм вылö. Найö петкöдлìсны, мый кöсйöны бура олöмö пöртны ассьыныс могъяссö, петкöдлìсны ыджыд писькöслун да уджсö тöдöм-кужöмöн вöчöм.
Вашингтонысь ми мунìм Принстонö, кöнì меным колö вöлì лыддьыны принстонса социологъяс, общество туялысъяс да аспирантъяс водзын лекция. Войсö ми узим зэв бур керкаын профессор Уильберт Мур ордын, кодì вöвлìс менам студентöн, а öнì веськöдлìс Принстонын социология факультетöн. Найö гöтырыскöд сьöлöмсяньыс тöждысисны миян вöсна. На ордын коктейль вылын менö чолöмалìсны сìдзжö менам вöвлöм студентъяс профессоръяс М. Леви да Э. Тириакьян, да содтöд Принстонысь уна туясьысь да аспирант. Лекция бöрын заводитчис зэв кыпыд да варов сёрниа дискуссия, кодì кыссис сёр рытöдз. Асывнас ми пуксим машинаö да мöдöдчим гортö. Лекцияясöн довъялöмъясысь мудзöсь, ми долыда бергöдчим асланым уджъяслань да быдлунъя оласноглань. 
Мукöд лекционнöй ветлöмъясысь позьö гарыштны кык вöвлöмтор. Менам лекция мунìс Пенсильвания университетса физика факультетлöн выль керкаын, ыджыд лекция залын. Улìас, сцена водзас, кöнì ме лыдди лекциясö, сулалiс ва крана некымын ыджыд лабораторнöй пызан. Аудиторияыс вöлì тшем тырöма йöзöн, кыдзи век овлö менам кöнкö лыддян лекцияяс вылын. Лекция водзын ми тöдса туясьысьяскöд гажаа пажнайтìм менам важ ёрт профессор Дороти Томас ордын. Пажынбöрся гажöн ме пондì лыддьыны ассьым лекцияöс, кытчöдз эг во Зигмунд Фрейдлысь теорияяссö видöмöн видлалöмöдз. Буретш тайö здукас öти кранысь кылìс гораа чушкöм. «Ланьт, Зигмунд! Кут ассьыд либидотö пытшкад!» - пырысьтöм-пыр шыöдчи ме. Тайö «Фрейдлöн ортлы» менам вочакыв вылын чукöртчысьяс дыр сералìны. Тыдалö, неуна ышмöм ловруöн, ме тöдлытöг вöрзьöдì öти кран, кодысь петìс трубаясас личкöм сынöдыс, мый ёна гажöдìс менö да менсьым лекция кывзысьясöс. 
Мöдтор вöлì Виргиния штатын, Фредериксбургын Мэри Вашингтон нима Колледжын лекция водзвывса пажын вылын. Пызан саяс ме орччöн пукалì профессор Филипп Дж. Алленкöд, кодкöд войдöр эг паныдасьлы. Быдтор йылысь сёрниын, мукöдтор сорыс, сìйö висьталìс, мый кöсйö заводитны гижны öнìя кадö ловъя на нималысь социологъяс йылысь книга чукöр да юалìс, кыдзи ме та вылö видзöда. Сöмын морт дорас вежавидзöмöн, ме, дерт, ошки тайö мöвпсö, позьö кö сìйöс тырвыйö пöртны олöмö. Та вылын тайö сёрни помасис да пыр жö вунìс менам. Асьныд думыштлöй, кутшöма ме шензи, кор некымын тöлысь мысти меным воис Алленсянь письмö. Сэнì профессор Аллен юöртiс, мый заводитìс пöртны олöмö ассьыс мöвпсö да шуис серияыслысь медводдза томсö сины Сорокинлы, мый сылì воöма нин некымын статья нималысь туясьысьяссянь да сìйö виччысьö, мый регыдъя кадöн воасны небöг дасьтöм вылö мукöд материалъяс.
Дженьыда кö шуны, Алленлысь книгасö, кытчö пыртöма менсьым теорияяс видлалысь да быд боксянь донъялысь некымын эссе (найöс гижисны Америкаса, Европаса да Азияса кызь сайö туясьысь), а сìдзжö менам на вылö подулалöм вочакывъяс, вöлì йöзöдöма 1963-öд вося февраль тöлысьын Дюк университетлöн небöг лэдзанìнöн «Питирим А. Сорокин кузя обозрение»
 нимöн.  Со тадзи, пажын дырйи быттьö абу кодь, пырмунìгмоз сёрниысь, профессор Алленлöн водзмöстчöмысь да зiльöмысь чужис тайö ыджыдкодь томыс. Татшöм виччысьтöмторъяссö олöмыс дасьтывлìс меным эз öтчыд. 
Татшöмöн, дженьыда кö, вöлì менам бокö ветлöмöн лекцияяс лыддьян уджыс отставкаын. Кöть эськö ме вочавидзи зэв этша корöм-вöзйöм вылö, висьталöмсьыс бура тыдалö, мый менам эз артмы пенсия вылö петöм мысти дугöдчыны лекция лыддьöмысь.  И, гашкö, ещö на ёна синмö шыбитчö сìйö, мый мый лекцияяс лыддьöм вылö корöмъясыс эз чинны, а мöдарö, пыр содìсны. Сöмын 1962-öд воын ме öтдортì комын гöгöр америкаса да рубежсайса университетъяслысь корöм. Татшöм вежавидзöмыс вöрзьöдö менсьым сьöлöмöс, кыдзи, тöдöмысь, кöкъямысдас арöс вылö петöм быд пöрысь мортлысь.
Менам öнìя ветлöм-мунöмъясöй уськöдöны тöд вылö том дыръя кадöс, кор ме некымын во ветлöдлì сиктысь сиктö киподъя уджалысьöн, серпасалì иконаяс, эзысьтì вичко кипель, едждöдì да мавтì вичкояс, школаяс да крестьяналысь керкаяссö. 

Меным лов серти вöлiс тайö томдырся ветлöм-мунöмыс, и сэтшöм жö долыдлун сетöны найö меным öнì, пöрысьöн. Шуны кö, «шöйтысь» олöмын эм жö уна буртор. 
«Кыдз и век, водзö лякöсьта бумага»

Тайö кывъясыс – менам дась вочакыв, мый вылын ме уджала бöръя вояссö, юалöм вылö. Кöть эськö 1959-öд восянь ме верми йöзöдны сöмын  кык, ме серти, неыджыд книга, 1960-öд-1961-öд воясö йöзöдöмыс öтув вель уна чукöрмис. Став статьясö кö менсьым öтувтны öти книгаö, кыдзи, ме чайта, збыльвылас и лоас, наысь кокньыда артмас ыджыдкодь том «Интегральнöй социология, психология да философия кузя эссе» ылöсас сетöм ним улын. Содтыны кö на дорö критика вылö вочакывъяс, мукöд туясьысьяслöн книгаясö водзкывъяс, пыртасъяс, обзоръяс да, торйöн нин, ассьым небöгъясöс выльпöв лэдзöмъяс да вуджöдöмъяс, дерт, öтувъя муртасыс воис эськö сьöлöм вылас быд öнìя кадö психоаналитика наукаяс туялысь учёнöйлы. Ылöсас лыддьöдлöмöн, дас нёль ыджыдкодь статья вöлì йöзöдöма менам пенсия вылö петöм бöрын. Унджыксö вуджöдöма нин öти-кык да унджык рубежсайса кыв вылö. Выльысь лэдзöма «Социальная и культурная динамика», «Общество, культура и личность», «Социальная философия в век кризиса» книгаясöс да  водзынджык йöзöдöм уджъяслысь дас öти содтöд вуджöдöм, сìдзкö вуджöдöмъяслöн öтувъя лыдыс воис нелямынöдз, да нöшта на кымынкö дасьтысьöны. 

Сìйö, мый тайö став вуджöдöмъяссö вöчисны рубежсайса туясьысьяс, небöг лэдзысьяс да туясян организацияяс, американскöй правительствоöн, фондъясöн, университетъясöн да с.в. кöть кутшöмкö отсöг сеттöг, эскöдö менö, мый ме збыль уна  верми да водзö вылö эмöсь ыджыд вынъяс. Та кындзи, уна лекция менсьым лои гижöма да пыртöма университетъясын велöдöмö, а кыкöс на пиысь йöзöдöма велöдан да коммерция могъясöн «Кэмпас лайбрери» библиотекаöн. 
Öти кывйöн кö, водзö лякöсьта бумага. 

Кыдзи и век, водзö «лякöсьтöны бумагасö» и менам «бумага лякöсьтöм» кузя. Ме йылысь гижöны туясьысьяс, книга лэдзысьяс да наука институтъяс уна странаын. Газет да журналъясын некымын сё научно-популярнöй материал лыддьытöгыс.  Тайö некымын дас научнöй статья, докторскöй диссертация да менам книгаяс йылысь книгаяс. 
Сìдзкö норасьны менам абу некутшöм помка. Менö эз вунöдны, ме абу на «вöвлöм» туясьысь. Шуны кö веськыда, став мирыс, тыдалö, пыдди пуктö менсьым «больгöмöс» чайтöм сертиыс ёнджыка. Ассянь верма шуны, мый «бумагасö лякöсьтöмыс» водзынджык гаралöм научнöй конференцияяскöд да лекцияяскöд öтвылысь сетö меным чужтан вынъяс да  збодерлун. 
Рубежсайкöд письмöасьöм да сэтысь гöсьтъяслöн волöм

Вежоннас куим ли нёль лун асывъяснас ме вочавидза письмöяс вылö, кодъяс локтöны ме дорö му вывса быд пельöсысь быдсяма йöзсянь. Пырджык вочакывъяссö ме гижöда аслам секретарлы – мисс Лейдонлы. Сìйö стенографируйтö, а сэсся печатайтö найöс. Колö кö вöлì аслым гижны вочакывъяссö, тайö сёйис эськö менсьым став кадсö. Письмöясыс (да на пытшкын юалöмъясыс) быдсямаöсь: тöлктöм да йöйталан сюрöсасянь  ыджыд тöдчанлунаöдз, кодъясöс гижöны паськыда нималысь вежöра йöз, изобретательяс, гижысьяс, серпасасьысьяс, бизнесменъяс, государственнöй, религиознöй да культурнöй деятельяс. Ме ог вочавидз тöлктöм да нинöмабу йылысь письмöяс вылö. Мукöдъяслы зìля вочавидзны, кытчöдз вын-эбöсöй тырмö. Но корреспонденция лыдыс пыр содö да босьтö пыр унджык кад.  Кадыс эськö ковмис ёна унджык, кутì кö ме лыддьыны унапöлöс статья, брошюра да небöг, кодъясöс мöдöдöны налöн авторъясыс либö книга лэдзысьысыс рецензия либö донъялан кыв корöмöн. Сìйö, мый синмöй неуна лёкмыштìс да кутìс öдйö мудзны, сетö позянлун öтдортны тайö став корöмсö, сöмын некымын збыль тöдчана удж кындзи. 
Нинöм вылö видзöдтöг, письмöасьöмыс отсалö тöдмавны öнìя туясьöмъяслысь сюрöс нырвизьяссö да аддзыны история «öддзöдан гуся вынъяссö». Менам уна корреспонденткöд письмöасьöмыс тшöкыда пöрö видзöдласъясöн вежласьöмö да выльöс восьтан сёрниö. Унатор тöдмавны отсалöны сìдзжö нималысь йöзкöд сёрнияс –америкасакöд да рубежсайса йöзкöд – кодъяс волöны ме ордö. Гöсьтъяскöд видзöдласъясöн вежласьöмыс сетö унджык долыдсö да бурджыка весалö юртö, öткодявны кö найöс уна научнöй форумса йöза венъясын сёрнияскöд, кодъясöс нуöдöны тышкас-мышкас велöдчöм, веркöса «экспертъяс», либö радиотелевизионнöй велöдан программаяс видзöдöмкöд.  
Весь олöм

Водзынджык вывтì ёна уджалöмcö серпасалöмысь оз позь вöчны ылöг кывкöртöд, мый менам вывтì уна удж, мед весь овны да рекреационнöя гажöдчыны.  Збыльысь кö, олiгчöж ме пыр вöлì дыш мортöн да dolce jar niente
 дор сулалысьöн. Тайö даосскöй кывъяслöн мöдар баныс: «Нинöм вöчнысö бурджык уджöн тырöмöн весь олöм дорысь». Пöшти быд лун мöвпалан уджысь шойччигмоз пажын бöрын час кык ме нокся аслам радейтанаторъясöн: уджала садйын, ытшка эжавыв турун, «вермася» гожся керка гöгöр быдмысь джунгликöд, шöйта, уяла, чери кыя да ветлöдла гöраястì. 
Повзьöдла гöтырöс сìйöн, мый пыр на кавшасьла джуджыд пуяс вылö, колö кö тшöтшöдны увъяссö, пыр на ачым кодъя гуяссö, пукта да вежлала местанас сьöкыд кустъяссö, пöрöда ыджыд пучеръяссö, тöвнас весала лым да вöча уна мукöд удж, код вылö колö эбöс. 
Тшöкыда ме весь ола сöмын мичаысь-мича асъя да рытья кыаяс вылö, лöнь да бушкола море вылö, гымалiгöн чардби вылö либö войся кодзула енэж вылö видзöдöмöн. Миян дача вылын 
ме быд гожöм ворсöдча унапöлöс посни вöрпаяскöд, кодъяс олöны орчча вöрын: дикообразъяскöд, енотъяскöд, кöръяскöд да мукöдъяскöд. Öти дикообраз олìс миян гожся кухня джодж улын некымын во. Мöд лов, енот, быд лун волìс сёянла, а сэсся жуйвидзис коттедж веранда вылын. Коньöрушка! Колян тöвнас сìйö, тылалö, веськалìс капканö да колис лапатöг. Кор тулыснас ми воим дача вылö, сìйö чотiктìс миян дорö, нярмöм да омöльтчöм. Но бура вердöмысь гожöм помнас нин сìйö бара лоис шыльыдöн да зумыда сулалìс аслас куим кок вылас. 
Гортса гажöдчанторъяс пöвстын, бур романъяс кындзи, менам подув хоббиöн пыр вöлì музыка. Менам зэв бур грамзаписьяса фонотека. Сэнì эм медыджыд музыкантъяслöн, кодъясöс ме радейта, пöшти став медбур произведениеыс, грегорианскöй сьыланкывъяссянь öнìя нэмса шедевръясöдз. 
Некымын во сайын Рöштвоö пиян козьналìсны меным зэв бур радиола. Ме кывза сìйöс ог сöмын шойччигöн, но тшöкыда и уджалìгöн. Удж водзын ме векджык пукта некымын пластинка струннöй дуэтъяслöн, трио да квинтетъяслöн  либö фортепьяннöй музыкаöн. Ог ёна горзьöд, а музыкасö бöръя сэтшöмъясöс, мед найö лöсялìсны öта-мöдыслы да эз манитны менö уджсьыс, кодöс та бöрын пана. Узьны водìгöн ме пукта радиоприемниксö  юр весьтам  да кывза классикасö, кодöс сетöны «хай-фай» программаяс кузя. Кор Кусевицкий вöлì на ловъя да ми вöлìм томджыкöсь, ми пыр ветлöдлìм Бостонса симфония оркестрлöн  концертъяс вылö. Öнì, кор Кусевицкийяс кулìсны, а ми пöрысьмим, музыка дорö кыскöмсö пöткöда гортысь петавтöг да Бостонö ли Кэмбриджö ветлöм вылö кад видзтöг. Но сэкжö гортын миянлы позьö лöсьöдны кывзан программаяссö асланым ру да тайö здукö кöсйöм серти. 
Музыкаын, кыдзи и мукöд искусствоясын, менö кысканаыс уна, но пыр кежлö бöрйöм. Меным кажитчö XIV-öд – XX-öд нэм пансигöн гижöм сьöлöм вöрзьöдана музыка, он оз кыскыны öнìя симфоническöй произведениеяс. Öткымынъясысь öтдор, ме лыддя найöс ёнджык какофонияöн, а ог бур музыкаöн. Найö оз вöрзьöдны менсьым сьöлöмöс, оз пальöдны-кыпöдны лолöс. Кыдз социологлы, меным кадысь кадö быть колö кывзыны найöс. Öд найö öнìя вежöр дзугсьöм, стандартъясöн олöм торкöм, йöз котыръяслöн паныд сулалöм да культураын арт воштöмсö петкöдлысь рöмпöштан. Босьтны кö, сìдз шусяна, популярнöй музыка – джаз, спиричуэлс да с.в, -  ме ог вермы терпитны налысь вежавидзтöм кокнилунсö, гажтöм öти пöлöс нургöмсö да дзугöмöн шы тэчöмсö. Бара жö кыдз социологлы, меным кадысь кадö колö тöдмасьны тайö музыканас, но ме пыр жалита унасикас музыкальнöй инструмент дасьтысьясöс, мый налысь вöчöмторъяссö татшöм лёка  песöны öнìя ворсысьяс.

Ме жалита тшöтш радио да телевидение вöчысьясöс. Найö, дерт, эз чайтны, мый наöн восьтöмторъясыс кутасны разöдны йöз пöвстын тыртöм мöвпъяс, зывöк лöг да мортöс жалиттöмлун. Ме вöдитча тайö бур вылö восьтöмторъясöн сöмын, мед  тöдмавны выльторъяс, видзöдлыны бура пуктöмтор либö документальнöй фильмъяс öнìя лоöмторъяс йылысь, пемöсъяслöн олöм, ветлöм-мунöмъяс да ылì муяс йылысь. 
Та вöсна жö ме зэв этша лыддя популярнöй журналъяс да бестселлеръяс. Менам вежöрöй оз лэдз нимкодя «няклявны тайö интеллектуальнöй рöмидзсö». Юрöс ловтöм цивилизация котшысöн кольмöдöм пыдди, ме бöръя йöз культураысь нэмъясöн чöжöм ловлы донаторъяссö. Веськыда кö шуны, ме нин голя помöдз пöт öнìя искусствоын паскалöм быдсяма пежсö кыпöдöмысь да негативöн пöдтöмысь. Сiдз жö ме ёна мудзи нин и миян «нинöм вöчтöмысь» нок корсьöмысь. Культурнöй олöмыс, тыдалö, мог пуктöмöн пур вылысь ва койöм кодь. На здоровью, кажитчö кö кодлыкö татшöм уджыс. Ме жö пöрысь нин, мед ноксьыны татшöм «культурнöй ворсöдчöмъяснас» да «цивилизованнöя кад коллявны». Кодлöнкö ас выяыс йöйталан право вылö ыршасьтöг, ачым ме бöръя важ олöмлы лöсялысь шойччöг да гажöдчöм, кодъяс сетöны меным выль вынъяс, чужтöны олöм дорö муслун да восьтöны сылысь мичсö.

Менам олöм весьтын кымöртчöм

Юр, кодöс ме öнi помала, серпасалö менсьым почётнöй отставка бöрся олöмöс. Дзоньöн кö босьтны, сыын эмöсь кутшöмсюрö бурторъяс. Дерт жö, кыдзи быд морт олöмын сыын эмöсь жугыль, майшасьöм да воштанторъяс. Том дырйи ме тырвыйö пыки став тайö шогъяссö, но пöрысьладорам найö вылысь кыптiсны сьöлöмам. Менсьым пенсия вылын олöмöс серпасалiгöн, ме тöдöмысь эг гарав на йылысь сы понда, мый бура шуöма кывйöзöн: «Кут ассьыд шогъястö пытшкад». Та дорö верма содтыны философскöй сьöлöм такöдан мöвп: кымöръяс моз олöмын лёкторъяс чукöрмывлöны да бöр разалöн, волöны да бöр мунöны. Лёкторъясыс кö оз жугöдны мортлысь вир-яйсö, вежöрсö да морттуйсö, найö озырмöдöны сiйöс, а оз мöдарö. Шыльыд да мича олöм, кодын эз паныдасьлы шогыс, – эзв веркöса. Со кутшöм сьöлöм личöдöн помала ме тайö юрсö.

Дас сизимöд сигöр

Кольöм туй йылысь мöвпъяс


«Нюжалöм туй» кузя ветлöм-мунöмъяссö ме помала некsмын пасйöдöн. Нимкодь, мый ме верми сы кузя мунны лыддьысьысьяскöд, да сьöлöмсянь аттьöала ставсö, кодi отсасис меным тайö туй вылас. Ме вылö донъяла кольöм олöмöс да Бенжамин Франклинлин моз верма шуны, мый ме верми эськö выльысь овны тайö жö олöмсö, сöмны, гашкö, неуна мыйсюрö вежыштöмöн да содтыштöмöн…


Менам тайö пасйöдъяссö гижигкосттi, миянöс кытшалысь олöмас тайкö-тайкö кыптас шуштöм ставсö праквартысь бушков. Му вывса морт рöдыс дзирнясьö олöма-кулöма костас. Важас кольысь чорыд да морттуйтöм социальнöй тэчасыслöн вынъясыс пиньнас герчкöмöн вуштöны ставсö, мый налы водзсасьö. Ен нимöн, прогрессöн да цивилизацияöн вайöм ловлы донаторъясöн, капитализмöн да коммунизмöн, демократияöн да мездлунöн, мортногса олöм дорйöмöн да мукöд лозунгъясöн вевттьысьöмöн найö вужвыйöныс бырöдöны став тайö донаторъяссö, виалöны йöзсö миллионъясöн, вайöдöны йöзлысь видсö ставнас вужвыйöныс да мунымöс пöртöны кулöм кушìнö. 

Ме, кыдзи сöмын ас выя олысь морт, дзик ог пов ни чуймав матыстчысь бушковсьыс. Медся лёкыс, мый вермас мекöд лоны, мырддясны либö тшыкöдасны менам олöмлысь бöръя воясöс. Таысь лёксö меным нинöм оз вермыны вöчны. Менам арлыда мортлы ёна ыджыд торъялöмыс абу сы костын, олас-ö сìйö некымын воöн дырджык аслас вир-яй шöнас висьöмъяс чöжöмöн али аски сìйöс чашвартас посни торъяс вылö кутшöмкö «цивилизуйтöм да водзмöстчысь наукаöн чужтöм» бомба. Косялас миянлысь Мезöсöс нимöдöм могысь, либö быд мортлы шудöн тыр олöм идея вöсна, кодöс яндысьтöг вöзйöны коммунизм и капитализм, демократия и тоталитаризм да став миян кадся мукöд немаса культъяс да культторъяс. И весиг тайö грöзыс мен шогмö кöть нин сiйöн, мый менам олöм помöй тырас лов дзерöдöн да мездас вочасöн кусöмлöн гажтöмсьыс. 

Ме дзик ог пов кыпöдчысь ставсö праквартысь бушколысь, и сìйö менö дзик оз шензьöд:  комын во сайын ме стöча тöдчöдì сылысь сямсö да воддзыв тунавлì, мый татшöмторйыс вермас лоны виччысьтöм гым-чард кодьöн. Сэксянь ме пыр велöдì ёртъясöс да тöдсаясöс видзчысьны матыстчысь гымыштöмсьыс, кöнì да кор сöмын верми, тшöктывлi дасьтысьны сы дорö, зìли кöть кыдзкö небзьöдны да бырöдны локтысь пузувтчöмыслысь бöжъяссö. Тадз жö ме лöсьöдчи посйыны аслам ачымлысь да ловлысь öтувъя артсö. 

Öти-кö, мед не сöльнитчыны накöд, кодъяс пуöны сёйны шогмытöм роксö, ме öтдортì ас дорысь öнìя социальнöй тэчасыслысь тыртöм «донаторъяссö», ылöг «збыльсö» да пöльтöм корöмъяссö, ме ачымöс тöдöмöн сувтöдi паныд налöн синвежъяслы, налöн кокни да öдъя нималöм корсьöмлы, налöн «кöчку лызьöн исласьöмлы», налöн власьтлань нетшкысьöмлы да цивилизованнöй зверстволы. 
Мöд-кö, мед писькöдчыны ловтöм вакханалия хаос пырыс да кольны ачымöн, ме чужтi мирсö интегральнöя гöгöрвоан ассьым система – естественнöй наукаясысь, эскöмъясысь, философияысь, социологияысь, психологияысь, этикаысь, политикаысь, экономикаысь да искусствоысь тöдöмлунъяс да видзöдласъяс подув вылын сюрöса тэчас. Тайö видзöдлас тэчасыс зырис меысь ёна нин важмöм да каднас дзикöдз чашйöм эмпиризм да позитивизм философия колясъяссö. 
Интегральнöй видзöдлас öтувтö универсальнöй, нэмъясöн чукöртöм ловлы донаторъяс, кодi кутшöмакö петкöдчö кыдз материализм, сìдз и идеализм видзöдласъясын, но öтдортö кыкнанысьлысь ылöдчöмсö, тайö интегральнöй видзöдлассö ме лыддя медся бурöн. Öти Summum bonum-ö
 Медыджыд Куимаö – Веськыдлун, Бурлун да Мичлун – öтувтысь интегрализм сетìс меным зумыд подув, мед видзны ачымöс дзоньöн да вежöрöн нуöдны менö шузьысь, ловтöм цивилизациялöн пöрасъястì. Ме ог чургöдлы ачымöс миссинерöн, мед кодöскö пыртны аслам «интегральнöй эскöмö», но менö оз шензьöд, вермас кö сiйö отсавны уналы, кодъяс воштìсны асьнысö миян кадся вежöр да морттуй дзугысь гудырын. 
Коймöд-кö, праквартысь бушковлысь колясъяссö небзьöдны да сылысь выль кыптöмсö джöмдöдны зìльöмöн, ме босьтчи туявны чужтысь-кылдысь артасьтöм Муслун. Чужтысь-кылдысь Веськыдлункöд да Бурлункöд öтвылысь – тайö куим торйöдны позьтöмторйыс –  дзик öти збыльнöй вын, кодì вермас отсавны небзьöдны да дугöдны неминучасö. 
Со тадзи, куим нырвизьöд, ме дасьтыси паныдавны сìйö бушковсö, кодì пырысьтöм-пыр лыбас йöз пöвстын. Тайö воськовъясыс содтìсны меным вынъяс, мед посйысьны тайö праквартысь бушковлöн швачкöдöмсьыс да лöня паныдавны кулöмöс. 
Менам ыджыд шог вылö, ме ог вермы тайöс шуны ловтöм йöз йылысь да наöн веськöдлысьяс йылысь. Найö, тыдалö, оз на бура гöгöрвöны, ни кутшöм пурт дорыш вылын ми олам, ни сìйöс, мый öнì мортыслы быть колö бöрйыны: пöгибнитны ас ки помысь, ас йöйталöмысь да ас скöрысь, либö кыпöдчыны вежöр, морттуй да олöм сöвмöдöмын вылìджык тшупöдö кужысь, чужтысь-кылдысь да артасьтöм муслун отсöгöн. 
Асыввыса да Рытыввыса ловтöм элита, а сìдзжö му вывса унджык йöзыс эз на бöрйыны веськыд туйсö. Ловсö воштöм декадентскöй сынöдын чужöм-быдтöмъяс, найö век на эскöны, олöны да ноксьöны тайö киссьысь социально-культурнöй тэчаслöн гылалысь балаяс серти. Сёрнитчöмöн чужтöм-кылдöм пыдди найö водзö на зìльöны бырöдны проблемаяссö бомбаясöн да ракетаясöн. Зыксьöмъяссö «Нагорнöй проповедьын» гижöм серти бырöдöм пыдди, найö важног на мыччасьöны ассьыныс вынъясöн, повзьöдчöны да бырöдöны öта-мöдсö. Вынъяс вылö лачаöн, тайö мортвиысь да цивилизация гуалысь политикъясыс талялìсны енлысь да мортлысь став законъяссö. Öнì ньöти яндысьтöг найö вензьöны, кодì «медводдаöн вартас» йöзкостса войнаын, кодì нуас миллионъяслысь да миллионъяслысь ловъяссö. Оз шензьöд, мый шуда олöм лöсьöдöм пыдди, синтöм веськöдлысьяс да на бöрся мöмöт мунысьясыс кыскöны йöзсö öти неминучасянь мöдö, кытчöдз оз вайöдны быран выйöдз. Он кö найöс сувтöд, найö дзикöдз помаласны олöмсö да мортлысь чужтан-вöчан вынъяссö став му вывсьыс. 
Ог чайт стöча, но лача кута, мый мортлöн бурланьö ныртчысь вежöрыс бöръя здукас вермас мездыны сìйöс Страшнöй судлöн dies irae
-ысь.  Артмас кö тайö, ме сиа  локтан кöленъяслы ыджыджык шуд, мед найö быдмисны миян дорысь вежавидзысьöнджык, вежöраöнджык да кужысьöнджык. Вермасны кö найö венны морт сямлысь кызвын рыжинсö да вермасны кö восьтыны пытшкöс вынъяссö, позьö веськыда шуны, мый найö лöсьöдасны му вылын морта-морт костса, культураа да оласнога артаджык олöм, сы дорысь, мый вермисны вöчны важся да öнìя йöзыс. Тадз найö пöртасны олöмö Ницшелысь вöзйöмторсö. Ме чолöмала тайö выль воысь ен-йöз кöленъяссö, миян морт расаысь ылысса петасъяссö. 
Локтысь вöснаыс ыджыд дойöн да морт вылö лачаöн ме сигöрта ассьым нюжалöм туй йылысь висьтасьöмöс да выльысь казьтышта аслам «Роч дневникысь листбокъяс» книгаысь сигöртан кывъясöс:  
«Мед кöть мый оз ло водзын, ме тöда, мый бура гöгöрвои куимтор, кодъяс нэм кежлö колясны менам сьöлöмö да вежöрö. Олöм, весиг медся сьöкыдыс – тайö му вылас медся мича, шемöс да гуся донатор. Ассьыд могтö олöмö пöртöмыс – мöд ыджыд буртор, кодì вöчö олöмсö шудаöн да идеалъяс вöсна тышын ловлы сетö песовтны позьтöм вынъяс. Тайö мöд менам зумыд тöдöмöй. Коймöдыс сыын, мый лöг, мустöмтöм, зыксьöм, морт дорö чорыдлун оз вермыны да некор оз кутны вермыны чужтыны нинöм бурсö ни вежöрын, ни морттуйын, ни быдлунъя му бердса олöмын». 
� «Вöч йöзлы сìйöс, мый кöсъян, мед вöчисны тэныд» 


� Енмöн му пуктöм, Му пуксьöм.


� Тöдчöдöма  П. Сорокинöн – вуджöдчысьяслöн пасйöд


� Ты öдöм – воспаление лёгких.


� Аномия (гр.) – мортлöн состояние, кор сìйö воштö олöм нырсö (вуджöдчысьлöн пасйöд)


� Девиантнöй – морттуйтöм, öбичатöм, туй вывсьыс кежöм.


� Криминология – мыж вöчöмъяс йылысь наука


� Пенология – наказание, мыждöм йылысь наука


� Жельяс пыр кодзувъяслань (лат.)


� Роч университетъясын магистр ним босьтан подувъясыс ёна чорыдöсь, öткодявны кö американскöй да немецкöй университетъясын философия степень босьтöмкöд. – П.А. Сорокинлöн пасйöд. 





� Дженьыд олантуй (биография)


� Французъяслöн Ыджыд революция кадся лозунг, кодлöн вежöртасыс ылöсас татшöм: «Тайö лолас на».





� Ыстöма


� Сiйö кувсис 1963-öд вося юнь 15-öд лунö, кор ме лыдди тайö книгаыслысь гранкисö.


� Шог туй (лат.)


� Олöм вын (фр.)


� Кыдз и колö; шогмана; мичаа асьтö кутöм (фр.)


� Ас пытшкын быдтöм (англ.)


� Ме вöчи, мый верми, кодi вермö, мед  вöчас бурджыка (лат.)


� Сiдз шусяна «еджыд воротникъяс».


� «Морт да морт öтув неминучаяс дырйи», «Социокультурнöй помкаяс, ин да кад», «Россия да Соединеннöй Штатъяс»,  «Морт öтув, культура да морт: налöн тэчас да сöвман туйяс», «Öтувъя  социологиялöн арт», «SOS – миян кризис вежöртöм»





�  Медводз овны, а сэсся нин философствуйтны (лат.)


� Созидательный альтруизм. Важ коми кылдыны ‘чужтыны, вöчны, твöритны’ кывсянь.


� «Гуманность бöр кыпöдöм»


* Кыдзи тайöс бура восьтöма «Нагорнöй проповедьын». 


� «ыджыд да шемöса гусятор» (лат.)


� «Индианалöн историяöдзса важторъяс», «Шлиман Инидианаполисын»





� «Альтруистичнöй муслун»


� «Муслун пöлöс да сылöн вын: сикасъяс, бурö вежсьöм вылö пытшкöс помкаяс да техническöй приемъяс»





� «Альтруистическöй да духовнöй быдмöмлöн формаяс да методъяс».


� «Морт да общество неминучаяс эпохаын»


� Мортöн психологическöя асьсö лёка кылöм, майшасьöм, шöйöвошöм, пикö воöм да с.в. 


� Вын, öдöб (фр.)


� Мыв, мöвп, лов (греч.)


� Лов, ловшы (греч.)


� 1963-öд вося апрель 7-öд лунö ме вöлi Нью-Йоркын  Рытыввыв социологическöй обществолöн вося чукöртчöм вылын, кöнi меным сетiсны  Обществолысь нимöдан пас; тайö небöглысь йöзöдöм вылö дасьтöм баласö лыддигöн нин, ме тöдмалi, мый менö вöзйисны Америкаса социология Ассоциациялöн президентпуöн.





� Чöскыд уджтöмалöм (лат.)


�  Медыджыд буртор, Ен (лат.)


� Лöгалан лун (лат.) – День гнева





�фото 1. Турья. Современный вид или Краеведческий музей им.П.А.Сорокина в Турье. Или Мемориал П.А.Сорокину в Турье. Приложение


�фото 2. р. Вычегда. Современный вид. ...на реке Вычегда в районе села Мыелдино.


http://www.sykt24.ru/news/1045…


Приложение. � HYPERLINK "http://images.yandex.ru/yandsearch?text=%D0%92%D1%8B%D1%87%D0%B5%D0%B3%D0%B4%D0%B0&pos=19&rpt=simage&img_url=http%3A%2F%2Fwww.ebftour.ru%2Fimages%2Fload%2FImage%2F590704544.jpg" �http://images.yandex.ru/yandsearch?text=%D0%92%D1%8B%D1%87%D0%B5%D0%B3%D0%B4%D0%B0&pos=19&rpt=simage&img_url=http%3A%2F%2Fwww.ebftour.ru%2Fimages%2Fload%2FImage%2F590704544.jpg�





�фото 3. Фото 6 Ансамбль с. Шошка: Е.И. Лапина, Е.Г. Трошева, А.И. Трошева (?), Л.И. Пархачева, А.И. Пудова. Экспедиция 1964 г. в «Вымская земля» 


�фото 4. Заготовка теса. Сидоров. 17-41-22


�фото 5. Фотографии торгового дома братьев Дербеневых. � HYPERLINK "http://images.yandex.ru/yandsearch?p=1&text=%D1%83%D1%81%D1%82%D1%8C-%D1%81%D1%8B%D1%81%D0%BE%D0%BB%D1%8C%D1%81%D0%BA%20%D1%84%D0%BE%D1%82%D0%BE&pos=47&rpt=simage&img_url=http%3A%2F%2Fcs304412.userapi.com%2Fu8348815%2F129127546%2Fs_70fb7c35.jpg" �http://images.yandex.ru/yandsearch?p=1&text=%D1%83%D1%81%D1%82%D1%8C-%D1%81%D1%8B%D1%81%D0%BE%D0%BB%D1%8C%D1%81%D0%BA%20%D1%84%D0%BE%D1%82%D0%BE&pos=47&rpt=simage&img_url=http%3A%2F%2Fcs304412.userapi.com%2Fu8348815%2F129127546%2Fs_70fb7c35.jpg�





�фото 6. Уличная планировка коми деревни. Сидоров. 17-41-9


�фото 7. Многокомнатный дом со средней горницей. Сидоров, 20-е гг. 17-41-14. Или Усть-Вымь, 20-е гг. 17-41-47


�фото 8. Сидоров. 17-45-1


�фото 9. Местечко Шöр чом, с. Палевицы. У лесной избушки. 20-е гг. Сидоров. 17-44-15


�фото 10. Из Игнатова. � HYPERLINK "http://images.yandex.ru/yandsearch?p=8&text=%D0%98%D0%B3%D0%BD%D0%B0%D1%82%D0%BE%D0%B2%20%D1%85%D1%83%D0%B4%D0%BE%D0%B6%D0%BD%D0%B8%D0%BA&pos=254&rpt=simage&img_url=http%3A%2F%2Fwww.kraevidenie.ru%2Fcontent%2Fphotos%2F350%2FKIR_2375_w108_h107_ctop.jpg" �http://images.yandex.ru/yandsearch?p=8&text=%D0%98%D0%B3%D0%BD%D0%B0%D1%82%D0%BE%D0%B2%20%D1%85%D1%83%D0%B4%D0%BE%D0%B6%D0%BD%D0%B8%D0%BA&pos=254&rpt=simage&img_url=http%3A%2F%2Fwww.kraevidenie.ru%2Fcontent%2Fphotos%2F350%2FKIR_2375_w108_h107_ctop.jpg�





�Храм Рождества Пресвятой Богородицы в Онежье. Современный вид. Приложение


�фото 12. Великий Устюг. Современный вид.


Приложение. � HYPERLINK "http://images.yandex.ru/yandsearch?text=%D0%B2%D0%B5%D0%BB%D0%B8%D0%BA%D0%B8%D0%B9%20%D1%83%D1%81%D1%82%D1%8E%D0%B3&pos=20&rpt=simage&img_url=http%3A%2F%2Fs54.radikal.ru%2Fi144%2F1110%2F31%2F11714897bfa1.jpg" �http://images.yandex.ru/yandsearch?text=%D0%B2%D0%B5%D0%BB%D0%B8%D0%BA%D0%B8%D0%B9%20%D1%83%D1%81%D1%82%D1%8E%D0%B3&pos=20&rpt=simage&img_url=http%3A%2F%2Fs54.radikal.ru%2Fi144%2F1110%2F31%2F11714897bfa1.jpg�


или Михайло-Арханг. монастырь. Великий Устюг. � HYPERLINK "http://images.yandex.ru/yandsearch?p=3&text=%D0%B2%D0%B5%D0%BB%D0%B8%D0%BA%D0%B8%D0%B9%20%D1%83%D1%81%D1%82%D1%8E%D0%B3%20%D1%81%D1%82%D0%B0%D1%80%D1%8B%D0%B5%20%D0%BA%D0%B0%D1%80%D1%82%D0%B8%D0%BD%D0%BA%D0%B8&pos=99&rpt=simage&img_url=http%3A%2F%2Fwww.booksite.ru%2Ffulltext%2Fico%2Fnso%2Ffvo%2Flog%2Fda%2F311.jpg" �http://images.yandex.ru/yandsearch?p=3&text=%D0%B2%D0%B5%D0%BB%D0%B8%D0%BA%D0%B8%D0%B9%20%D1%83%D1%81%D1%82%D1%8E%D0%B3%20%D1%81%D1%82%D0%B0%D1%80%D1%8B%D0%B5%20%D0%BA%D0%B0%D1%80%D1%82%D0%B8%D0%BD%D0%BA%D0%B8&pos=99&rpt=simage&img_url=http%3A%2F%2Fwww.booksite.ru%2Ffulltext%2Fico%2Fnso%2Ffvo%2Flog%2Fda%2F311.jpg�





�фото 13. Яренск. Городской собор. � HYPERLINK "http://images.yandex.ru/yandsearch?text=%D0%AF%D1%80%D0%B5%D0%BD%D1%81%D0%BA%20%D1%81%D1%82%D0%B0%D1%80%D1%8B%D0%B5%20%D0%BA%D0%B0%D1%80%D1%82%D0%B8%D0%BD%D0%BA%D0%B8&pos=1&rpt=simage&img_url=http%3A%2F%2Fprihod.ru%2Fusers%2F55%2F255%2Fd9004e30e53e1742b535c2caee85dbea_w_b88fff22%5B1%5D_158.jpg" �http://images.yandex.ru/yandsearch?text=%D0%AF%D1%80%D0%B5%D0%BD%D1%81%D0%BA%20%D1%81%D1%82%D0%B0%D1%80%D1%8B%D0%B5%20%D0%BA%D0%B0%D1%80%D1%82%D0%B8%D0%BD%D0%BA%D0%B8&pos=1&rpt=simage&img_url=http%3A%2F%2Fprihod.ru%2Fusers%2F55%2F255%2Fd9004e30e53e1742b535c2caee85dbea_w_b88fff22%5B1%5D_158.jpg�


Или Яренск. Современный вид. Приложение.  � HYPERLINK "http://images.yandex.ru/yandsearch?text=%D0%AF%D1%80%D0%B5%D0%BD%D1%81%D0%BA&pos=3&rpt=simage&img_url=http%3A%2F%2Fnordportal.ru%2Fupload%2Fiblock%2F52e%2FYarensk.jpg" �http://images.yandex.ru/yandsearch?text=%D0%AF%D1%80%D0%B5%D0%BD%D1%81%D0%BA&pos=3&rpt=simage&img_url=http%3A%2F%2Fnordportal.ru%2Fupload%2Fiblock%2F52e%2FYarensk.jpg�





�Фото 14. Анисья Римских, деревня Римья.


�Фото 15. Прокопий Александрович Сорокин. Великий Устюг, 1929 г.


�Фото 16. Великий Устюг. Современный вид. Приложение. � HYPERLINK "http://images.yandex.ru/yandsearch?p=1&text=%D0%92%D0%B5%D0%BB%D0%B8%D0%BA%D0%B8%D0%B9%20%D0%A3%D1%81%D1%82%D1%8E%D0%B3%20%D1%82%D1%8E%D1%80%D1%8C%D0%BC%D0%B0&pos=39&rpt=simage&img_url=http%3A%2F%2Fimg13.nnm.ru%2Fe%2F9%2Fb%2F8%2F6%2Fe9b867a4c460212659c0b36aad974d7c_full.jpg" �http://images.yandex.ru/yandsearch?p=1&text=%D0%92%D0%B5%D0%BB%D0%B8%D0%BA%D0%B8%D0%B9%20%D0%A3%D1%81%D1%82%D1%8E%D0%B3%20%D1%82%D1%8E%D1%80%D1%8C%D0%BC%D0%B0&pos=39&rpt=simage&img_url=http%3A%2F%2Fimg13.nnm.ru%2Fe%2F9%2Fb%2F8%2F6%2Fe9b867a4c460212659c0b36aad974d7c_full.jpg�





�Фото 17. Коми свадебный обряд. Современная реконструкция. Приложение. � HYPERLINK "http://images.yandex.ru/yandsearch?p=2&text=%D0%9A%D0%BE%D0%BC%D0%B8%20%D1%81%D0%B2%D0%B0%D0%B4%D0%B5%D0%B1%D0%BD%D1%8B%D0%B9%20%D0%BE%D0%B1%D1%80%D1%8F%D0%B4&pos=70&rpt=simage&img_url=http%3A%2F%2Ffoto11.com%2Fkomi%2Fethnography%2Fwedding%2Fimg%2Fpermtheatre%2F07.jpg" �http://images.yandex.ru/yandsearch?p=2&text=%D0%9A%D0%BE%D0%BC%D0%B8%20%D1%81%D0%B2%D0%B0%D0%B4%D0%B5%D0%B1%D0%BD%D1%8B%D0%B9%20%D0%BE%D0%B1%D1%80%D1%8F%D0%B4&pos=70&rpt=simage&img_url=http%3A%2F%2Ffoto11.com%2Fkomi%2Fethnography%2Fwedding%2Fimg%2Fpermtheatre%2F07.jpg�





�Фото 18. Жешарт. Современный вид. Приложение. � HYPERLINK "http://images.yandex.ru/yandsearch?text=%D0%96%D0%B5%D1%88%D0%B0%D1%80%D1%82&pos=21&rpt=simage&img_url=http%3A%2F%2Fcs1028.userapi.com%2Fg582023%2Fc_d8dfa6dc.jpg" �http://images.yandex.ru/yandsearch?text=%D0%96%D0%B5%D1%88%D0%B0%D1%80%D1%82&pos=21&rpt=simage&img_url=http%3A%2F%2Fcs1028.userapi.com%2Fg582023%2Fc_d8dfa6dc.jpg�





�Фото 19. Здание второклассной гимназии в с.Гам. Современный вид. Приложение


�Фото 20. Церковно-учительская семинария (1902) в Хреново. Фото начала XX века.


�Фото 21. П.Сорокин и Н.Кондратьев в Хреново


�Фото 22. Кинешма начала XX века. � HYPERLINK "http://images.yandex.ru/yandsearch?p=2&text=%D0%9A%D0%B8%D0%BD%D0%B5%D1%88%D0%BC%D0%B0&pos=84&rpt=simage&img_url=http%3A%2F%2Fsobory.ru%2Fpic%2F05950%2F05978_20120825_192817.jpg" �http://images.yandex.ru/yandsearch?p=2&text=%D0%9A%D0%B8%D0%BD%D0%B5%D1%88%D0%BC%D0%B0&pos=84&rpt=simage&img_url=http%3A%2F%2Fsobory.ru%2Fpic%2F05950%2F05978_20120825_192817.jpg�





�Фото 23. Современное издание книги «Преступление и кара, подвиг и награда». Приложение


�Фото 24. Иваново-Вознесенск.


�Фото 25. Николаевский вокзал.


�Фото 26. К.Ф. Жаков.


�Фото 27. Е.П. Баратынская (Сорокина). Россия, 1917


�Фото 28. Психоневрологичекий институт. Фото у Трошевой или Терюкова


�Ковалевский Максим Максимович. � HYPERLINK "http://images.yandex.ru/yandsearch?text=%D0%BA%D0%BE%D0%B2%D0%B0%D0%BB%D0%B5%D0%B2%D1%81%D0%BA%D0%B8%D0%B9%20%D0%BC%D0%B0%D0%BA%D1%81%D0%B8%D0%BC%20%D0%BC%D0%B0%D0%BA%D1%81%D0%B8%D0%BC%D0%BE%D0%B2%D0%B8%D1%87&pos=5&rpt=simage&img_url=http%3A%2F%2Fimg.encyc.yandex.net%2Fillustrations%2Fbse%2Fpictures%2F02604%2F059400-95x96_.jpg" �http://images.yandex.ru/yandsearch?text=%D0%BA%D0%BE%D0%B2%D0%B0%D0%BB%D0%B5%D0%B2%D1%81%D0%BA%D0%B8%D0%B9%20%D0%BC%D0%B0%D0%BA%D1%81%D0%B8%D0%BC%20%D0%BC%D0%B0%D0%BA%D1%81%D0%B8%D0%BC%D0%BE%D0%B2%D0%B8%D1%87&pos=5&rpt=simage&img_url=http%3A%2F%2Fimg.encyc.yandex.net%2Fillustrations%2Fbse%2Fpictures%2F02604%2F059400-95x96_.jpg�





�Фото 30. Здание университета. Современный вид. Фото у Трошевой или Терюкова. Приложение


�Фото 31. Студенческий портрет Сорокина


�Фото 32. «система социологии». Современное издание. Приложение. � HYPERLINK "http://images.yandex.ru/yandsearch?text=%D0%A1%D0%B8%D1%81%D1%82%D0%B5%D0%BC%D0%B0%20%D1%81%D0%BE%D1%86%D0%B8%D0%BE%D0%BB%D0%BE%D0%B3%D0%B8%D0%B8%20%D0%A1%D0%BE%D1%80%D0%BE%D0%BA%D0%B8%D0%BD%D0%B0&pos=3&rpt=simage&img_url=http%3A%2F%2Faldebaron.ru%2Fcovers%2F5%2F41542.jpg" �http://images.yandex.ru/yandsearch?text=%D0%A1%D0%B8%D1%81%D1%82%D0%B5%D0%BC%D0%B0%20%D1%81%D0%BE%D1%86%D0%B8%D0%BE%D0%BB%D0%BE%D0%B3%D0%B8%D0%B8%20%D0%A1%D0%BE%D1%80%D0%BE%D0%BA%D0%B8%D0%BD%D0%B0&pos=3&rpt=simage&img_url=http%3A%2F%2Faldebaron.ru%2Fcovers%2F5%2F41542.jpg�





�Фото 33. П.А. Сорокин. Россия, 1917 год.


�Фото 34. Керенский Александр Фёдорович, 1917 год. � HYPERLINK "http://images.yandex.ru/yandsearch?text=%D0%BA%D0%B5%D1%80%D0%B5%D0%BD%D1%81%D0%BA%D0%B8%D0%B9%20%D0%B0%D0%BB%D0%B5%D0%BA%D1%81%D0%B0%D0%BD%D0%B4%D1%80%20%D1%84%D0%B5%D0%B4%D0%BE%D1%80%D0%BE%D0%B2%D0%B8%D1%87&pos=2&rpt=simage&img_url=http%3A%2F%2Fwww.hrono.ru%2Fimg%2Fportrety%2Fkerenski_af.jpg" �http://images.yandex.ru/yandsearch?text=%D0%BA%D0%B5%D1%80%D0%B5%D0%BD%D1%81%D0%BA%D0%B8%D0%B9%20%D0%B0%D0%BB%D0%B5%D0%BA%D1%81%D0%B0%D0%BD%D0%B4%D1%80%20%D1%84%D0%B5%D0%B4%D0%BE%D1%80%D0%BE%D0%B2%D0%B8%D1%87&pos=2&rpt=simage&img_url=http%3A%2F%2Fwww.hrono.ru%2Fimg%2Fportrety%2Fkerenski_af.jpg�





�Фото 35. Таврический дворец, где заседала Государственная Дума. Современный вид. Приложение. � HYPERLINK "http://images.yandex.ru/yandsearch?text=%D1%82%D0%B0%D0%B2%D1%80%D0%B8%D1%87%D0%B5%D1%81%D0%BA%D0%B8%D0%B9%20%D0%B4%D0%B2%D0%BE%D1%80%D0%B5%D1%86%20%D0%B2%20%D1%81%D0%B0%D0%BD%D0%BA%D1%82-%D0%BF%D0%B5%D1%82%D0%B5%D1%80%D0%B1%D1%83%D1%80%D0%B3%D0%B5&pos=22&rpt=simage&img_url=http%3A%2F%2Fs57.radikal.ru%2Fi155%2F1102%2Fad%2Fea88a5e40917.jpg" �http://images.yandex.ru/yandsearch?text=%D1%82%D0%B0%D0%B2%D1%80%D0%B8%D1%87%D0%B5%D1%81%D0%BA%D0%B8%D0%B9%20%D0%B4%D0%B2%D0%BE%D1%80%D0%B5%D1%86%20%D0%B2%20%D1%81%D0%B0%D0%BD%D0%BA%D1%82-%D0%BF%D0%B5%D1%82%D0%B5%D1%80%D0%B1%D1%83%D1%80%D0%B3%D0%B5&pos=22&rpt=simage&img_url=http%3A%2F%2Fs57.radikal.ru%2Fi155%2F1102%2Fad%2Fea88a5e40917.jpg�





�Фото 36. Газета «Дело народа». � HYPERLINK "http://images.yandex.ru/yandsearch?text=%22%D0%94%D0%B5%D0%BB%D0%BE%20%D0%BD%D0%B0%D1%80%D0%BE%D0%B4%D0%B0%22&pos=5&rpt=simage&img_url=http%3A%2F%2Fbook.libertorrent.com%2Fpictures%2F9fbd6370da5820b4c9bbd55768e9c1f2.jpg" �http://images.yandex.ru/yandsearch?text=%22%D0%94%D0%B5%D0%BB%D0%BE%20%D0%BD%D0%B0%D1%80%D0%BE%D0%B4%D0%B0%22&pos=5&rpt=simage&img_url=http%3A%2F%2Fbook.libertorrent.com%2Fpictures%2F9fbd6370da5820b4c9bbd55768e9c1f2.jpg�





�Фото 37. Газета «Воля народа». � HYPERLINK "http://images.yandex.ru/yandsearch?p=3&text=%22%D0%92%D0%BE%D0%BB%D1%8F%20%D0%BD%D0%B0%D1%80%D0%BE%D0%B4%D0%B0%22&pos=105&rpt=simage&img_url=http%3A%2F%2Fgovorit.donetsk.ua%2Fsites%2Fdefault%2Ffiles%2FP6160007.JPG" �http://images.yandex.ru/yandsearch?p=3&text=%22%D0%92%D0%BE%D0%BB%D1%8F%20%D0%BD%D0%B0%D1%80%D0%BE%D0%B4%D0%B0%22&pos=105&rpt=simage&img_url=http%3A%2F%2Fgovorit.donetsk.ua%2Fsites%2Fdefault%2Ffiles%2FP6160007.JPG�


или фото терюкова «Здание в котором располагалась редакция газеты «Воля народа». Современный вид. Приложение.


�Фото 38. П.А. и Е.П.Сорокины в гостях у семьи Баратынских в Тамбовской губернии незадолго до эмиграции, 1922 год. Слева направо: Питирим Сорокин, Елена Сорокина, младший брат Елены Коля, друг Коли Юра, супруга Петра Баратынского, отец Елены, доктор Пётр Баратынский, коллега Петра Баратынского.


�Фото 39. Плеханов Г.В. � HYPERLINK "http://forum.faleristika.info/download/file.php?id=992816&sid=88ea541dab229a12573a2ef741bf1863" �http://forum.faleristika.info/download/file.php?id=992816&sid=88ea541dab229a12573a2ef741bf1863�


� Троцкий Л.Д.  � HYPERLINK "http://c420561.r61.cf1.rackcdn.com/10/34775-533925.jpg" �http://c420561.r61.cf1.rackcdn.com/10/34775-533925.jpg�


� Генерал Корнилов Л.Г. � HYPERLINK "http://www.yugopolis.ru/data/mediadb/2383/0000/0332/33204.jpg" �http://www.yugopolis.ru/data/mediadb/2383/0000/0332/33204.jpg�


�� HYPERLINK "http://www.encspb.ru/image/2803995482/2" �http://www.encspb.ru/image/2803995482/2�


�Петропавловская крепость. � HYPERLINK "http://www.interfotki.ru/content/photo/14/99/149903/cvjxep_cont.jpg" �http://www.interfotki.ru/content/photo/14/99/149903/cvjxep_cont.jpg�


� Коридор внутренней тюрьмы в Петропавловской крепости. � HYPERLINK "http://www.klintsy.ru/history/img/turma.jpg" �http://www.klintsy.ru/history/img/turma.jpg�


�Архангельск, 1919 год.  � HYPERLINK "http://s016.radikal.ru/i336/1110/3b/34583be96152.jpg" �http://s016.radikal.ru/i336/1110/3b/34583be96152.jpg�


� Великий Устюг со стороны реки Сухоны. � HYPERLINK "http://velikiy-ustug-skazanie.ru/wp-content/uploads/2011/01/030_b.jpg" �http://velikiy-ustug-skazanie.ru/wp-content/uploads/2011/01/030_b.jpg�


� Ленин В.И. � HYPERLINK "http://deboer.narod.ru/photos/lenin/lenin01.jpg" �http://deboer.narod.ru/photos/lenin/lenin01.jpg�


�Николай Дмитриевич КОНДРАТЬЕВ, российский экономист. � HYPERLINK "http://www.sibai.ru/assets/images/koshelek22.jpg" �http://www.sibai.ru/assets/images/koshelek22.jpg�


�Луначарский А.В. � HYPERLINK "http://muzei.uni-dubna.ru/2istor/lunacharskiy.jpg" �http://muzei.uni-dubna.ru/2istor/lunacharskiy.jpg�


�� HYPERLINK "http://21region.org/uploads/posts/2009-12/1261842068_6.jpg" �http://21region.org/uploads/posts/2009-12/1261842068_6.jpg�


�«Система социологии». Современное издание. � HYPERLINK "http://static.ozone.ru/multimedia/books_covers/1000220384.jpg" �http://static.ozone.ru/multimedia/books_covers/1000220384.jpg�


�Павлов И.П. � HYPERLINK "http://www.knowbiology.ru/pics/lcb457f027.jpg" �http://www.knowbiology.ru/pics/lcb457f027.jpg�


�Юные жертвы голода в Поволжье. � HYPERLINK "http://www.babr.ru/n2i/2012/11/ul28.jpg" �http://www.babr.ru/n2i/2012/11/ul28.jpg�


�«Голод как фактор». Современное издание. � HYPERLINK "http://cv01.twirpx.net/0332/0332269.jpg" �http://cv01.twirpx.net/0332/0332269.jpg�


�Г.Л. Пятаков. � HYPERLINK "http://tayni.info/wp-content/uploads/2012/08/Pyatakov-235x300.jpg" �http://tayni.info/wp-content/uploads/2012/08/Pyatakov-235x300.jpg�


� Томаш Гаррик Масарик. � HYPERLINK "http://www.masaryk.ch/images/masaryk1920.gif" �http://www.masaryk.ch/images/masaryk1920.gif�


�Черношицы. Современный вид. � HYPERLINK "http://upload.wikimedia.org/wikipedia/commons/thumb/c/cc/%C4%8Cerno%C5%A1ice%2C_pohled_na_%C4%8Cerno%C5%A1ice.JPG/800px-%C4%8Cerno%C5%A1ice%2C_pohled_na_%C4%8Cerno%C5%A1ice.JPG" �http://upload.wikimedia.org/wikipedia/commons/thumb/c/cc/%C4%8Cerno%C5%A1ice%2C_pohled_na_%C4%8Cerno%C5%A1ice.JPG/800px-%C4%8Cerno%C5%A1ice%2C_pohled_na_%C4%8Cerno%C5%A1ice.JPG�


�Прага начала прошлого века. � HYPERLINK "http://mediasubs.ru/group/uploads/do/dostoprimechatelnosti-kotoryie-nuzhno-posetit/image2/E4LTg0MTU.jpg" �http://mediasubs.ru/group/uploads/do/dostoprimechatelnosti-kotoryie-nuzhno-posetit/image2/E4LTg0MTU.jpg�


�� HYPERLINK "http://www.kodges.ru/uploads/posts/4ea11fbfa064e.jpg" �http://www.kodges.ru/uploads/posts/4ea11fbfa064e.jpg�


�Современное издание. � HYPERLINK "http://www.combook.ru/pictures/10257216.jpg" �http://www.combook.ru/pictures/10257216.jpg�


�Старый Нью-Йорк. � HYPERLINK "http://www.prikol.ru/wp-content/gallery/february-2010/ny-32.jpg" �http://www.prikol.ru/wp-content/gallery/february-2010/ny-32.jpg�


�� HYPERLINK "http://zarubezhje.narod.ru/photos1/bakhmeteff.gif" �http://zarubezhje.narod.ru/photos1/bakhmeteff.gif�


�� HYPERLINK "http://img1.liveinternet.ru/images/attach/c/2/74/246/74246237_Gakkel_YAkov_Modestovich.jpg" �http://img1.liveinternet.ru/images/attach/c/2/74/246/74246237_Gakkel_YAkov_Modestovich.jpg�


�� HYPERLINK "http://urbanstudies.vassar.edu/assets/images/URBS1.jpg" �http://urbanstudies.vassar.edu/assets/images/URBS1.jpg�


�Питирим Сорокин с сыновьями в обществе Софии и Михаила Ростовцевых, 1936. Снимок сделан Еленой Сорокиной на берегу океана в Глучестере, Массачусетс.


�Елена Сорокина. Миннесота, США, 1920-е.


�Современный вид. � HYPERLINK "http://media.glassdoor.com/m/3735/university-of-minnesota-office.jpg" �http://media.glassdoor.com/m/3735/university-of-minnesota-office.jpg�


�Елена за своей работой ботаника, дома в Винчестере, 1958.


�� HYPERLINK "http://bentley.umich.edu/exhibits/tappan/images/cooley_ch_portrait.jpg" �http://bentley.umich.edu/exhibits/tappan/images/cooley_ch_portrait.jpg�


�П.А.Сорокин. Рыбалка на речную форель на Минессотских перекатах, конец 1920-х годов.


�На природе в северной Миннесоте, 1926. Питирим Александрович и один из сыновей семьи Макклинтоков, с которыми они часто совместно путешествовали.


�Питирим на вершине горы Эльберт, самой высокой точки Колорадо, август 1929.


�Питирим за рулем Форда-Т, с прикрепленной оснасткой для кемпинга, приготовленного к путешествию через леса в районе Международных Водопадов и Варрода, Миннесота, Сентябрь 1926.


�Сорокины и Куcевицкие на Ямайкских Равнинах, Массачусетс, 1930. Слева направо: Питирим, Наталья Константиновна, Елена и Сергей Александрович.


�� HYPERLINK "http://www.brocku.ca/MeadProject/Odum/Images/Talcott_Parsons." �http://www.brocku.ca/MeadProject/Odum/Images/Talcott_Parsons.�


�Портрет П.А.Сорокина, 1930-е


�� HYPERLINK "http://www.knigisosklada.ru/images/books/1872/big/1872179.jpg" �http://www.knigisosklada.ru/images/books/1872/big/1872179.jpg�


�П.А.Сорокин - глава Департамента Социологии в Гарвардском Университете в своем кабинете в Эмерсон Холл


�Семейный портрет Сорокиных, 1930-е


�Сергей Кусевицкий (крестный отец Сергея) с Петром и Сергеем перед домом Сорокиных в Винчестере , 1939.


�Елена за своей работой ботаника, дома в Винчестере, 1958.


�Дом семьи Сорокиных в Винчестере, Массачусетс, 1933.


�Золотая медаль, врученная Питириму Сорокину в 1956 году Массачусетским садоводческим обществом за свой выдающийся сад.


�Фото дискуссии с участием П.А.Сорокина


�Питирим косит траву на склоне рядом с летним домом в Канаде, август 1949.


�П.А.Сорокин за рукописью книги, 1948.


�� HYPERLINK "http://www.char.ru/books/6435870_CHelovek_i_obshchestvo_v_usloviyah_bedstvij_Vliyanie_vojny_revolyucii_goloda_epidemii_na_intellekt_i_povedenie_cheloveka_socialnuyu_organizaciyu.jpg" �http://www.char.ru/books/6435870_CHelovek_i_obshchestvo_v_usloviyah_bedstvij_Vliyanie_vojny_revolyucii_goloda_epidemii_na_intellekt_i_povedenie_cheloveka_socialnuyu_organizaciyu.jpg�


�П.А.Сорокин дома, за чтением газеты в рабочем кабинете, 1948.


�Питирим Сорокин с другом и коллегой профессором Карлом Циммерманом на 19-ом Международном социологическом конгрессе в Мехико, 1960 год.


�Портрет П.А.Сорокина, 1950-е


�П.А. Сорокин на лекции в Эмерсон Холле, Гарвардский Университет, около 1940.


�Портрет П.А.Сорокина и Е.П.Сорокиной


�П.А.Сорокин и Арнольд Тойнби.


�Питирим осваивает новый автомобиль Хадсон («хадсонская оса»), специально приобретенного для путешествия через США. Рядом – Петр, в то время аспирант-физик, 1955.


�Портрет П.А.Сорокина, 1950-е годы


�Портрет П.А.Сорокина, 1960-е


�П.А.Сорокин на научной конференции.


�Портрет П.А.Сорокина за чтением газеты, 1960-е.


�� HYPERLINK "http://www.techcn.com.cn/uploads/200910/125488827662MgvruY.gif" �http://www.techcn.com.cn/uploads/200910/125488827662MgvruY.gif�


�Обложка книги «Sorokin in Review», 1963 г.


�Елена и Питирим Сорокины на заднем дворе своего дома в Винчестере. 1950-е.


�Елена с Сергеем на альпийских лугах в Ледниковом национальном парке, штат Монтана, август 1955 года.


�Вид летнего домика Сорокиных в Канаде, 1950 г.


�Портрет П.А.Сорокина, 1960-е годы





� Ошибка П. Сорокина. Премьер-министр не Латвии, а Эстонии. Антс Пийп (эст. Ants Piip; 28 февраля 1884, волость Тухалаане, Феллинский уезд, Лифляндская губерния, Российская империя — 1 октября 1942, Пермская область, РСФСР, СССР) — эстонский государственный деятель, юрист, дипломат; с 20 декабря 1920 года до 25 января 1921 года — государственный старейшина Эстонии (глава эстонского государства и правительства).

